
ᓯᓚᑦᑐᓴᕐᕕᒻᒥᒃ; ᒥᓂᔅᑕ ᑲᒪᒋᔭᓕᒃ 
ᐊᖏᕐᕋᖃᓐᖏᑦᑐᓕᕆᓂᕐᒧᑦ ᐊᒻᒪ 
ᓄᓇᑖᖅᐸᓪᓕᐊᔪᓕᕆᓂᕐᒧᑦ 

 
ᐊᖓᔪᖅᑲ ᑕᐃᕕᑦ ᓯᒪᐃᓚᒃ 

(ᖃᒪᓂᖅᑐᐊᖅ) 
ᒥᓂᔅᑕ ᐱᕈᖅᐸᓪᓕᐊᔪᓕᕆᓂᕐᒧᑦ 
ᐊᒻᒪ ᐃᖏᕐᕋᔪᓕᕆᓂᕐᒧᑦ; ᒥᓂᔅᑕ 

ᓇᒻᒥᓂᖃᖅᑐᓄᑦ 
ᐊᑐᖅᑐᐊᖅᑎᑦᑎᔩᑦ 

ᓄᓇᕘᒥ ᐱᕙᓪᓕᐊᑎᑦᓯᓂᕐᒧᑦ 
ᑯᐊᐳᕇᔭᖏᓐᓄᑦ 

ᐊᐅᓚᑦᑎᔩᑦ 
ᐊᓪᓚᑦᑎ 
ᔮᓐ ᑯᐊᒃ 

ᐊᒡᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᑲᑎᒪᔨᕋᓛᓄᑦ ᐊᓪᓚᑦᑎ 
ᖂᔪ ᓄᓱᑦᑕᖅ 

 ᒪᓕᒐᓕᕆᔨ 
ᓲᓴᓐ ᑰᐸ   

ᐃᖅᓱᒃᑎ 
ᓴᐃᒪᓂᖅ ᕿᓚᑉᐸᖅ  

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

ᐃᖃᓗᐃᑦ, ᓄᓇᕗᑦ 
ᐱᖓᔪᐊᑦ, ᓄᕕᐱᕆ 24, 2004 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᓖᕙᐃ ᐹᓇᐸᔅ, ᐊᖓᔪᖅᑳ ᓚᕖᓐᓂᐊ ᐸᕋᐅᓐ, 
ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐊᖓᔪᖅᑳ ᐲᑕ ᕿᓚᕝᕙᖅ, ᓯᑏᕝ ᒪᑉᓴᓚᒃ, ᐸᑎᖅ ᓇᑦᑎᖅ, ᐅᖃᖅᑎ ᔫᐱ 
ᓄᑕᕋᒃ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳ ᐃᐊᑦ ᐲᑯ, ᐊᖓᔪᖅᑳ ᑕᐃᕕᑎ ᓯᒪᐃᓚᒃ, ᐊᖓᔪᖅᑳ 
ᓗᐃ ᑕᐹᖅᔪᒃ, Hᐊᓐᑕ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᑐᓵᔨᒃᑯᑦ): ᐊᐱᕆᔪᒪᓪᓗᖓ ᒥᔅᑕ. ᓯᒪᐃᓚᒃ ᒪᑐᐃᖅᓯᓂᖃᖁᓪᓗᒍ ᑐᒃᓯᐊᓂᒃᑯᑦ. 
 
>>ᑐᒃᓯᐊᕐᓂᖅ 
 
ᐅᖃᖅᑎ (ᑐᓵᔨᒃᑯᑦ): ᐃᖏᓚᐅᕐᒥᒋᑦᓯ. ᑐᙵᓱᒃᑎᑲᐃᓐᓇᕈᒪᓪᓗᒍ ᓯᕗᓕᖅᑎ, ᒥᓂᔅᑕᐃᑦ, ᐊᒻᒪᓗ ᒪᓕᒐᓕᐅᖅᑏᑦ. 
ᐅᓪᓗᒥ ᑲᑎᒪᒡᔪᑎᒃᓴᐃᑦ. ᑲᑎᒪᒡᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᖏᑦ. ᕿᓚᕝᕙᖅ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 026 - 2(2): ᐊᓯᔾᔨᖅᑕᑦ ᓇᒻᒥᓂᖅ ᐊᖏᕐᖃᖅᑎᐅᔪᓄᑦ ᓴᓇᒋᐊᖅᓯᓂᕐᒧᑦ 

ᓄᑖᙳᕆᐊᖅᓯᓂᕐᒧᓪᓗ ᐃᑲᔫᑎᑦ ᐱᓕᕆᐊᖓᑦ 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓇᖏᖅᓯᔪᖓ ᑐᓴᖅᑎᒋᐊᕐᕈᒪᓪᓗᓯ 
ᒪᓕᒐᓕᐅᖅᑏᑦ ᐊᓯᔾᔨᖅᑕᐅᕋᑖᓚᐅᕐᓂᖏᓐᓂᒃ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐱᓕᕆᐊᖏᑦ ᓴᓇᒋᐊᖅᓯᓂᕐᒧᑦ 
ᐊᒻᒪᓗ ᓄᑖᙳᕆᐊᖅᓯᓂᕐᒧᑦ ᐃᑲᔫᑎᑦ. 
 
ᖁᕕᐊᑦᑐᖓ ᐅᖃᐅᓯᕆᒍᓐᓇᕋᒃᑭᑦ ᐃᓪᓗᒥᐅᖃᑎᒌᑦ ᑮᓇᐅᔾᔭᑦᓵᖏᑕ ᐃᓱᓕᑦᑕᕐᕕᖏᑦ ᐱᓕᕆᐊᓄᑦ 
ᖁᕝᕙᕆᐊᖅᑕᐅᒻᒪᑕ $125,000-ᒧᑦ, ᐊᒻᒪᓗ ᖄᒃᑲᓐᓂᖓᒍᑦ $6,500 ᐊᑐᓂᑦ ᐃᓪᓗᒥᐅᖃᑕᐅᔪᓄᑦ, 
ᐊᔾᔨᓴᐃᓐᓇᕈᔪᖏᑦ ᑮᓇᐅᔾᔭᑦᓵᖏᑕ ᐋᖅᑭᒋᐊᖅᑕᐅᔾᔪᑎᒋᖃᑦᑕᖅᑕᖏᑦ ᐃᓚᒌᑦ ᐱᓕᕆᐊᑎᒍᑦ ᓄᓇᕗᒻᒥ ᐃᓪᓗᒥᒃ 
ᓂᐅᕕᕐᓂᐊᕐᓗᓂ ᐃᓕᓯᒍᑎᑦᓴᐃᑦ ᐃᑲᔫᑎᒧᑦ. 
 
ᒪᕐᕉᒃ ᐊᓯᔾᔨᖅᓯᓂᐅᓯᒪᒻᒥᔫᒃ ᓇᒻᒥᓂᖃᖅᑎᐅᔪᑦ ᐃᓪᓗᒥᒃ ᓴᓇᒋᐊᖅᑕᐅᓂᖏᓐᓄᑦ ᐱᓕᕆᐊᒥ. ᐃᒡᓗᓕᕆᔨᕐᔪᐊᒃᑯᑦ 
ᖁᕝᕙᕆᐊᖅᓯᓯᒪᔪᑦ ᐃᓱᓕᑦᑕᐅᔪᓂᒃ ᐃᑲᔪᖅᑕᐅᔪᓐᓇᖅᑐᓄᑦ $33,750-ᒥᒃ $50,000-ᒧᑦ, ᐊᒻᒪᓗ 
ᐊᑦᔨᒌᓕᖅᑎᑦᓯᒐᓱᐊᖅᑐᑦ ᑮᓇᐅᔭᖃᖅᑎᑦᓯᓂᐅᕙᑦᑐᓂᒃ ᑐᒃᓯᕋᖅᓯᒪᔪᓄᑦ ᐊᖏᕐᕋᒥᓐᓂᒃ ᓴᓇᒋᐊᕈᑎᒃᓴᓄᑦ 
ᐱᓕᕆᐊᑎᒍᑦ ᐲᖅᑕᐅᓪᓗᑎᒃ ᖁᑦᑎᓐᓂᓕᕇᑦᑐᑦ ᑮᓇᐅᔭᖃᖅᑎᑦᓯᓂᐅᕙᑦᑐᑦ. 
 
ᐅᖃᖅᑏ, ᑕᐃᑦᓱᒪᓂᐅᓚᐅᖅᑐᖅ ᑮᓇᐅᔭᓂᒃ ᐃᑲᔪᖅᑕᐅᔪᑎᓂᒃ ᑐᒃᓯᕋᖅᓯᒪᔪᑦ ᑐᓂᓯᔭᐅᕙᓚᐅᕐᖓᑕ 
ᒪᓕᒃᑕᐅᓪᓗᑎᒃ ᑮᓇᐅᔾᔭᑦᓵᖏᑦ, ᐃᓱᓕᑦᑕᕐᕕᖃᖅᑎᑕᐅᓪᓗᑎᒃ ᖃᓄᑎᒋ ᐃᑲᔪᖅᑕᐅᔾᔪᑎᒋᔪᓐᓇᖅᑕᖏᑦ. ᒫᓐᓇᓕ, 
ᖁᑦᑎᓐᓂᓕᕇᑦᑐᒥᒃ ᑮᓇᐅᔭᖃᖅᑎᓯᓂᐅᕙᑦᑐᖅ ᐊᑐᖅᑕᐅᔾᔮᒍᓐᓃᖅᑐᖅ. ᐃᓘᓐᓇᑎᒃ ᑐᒃᓯᕋᖅᓯᒪᔪᑦ 
ᐊᖏᖅᑕᐅᓯᒪᔪᑦ ᐊᖏᕐᕋᒥᓂᒃ ᓴᓇᒋᐊᕈᑎᑦᓴᓄᑦ ᐱᓕᕆᐊᑎᒍᑦ ᐱᖃᑦᑕᕈᓐᓇᕐᓂᐊᓕᖅᑐᑦ $50,000-ᓂᑦ 
ᐱᓕᕆᐊᕆᒍᒪᔭᖏᑦ ᑕᐃᒪᓐᓇᑎᒋ ᐊᑭᖃᕐᓂᐊᖅᑲᑕ. ᑖᒃᑯᐊ ᒪᓕᓐᓂᖃᖅᑐᑦ ᐊᓯᔾᔨᖅᓯᓂᐅᕋᑖᓚᐅᖅᑐᓂᒃ 
ᒐᕙᒪᑐᖃᒃᑯᓐᓂ ᐱᓕᕆᐊᓂᒃ ᑐᓂᓯᖃᓐᓂᕈᓐᓇᖅᓯᒪᓂᖏᓐᓄᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᕐᑯᓐᓄᑦ ᖄᒃᑲᓐᓂᖓᒍᑦ 
ᑮᓇᐅᔭᓂᒃ ᓴᓇᒋᐊᖅᓯᓂᕐᒧᑦ ᐊᒻᒪᓗ ᓄᑖᕐᖑᕆᐊᖅᓯᓂᕐᒧᑦ ᐱᓕᕆᐊᓄᑦ. 

ᒐᕙᒪᒃᑰᓪᓗᑕ, ᖁᕕᐊᓪᓚᕆᑦᑐᒍᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐱᒻᒪᕆᐅᔪᓂᒃ ᑖᒃᑯᓂᖓ 
ᐊᓪᓗᕆᐊᕈᑎᖃᖅᓯᒪᒻᒪᑕ ᑭᐅᑦᑕᕐᓂᖅᓴᐅᒍᓐᓇᖁᓪᓗᑕ, ᐊᔪᙱᓐᓂᖅᓴᐅᖁᓪᓗᒋᑦ ᐊᒻᒪᓗ 
ᐊᑑᑎᖃᑦᓯᐊᕈᓐᓇᖁᓪᓗᒋᑦ ᓄᑖᙳᕆᐊᖅᓯᓂᕐᒧᑦ ᐊᒻᒪᓗ ᓴᓇᒋᐊᖅᓯᓂᕐᒧᑦ ᐱᓕᕆᐊᑦ. ᐃᒡᓗᓕᕆᔨᕐᔪᐊᒃᑯᑦ 
ᖃᐅᔨᓴᖅᐸᓪᓕᐊᖏᓐᓇᓂᐊᖅᑐᑦ ᐊᑦᑐᐃᓂᖃᖅᓯᒪᓂᖏᓐᓂᒃ ᑖᒃᑯᐊ ᐊᓯᔾᔨᖅᓯᒍᑎᐅᔪᑦ ᐊᒻᒪᓗ 
ᐱᓕᕆᐊᖃᖅᐸᓪᓕᐊᖏᓐᓇᓂᐊᖅᑐᑦ ᐋᖅᑭᑦᓱᐃᓗᑎᒃ ᐱᓕᕆᐊᖑᒍᓐᓇᖅᑐᓂᒃ ᑐᕌᖓᑦᓯᐊᖅᑐᓂᒃ ᐱᔪᒪᔭᖏᓐᓄᑦ 
ᓄᓇᕗᒻᒥ ᓇᒻᒥᓂᖅ ᐊᖏᕐᕋᖃᑦᑎᐅᔪᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᓯᒪᐃᓚᒃ. 
 
ᐊᖓᔪᖅᑳᑉ ᐅᖃᐅᓯᖓ 027 - 2(2): ᓄᓇᕗᒻᒥ ᓇᒻᒥᓂᖃᑦᑐᓄᑦ ᐃᑲᔫᑎ ᐋᖅᑭᒃᓯᒪᓕᖅᑐᑦ 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ: ᖁᔭᓐᓇᒦᒃ ᐅᖃᖅᑏ. ᖁᔭᓕᓯᒪᓪᓗᖓ ᒪᓕᒐᓕᐅᖅᑎᐅᖃᑎᓐᓄᑦ ᑐᓴᖅᑎᑦᓯᔪᒪᕙᒃᑲ 
ᓄᓇᕗᒻᒥ ᓇᖕᒥᓂᖃᖅᑐᓂᒃ ᐃᑲᒨᑎ ᐅᕝᕙᓘᓐᓃᑦ ᓇᓇᖤ-ᑯᑦ ᐱᒋᐊᓂᕐᑲᓕᓵᖅᑐᑦ ᐱᕙᓪᓕᐊᔪᓕᕆᔨᒃᑯᑦ 
ᐃᖏᕋᔪᓕᕆᔨᒃᑯᓪᓗ ᐃᓚᒋᔭᐅᓪᓗᓂ. 
 
ᐅᓇ ᐱᓕᕆᐊᒃᓴᖅ ᐱᓇᓱᐊᒐᕆᔭᐃᔪᖅ ᓅᑦᑕᐅᓚᐅᖅᓯᒪᔪᖅ ᐅᕙᑦᑎᓐᓄᑦ ᐊᒻᒪᓗ ᑕᕿᕆᕋᑖᓚᐅᖅᑕᕐᑎᓐᓂ 
ᐃᖅᑲᓇᐃᔭᖅᑎᒋᔭᒃᑲ ᐊᖏᔪᖅᑲᐅᑏᑦ ᐱᓕᕆᐊᖃᑎᒌᒃᓯᓯᒪᔪᑦ ᐋᖅᑭᒃᓱᐃᖃᑎᒌᒃᓱᑎᒃ ᓇᓇᖤ-ᑯᑦ 
ᐊᒡᓚᒃᕕᒋᓂᐊᖅᑕᖓᓂᒃ ᐱᕙᓪᓕᐊᔪᓕᕆᔨᒃᑯᓐᓂ ᐃᖏᕋᔪᓕᕆᔨᒃᑯᓂᓪᓗ. 
 
ᓄᓇᕗᒻᒥ ᓇᒻᒥᓂᖃᖅᑐᓂᑦ ᐃᑲᔫᑏᑦ ᑕᕿᒪ ᓯᑕᒪᓂᒃ ᐃᖅᑲᓇᐃᔭᖅᑎᖃᓕᓛᖅᑐᑦ - ᐃᓚᖓᑦ 
ᐃᖅᑲᓇᐃᔮᒃᓴᖅᑖᖅᑎᑕᐅᓯᒪᔭᕇᖅᓯᒪᓪᓗᓂ ᐊᒻᒪᓗ ᐱᓇᓱᐊᒐᒃᓴᓂ ᐱᓕᕆᐊᕆᔭᕆᐊᖃᖅᑐᓂᒃ 
ᐱᓕᕆᐊᖃᕐᐸᓪᓕᐊᓯᒪᓪᓗᓂ. ᐱᖓᓱᑦ ᐃᖅᑲᓇᐃᔭᖃᑕᐅᓛᕐᒥᔪᑦ ᑕᒡᕙᓂ ᓱᓕ ᐱᓕᕆᐊᕆᔭᐅᕙᓪᓕᐊᔪᖅ ᐊᒻᒪᓗ 
ᐃᖅᑲᓇᐃᔭᖅᑎᖃᑦᑎᖃᑦᓯᐊᓕᓛᕐᓂᐊᕋᓱᒋᓪᓗᑕ ᑖᓐᓇ ᐊᕐᕌᒍᒋᔭᕗᑦ ᓄᖑᓚᐅᖅᑎᓐᓇᒍ. 
 
ᐅᖃᖅᑎ, ᑕᕿᕆᓛᖅᑕᑎᓐᓂ ᓯᓴᒪᓂᒃ ᐊᕐᕕᓂᓕᒃ ᒪᕐᕉᒡᓗᑭᐊᖅ, ᐱᓇᓱᐊᒐᕆᔭᐅᓂᖃᓛᖅᑐᖅ ᑐᓴᒐᒃᓴᐅᑎᒃᓴᓂ 
ᖃᕆᓴᐅᔭᕐᒧᐊᖅᑲᐃᓂᕐᒧᑦ ᑐᓴᒐᒃᓴᐅᑎᒃᓴᕈᓘᔭᕐᓂᕐᓗ ᑲᑎᖅᓱᐃᓂᖅ, ᑖᒃᑯᐊ ᐃᖅᑲᓇᐃᔭᖃᑎᒌᒃᑐᑦ 
ᓇᐅᑦᓯᖅᑑᑎᖃᖃᑦᑕᕈᓐᓇᕐᓂᐊᕐᒪᑕ ᓇᓗᓇᐃᖅᑑᑎᖃᕐᓂᒧᓪᓗ ᐱᓇᓱᐊᒐᖃᖃᑦᑕᕈᓐᓇᓂᐊᕐᒪᑕᓗ. 
ᐊᒻᒪᓗᒋᐊᒃᑲᓂᖅᑕᐅᖅ ᐊᓯᖏᓐᓂᒃ ᓇᖕᒥᓂᖃᖃᑕᐅᔪᓂᒃ, ᐱᓗᐊᖅᑐᒥᑦ ᓄᓇᕗᑦ ᑐᙵᕕᒃ ᐃᓐᑯᐊᕈᕇᑎᒃᑯᓐᓂᒃ, 
ᐊᒻᒪᓗ ᐊᓯᖏᓐᓂᒃ ᑲᑐᔾᔨᖃᑎᒌᒋᔭᐅᔪᓂᒃ ᐱᓇᓱᐊᒐᖃᕐᓂᐊᖅᑐᓂᒃ ᐃᒡᓗᓕᕐᓂᕐᒧᑦ ᐊᒻᒪᓗ ᓴᓇᐅᒐᒃᓴᓄᓪᓗ 
ᐃᓕᓴᐃᓂᕐᒧᓪᓗ. 
 
ᑭᓱᓕᒫᓄᑦ ᐱᓇᓱᐊᒐᕆᖃᑦᑕᐃᓐᓇᕐᓂᐊᖅᑕᖓ ᓇᓇᖤ-ᑯᑦ ᐊᒡᓚᒃᕕᒋᓂᐊᖅᑕᖓᓂ 
ᐊᑐᓕᖅᑎᒃᓯᒋᐊᒃᑲᓐᓂᖃᑦᑕᕐᓗᑎᒃ ᓄᓇᕗᒻᒥ ᓇᖕᒥᓂᖃᖅᑐᓂᒃ ᐃᑲᔪᑏᑦ ᐊᑐᐊᒐᕆᔭᖓᓐᓄᑦ ᓇᖕᒥᓂᖃᖅᑐᓄᑦ, 
ᐃᓄᓐᓄᑦ ᐊᒻᒪᓗ ᓄᓇᓕᒋᔭᐅᔪᓪᓗ ᒐᕙᒪᒋᔭᖏᓐᓄᑦ. ᖁᔭᓕᑦᓯᐊᖅᑐᖓ ᓯᕗᒧᐊᒃᐸᓪᓕᐊᔪᑎᖃᖅᐸᓪᓕᐊᓂᑦᑎᓐᓂ 
ᑖᒃᓱᒧᖓ, ᐊᒻᒪᓗ ᐱᓇᓱᐊᒐᖃᑦᑎᑕᐅᓯᒪᓂᕆᔭᑦᑎᓐᓂᒃ ᐱᓕᕆᐊᖃᖃᑦᑕᓂᑦᑎᓐᓂᓪᓗ 
ᑲᑐᔾᔨᖃᑎᒌᖃᕐᕕᖃᕈᓐᓇᖁᓪᓗᒍ ᐊᑕᐅᓯᕐᒥᑦ ᐃᖅᑲᓇᐃᔭᖅᑎᖃᑦᓯᐊᓂᐊᖅᑐᓂᓗ ᐱᕙᓪᓕᐊᔭᐅᔪᓂᒃ 
ᖃᐅᔨᒋᐊᒃᑲᓐᓂᕈᓐᓇᖃᑦᑕᓂᐊᖅᑐᓂᒃ ᐊᑐᖅᑕᐅᔭᕆᐊᖃᕐᓂᖓᓄᑦ ᖃᐅᔨᒪᔭᐅᖏᓐᓇᑦᓯᐊᖃᑦᑕᕈᓐᓇᖁᓪᓗᒍᓗ 
ᐊᑐᐊᒐᖅ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳᖅ. ᐊᖓᔪᖅᑳᑦ ᐅᖃᐅᓯᒃᓴᖏ. ᐊᖓᔪᖅᑳ ᑕᐹᖅᔪᒃ. 
 
ᐊᖓᔪᖅᑳᑉ ᐅᖃᐅᓯᖓ 028 - 2(2) ᓄᓇᕗᒻᒥ ᖁᕝᕙᓯᓐᓂᖅᓴᓂ ᐊᐅᓚᑦᓯᔨᑦᓴᐅᓂᕐᒧ ᐃᓕᓐᓂᐊᕈᑎᑦ 
 
ᐊᖓᔪᖅᑳ ᓗᐃ ᑕᐋᖅᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᖅᑲᓇᐃᔭᖅᑐᓕᕆᔨᒃᑯᑦ ᓱᓕ 
ᐊᒥᓱᕐᖑᕆᐊᕆᕙᓪᓕᐊᔪᑦ ᐃᖅᑲᓇᐃᔭᖅᑎᓄ ᐃᓕᓐᓂᐊᕈᑎᒃᓴᐅᔪᓐᓇᖅᑐᓂ ᓄᓇᕗᒻᒥ ᒐᕙᒪᒃᑯᖏᓐᓂ 
ᐃᖅᑲᓇᐃᔭᖅᑎᖏᓐᓄᑦ. 

ᖃᐅᔨᒪᔪᒃᓴᐅᕗᓯ ᑲᑭᕙᒃᑯᑦ ᐊᐅᓚᑦᓯᖃᑦᑕᖅᓯᒪᒻᒪᑕ ᓄᓇᕗᒻᒥ ᖁᕝᕙᓯᓐᖅᓴᓂᒃ ᐊᐅᓚᑦᓯᔨᐅᓂᒃᒧ ᐃᓕᓐᓂᐊᕈᑎᓂ 
ᓄᓇᕗᒻᒥᐅᓄ ᔭᓐᓄᐊᓕ 2002-ᒥᓂ. ᑖᒃᑯᐊ ᐸᐃᑉᐹᖅᑖᕋᓱᐊᖅᑐᑎ ᐃᓕᓐᓂᐊᕈᑏᑦ ᐊᔾᔨᐅᖏᑦᑐᒥ 
ᐋᖅᑭᓱᖅᑕᐅᓯᒪᔪᖅ ᓴᐃᓐᑦ ᒥᐅᕆ ᓯᓚᑦᑐᓴᕐᕕᒃᔪᐊᖓᓗ ᐱᓕᕆᖃᑕᐅᓪᓗᑎ ᐃᓕᓐᓂᐊᕈᑎᐅᕙᑦᑐᓂ ᐅᑭᐅᑕᖅᑐᒥ. 
ᖁᕕᐊᑦᑐᖓ ᐅᖃᐅᓯᖃᕈᓐᓇᕋᒪ ᐊᑐᔾᔨᖃᑎᒋᓂᐊᓕᕋᑦᑎᒍ ᑲᑭᕙᒃᑯᑦ ᐊᑐᐃᓐᓇᐅᒍᓐᓇᖅᓯᑯᓪᓗᒍ ᓄᓇᕗᒻᒥ 
ᒐᕙᒪᒃᑯᓐᓂ ᐃᖅᑲᓇᐃᔭᖅᑎᑎᓐᓄᑦ. 
 
ᑖᓐᓇ ᐊᐅᓚᑦᓯᔨᑦᓴᐅᓂᕐᓄ ᐃᓕᓐᓂᐊᕈᑎ 10-ᓂ ᐊᒡᒍᖅᑐᖅᓯᒪᔪᓂᒃ ᐃᓕᓐᓂᐊᕈᑎᑕᓕᒃ "ᐃᖅᑲᓇᐃᔭᖅᓯᓐᓈᑦ" 
ᐃᓕᑉᐸᓪᓕᐊᒍᑕᐅᓪᓗᑎᒃ. ᐃᓕᓐᓂᐊᖃᑕᐅᔪᑦ ᐱᔭᕇᖅᓯᒋᐊᖃᖃᑦᑕᖅᑐᑦ ᑲᑐᕕᔨᖃᑎᒌᓪᓗᑎ ᐊᒻᒪᓗ ᐃᒻᒥᒃᑯᑦ 
ᐃᓕᓐᓂᐊᕈᑎᓂᒃ ᐊᑑᑎᓕᓐᓂᒃ ᐃᓕᑉᐸᓕᒍᑎᖃᖅᑐᑎ ᐃᖅᑲᓇᐃᔭᕐᕕᒻᒥᓂ ᐅᑑᑎᒋᑲᐅᑎᒋᔪᓐᓇᕐᓗᓂᒋᑦ. 
 
ᐃᓚᐅᖃᑕᐅᔪᑦ ᐱᔭᕇᖅᓯᔪᑦ ᐃᓕᓐᓂᐊᕈᑎᒥ ᐱᑖᖃᑦᑕᖅᑐᑦ ᓄᓇᕗᒻᒥ ᖁᕕᕙᓯᓐᓂᖅᓴᓂ ᐊᐅᓚᑦᓯᔨᐅᓂᕐᒧ 
ᐃᓕᓴᕆᔭᐅᔾᒧᑎᒥᓂᒃ ᓴᐃᓐᑦ ᒥᐅᕆ ᓯᓚᑦᑐᓴᕐᕕᒃᔪᐊᖓᓂ.  
 
ᐱᒻᒪᕆᐅᓂᖅᐹᖅ, ᑖᓐᓇ ᐱᓕᕆᐊᖅ ᐃᓚᓯᒍᑕᐅᓂᐊᕐᑐᖅ ᐊᒥᓱᖑᕐᐸᓪᓕᐊᔪᓄ ᓄᓇᕗᒻᒥ ᓇᑦᑎᖅᔭᐅᓯᒪᔪᓄ 
ᐱᓕᒻᒪᖅᓴᐃᒍᑎᓄᑦ ᓴᖅᑭᐸᓪᓕᐊᒍᓐᓇᖁᓪᓗᒋ ᐱᔪᓐᓇᖅᓂᖃᑦᓯᐊᕐᑐᑦ ᐊᒻᒪᓗ ᐃᖅᑲᓇᐃᔭᕈᓐᓇᓯᐊᖅᑐᑦ 
ᐊᐅᓚᑦᓯᔨᒃᓴᐃᑦ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖃᖓᔪᖅᑳᑉ ᐅᖃᐅᓯᒃᓴᖏ. ᐊᖓᔪᖅᑳ ᐲᑯ. 
 
ᐊᖓᔪᖅᑳᑉ ᐅᖃᐅᓯᖓ 029 - 2(2): ᐸᐃᕆᕕᓕᕆᓂᕐᒧᑦ ᐅᓂᒃᑳᓕᐊᖅ 2002-03 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᑯᕕᐊᑦᑐᖓ ᓴᖅᑭᖅᓯᔪᓐᓇᕋᒪ ᒪᓕᒐᓕᐅᕐᕕᒻᒥ ᐅᓂᒃᑳᓕᐊᖑᓯᒪᔪᒥ 
ᐃᓕᓐᓂᐊᕐᓂᓕᕆᔨᒃᑯᓐᓂ. ᐃᒡᐸᖅᑐᐃᓪᓗᑎ ᓄᓇᕗᑦ ᒐᕙᒪᒃᑯᓐᐹᑦᑕᑐᖅᑐᑦ ᒪᓕᒋᐊᖃᖅᑕᑎᓐᓂ ᐱᔾᔪᑎᖃᖅᑐᑎ 
ᐸᐃᕆᕕᓕᕆᓂᕐᒧ ᐊᖏᖃᑎᒌᒍᑕᐅᓯᒪᔪᖅ ᐊᑎᓕᐅᖅᑕᐅᓯᒪᔪᒥ ᖃᓪᓗᓈᓂ ᐅᑭᐅᖅᑕᖅᑐᒥᓪᓗ 
ᐊᕕᒃᑐᖅᓯᒪᕕᖏᓐᓄ 2000-ᖑᑎᓪᓗᒍ. 
 
ᑐᕌᒐᕆᓯᒪᔭᕗᑦ ᓱᕈᓯᓛᓄ ᓄᓇᕗᒻᒥ ᐃᑉᐱᒋᔭᐅᑦᑎᐊᕆᐊᖃᓪᓗᑎ ᐊᒻᒪᓗ ᐊᔭᐅᖅᑐᑦᑕᐅᑦᑎᐊᕐᓗᑎ ᐊᔾᔨᐅᖏᑦᑐᓂ 
ᐱᔾᔪᓯᐊᕐᓂᕐᒥ ᑎᒥᒥᒍ, ᐃᑉᐱᓐᓂᐊᓂᕐᒥᒍᑦ, ᐃᓱᒪᒥᒍᑦ, ᐅᑉᐱᕆᔭᖃᕐᓂᒃᑯᑦ ᐊᒻᒪᓗ ᓴᓇᑐᔪᓕᕈᓐᓇᕐᓂᖏᑎᒍ 
ᐃᓕᓐᓂᐊᕐᓂᓕᕆᔨᒃᑯᑎᒍ, ᒐᕙᒪᕗ ᐃᑲᔪᖅᑐᐃᕙᑦᑐᖅ ᐸᐃᕆᕕᓕᕆᓂᕐᓄ ᐱᕙᓪᓕᐊᑎᑦᓯᓂᕐᒥ ᐊᒥᓱᑎᒍᑦ, ᐅᓱᐊ 
ᐃᓚᒋᓕᐅᑎᓪᓗᒋ. 
 

• ᓚᐃᓴᓐᓯᖃᖅᑐᑎ ᐸᐃᕆᕖᑦ ᒪᓕᑦᓯᐊᕆᐊᖃᖅᑐᑎ ᐊᑐᐊᒐᕐᓂᒃ ᐱᓕᕆᐊᖃᖅᑎᑦᓯᒋᐊᖃᕐᓂᕐᓄ ᐊᒻᒪᓗ 
ᐊᑦᑕᓇᖅᑐᒦᑦᑕᐃᓕᒋᐊᖃᕐᓂᕐᒧ. 

 
• ᒐᕙᒪᖃᒃᑯᑦᑎᒍ ᓱᕈᓯᓛᓂᒃ ᐱᓕᕆᔾᔪᑎᐅᔪᑦ ᐃᑲᔪᖅᓯᒍᑎ ᓱᕈᓯᕐᓂ ᐊᑦᑕᓇᖅᑐᒦᑦᑐᓂ. 

 
• ᐱᒋᐊᕈᑎᒃᓴᓂ ᐊᑭᓕᐅᑎᖃᑦᑎᒃᓯᓂᕐᒥ ᐸᐃᕆᕕᒃᑲᓂᕐᓂ ᒪᑐᐃᖅᓯᒍᓐᓇᖁᓪᓗᒋ, ᐊᒻᒪᓗ 

 
• ᐃᓄᓯᖃᑦᓯᐊᖁᓪᓗᒋ ᓱᕈᓰᑦ ᐱᓕᕆᐊᖅ, ᓲᕐᓗ ᐃᓚᒋᓄ ᐅᐸᒐᐅᔪᓐᓇᑐᖅ ᐃᓪᓗᐃᑦ, ᓴᔾᔨᔪᓄ 

ᓂᕿᑦᓯᐊᕙᓕᕆᓂᖅ ᐊᒻᒪᓗ ᐅᖃᓕᒫᕆᐅᒃᓴᕈᓐᓇᖁᓪᓗᒋ. 
 
ᐅᓂᒃᑳᑦ ᐊᑐᐃᓐᓇᖃᓚᐅᕐᒥᔪᑦ ᑐᓴᕋᒃᓴᓪᓗᐊᑕᐅᔪᓂᒃ ᓄᑕᖅᑲᓄᑦ ᐱᕙᓪᓕᐊᒃᓵᓪᓕᕈᑎᐅᔪᓂᒃ ᓄᓇᕗᒻᒥ, ᒪᓕᑦᑐᒋᑦ 
ᐊᑕᐅᓯᐅᙱᑦᑐᑦ ᐊᖏᕈᑎᑦ ᐃᓕᓐᓂᐊᒃᓵᓕᕈᑎᓄᑦ ᐊᒻᒪ ᓄᑕᖅᑲᓕᕆᓂᕐᒧᑦ ᓄᓇᕗᑦ ᒐᕙᒪᒃᑯᑦ 
ᐊᑎᓕᐅᓚᐅᖅᓯᒪᔭᖏᓐᓂᑦ ᒫᑦᑎᒥ 2003.  

ᐅᓂᒃᑳᓕᐊᖑᔪᖅ 2002-03ᒧᑦ, ᓯᕗᒧᐊᓐᓂᖃᐅᓚᐅᕐᒥᔪᖅ ᐅᖃᐅᓯᐅᓪᓗᐊᖅᑐᓂᒃ. ᐅᓄᖅᓯᒋᐊᖅᑕᐅᓯᒪᓚᐅᖅᑐᑦ 
ᐱᓕᕆᐊᒃᓴᐃᑦ 22%ᖏᑦ ᐅᖓᑖᓄᑦ ᑐᕋᖓᓪᓗᑎᒃ ᐸᐃᕆᕕᐅᓕᓵᖅᑐᓄᑦ ᑎᓴᒪᓄᑦ, ᐱᖓᓱᓪᓗ 
ᐃᓕᓐᓂᐊᒃᓵᓕᔪᓄᑦ ᐸᐃᕆᕕᑦ, ᐊᑕᐅᓯᕐᓗ ᓚᐃᓯᓐᓯᑖᖅᑐᓂ ᐃᓕᓐᓂᐊᕇᖅᑐᓄᑦ ᐊᒻᒪ ᐊᑕᐅᓯᕐᒥᒃ ᐊᖏᕐᕋᒥ 
ᐸᐃᕆᑦᑎᓂᕐᒧᑦ. ᓄᑕᖅᑲᓄᓄᑦ ᐸᐃᕆᕕᑦ ᐃᓂᖃᕐᓂᕆᔭᖏᑦ ᐅᓄᖅᓯᒋᐊᓚᐅᕐᒥᔪᑦ 149ᓂᒃ 2001-2002ᒥᑦ 
2002-2003ᒧᑦ ᐅᓄᖅᓯᒋᐊᕐᓂᖃᖅᑐᓂ 16%ᒥᒃ. 
 
ᐅᖃᖅᑎ, ᐅᓂᒃᑳᑦ ᓇᓗᓇᐃᕆᓯᒪᔪᑦ ᐅᓄᖅᑐᓂᒃ ᐱᓕᕆᐊᖑᓚᐅᖅᑐᓂᒃ ᐱᔨᑦᑎᕋᐅᑎᓂᓪᓗ ᐃᓅᓱᓐᓂᖅᓴᓄᑦ 
ᓄᑕᖅᑲᓄᑦ ᓄᓇᕗᒻᒥ ᑮᓇᐅᔭᖃᖅᑎᐸᑦᑕᑎᓐᓂᒃ ᒐᕙᒪᒃᑯᑎᒍᑦ ᑎᒥᐅᔪᑎᒍᓪᓗ. ᑕᑯᑎᑦᑎᔪᖅ ᖃᓄᖅ 
ᐱᓕᕆᕙᓪᓕᐊᓂᑦᑎᓐᓂᒃ ᐋᖅᑭᑦᑕᐅᑐᐃᓐᓇᖅᐸᓚᐅᖅᑑᒐᓗᐊᓂᑦ ᐃᓂᓪᓚᖓᑦᑎᐊᓂᖅᓴᐅᓕᖅᑐᑎᒃ 
ᐃᑲᔪᖅᓱᓂᖅᓴᓂᒃ ᓄᑕᖅᑲᐃᑦ ᐱᕙᓪᓕᐊᒃᓵᓕᓂᑦᑕᖏᓐᓄᑦ. 
 
ᓄᓇᕗᑦ ᒐᕙᒪᒃᑯᑦ ᑮᓇᐅᔭᖅᑑᑎᖃᓚᐅᖅᑐᑦ $4 ᒥᓕᐊᓐ ᐅᖓᑖᓄᑦ ᓄᑕᖅᑲᓕᕆᓂᕐᒧᑦ 2002-03ᒥ. ᐅᑯᐊ 
ᐅᓂᒃᑳᑦ ᑕᑐᑎᑦᓯᑐᐃᓐᓇᖏᑦᑐᑦ ᖃᓄᖅ ᐊᑐᖅᑕᐅᓚᐅᕐᓂᖏᓐᓂᒃ ᑭᓯᐊᓂᑦᑕᐅᖅ ᓱᒻᒪᑦ ᐊᒻᒪᓗ 
ᖃᓄᐃᒍᑕᐅᓯᒪᓂᖏᓐᓂᒃ. ᑭᓇᑐᐃᓐᓇᕐᒧᑦ ᐱᓕᕆᐊᖃᖅᐸᑦᑐᓄᑦ ᓄᑕᖅᑲᓂᒃ ᐊᕕᒃᑐᖅᓯᒪᔪᖁᑎᑦᑎᓐᐹᑦᑕᑐᖅᑐᑦ 
ᐊᓲᑎᖃᑦᑎᐊᖅᑐᖅ ᐅᖃᓕᒫᖅᑕᐅᒐᔭᕈᑎᒃ ᑕᐃᒪᓐᓇᓗ ᑲᔪᖏᖅᓴᕈᒪᒐᔭᖅᑐᒋᑦ. ᖁᔭᓐᓇᒦᒃ ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᑉ ᐅᖃᐅᓯᖓ 030 - 2(2): ᐲᐹᑎ-ᐊᓯᒃ ᑕᑯᔭᒐᖃᕐᕕᖕᒥ ᐃᓄᐃᑦ ᓴᓇᐅᒐᖏᑦ ᑕᑯᒃᓴᐅᓂᖏᑦ 
 
ᐊᖏᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᓵᔨᑎᒍᑦ): ᐅᖃᖅᑎ, ᖁᕕᐊᓱᒃᑐᖓ ᓇᓗᓇᐃᕆᒋᐊᒥᒃ ᑲᑎᒪᔨᐅᖃᑎᒃᑲᓄᑦ 
ᓯᕗᓪᓕᖅᐹᖓᓐᓂᒃ ᑕᑯᔭᒃᓴᖃᓛᕐᓂᖓᓐᓂᒃ ᓄᓇᕗᑦ ᒐᕙᒪᒃᑯᑦ ᓄᐊᑉᐸᓪᓕᐊᓯᒪᔭᖏᓐᓂᒃ ᓴᓇᐅᒐᕐᓂᒃ ᐅᒃᑯᐃᕐᓗᓂ 
ᓅᕕᐱᕆ 24ᒥ ᐲᐹᑎ-ᐃᓯᒡ ᑕᑯᔭᒐᖃᕐᕕᖓᓂ ᓴᓕᒻ, ᒫᓴᑑᓯᔅᒥ. 
 
ᑕᐃᔭᐅᓂᖃᖅᑐᓂ ᓄᓇᕗᑦ: ᐅᓪᓗᒥᓂᓴᐅᔪᑦ ᓴᓇᙳᐊᒐᐃᑦ ᐅᑭᐅᖅᑕᖅᑐᒥ ᑕᑯᒃᓴᐅᑎᑕᐅᓂᖃᕐᓂᐊᖅᑐᑦ ᔮᓄᐊᕆ 
30, 2005 ᑎᑭᒐᓱᐊᕐᓂᖓᓄᑦ, ᐊᒻᒪᓗ ᑕᑯᒃᓴᐅᑎᑕᐅᔪᑦ 50 ᐅᖓᑖᓃᑦᑐᑎᒃ; ᓴᓇᙳᐊᒐᐃᑦ, ᐊᓕᒍᐃᑦ, 
ᖃᓪᓗᓇᖅᑕᑦ, ᐊᔾᔨᙳᐊᓪᓗ ᐊᒻᒪ ᖃᕆᑕᐅᔭᑎᒍᖅᑐᑦ. ᑕᑯᒃᓴᐅᑎᑦᑎᓂᖅ ᐃᓂᓪᓚᖓᓂᖃᖅᑐᖅ ᖃᓄᐃᒍᓯᖏᑕ 
ᐃᓄᐃᑦ ᓯᓚᕐᔪᐊᖅ ᐱᓪᓗᒍ ᐊᒻᒪ ᐅᑉᐱᕐᓂᖅ, ᐃᓚ�ᓗ, ᐊᓐᒪ ᑕᐃᒪᙵᓂᑦ ᓴᖅᑭᑎᑦᓯᔾᔪᑕᐅᖃᑦᑕᖅᓯᒪᔪᑦ, 
ᖃᖓᒃᑯᓪᓗ ᐅᑭᐅᒥ ᓇᒦᓐᓂᖏᑕᓗ. ᑎᑭᓵᒃᓴᔭᐃᑦ ᑕᖅᓴᖃᐅᑦᑎᐊᖅᑐᑦ, ᐅᖃᐅᓯᖅᑕᖃᖅᑐᑎᒃ ᐊᑕᐅᓯᐅᙱᑦᑐᓂᒃ 
(ᐃᓄᒃᑎᑐᑦ, ᖃᓪᓗᓈᑎᑐᑦ ᐊᒻᒪ ᐅᐃᕖᑎᑐᑦ) ᓴᓇᔭᐅᓯᒪᓕᖅᑐᑦ ᐱᖃᓯᐅᑎᔭᐅᓪᓗᑎᒃ ᑕᑯᒃᓴᐅᑎᑦᓯᓂᐅᔪᒧᑦ, 
ᐊᒻᒪᓗ ᑕᑯᔭᒐᖃᕐᕕᖕᒥᐅᑦ ᐊᑕᓯᐅᙱᑦᑐᓂᒃ ᑲᒪᒋᔭᖃᓛᕆᓪᓗᑎᒃ ᑭᒃᑯᓕᒫᓄᑦ ᑐᕌᖓᔪᓂᒃ 
ᐱᓂᐊᕐᓂᐅᒐᔭᖅᑐᓂᓪᓗ ᐃᓄᐃᑦ ᓴᓇᐅᒐᖏᓐᓂᒃ ᐃᓕᖅᑯᓯᖓᓂᓪᓗ. 
 
ᐅᖃᖅᑎ, ᑕᒪᓐᓇ ᑕᑯᒃᓴᐅᑎᑦᑎᓂᐅᔪᖅ ᐅᑭᐅᓄᑦ ᒪᕐᕉᓐᓄᑦ ᐸᕐᓈᖑᓯᒪᓕᖅᑐᖅ ᐱᓕᕆᖃᑎᒌᑉᐸᑦᑐᑎᒃ 
ᐃᓕᖅᑯᓯᓕᕆᔨᒃᑯᑦ ᐊᒻᒪ ᐲᐹᑎ-ᐊᓯᒡ ᑕᑯᔭᒐᖃᕐᕕᒃᑯᑦ, ᐊᑕᓪᓗᐊᕕᑦᑐᓂ ᓄᓇᕗᑦ ᐃᖣᓐᓈ ᑕᑯᓪᓗᒍ--ᓂᐅ 
ᐃᓐᒋᓕᓐᓗ ᐃᓕᖅᑯᓯᓕᕆᓂᕐᒧᑦ ᒪᑭᒪᔾᔪᑎᓕᕆᓂᕐᒧᓪᓗ ᐱᓇᓱᐊᒐᐅᔪᒥᒃ. 
 
ᑕᒪᓐᓇ ᐱᓇᓱᐊᒐᐅᔪᖅ ᑐᑭᒧᐊᒃᑎᑕᐅᓯᒪᔪᖅ ᐊᖅᑯᑕᐅᓪᓗᑎᒃ ᑲᓇᑕᐅᑉ ᒐᕙᒪᒃᑯᖓᑕ ᐊᓪᓚᕝᕕᖓᑦ ᓂᐅ 
ᐃᓐᒋᓕᓐᒥ ᐊᒻᒪᓗ ᐃᓚᒋᔭᐅᓪᓗᑎᒃ ᓄᓇᕗᒻᒥ ᐊᕙᑎᓕᕆᔨᒃᑯᑦ, ᐊᒻᒪᓗ ᓄᓇᕗᑦ ᑐᙵᕕᒃᑯᑦ 
ᑲᔪᖏᖅᓴᐅᑕᐅᓇᓱᑦᑐᓂ ᓄᓇᕗᑦ ᑮᓇᐅᔭᓕᐅᕈᑎᖃᕋᓱᓐᓂᒧᓪᓗ ᓂᐅ ᐃᓐᒋᓕᓐᒥ. 
 



ᐱᖓᔪᐊᑦ, ᓄᕕᐱᕆ 24, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    

ᑕᒪᓐᓇ ᑕᑯᒃᓴᐅᑎᑦᑎᓂᐅᔪᖅ ᖃᐅᔨᒃᑲᐃᓪᓗᐊᕐᒥᔪᖅ ᐃᓚᐅᓪᓗᐊᕐᓂᖏᓐᓂᒃ ᐃᓄᐃᑦ ᓴᓇᙳᐊᖅᑎᑦ, ᐃᓅᓱᑦᑑᒍᑎᒃ 
ᐃᓐᓇᐃᓪᓗ, ᐱᐅᓕᐊᖑᓇᓱᓐᓂᖏᓐᓄᑦ ᖁᕕᐊᓲᑕᐅᓂᖏᑕᓗ ᐃᓄᐃᑦ ᐃᓕᖅᑯᓯᖓᑦ ᐱᐅᓯᑐᖃᖏᓪᓗ. 
 
ᐅᖃᖅᑎ, ᑕᒪᓐᓇ ᑕᑯᒃᓴᐅᑎᑦᑎᓐᓇᐅᓂᐊᖅᑐᖅ ᑕᑯᔪᒪᔭᑦᑎᓐᓂᒃ ᓯᕗᓂᒃᓴᒧᑦ ᓴᙱᓂᖅᓴᐅᔪᓐᓇᖁᓪᓗᒍ 
ᑮᓇᐅᔭᓕᐅᕐᕕᐅᖃᑦᑕᕈᓐᓇᖁᓪᓗᒍᓗ ᓄᓇᕗᑦ, ᖃᐅᔨᒪᓪᓗᖓᓗ ᓄᓇᕗᒻᒥᐅᑦ ᐅᐱᒋᔭᖃᕈᓐᓇᖅᑐᑦ ᑕᒪᑐᒥᖓ 
ᐱᓕᕆᐊᕆᔭᐅᓯᒪᓕᖅᑐᒥᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᐃᑦ ᐅᖃᐅᓯᖏᑦ. ᐅᓪᓗᒥ ᑲᑎᒪᒡᔪᑎᒃᓴᐃᑦ. ᑲᑎᒪᒡᔪᑎᒃᓴᖅ 3. ᒪᓕᒐᓕᐅᖅᑏᑦ 
ᐅᖃᐅᓯᖏᑦ. ᐊᓚᕋᓚᒃ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 051 - 2(2): ᑭᕙᓪᓕᕐᒧᑦ ᐅᒥᐊᕐᔪᐊᒃᑯᑦ ᑎᑭᑎᑦᑎᖃᑦᑕᕐᓂᕆᔭᖓ ᐊᓯᔾᔨᖅᑐᖅ 
 
ᐊᓚᕋᓚᒃ: ᐅᓪᓗᒥ ᓇᖏᖅᓯᕗᖓ ᐃᓚᓕᐅᔾᔨᒍᒪᓪᓗᖓ ᓂᐱᒃᑯᑦ ᐃᑲᔪᖅᑐᐃᓂᕐᒥᒃ ᐊᒥᓱᓄᑦ ᓄᓇᖃᑦᑎᐅᔪᓄᑦ 
ᑭᕙᓪᓕᕐᒥ ᓂᓪᓕᐊᔾᔪᑎᖃᑦᑐᑦ ᓇᓗᓇᖏᑎᐊᖅᑐᒃᑯᑦ ᑕᒪᑐᒧᖓ ᐊᕐᕌᒍᑕᒫᑦ ᐅᒥᐊᓪᔪᐊᒃᑯᑦ ᑎᑭᖃᑦᑕᕐᓂᖅ 
ᓄᓇᓕᓐᓄᑦ. 
 
ᐊᒃᑐᐊᓂᐅᔪᑦ ᓄᓇᓕᓐᓄᑦ ᑭᕙᓪᓕᕐᒥ ᐊᒻᒪᓗ ᒫᓂᑑᐸᒥᐅᓄᑦ ᐊᒥᓱᐊᓗᓐᓄᑦ ᐊᕐᕌᒍᓄᑦ ᐱᓕᕆᐊᖑᓯᒪᓂᖃᒻᒪᑦ 
ᐃᓂᓪᓚᒃᑕᐅᓇᓱᐊᖅᑐᓂ. ᐱᓕᕆᒻᒪᕆᖃᑦᑕᓂᒃᑯᑦ ᒪᐃᔭᐃᑦ, ᓇᒻᒥᓂᖅ ᐃᖅᑲᓇᐃᔭᕐᕕᓖᑦ ᑲᑐᔾᔨᖃᑎᒌᖏᑦ, ᐊᒻᒪᓗ 
ᐃᒻᒥᐊᒃᑯᑦ ᓇᒻᒥᓂᖃᑦᑎᐅᔪᑦ ᐱᕈᐃᒍᓐᓇᓚᐅᖅᑐᑦ ᐱᓕᕆᑦᑎᐊᕐᓂᕐᒥᒃ, ᐃᖏᕐᕋᖃᑦᑕᓂᕐᒧᑦ, ᐊᒻᒪᓗ 
ᒪᑭᒪᐅᑎᖃᕐᓂᕐᒧᑦ ᐱᓕᕆᖃᑎᒌᓐᓂᕐᒥᒃ ᒫᓂᑑᐸᒥᐅᑕᓂᒃ. 
 
ᑭᕙᓪᓕᕐᒥᐅᑦ ᖁᐊᖅᓵᓚᐅᕐᒪᑕ ᐅᖃᐅᔾᔭᐅᒐᑦᑕ ᒐᕙᒪᒃᑯᓐᓂᑦ ᓄᓇᕗᒻᒥ ᐅᒥᐊᕐᔪᐊᒃᑯᑦ ᑎᑭᑎᑦᑎᖃᑦᑕᕐᓂᕆᔭᕗᑦ 
ᐊᓯᔾᔨᕐᓂᐊᕐᓕᕐᓂᖓᓂᒃ. ᑕᑯᓚᐅᖏᓇᑦᑕ ᖃᓄᖅ ᑕᒪᓐᓇ ᐅᕙᑦᑎᓐᓂᒃ ᐃᑲᔫᑎᖃᕐᓂᐊᕐᒪᖔᖅ. ᐃᓛᓪᓕ, ᒐᕙᒪᒃᑯᑦ 
ᓄᓇᕗᒻᒥ ᐊᔪᖅᑎᐊᖅᓯᒪᔪᑦ ᐅᕝᕙᓘᓐᓃᑦ ᓇᓗᓇᐃᖅᓯᒍᒪᖏᑦᑐᑦ ᐃᓄᓐᓄᑦ ᑭᕙᓪᓕᕐᒥᐅᑕᓄᑦ ᐊᓯᔾᔨᕈᑎᒋᔭᐅᔪᒥᒃ. 
 
ᒐᕙᒪᒃᑯᑦ ᕿᒥᕐᕈᔭᕆᐊᖃᑦᑐᑦ ᑕᒪᑐᒥᖓ, ᒪᑭᑎᒃᑲᓐᓂᕆᐊᖃᑦᑕᕗᑦ ᐊᑐᖃᑦᑕᖅᑕᕗᑦ, ᒪᑭᒪᐅᑎᖃᕐᓂᕐᒧᑦ, ᐊᒻᒪᓗ 
ᓂᐅᕐᕈᑎᖃᖃᑦᑕᕐᓂᕐᒧᑦ ᐊᒃᑐᐊᓂᕆᔭᕗᑦ ᖂᔾᔪᐊᕌᓗᒻᒥᐅᑕᓂᒃ ᐊᒻᒪᓗ ᐊᓯᖏᑦ ᒫᓂᑑᕙᒥ ᓄᓇᓖᑦ. 
ᐃᓱᒪᒋᔭᐅᑦᑎᐊᕐᓚᐅᕐᓕᑐᒪᓐᓇ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐲᑕᓴᓐ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 052 - 2(2): ᕿᑎᕐᒥᐅᓂ ᑕᑯᒃᓴᐅᑎᑦᑎᓂᖅ 
 
ᐲᑕᓴᓐ: ᖁᐊᓇᖅ, ᐅᖃᖅᑏ. ᖁᕕᐊᓪᓚᕆᒃᑐᖓ ᓇᖏᖅᓯᒍᓐᓇᕋᒪ ᐅᓪᓗᒥ ᐊᒻᒪᓗ ᑐᓴᖅᑎᓪᓗᒋ ᒪᓕᒐᓕᐅᖅᑏᑦ 
ᐃᖃᓗᒃᑑᑎᐊᕐᒥᐅᑦ ᑕᑯᒃᓴᐅᑎᑦᑎᓂᖃᓛᕐᒪᑕ ᓴᓇᓂᕐᒧᑦ ᐱᒋᐊᕐᓗᑎᒃ ᕕᕝᕗᐊᓕ 14 ᑎᑭᓪᓗᒍ 17, 2005.  
 
ᕿᑎᕐᒥᐅᑦ ᐊᖏᕐᕋᕆᔭᐅᒻᒪᑦ ᐃᓚᖏᓐᓄᑦ ᓄᓇᕗᒻᒥ ᐊᒃᓱᕈᓐᓂᖅᐹᖑᔪᓄᑦ ᓇᒻᒥᓂᖃᑦᑎᐅᔪᓄᑦ. ᐃᓚᖏᑦ 
ᓄᓇᖃᑦᑎᐅᔪᑦ ᐱᓕᕆᔪᓂ ᐊᖏᔪᒻᒪᕆᐊᓘᔪᑦ ᐊᒻᒪᓗ ᒪᑭᑕᑦᑎᐊᖅᑐᑎᒃ ᑯᐊᐳᕇᓴᙳᔪᑦ ᐱᖁᑎᖃᑦᑐᑎᒃ 
ᒥᓕᐊᖏᓐᓃᑦᑐᓂᒃ. 

ᐃᓚᖏᑦ ᒥᑭᔫᑎᐅᒐᓗᐊᖅᑐᑎᒃ ᓇᒻᒥᓂᖃᑦᑎᐅᔪᑦ ᓴᓇᖃᑦᑕᖅᑐᑦ ᐊᒻᒪᓗ ᐊᓐᓄᕌᓕᐅᖅᐸᑦᑐᑎᒃ. ᐊᓯᖏᑦ 
ᓴᓇᖃᑦᑕᖅᑐᑦ ᐊᑦᑐᐊᓂᖃᑦᑐᑎᒃ ᓄᓇᒧᑦ ᐱᓕᕆᔨᐅᓪᓗᑎᒃ ᐱᓕᒻᒪᒃᓯᒪᓂᒃᑯᑦ ᐊᐅᓚᕈᔾᔨᔨᐅᓪᓗᑎᒃ 
ᐳᓚᕋᖅᑐᓕᕆᓂᕐᒥ ᐊᒻᒪᓗ ᐊᑭᓖᓯᒪᓂᒃᑯᑦ ᐊᖑᓇᓱᒃᑎᑦᑎᖃᑦᑕᓂᒃᑯᑦ. 
 
ᕿᑎᕐᒥᐅᓂ ᑕᑯᒃᓴᐅᑎᑦᑎᓂᖅ ᐋᖅᑭᒃᑕᐅᓚᐅᖅᓯᒪᔪᖅ 2000-ᒥ ᑕᑯᒃᓴᐅᑎᑦᑎᓂᐅᓪᓗᓂ ᓇᒻᒥᓂᖃᑦᑎᐅᔪᓂᒃ 
ᐊᒻᒪᓗ ᑮᓇᐅᔭᓕᐅᕈᑕᐅᓇᓱᐊᖅᑐᓂᒃ ᕿᑎᕐᒥᐅᓂ ᐊᒻᒪᓗ ᐃᓂᖃᑦᑎᑦᑎᓂᐅᓪᓗᓂ ᖃᐅᔨᖃᑦᑕᐅᑎᓂᕐᒧᑦ ᐊᒻᒪᓗ 
ᓇᓗᓇᐃᖅᓯᓂᕐᒧᑦ ᓇᒻᒥᓂᖃᑦᑎᐅᔪᓄᑦ ᓄᓇᓕᓐᓂ ᐱᓕᕆᖃᑎᒌᒍᓐᓇᓂᕐᒥᓪᓗ, ᐊᒻᒪᓗ ᑮᓇᐅᔭᓕᐅᕋᓱᐊᖅᑎᓄᑦ. 
 
ᖄᒃᑲᓐᓂᐊᒍᑦ, ᐅᖃᖅᑏ, ᑕᑯᒃᓴᐅᑎᑦᑎᖃᑦᑕᕐᓂᖅ ᐃᓅᓱᒃᑐᓂᒃ ᐊᒻᒪᓗ ᐃᓐᓇᑐᖃᕐᓂᒃ 
ᐱᓕᕆᖃᑎᖃᑦᑎᑦᑎᒍᓐᓇᖃᑦᑕᖅᑐᖅ ᖃᐃᓯᒪᔪᓂᒃ ᐃᓕᒃᑲᓐᓂᖁᓪᓗᒋᑦ ᓂᐅᕕᐊᒃᓴᕆᔭᐅᔪᓂᒃ ᐊᒻᒪᓗ 
ᐱᓕᕆᔨᔾᔪᑎᓄᑦ. ᐃᓅᓱᒃᑐᓄᓪᓕ, ᐱᕕᖃᕝᕕᐅᒍᓐᓇᑎᐊᕐᒪᑦ ᐃᓱᒪᔅᓴᖅᓯᐅᕈᑕᐅᓗᓂ ᓇᒻᒥᓂᖅᑖᕈᓐᓇᓂᕐᒧᑦ 
ᖃᖓᑐᐃᓐᓇᖅ. 
 
ᐊᒥᓱᑦ ᒪᓕᒐᓕᐅᖅᑏᑦ ᓂᓪᓕᐅᑎᖃᖅᓯᒪᔪᖅ ᒪᓕᒐᓕᐅᖅᕕᒻᒥ ᑲᑎᒪᑎᓪᓗᒋᑦ ᐃᑉᐱᒍᓱᑦᑎᐊᓂᖅᓴᐅᓂᕐᒥᒃ 
ᓇᒻᒥᓂᖃᕐᓂᕐᒥᒃ ᓄᓇᕗᒻᒥ. ᐊᖏᖃᑎᒋᔭᕋ, ᐊᒻᒪᓗ ᐃᓱᒪᓪᓗᖓ ᐱᒻᒪᕆᐅᒋᐊᖓᓂᒃ ᑐᓴᐅᒪᑎᑦᑎᑦᑎᐊᕐᓗᑕ 
ᐃᓅᓱᒃᑐᖁᑎᑦᑎᓐᓂᒃ ᐱᕕᒃᓴᖅᑕᖃᒻᒪᑦ ᖃᓄᖅᑑᕈᑎᐅᒍᓐᓇᖅᑐᓂᒃ ᑕᖅᑳᓂ ᐊᓯᐊᓂ 
ᒐᕙᒪᓕᕆᔨᑐᐃᓐᓇᑲᓐᓂᕐᓂᒥᒃ ᖃᐅᔨᒪᔭᐅᔪᑎᒍᑦ ᒐᕙᒪᒃᑯᑦ ᓄᓇᕗᒻᒥ. 
 
ᐅᑉᐱᕈᓱᙱᓐᓇᒪ ᐱᓕᕆᐊᖓ ᓄᓇᕗᑦ ᓄᐃᑦᑎᓂᐊᕐᓗᑎᒃ ᐃᓘᓇᑎᒃ ᐸᐃᑉᐹᓕᕆᔨᑐᐃᓐᓇᐅᓗᑎᒃ. 
ᐃᑲᔪᕆᐊᖃᑦᑕᕗᑦ ᐃᓅᓱᒃᑐᕗᑦ ᐱᓕᒻᒪᒃᓴᒍᓐᓇᕐᓗᑎᒃ ᓇᒻᒥᓂᖅ ᐱᓕᕆᔪᓐᓇᖅᓯᕈᓪᓗᒋᑦ ᐊᒻᒪᓗ 
ᐃᖅᑲᓇᐃᔮᖅᑖᕐᓗᑎᒃ, ᑮᓇᐅᔭᓕᐅᕈᓐᓇᑎᐊᕐᓗᑎᒃ ᓄᓇᕗᒻᒥ, ᓴᖅᑮᔪᓐᓇᕐᓗᑎᒃ ᐱᕕᒃᓴᖃᕐᓂᐅᔪᒥᒃ ᐊᖏᕐᕋᒥᓄᑦ. 
 
ᑲᓇᑕᒥᓕᒫᐸᓗᒃ, ᖃᐅᔨᒪᔭᐅᒻᒪᑦ ᓇᒻᒥᓂᖃᕐᓂᐅᔪᖅ ᓴᖅᑮᖃᑦᑕᕐᒪᑕ ᐃᖅᑲᓇᐃᔮᓂᒃ ᐊᒻᒪᓗ ᑮᓇᐅᔭᖃᑦᑎᐊᕐᓂᕐᒥᒃ 
ᑲᔪᓰᓐᓇᑎᑦᑎᔪᖅ ᐃᑲᔪᕈᒪᑦᑎᐊᖅᑐᓂᒃ ᐊᒻᒪᓗ ᐃᓱᒪᔭᐅᑦᑎᐊᖅᑐᓂᒃ ᐃᓅᓯᓕᕆᓂᕐᒧᑦ ᐊᑦᑕᓇᐃᖅᓯᒪᓂᕐᒧᑦ. 
 
ᒫᓐᓇᐅᕋᑖᖑᔪᖅ, ᐅᓪᓗᖓ ᓴᖅᑭᑕᐅᔪᑦ ᓈᓴᐅᑎᖏᑦ ᑲᓇᑕᐅᑉ ᓴᖅᑮᓚᐅᖅᑐᑦ 2000-ᒥ, ᓄᓇᕗᑦ 
ᑮᓇᐅᔭᓕᐅᕋᓱᐊᕐᓂᖓ ᐊᑦᑐᖅᑕᐅᓂᖃᓚᐅᖅᑐᖅ 7.6 ᐳᓴᓐᒥᒃ ᑲᑕᑦᑐᓂ ᑮᓇᐅᔭᓕᐅᕋᓱᐊᕐᓂᕐᒧᑦ 
ᐱᕈᑉᐸᓪᓕᐊᓂᖓᓄᑦ. ᐱᕈᑉᐹᓕᐊᑦᑎᐊᖏᑎᓪᓗᒍ ᓯᕗᓂᕆᓂᐊᖅᑕᑎᓐᓄᑦ ᐃᓱᒫᓗᓇᖑᓱᒻᒪ ᑕᒪᓐᓇ 
ᑮᓇᐅᔭᓕᐅᑦᑎᐊᖏᓐᓂᐅᔪᖅ ᑕᐃᒪᐃᓕᖓᐃᓐᓇᓂᐊᖅᐸᑦ. 
 
ᖃᐅᔨᒪᔭᐅᑦᑎᐊᖅᑐᖅ, ᐅᖃᖅᑏ, ᑕᑎᖃᓗᐊᕐᓂᐅᔪᖅ ᐃᓘᓇᖏᑎᒍᑦ ᐱᓕᕆᕕᖏᑎᒍᑦ ᒐᕙᒪᒃᑯᑦ ᐃᖅᑲᓇᐃᔮᒃᓴᓂᒃ 
ᐱᑕᖃᑦᑎᑦᑎᖃᑦᑕᕐᓗᑎᒃ ᓴᖅᑮᖃᑦᑕᕐᒪᑦ ᑮᓇᐅᔭᓕᐅᖑᐊᕐᓂᕐᒥᒃ. ᓇᓪᓕᐊᑐᐃᓐᓇᖅ ᒐᕙᒪᐅᔪᖅ ᕿᒥᕐᕈᔪᖅ 
ᐊᑦᑐᐃᑲᒻᒪᓐᓂᐅᔪᒥᒃ ᐃᓚᖏᑦ ᐊᑐᐊᒐᐃᑦ ᐅᕝᕙᓘᓐᓃᑦ ᑖᒃᓰᔭᕈᑎᑦ ᐅᕝᕙᓘᓐᓃᑦ ᐊᑭᓕᐅᑎᐅᔪᑦ 
ᓇᒻᒥᓂᖃᑦᑎᐅᔪᓄᑦ. 
 
ᒐᕙᒪᒃᑯᑦ ᐃᑲᔪᕆᐊᖃᒻᒪᕆᑉᐳᑦ ᓇᒻᒥᓂᖁᑎᒋᓇᓱᑉᐸᓪᓕᐊᔭᑦᑎᓐᓂ ᐊᑐᐃᓐᓇᖃᖅᑎᑦᑎᐊᕐᓗᒋᑦ ᐱᒋᐊᕈᑎᒃᓴᓂᑦ 
ᐊᒻᒪ ᐅᐃᕆᓴᐅᑎᖃᖅᑎᑕᐅᓗᑎᑦ ᑖᒃᓯᔭᐃᔭᕈᑕᐅᕙᒃᑐᑦ ᐃᓚᓐᖓᕆᐊᕈᑎᖏᓐᓂᑦ. ᒐᕙᒪᒃᑯᓕᒫᖅ 
ᕿᒥᕐᕈᔭᕆᐊᖃᖅᐳᑦ ᐋᓐᓂᕈᑕᐅᕙᒃᑐᓂᑦ ᐊᑐᐊᒐᐃᑦ ᑖᒃᓰᓪᓘᓐᓃᑦ ᐊᑭᓖᑎᑦᑎᒍᑎᓪᓘᓐᓃᑦ ᐃᓚᖏᓐᓂᑦ 
ᓇᒻᒥᓂᕆᔭᐅᔪᓄᑦ. 
 
ᐅᖃᖅᑏ, ᐃᓘᓇᖏᓐᓄᑦ ᐊᖏᖅᑕᐅᔪᒪᓪᓗᖓ ᐱᐊᓂᒍᒪᓪᓗᖓ ᐅᖃᐅᓯᕆᔭᓐᓂᒃ.  
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎ ᐊᖏᖅᑕᐅᔪᒪᓪᓗᓂ ᐃᓘᓇᖏᓐᓄᑦ ᐱᐊᓂᒍᒪᓪᓗᓂ ᐅᖃᐅᓯᕆᔭᒥᓂᒃ. 
ᐋᒡᒑᖅᑐᖃᑉᐸ? ᐱᑕᖃᖏᒻᒪᑦ. ᐲᑕᓴᓐ, ᑲᔪᓯᒋᑦ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐱᒻᒪᕆᐅᕗᖅ ᓄᓇᕗᑦ ᒐᕙᒪᒃᑯᑦ ᒥᓇᕋᔭᕈᑎᒃ ᐅᖃᐅᓯᒃᓴᒥᒃ ᐋᑐᐊᒧᑦ 
ᐊᕕᒃᑐᖅᓯᒪᔪᓄᓪᓗ, ᐅᖃᐅᓯᐅᔪᖅ ᓴᐳᑎᓗᓂᒡᔪᒃ, ᓄᓇᕗᑦ  

ᐃᓚᒋᔭᐅᓪᓗᐊᕐᓂᖓᓂᒃ ᑲᓇᑕᒥ ᐊᒻᒪ ᐃᑲᔪᖅᑐᕆᐊᖃᕐᓂᐊᕐᓂᖏᓐᓂᒃ ᑮᓇᐳᔭᓂᓪᓗ ᐊᑐᕐᓗᑎᒃ ᒪᑭᒪᔾᔪᑎᑦᓴᕗᑦ 
ᐱᕙᓪᓕᐊᔭᐅᖁᓪᓗᒋᑦ. ᓱᓕᔪᖅᓴᕐᕚᓪᓕᓇᖅᑐᓂᓗ, ᐅᖃᖅᑎ, ᓄᓇᕗᑦ ᒐᕙᒪᒃᑯᑦ ᐅᖃᖅᓯᒪᔨᕐᓂᖏᓐᓂᒃ 
ᑮᓇᐅᔭᓕᐅᕈᑎᒃᓴᐃᑦ ᓯᕗᓪᓕᐅᔾᔭᐅᓚᖓᓂᖏᓐᓂᒃ ᑕᒪᑐᒪᓂ ᐃᓕᔭᐅᓯᒪᓂᑦᑎᓐᓂ. ᑭᓯᐊᓂ, ᐅᖃᖅᑎ, ᐱᓕᕆᓂᑦ 
ᐊᖏᓂᖅᓴᐅᒻᒪᑕ ᐅᖃᐅᓯᑐᐃᓇᐅᔪᓂᒃ. 
 
ᑭᑎᕐᒥᐅᓂ ᐸᕐᓇᐅᑎᖃᖅᓯᒪᔪᑦ ᑕᑯᒃᓴᐅᑎᑕᐅᓛᖅᑐᓂᒃ ᐃᖅᑲᓇᐃᔮᖑᕙᑦᑐᓂᒃ ᐊᓕᐊᓇᐱᒍᓱᑦᑎᐊᓚᐅᖅᑐᑦ 
ᓯᕗᓕᖅᑎᕗᑦ ᐊᒻᒪᓗ ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ ᒥᓂᔅᑕᖓᑦ ᐊᖏᓚᐳᕐᒪᑎᒃ ᑐᙵᓱᑦᑎᑕᐅᒐᒥᒃ 
ᐅᐸᓛᖁᓪᓗᒋᑦ ᑕᑯᒃᓴᐅᑎᑦᑎᓂᐅᔪᒧᑦ. ᐃᓚᐅᓂᐅᓴᕐᓂᖏᑦ ᑕᑯᑎᑦᓯᒻᒪᕆᑦᑐᖅ ᐃᓚᐅᓂᐅᔭᔪᓄᑦ 
ᑮᓇᐳᔭᓕᐅᕈᑎᖃᕋᓱᑉᐸᑦᑐᓄᓪᓗ ᕿᑎᕐᒥᐅᑦ, ᑕᐃᒪᓐᓇ ᐅᖃᖅᐸᓲᖑᒐᑦᑕ ᓄᓇᑦᑎᓐᓂ, ᒪᑐᐃᖓᑦᑎᐊᕐᒪᑦ 
ᓇᒻᒥᓂᖃᖅᑐᓄᑦ. ᓂᕆᐅᑦᑎᐊᖅᑐᒍᑦ ᐳᓚᕋᓛᕐᓂᖏᓐᓄᑦ ᕕᐳᐊᕆᐅᓕᖅᐸᑦ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᒃᓴᖏᑦ. ᐋᕆᐊᒃ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 053 - 2(2): ᑮᓇᐅᔭᖃᖅᑎᑦᑎᑲᓐᓂᕐᓂᖅ ᐃᒥᐊᓗᓕᕆᔨᑦ ᐋᖓᔮᕐᓇᖅᑐᓕᕆᔨᑦ 

ᑲᑎᒪᔨᕋᓛᖏᓐᓄᑦ 
 
ᐋᕆᐊᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᐅᖃᐅᓯᕆᔪᒪᓪᓗᒍ ᓄᓇᓕᓐᓂ ᐃᒥᐊᓗᓕᕆᔨᑦ. 
ᒪᕐᕉᓐᓂ ᓂᕈᐊᖅᑕᐅᕝᕕᒋᓯᒪᔭᓐᓂ ᕿᓄᐊᕆᔾᔪᑎᖃᖃᑦᑕᖅᓯᒪᓕᕐᒪᑕ ᐃᒥᐊᓗᓕᕆᓂᕐᒧᑦ ᐋᖓᔮᓐᓇᖅᑐᓕᕆᓂᕐᒧᓪᓗ 
ᑲᑎᒪᔨᕋᓛᖃᕈᒪᓪᓗᑎᒃ. ᐃᓕᓐᓂᐊᖅᑎᑦᑎᖃᑦᑕᕈᒪᓪᓗᑎᒃ ᐃᒥᐊᓗᓗᐊᕐᓂᐅᑉ ᐋᖓᔮᓐᓇᖅᑐᕐᓂᐅᓪᓗ ᒥᑦᓵᓄᑦ, 
ᑐᓴᖅᐸᑲᑦᑕ 90%ᖏᓐᓂ ᐃᒥᐊᓗᑦ ᐱᓂᕐᓘᑕᐅᓂᖅᐹᖑᕙᓐᓂᖓᓂᒃ. 
 
ᐃᒥᐊᓗᒻᒧᑦ ᐋᖓᔮᕐᓇᖅᑐᓄᓪᓗ ᑲᑎᒪᔨᐊᓛᑦ ᐃᓕᓴᐅᑎᖃᕐᓂᖅᓴᐅᕙᒃᑯᑎᒃ, ᓄᓇᓕᒻᒥᐅᑕᐃᑦ 
ᖃᐅᔨᒪᑦᑎᐊᓂᖅᓴᐅᖃᑦᑕᕋᔭᕐᒪᑕ ᐱᓇᐃᓗᑕᐅᕙᑦᑐᒥᒃ. ᐱᒃᑰᒥᓇᕋᔭᖅᑐᓂᓗ ᑮᓇᐅᔭᖅᑖᒃᑲᓐᓂᕋᔭᖁᓪᓗᒍ 
ᐃᒥᐊᓗᒻᒧᑦ ᐋᖓᔮᓐᓇᖅᑐᓄᓪᓗ ᑲᑎᒪᔨᕋᓛᖏᓐᓄᑦ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᒃᓴᖏᑦ, ᐹᓂᐸᔅ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 054 - 2(2): ᐃᒡᓗᔾᔪᐊᓄᑦ ᐸᕐᓇᐅᑎᑦ ᐃᑉᐱᐊᕐᔪᖕᒧᑦ 
 
ᐹᓂᐸᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐱᕕᖃᕋᓱᒃᓯᒪᕗᖓ ᐃᑲᕐᕋᕋᓴᓐᓄᑦ, ᐊᑕᐅᓯᐊᕐᓇᖓᓗ 
ᐱᓇᓱᒋᐊᖅᓯᒪᓪᓗᖓ, ᐊᒻᒪᓗ ᐊᑕᐅᓯᐊᕐᓇᖓ ᐅᓂᒃᑳᖃᑦᑕᖅᓯᒪᓪᓗᖓ ᐅᕙᓂ ᒪᓕᒐᓕᐅᕐᕕᖕᒥ 
ᓯᕗᒧᐊᖅᑎᓇᓱᑦᑐᒍ ᐱᒻᒪᕆᐅᒋᔭᐅᔪᖅ ᐃᑉᐱᐊᕐᔪᖕᒧᑦ. ᖁᕕᐊᓱᒻᒪᕆᓚᐅᖅᑐᖓ ᑕᒪᒃᑯᐊ 
ᓴᖅᑮᑎᑦᑎᒍᑕᐅᓪᓗᐊᑲᓪᓚᒃᓯᒪᒻᒪᑕ. ᓄᑖᖅ ᐋᓐᓂᐊᕐᕕᑦᓴᖅ ᐃᑉᐱᐊᕐᔪᖕᒧᑦ ᓴᖅᑭᕈᓗᑕᐃᓐᓇᓂᕐᒪᑦ ᒐᕙᒪᒃᑯᑦ 
ᐸᕐᓇᐅᑎᖓᓐᓂ ᐊᑭᑐᔫᑎᓄᑦ. 
 
ᐅᓪᓗᒥ ᓇᖏᖅᓯᕗᖓ ᖁᔭᓐᓇᒦᕈᒪᓪᓗᒍ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᒥᓂᔅᑕᖓᓐᓂᒃ 
ᐃᓱᒪᒃᓴᖅᓯᐅᕈᑎᖃᑦᑎᐊᕐᓂᕐᒪᑦ ᐱᔭᕆᑐᔪᒥᒃ ᐱᓕᕆᕝᕕᖃᖅᐸᓐᓂᖏᓐᓂᒃ ᐋᓐᓂᐊᖅᑐᓕᕆᔨᐅᔪᑦ ᐃᑉᐱᐊᕐᔪᖕᒥ. 
 
ᐅᖃᖅᑎ, ᑭᖑᓪᓕᕐᒥ ᑲᑎᒪᓂᖃᖅᑎᓪᓗᑕ ᐊᐅᓚᔨᔪᑦᓴᐅᕗᑎᑦ ᓵᑦᑎᓐᓄᐊᖅᓯᓚᐅᖅᓯᒪᒐᒪ ᐊᔾᔨᙳᐊᕈᓘᔭᕐᓂᒃ 
ᑕᑯᒃᓴᐅᑎᑦᑎᔪᓂᒃ ᓱᕈᑉᐸᓪᓕᐊᓯᒪᔪᒻᒪᕆᐅᓂᖓᓂᒃ ᐋᓐᓂᐊᕐᕕᐅᔪᖅ ᐃᑉᐱᐊᕐᔪᖕᒥ ᐊᒻᒪᓗ ᓂᓐᓂᐅᖅᐸᓐᓂᖏᓐᓄᑦ 
ᐃᖅᑲᓇᐃᔭᖅᑐᑦ. 
 
ᒪᓕᒐᓕᐅᖅᑎᐅᕙᓐᓂᓐᓂ ᑕᕝᕙᓂ ᑭᖑᓪᓕᐅᓚᐳᖅᑐᒥᓪᓗ, ᐊᒻᒪᓘᓐᓃᑦ ᓱᓕ ᐊᕕᓚᐅᖅᑎᓐᓇᑕ, ᑕᒪᓐᓇ 
ᐅᖃᐅᓯᕆᖃᑦᑕᖅᓯᒪᒐᒃᑯ ᐊᒥᓱᐃᖅᖢᖓ. ᖁᕕᐊᓱᒻᒪᕆᑦᑐᖓ ᒪᓕᒐᓕᐅᖅᑎᐅᖃᑕᐅᔪᑦ ᑕᕝᕙᓂ ᐃᓕᑕᖅᓯᓯᒪᒻᒪᑕ 
ᐋᓐᓂᐊᕐᕕᖃᕆᐊᖃᓪᓚᕆᓐᓂᖓᓂᒃ ᐃᑉᐱᐊᕐᔪᖕᒥ ᐊᒻᒪᓗ ᐃᑲᔪᖅᑐᖅᓯᒪᓂᖏᓐᓂᒃ  

ᓄᓇᓕᓐᓂᒃ. 2005-06ᒧᑦ ᐊᑭᑐᔫᑎᓄᑦ ᖃᑦᑎᐅᓂᖏᑦ ᓴᖅᑭᑕᐅᑐᐊᕋᒥᒃ ᐅᓪᓗᓂ ᐊᓂᒍᓵᖅᑐᓂ... . ᐅᖃᖅᑎ, 
ᐊᖏᖅᑕᐅᒃᑲᐃᓇᓱᑦᑐᖓ ᑕᒪᐃᓐᓄᑦ ᐅᖃᐅᓯᒃᓴᒃᑲ ᐱᐊᓂᕈᓐᓇᖁᓪᓗᒋᑦ. 
 
ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᐊᖏᖅᑕᐅᓇᓱᒻᒪᑦ ᑕᒪᒃᑭᓐᓄᑦ ᐱᐊᓂᓐᓂᐊᕐᒪᑦ ᐅᖃᐅᓯᒃᓴᖏᓐᓂᒃ. 
ᐋᒡᒑᖅᑐᖃᖏᑦᑐᖅ; ᑲᔪᓯᑐᐃᓐᓇᕆᑦ, ᐹᓂᐸᔅ. 
 
ᐹᓂᐸᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ, ᑲᑎᒪᔨᐅᖃᑎᒃᑲᓗ. ᖁᕕᐊᓱᒻᒪᕆᒃᑐᖓ ᑕᕝᕙᓂ ᒪᓕᒐᓕᐅᖅᑎᑦ 
ᐃᓕᑕᖅᓯᓯᒪᒻᒪᑕ ᓄᑖᒥᒃ ᐋᓐᓂᐊᕐᕕᖃᕆᐊᖃᓪᓚᕆᓐᓂᖓᓂᒃ ᐃᑉᐱᐊᕐᔪᖕᒥ ᐊᒻᒪ ᐃᑲᔪᖅᑐᐃᓂᖏᓐᓄᑦ 
ᓄᓇᓕᓐᓂᒃ. 
 
2005-06ᒧᑦ ᐊᑭᑐᔪᓄᑦ ᖃᑦᑎᐅᓂᖏᑦ ᓴᖅᑭᑕᐅᒐᒥᒃ, ᓈᒻᒪᒍᓱᓐᓇᑦᑎᐊᓚᐅᖅᑐᖅ ᑕᑯᓪᓗᓂ ᐊᑭᑐᔪᓄᑦ ᐸᕐᓇᐅᑎ 
ᐋᓐᓂᐊᖅᑐᓕᕆᔨᒃᑯᓐᓄᑦ ᑕᒪᑦᓱᒪᙵᑦ ᐱᖃᓯᐅᑎᓕᑕᐃᓐᓇᕐᓂᖏᓐᓄᑦ ᑕᒪᑐᒥᖓ ᐱᓕᕆᐊᖑᒋᐊᖃᓪᓚᕆᒃᑐᒥᒃ. 
 
ᖃᐅᔨᒪᖁᕙᒃᑲ ᓂᕈᐊᖅᑕᐅᕝᕕᒋᓯᒪᔭᒃᑲ ᐃᑉᐱᐊᕐᔪᖕᒥ ᐱᒻᒪᕆᐅᓂᖓᓂᒃ ᐱᓕᕆᖃᑎᒌᑦᓴᐃᓐᓇᕆᐊᖃᕐᓂᕗᑦ 
ᓄᓇᓕᐅᔪᑎᒍᑦ ᓴᖅᑭᑎᑦᓯᖃᑦᑕᕆᐊᖃᕐᓂᑎᓐᓂᒃ ᐃᓲᒫᓘᑕᐅᔪᓂᒃ, ᐱᓗᐊᖅᑐᒥᒃ ᐊᑦᑐᐃᓂᖃᖅᐸᑎᓪᓗᒋᑦ 
ᑎᒥᑦᑎᓐᓂᒃ ᖃᓄᐃᓐᓂᑎᓐᓂᓗ. 
 
ᐅᖃᖅᑎ, ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᒥᓂᔅᑕᐅᔪᖅ ᐱᓇᓱᒋᐊᖅᓯᒪᕗᖅ ᐃᓱᒫᓘᑎᑦᑎᓐᓂᒃ 
ᓴᖅᑭᑕᐅᓚᐅᖅᑐᓂᒃ: ᑮᓇᐅᔭᐃᑦ ᑐᖅᑯᖅᑕᐅᓯᒪᓕᖅᑐᑦ ᐱᓕᕆᐊᒃᓴᒧᑦ ᑕᒪᑐᒧᖓ ᐊᒻᒪ ᐸᕐᓇᐅᑎᓕᐅᕆᓂᖅ 
ᐱᒋᐊᖅᑕᐅᕙᓪᓕᐊᓚᖓᓕᕐᓂᖓᓂᒃ. ᐱᓕᕆᑦᑕᐃᓐᓇᓚᖓᕗᖓ ᑕᒪᓐᓇ ᐱᓕᕆᐊᒃᓴᖅ ᓯᕗᒧᐊᑦᑎᑕᐅᑦᑎᐊᖁᓪᓗᒍ. 
 
ᓂᕈᐊᖅᑕᐅᕝᕕᒋᓯᒪᔭᒃᑲ ᖁᓚᖁᙱᓚᒃᑲ ᐅᔾᔨᕈᓱᑦᑎᐊᓚᖓᓂᓐᓂᒃ ᑕᒪᑐᒪᐅᑉ ᐱᕙᓪᓕᐊᑎᒋᓂᖓᓂᒃ. 
ᓂᕆᐅᑦᑎᐊᖅᑐᖓ ᐅᓪᓗᒧᑦ ᒥᖤᔅᑕᓗ ᑕᒪᓐᓄᒃ ᓇᖏᖃᑎᒌᓛᕐᓂᑎᓐᓄᒃ ᒪᑐᐃᖅᓯᓗᓄᓪᓗ ᓄᑖᒥᒃ 
ᐋᓐᓂᐊᕐᕕᑦᓴᒥᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᒃᓴᖏᑦ., ᐊᖏᔪᖅᑳ ᐄᑐᐊ ᐲᑯ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 055 - 2(2): ᖁᔭᓐᓇᒦᖅᑕᐅᓂᖓ ᑭᐅᕆᓐ ᑕᓐᕕ 
 
ᐊᖏᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑐᓴᖅᑎᔪᒪᕙᒃᑲ ᒪᓕᒐᓕᐅᕐᕕᖕᒦᑦᑐᑦ ᒪᒃᑯᑦᑐᒥᒃ 
ᓂᕈᐊᖅᑕᐅᕝᕕᒋᓯᒪᔭᓐᓂ ᓄᓇᖃᖅᑐᒥᒃ ᐱᓕᕆᐊᒃᓴᒦᖃᑕᐅᔪᒥᒃ ᑲᓇᑕᒥ ᓄᓇᕐᔪᐊᒥᓗ ᐃᓅᓱᑦᑐᓄᓄᑦ. 
 
ᑭᐅᕆᓐ ᑕᓐ= ᐅᓪᓗᒥ ᐸᐅᓪ ᕆᕗᒦᑦᑐᖅ, ᐳᕆᑎᔅ ᑲᓚᒻᐱᐊᒥ. ᐱᓕᕆᖃᑕᐅᔪᖅ ᓄᑲᖅᑎᓄᑦ ᐃᓕᓴᕐᕕᖕᒥ; 
ᐃᑲᔪᖅᑎᐅᖃᑦᑕᖅᑐᓂ ᐃᒡᓗᕈᓯᖏᓐᓂ ᐊᒻᒪᓗ ᐱᓕᕆᖃᑕᐅᖃᑦᑕᖅᓯᒪᓪᓗᓂ ᓄᐊᓴᐃᓇᓱᑦᑐᓄᑦ ᑮᓇᐅᔭᕐᓂᒃ 
ᓄᓇᒋᔭᖓᓂ ᓂᕿᑖᕐᕕᖕᒧᑦ ᐊᔪᖅᓴᖅᑐᓄᑦ ᐊᒻᒪᓗ ᐃᓚᐳᕙᑦᑐᓂ ᓄᓇᓕᒻᒥ ᐱᕈᖅᓯᐊᑦᓴᓕᕆᓂᕐᒥᒃ. 
 
ᐅᖃᖅᑎ, ᑭᐅᕆᓐ ᐊᐅᓪᓚᓛᓕᕐᒥᔪᖅ ᐸᐅᓪ ᕆᕗᒧᑦ ᕿᓚᒥᒃᑯᑦ ᐊᐃ2ᐸᕆᓕᖅᑕᖓᓐᓂ ᐱᓕᕆᐊᕆᔭᒥᑕ ᐊᒻᒪ 
ᐊᐅᓪᓚᖃᑕᐅᓛᖅᑐᓂ ᑦᓴᐃᓇᒧᑦ. ᑦᓴᐃᓇᒥ, ᑭᐅᕆᓐ ᑐᔪᕐᒥᐊᕆᔭᐅᓛᖅᑐᖅ ᑦᓴᐃᓃᓯᓄᑦ ᖃᑕᙳᑎᒌᓄᑦ. ᑭᐅᕆᓐ 
ᐃᓕᓐᓂᐊᖅᐸᓪᓕᐊᔪᖅ ᑦᓴᐃᓃᓯᑎᑐᑦ ᑕᐅᕙᓃᔪᒫᓐᓂᐊᖅᑐᓂ ᑕᖅᑭᒐᓴᓐᓄᑦ. ᑦᓴᐃᓇᒥ, ᑭᐅᕆᓐ 
ᐃᖅᑲᓇᐃᔭᕈᒫᖅᑐᖅ ᐃᓕᓴᕐᕕᖕᒥ ᐃᓕᓴᐃᔨᐅᓂᐊᕐᓗᓂ ᖃᓪᓗᓈᑎᑐᑦ ᐊᒻᒪ ᐃᑲᔪᖅᑐᐸᓪᓗᓂ ᓄᓇᓕᒻᒥ 
ᐅᓂᖅᓯᐅᕈᑎᖃᖅᐸᓯᓐᓈᑦ ᐃᓕᖅᑯᓯᐅᔪᒥᒃ ᑲᓇᑕᒥ ᓄᓇᕗᒻᒥᓗ. 
 
ᐅᖃᖅᑎ, ᑭᐅᕆᓐ ᐃᓅᓱᑦᑑᓪᓗᓂ ᑭᒡᒐᑐᖅᑎᐅᕗᖅ ᓄᓇᕗᒻᒧᑦ ᑲᓇᑕᒧᓪᓗ. ᐃᓚᒋᙵ ᖁᔭᓐᓇᒦᕐᓗᑎᒍ ᑭᐅᕆᓐ 
ᑕᓐᕕ ᐊᒻᒪ ᑲᔪᓯᓂᖃᑦᑎᖃᓛᖁᓪᓗᒍ ᑲᓇᑕᒥ ᓄᓇᕐᔪᐊᒥᓗ ᐃᓅᓱᑦᑐᓄᑦ.  

ᐅᖃᖅᑎ, ᓇᐅᑦᓯᖅᑐᒻᒥᔭᕋ ᑭᐅᕆᓐ ᐊᓂᑯᓗᐊ ᓂᒃ, ᑕᒫᓃᑦᑐᖅ ᓴᐅᒥᑦᓯᐊᓯᓐᓂ, ᐱᔨᑲᑖᖑᖃᑕᐅᒻᒥᒻᒪᑦ ᑕᕝᕙᓂ 
ᐱᓇᓱᐊᕈᓯᑦᑎᓐᓂ ᒪᓕᒐᓕᐅᕐᕕᖕᒥ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᒃᓴᖏᑦ. (ᑐᓵᔨᒃᑯᑦ): . 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 056 - 2(2): ᐃᖃᓗᐃᑦ ᓄᓇᓕᐸᐅᔭᒃᑯᑦ ᓴᖅᑭᒍᓇᐅᔪᒥᒃ ᖃᐅᔨᓴᕐᓂᖅ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᒍᒪᕗᖓ ᐃᓕᑕᖅᓯᓗᖓᓗ ᐃᖃᓗᐃᑦ ᓄᓇᓕᐸᐅᔭᒃᑯᖏᓐᓂᒃ: 
ᒪᐃᔭᒥᒃ ᐊᒻᒪᓗ ᐊᐅᓚᑦᑎᔨᖏᓐᓂᒃ. ᒪᓕᒐᓕᐅᖅᑎᑦ ᑐᓴᓚᐅᖅᑐᑦᓴᐅᒻᒪᑕ ᐃᑉᐸᒃᓴᖅ ᐱᕙᓪᓕᐊᔪᒃᑯᑦ 
ᐅᓂᒃᑳᓕᐅᖅᓯᒪᔪᖃᓚᐅᕐᒪᑦ ᓄᓇᓕᐸᐅᔭᒃᑯᑦ ᕿᒥᕐᕈᑲᓐᓂᓕᕐᓂᖏᓐᓂᒃ ᑲᔪᓯᒍᓇᐅᓂᖓᓂᒃ ᖃᐅᔨᓴᓛᕐᓂᖏᓐᓂᒃ 
ᐃᑎᔪᒥ ᑐᓚᑦᑕᕐᕕᖃᓕᕋᔭᖅᐸᑦ ᑕᒫᓂ. 
 
ᖁᔭᓐᓇᒦᕈᒪᕙᒃᑲ ᐊᒻᒪ ᑲᔪᓯᑦᑎᐊᓛᖁᓪᓗᒋᑦ. ᓯᕗᒧᑦ ᐃᓱᒪᔪᒻᒪᕆᐅᒐᒥᒃ ᑭᓯᐊᓂ ᑕᐃᒪᓐᓇ ᓯᕗᓕᐅᕆᔪᓐᓇᖅᓯᒪᕗᑦ 
ᐱᓕᕆᐊᒃᓴᐅᔪᒥᒃ, ᓂᕆᐅᑦᑎᐊᖅᑐᖓᓗ ᐱᓕᕆᖃᑎᖃᖅᐸᓂᐊᓐᓂᓐᓂᒃ ᓱᓕ ᐊᒻᒪ ᐱᓕᕆᖃᑎᖃᖅᐸᒋᐊᒥᒃ 
ᒐᕙᒪᒃᑯᓐᓃᑦᑐᓂᒃ. ᓇᓗᙱᓚᖓ ᑕᒪᓐᓇ ᐱᓪᓗᒍ ᐅᕐᓂᒍᑎᒍᓐᓇᖅᐸᓂᐊᕐᓂᖏᑕ ᓇᓕᑐᐃᓐᓇᖏᓐᓂᒃ 
ᐱᖓᓲᔪᑎᒍᑦ ᒪᓕᒐᓕᐅᖅᑎᑦ ᐃᖃᓗᖕᓂ ᐃᑲᔪᖅᓱᖅᑕᐅᔪᒪᒍᑎᒃ ᖃᓄᕐᓘᓐᓃᑦ. 
 
ᐊᐱᕆᔪᒪᓪᓗᖓ ᒪᓕᒐᓕᐅᖅᑎᓕᒫᓂ ᖁᕕᐊᓲᑎᖃᕐᓗᑕ ᓄᓇᓕᐸᐅᔭᒃᑯᓐᓂᑦ. ᐱᖃᑎᒋᓚᐅᖅᓯᙵ 
ᖁᕕᐊᓲᑎᖃᑦᑎᓪᓗᖓ ᑖᒃᑯᓂᖓ ᐃᓱᒪᓚᐅᕐᓂᖏᓐᓄᑦ ᐊᒻᒪᓗ ᐃᒻᒪᖃᖃᐃ ᓄᖑᑎᕆᕚᓕᑎᑦᑎᓪᓗᑎᒃ 
ᐃᓚᖏᓐᓂᒃ ᐱᓕᕆᐊᒃᓴᐅᓚᐅᖅᑐᓂ ᑖᒃᑯᓇᙵᑦ ᒐᕙᒪᒃᑯᑦ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐅᓪᓗᒥᒧᑦ ᑲᑎᒪᒡᔪᑎᒃᓴᐃᑦ. ᑲᑎᒪᒡᔪᑎᒃᓴᖅ 4. 
ᑲᑎᒪᒡᔪᑎᒃᓴᖅ 5. ᑲᑎᒪᒡᔪᑎᒃᓴᖅ 6. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᓐᓇᖓᓄᑦ, ᑰᓕ. 
 

ᑲᑎᒪᒡᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 072 - 2(2): ᑭᐅᓂᐅᔪᑦ ᑐᒃᓯᕋᐅᑎᓄᑦ ᓈᒻᒪᒋᔭᐅᓂᕐᒧᑦ ᐅᕝᕙᓘᓐᓃᑦ ᕿᐱᓗᒃᑕᐅᓂᕐᒧᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᓪᓗᖓ ᒥᓂᔅᑕᒧᑦ ᑲᒪᒋᔭᖃᑦᑐᒧᑦ ᓄᓇᕗᒻᒥ 
ᐃᓪᓗᓕᕆᔨᕐᔪᐊᒃᑯᓐᓂᑦ, ᐃᑲᔪᕋᓱᐊᕈᒪᓪᓗᒍ ᐱᓕᕆᐊᕆᔭᒥᓂ ᐱᓕᕆᕕᖓᓂ. ᐃᒃᐸᒃᓴᖅ ᐅᖃᐅᓯᖃᖅᑎᓪᓗᑕ 
ᐃᒡᓗᓕᕆᔨᖅᔪᐊᑯᓐᓂᑦ, ᑐᓴᓚᐅᕐᒥᒐᑦᑕ ᑐᓴᓚᐅᙱᑕᑦᑎᓐᓂᑦ, ᐊᒻᒪ ᐱᔭᒃᓴᖃᖅᑎᒃᑲᓐᓂᕈᒪᓪᓗᒍ. 
 
ᐱᓕᕆᕕᑦᓴᖃᒃᑲᓐᓂᖅᑎᒍᒪᔭᕋ. ᐊᖓᔪᖅᑳ ᐱᓕᕆᕕᖓᓗ ᖁᔭᓐᓇᒦᕈᒪᔭᕋ ᑐᓴᖅᑎᑦᑎᓚᐅᕐᓂᖓᓄᑦ ᒥᓂᔅᑕᐃᑦ 
ᐅᖃᐅᓯᖏᓐᓂ; ᐱᐅᔪᒻᒪᕆᐊᓘᓂᐊᖅᑐᖅ ᓄᓇᕗᒻᒥᐅᓄᑦ.  
 
ᐊᐱᖅᑯᑎᒐ ᐅᓇ: ᓄᓇᑦᑎᓐᓂ ᐊᒥᖅᓱᓚᐅᖅᐳᑦ ᐃᒡᓗᓂᑦ ᑐᒃᓯᕋᖅᑐᑦ. ᐅᖃᐅᔾᔭᐅᓚᐅᖅᐳᒍᑦ ᑲᑎᒪᑎᓪᓗᑕ 
ᑲᖏᖅᖠᓂᕐᒥ ᑕᐃᒃᑯᐊ ᐃᒡᓗᓕᕆᔨᖅᔪᐊᑯᓐᓄᑦ ᑐᒃᓯᕋᖅᓯᒪᔪᑦ ᑭᐅᔭᐅᖃᑦᑕᙱᒻᒪᑕ ᑐᒃᓯᕋᐅᑎᒋᔭᒥᓂᑦ. 

ᑐᓴᕈᒪᒐᓗᐊᖅᑐᖓᓕ ᐃᖅᑲᓇᐃᔭᖅᑎᖁᑎᑎᑦ ᐊᕐᕕᐊᓂ ᑎᑎᕋᕈᓐᓇᕋᓗᐊᕐᒪᖔᑕᓘᓐᓃᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᖓ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ, ᐊᖓᔪᖅᑳ ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑎᑎᕋᕈᓐᓇᓯᐊᖅᑐᑦ. ᓯᕗᓪᓕᖅᐹᖑᖏᒻᒪᑦ 
ᑐᓴᖅᑕᕋ ᑕᒪᓐᓇ ᐊᑲᐅᖏᓕᐅᕈᑕᐅᔪᖅ, ᑕᐃᒃᑯᐊ ᑐᒃᓯᕋᖅᓯᒪᔪᑦ ᑭᐅᔭᐅᖃᑦᑕᖏᓐᓄᖏᓐᓄᑦ. 
 
ᕿᒪᑐᐃᓐᓇᔾᔮᖏᑕᕋ ᑕᐃᒫᒃ; ᑐᓴᖅᑎᓂᐊᖅᐸᒃᑯ ᐃᖅᑲᓇᐃᔭᖅᑎᒃᑲ ᐊᕐᕕᐊᓂ ᑭᐅᖃᑦᑕᕆᐊᖃᕐᓂᖏᓐᓂᒃ 
ᑐᒃᓯᕋᖅᓯᒪᔪᓄᑦ, ᐊᖏᖅᑕᐅᓐᓂᕈᑎᒃ ᕿᐱᓗᒃᑕᐅᓐᓂᕋᓗᐊᖅᐸᑕᓗ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ. ᐃᑲᔪᕈᓐᓇᕈᒪᓚᐅᕐᕋᑦᑎᒍᑦ ᑖᒃᑯᐊ ᐃᑲᔪᕈᒪᓚᐅᕋᓗᐊᖅᑕᕗᑦ ᑲᑎᒪᑎᓪᓗᑕ 
ᑲᖏᖅᖠᓂᕐᒥ, ᐊᒻᒪ ᐅᖃᐅᑎᓪᓗᒋᑦ ᑭᓇᑐᐃᓐᓇᖅ ᑐᒃᓯᕋᖅᑐᒥᓂᖅ ᖃᐅᔨᒃᑲᐃᖃᑦᑕᖁᓪᓗᒋᑦ 
ᒪᓕᖓᓕᐅᖅᑎᖁᑎᒥᓂᑦ. ᐊᑎᒋᔭᓂᑦ ᐅᖃᕈᒪᙱᒃᑲᓗᐊᖅᑐᖓ, ᑭᓯᐊᓂᓕ ᐅᖃᕈᓐᓇᖅᑐᖓ ᑎᑎᖅᑲᖅ ᓱᓕᔪᖅ 
ᐅᖃᖅᓯᒪᓂᖓ ᐊᕕᑦᑐᖅᓯᒪᔪᓂ ᐃᖅᑲᓇᐃᔭᖅᑏᑦ ᐊᕐᕕᐊᓂ ᐅᖃᓚᐅᕐᒪᑕ ᐊᖏᖅᑕᐅᓂᖏᒃᑲᓗᐊᖅᑎᓪᓗᒋᑦ 
ᑐᒃᓯᕋᖅᓯᒪᔪᑦ ᑭᐅᔭᐅᔭᕆᐊᖃᖏᓐᓂᖏᓐᓂᒃ ᐅᕝᕙᓘᓐᓃᑦ ᑐᓂᔭᐅᓗᑎᒃ ᖃᐅᔨᒃᑲᐅᑎᓂᒃ ᐊᖏᖅᑕᐅᓐᓂᕈᑎᒃ 
ᐊᖏᖅᑕᐅᖏᓪᓗᑎᓪᓗ. 
 
ᐊᖓᔪᖅᑳᓯ ᐅᖃᐅᔾᔭᐅᖁᓪᓗᒍ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ ᑕᒪᓐᓇᐅᖏᓐᓂᖓᓂᒃ ᐱᓕᕆᓂᖅ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᖏᖃᑎᒋᓪᓗᒍ ᒪᓕᒐᓕᐅᖅᑎ, ᐊᒻᒪᓗ 
ᓇᓗᓇᐃᖅᕕᒋᔪᒪᔭᕋ ᒪᓕᒐᓕᐅᖅᑎ ᑕᒪᓐᓇ ᓈᒻᒪᖏᒻᒪᑦ ᒥᓂᔅᑕᐅᑎᓪᓗᖓ ᑲᒪᒋᔭᖃᕐᓗᖓ ᓄᓇᕗᒻᒥ 
ᐃᓪᓗᓕᕆᔨᕐᔪᐊᒃᑯᓐᓂᑦ, ᑐᓴᖅᑎᓂᐊᖅᐸᒃᑲ ᐃᖅᑲᓇᐃᔭᖅᑎᕗᑦ ᐊᕐᕕᐊᓂ. 
 
ᓇᓗᓇᐃᖅᓯᓂᖅ ᒥᓂᔅᑕᐃᑦ ᐅᖃᐅᓯᕆᖅᑲᐅᔭᓐᓄ, ᕿᒥᕐᕈᔭᐅᓂᐊᖅᐳᑦ ᐃᐳᕈᒥ ᐊᒻᒪᓗ ᖃᐅᔨᓂᐊᖅᑐᒍᑦ ᐃᐳᕈᒥ 
ᒪᓕᒃᑕᐅᓂᐊᕐᒪᖔᖅ ᐊᑐᖅᑕᐅᖃᑦᑕᖅᑐᑦ ᒪᓕᒃᑕᐅᓂᐊᖏᒻᒪᖔᓪᓘᓐᓃᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ. ᑐᑐ. 
 
ᐊᐱᖅᑯᑦ 073 - 2(2): ᑲᑎᒪᔩᑦ ᑲᒪᒋᔭᖃᑦᑎᓪᓗᒋᑦ ᖃᐅᔨᓴᖅᑕᐅᓂᖓᓄᑦ 

ᑮᓇᐅᔭᖅᑖᕆᔭᐅᒃᑲᓐᓂᖃᑦᑕᖅᑐᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᒥᓂᔅᑕᒧᑦ ᑲᒪᒋᔭᖃᑦᑐᒧᑦ ᐆᒻᒪᖅᑯᑎᓕᕆᓂᕐᒧᑦ. ᐊᕐᕌᓂ ᒪᐃᖑᑎᓪᓗᒍ 
ᒥᓂᔅᑕᐅᓚᐅᖅᑐᖅ ᐅᖃᐅᓯᖃᑦᑎᓪᓗᒍ ᒥᓂᔅᑕᐃᑦ ᐅᖃᐅᓯᖏᓐᓂᒃ ᓇᓗᓇᐃᖅᓯᓚᐅᕐᒪᑦ ᑲᑎᒪᔨᖏᑦ ᓴᖅᑮᓚᐅᕐᒪᑕ 
ᖃᐅᔨᓴᖅᑎᓂᒃ ᑲᑎᒪᔨᕋᓛᓂᒃ ᕿᒥᕐᕈᓂᐊᖅᑐᓂᒃ ᑮᓇᐅᔭᓕᕆᓂᓕᒫᒧᑦ ᐊᒻᒪᓗ ᑲᒪᒋᔭᖃᕐᓗᑎᒃ ᐃᓘᓇᖏᓐᓂᒃ 
ᑮᓇᐅᔭᓕᕆᓂᖏᑕ ᑯᐊᐳᕇᓴᓐᑯᑦ. 

ᐊᒻᒪᑕᐅᖅ ᒥᓂᔅᑕᐅᑉ ᐅᖃᐅᓯᖓᓂ, ᐱᑕᖃᓚᐅᕐᒥᔪᖅ ᓇᓗᓇᐃᖅᓯᓯᒪᔪᒥᒃ ᑖᒃᑯᐊ ᑯᐊᐳᕇᓴᓐᑯᑦ 
ᑐᕚᕆᔭᒃᓴᐅᓂᐊᕐᕋᒥᒃ ᒐᕙᒪᒃᑯᓪᓗ ᐊᒻᒪᓗ ᐅᖓᑖᓄᑦ ᐊᐅᓚᑦᑎᓂᕐᒧᑦ ᑮᓇᐅᔭᖅᑖᕆᔭᐅᒃᑲᓐᓂᖃᑦᑕᖅᑐᑦ 
ᓄᖅᑲᑦᑎᑕᐅᓗᓂ. 
 
ᐅᖃᖅᑏ, ᐊᒻᒪᑕᐅᖅ ᑕᒪᑐᒧᖓ ᐅᖃᐅᓯᕆᔭᓐᓄᑦ, ᑮᓇᐅᔭᓄᑦ ᖃᐅᔨᓴᖅᑎᒻᒪᕆᐅᑉ ᐅᓂᒃᑳᖓ, ᑎᑎᕋᖅᓯᒪᔪᓂ 6 
ᐅᓂᒃᑳᖓᓂ, ᑐᕌᖓᔪᖅ ᑖᒃᑯᓄᖓᑐᐊᖅᑎᐊᖅ ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᒃᑯᖏᓐᓄᑦ, ᓇᓗᓇᐃᖅᓯᓚᐅᕐᒥᔪᑦ 
ᐊᕐᕌᒍᑕᒫᑦ ᑐᕌᖅᑕᐅᓇᓱᐊᖅᑐᖅ ᕿᒥᕐᕈᓂᕐᒧᑦ ᖃᐅᔨᓴᕐᓂᕐᒥᒃ ᐄᓚᒋᐊᕈᑎᑖᖅᐸᑦᑐᓄᑦ ᐃᓚᖃᓚᐅᖏᑦᑐᖅ ᑖᒃᑯᐊ 
ᑯᐊᐳᕇᓴᓐᑯᒃ ᐊᐅᓚᑦᑎᑎᐊᕐᓂᕆᔭᖓᓂᒃ. 
 
ᐊᐱᕆᔪᒪᑐᐃᓐᓇᖅᑐᖓ ᒥᓂᔅᑕᒥᒃ ᑕᒪᓐᓇ ᐃᓚᓕᐅᔾᔭᐅᓯᒪᒻᒪᖔᖅ ᑲᑎᒪᔩᑦ ᑕᑯᓇᖃᑦᑕᖅᑕᖓ 
ᐃᓱᒪᓕᐅᕈᑎᖃᑦᑎᓪᓗᒋᑦ ᖃᓄᑎᒋᑦ ᐊᐅᓚᑦᑎᓂᕐᒧᑦ ᐃᓚᒋᐊᕈᑎᐅᕙᑦᑐᓄᑦ ᑐᓂᔭᐅᓂᐊᕐᒪᖔᑕ 
ᐃᖅᑲᓇᐃᔭᖅᑎᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᖓ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᑕ, ᐊᖓᔪᖅᑳ ᐄᑐᐊ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᒥᔅ. ᕗᕋᐅᓲᑉ ᐅᓂᒃᑳᕆᓚᐅᖅᑕᖓᓄᑦ ᐱᓚᐅᖅᓯᒪᔭᕗᑦ, 
ᒪᓕᒐᓕᐅᖅᑎ ᐅᖃᐅᓯᖃᕋᑖᕐᒪᑦ ᐅᐱᙵᔅᓵᖑᕋᑖᖅᑐᒥ, ᐃᐳᕈᒥ, ᓱᓕᒍᒪ, 2004-ᒥ, ᑐᙵᕕᖃᑦᑐᑦ 2003 
ᐊᐅᓚᑦᑎᓂᕐᒧᑦ ᐊᕐᕌᒍᐊᓂ ᐅᖃᐅᓯᖃᓚᐅᕐᒪᑦ ᑕᒪᒃᑯᓂᖓ ᑮᓇᐅᔭᖅᑖᕆᔭᐅᒃᑲᓐᓂᖃᑦᑕᖅᑐᓂᒃ. ᑖᒃᑯᐊᓕ 
ᐱᔭᐅᓂᑰᓚᐅᖅᑐᑦ ᓄᓇᑦᑎᐊᕐᒥ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᖏᓐᓂᒃ ᑖᒃᑯᓄᖓ ᓄᓇᕗᒻᒥ 
ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᖏᓐᓄᑦ. 
 
ᐊᖓᔪᖅᑳᖅ ᑕᐃᕕᑦ ᓯᓚᐃᓚᖅ ᐅᖃᖅᑲᐅᒻᒪᑦ ᐅᖃᐅᓯᒥᓂ ᑕᐃᒃᓱᒪᓂ, ᑕᐃᒃᑯᐊ ᐅᖓᑕᐅᔾᔨᓯᒪᓗᐊᖅᑐᑦ 
ᐄᓚᒋᐊᕈᑎᒥᓃᑦ ᐲᖅᑕᐅᓚᐅᖅᓯᒪᔪᑦ, ᐊᒻᒪᓗ ᐱᓕᕆᓂᐅᔪᖅ ᒫᓐᓇᐅᔪᖅ ᐊᖓᔪᖅᑲᐅᑎᓄᑦ ᑯᐊᐳᕇᓴᓐᑯᓐᓂ 
ᒪᓕᒋᐊᖃᓕᖅᑐᑦ.. ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ ᑲᑎᒪᔨᖏᑦ ᑲᔪᓯᑎᑦᑎᓯᒪᓕᖅᑐᑦ ᒐᕙᒪᒃᑯᑦ ᓄᓇᕗᒻᒥ 
ᐃᓚᐅᑎᑕᐅᖏᑦᑐᑦ ᐃᖅᑲᓇᐃᔭᖅᑎᓄᑦ ᐅᖃᓕᒫᒐᕐᒥᒃ. 
 
ᑕᐃᒪᓕ, ᑕᐃᒃᑯᐊ ᐃᖅᑲᓇᐃᔭᖅᑏᑦ ᒫᓐᓇᐅᔪᖅ ᒪᓕᓕᖅᑐᑦ ᒐᕙᒪᒃᑯᑦ ᓄᓇᕗᒻᒥ ᐊᔪᖅᑎᑕᐅᔪᓄᑦ 
ᐃᖅᑲᓇᐃᔭᖅᑎᓄᑦ ᒪᓕᒐᕋᓛᒥᒃ, ᒪᓕᒐᐃᑦ, ᐊᒻᒪᓗ ᐱᓕᕆᓂᐅᓕᖅᑐᖅ ᐃᓘᓇᖏᓐᓄᑦ ᐊᖓᔪᖅᑳᐅᑎᓄᑦ ᐃᓗᐊᓂ 
ᒐᕙᒪᒃᑯᑦ ᓄᓇᕗᒻᒥ, ᐊᒻᒪᓗ ᑕᒪᑐᒧᖓᓕ, ᒫᓐᓇ, ᐆᒻᒪᖅᑯᑎᓕᕆᔨᒃᑯᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᖅᑲᐅᔭᕋ, ᐊᐱᖅᑯᑎᒋᔭᕋᓕ, ᐅᖃᒃᑲᓐᓂᑲᐃᓐᓇᕐᓚᒍ ᒥᓂᔅᑕᒧᑦ, ᐅᓇ: 
ᐃᓚᒋᔭᖓ ᐱᑦᔪᑎᒋᔭᐅᑉ ᐃᓱᒪᔅᓴᖅᓯᐅᕈᑕᐅᔪᖅ ᐃᓱᓕᒪᐅᕋᓱᐊᖅᑎᓪᓗᒋᑦ ᐃᓚᒋᐊᕈᑎᓄᑦ... ᐱᖃᓯᐅᔾᔨᕙ ᒪᑐᒥᖓ 
ᑖᒃᑯᐊ ᑯᐊᐳᕇᓴᓐᑯᑦ ᐱᓕᕆᑦᑎᐊᕐᓂᖃᒻᒪᖔᑕ ᑮᓇᐅᔭᓕᕆᓂᒃᑯᑦ, ᐅᕝᕙᓘᓐᓃᑦ ᑕᒪᓐᓇ ᐃᓱᒪᔅᓴᖅᓯᐅᕈᑕᐅᖏᓚᖅ 
ᐃᓱᒪᓕᐅᕆᓇᓱᒃᑎᓪᓗᒋᑦ ᐄᓚᒋᐊᕈᑎᑖᖃᑦᑕᓂᕐᒧᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐄᑐᐊ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑎ ᓱᓕᔪᖅ. ᐱᓕᕆᓂᕐᒧᑦ 
ᖃᐅᔨᓴᖅᑕᐅᓂᐅᖃᑦᑕᖅᓯᒪᔪᖅ, ᑕᐃᔭᐅᓂᖃᓚᐅᖅᑐᖅ ᐅᓗᕆᐊᓇᖅᑐᒦᑦᑐᓄᑦ ᐊᑭᓖᓂᖅ, ᑕᐃᒃᓱᒪᓂ. ᑖᓐᓇ 
ᐅᓪᓗᕆᐊᓇᖅᑐᒦᑦᑐᓄᑦ ᐊᑭᓖᓂᖅ ᑐᙵᕕᖃᓚᐅᖅᑐᖅ ᐱᓕᕆᓂᖓᓄᑦ ᐃᖅᑲᓇᐃᔭᖅᑎᐅᑉ, ᐃᓅᑉ; 
ᑐᙵᕕᖃᓚᐅᖏᑦᑐᖅ ᐃᓘᓇᖓᑎᒍᑦ ᐱᓕᕆᓂᕐᒧᑦ ᑯᐊᐳᕇᓴᓐᑯᑦ. 

ᐃᓛᒃ, ᐅᖃᖅᑏ, ᒪᓕᒐᖏᑦ ᐊᒻᒪᓗ ᒪᓕᒐᕋᓛᖏᑦ ᐋᖅᑭᒃᑕᐅᓯᒪᔪᖅ ᒐᕙᒪᒃᑯᑦ ᓄᓇᕗᒻᒥ ᐊᔪᖅᑎᑕᐅᔪᑦ 
ᐃᖅᑲᓇᐃᔭᖅᑏᑦ ᐅᖃᓕᒫᒐᖓ ᒫᓐᓇᐅᔪᖅ ᐊᑐᖅᑕᐅᔪᑦ, ᐊᒻᒪᓗ ᑖᓐᓇ ᐅᖃᓕᒫᒐᖅ ᓇᓗᓇᐃᖅᓯᔪᖅ 
ᖃᓄᐃᑦᑐᑐᐃᓐᓇᕐᓂᒃ ᐱᒋᐊᕈᑎᒃᓴᑲᓐᓂᕐᒧᑦ ᐄᓚᒋᐊᕈᑎᑖᕐᓂᖅ ᐊᑐᓕᖅᑎᑕᐅᓯᒪᔪᖅ ᐊᖓᔪᖅᑲᐅᑎᓄᑦ 
ᐃᖅᑲᓇᐃᔭᖅᑎᖏᓐᓄᑦ ᒐᕙᒪᒃᑯᑦ, ᓲᕐᓗ ᐃᑲᔪᖅᑎ ᑐᒡᓕᐊᓄᑦ ᒥᓂᔅᑕᐃᑦ ᐅᕝᕙᓘᓐᓃᑦ ᑐᒡᓕᐅᔪᑦ ᒥᓂᔅᑕᒧᑦ. 
ᑕᐃᒪᓕ, ᑕᒪᓐᓇ ᐱᓕᕆᓂᐅᔪᖅ ᐊᑐᖅᑕᐅᖃᑦᑕᖅᑐᖅ ᒫᓐᓇᐅᔪᖅ. 
 
ᑐᙵᓂᖃᖏᑦᑐᖅ ᖃᓄᑎᒋ ᑯᐊᐳᕇᓴᓐᑯᑦ ᐱᓕᕆᓂᖃᑦᑎᐊᕐᒪᖔᑕ, ᑐᙵᓂᖃᑦᑐᖅ ᒐᕙᒪᒃᑯᑦ ᓄᓇᕗᒻᒥ 
ᐃᓚᐅᑎᑕᐅᖏᑦᑐᑦ ᐃᖅᑲᓇᐃᔭᖅᑎᓄᑦ ᐅᖃᓕᒫᒐᖅ, ᐊᖏᖅᑕᐅᓯᒪᔪᖅ ᑯᐊᐳᕇᓴᓐᑯᓐᓂᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᓪᓗᖓ ᒥᓂᔅᑕᒥᒃ ᓇᓗᓇᐃᖅᓯᑎᐊᕐᒪᑦ ᑖᔅᓱᒥᖓ. ᓇᓗᖏᓚᖓ ᒥᓂᔅᑕ 
ᖃᐅᔨᒪᑦᑎᐊᕐᒪᑦ ᑕᐃᓐᓇ ᑮᓇᐅᔭᓄᑦ ᖃᐅᔨᓴᖅᑎᒻᒪᕆᐅᑉ ᐅᓂᒃᑳᖓ ᐅᖃᐅᓯᖃᓚᐅᕐᒪᑕ ᐱᑕᖃᓚᐅᕐᓂᖓᓂᒃ 
$670,000 ᐊᑭᓕᐅᑕᐅᔪᒥᓃᑦ ᓯᕗᓪᓕᕐᒧᑦ ᐊᕐᕌᒎᓐᓄᑦ ᒪᕐᕉᓐᓄᑦ ᐄᓚᒋᐊᕈᑎᑖᓂᑯᓄᑦ, ᐊᒻᒪᓗ ᑐᑭᓯᓪᓗᖓ 
ᐱᒋᐊᕐᓂᖃᑦᑐᑎᒃ ᒫᓂ 15-33 ᐳᓴᙵᓂᒃ ᑮᓇᐅᔭᓕᐊᖑᔫᑉ. 
 
ᑭᓯᐊᓂᓕ ᐊᓯᔾᔨᖅᑕᐅᓯᒪᓕᖅᑎᓪᓗᒍ ᒪᓕᓕᖅᑐᑎᒃ ᐊᑐᐊᒐᓕᐊᖑᓯᒪᔪᓂᒃ ᓇᓗᓇᐃᖅᑕᐅᓯᒪᔪᑦ ᐅᕙᓂ 
ᐃᓚᐅᑎᑕᐅᖏᑦᑐᑦ ᐃᖅᑲᓇᐃᔭᖅᑏᑦ ᐅᖃᓕᒫᒐᖓᓂ, ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᑖᒃᑯᐊ ᐊᑐᓕᖁᔭᐅᓯᒪᔪᑦ 
ᐊᑭᓖᓗᑎᒃ ᑖᒃᑯᓂᖓ ᐃᓚᒋᔭᐅᓂᒪᖔᖅ ᐃᖅᑲᓇᐃᔭᖅᑎᓄᑦ ᑳᑦᑐᓛᖏᑕ? ᐅᕝᕙᓘᓐᓃᑦ ᐃᓗᐊᓃᑐᐃᓐᓇᖅᑐᑦ 
ᐅᖃᓕᒫᒐᐅᑉ ᐃᓚᒃᑲᓐᓂᕆᓪᓗᓂᐅᕐ ᐃᑲᔫᑏᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᑳᑦᑐᓛᒃᑯᑦ ᒪᓕᒃᑕᐅᔭᕆᐊᓖᑦ ᓇᓗᓇᐃᖅᑕᐅᓯᒪᔪᑦ ᐃᓗᐊᓂ 
ᒐᕙᒪᒃᑯᑦ ᓄᓇᕗᒻᒥ ᐃᓚᐅᑎᑕᐅᖏᑦᑐᑦ ᐃᖅᑲᓇᐃᔭᖅᑎᑦ ᐅᖃᓕᒫᒐᖓ ᓇᓗᓇᐃᖅᓯᓯᒪᔪᖅ ᓱᓇᐅᒻᒪᖔᑕ 
ᑐᕌᖅᑕᐅᓇᓱᐊᖅᑐᑦ ᐊᒻᒪᓗ ᖃᑦᑎᐅᒐᔭᕐᒪᖔᑕ, ᐱᑕᖃᕐᓂᖅᐸᑦ. 
 
ᖃᐅᔨᒪᔪᖓ ᑕᒪᒃᑯᓄᖓᓕ ᒐᕙᒪᒃᑯᑦ ᐱᓕᕆᕕᖏᑕ ᐊᖓᔪᖅᑲᐅᑎᖏᓐᓄᑦ ᐃᓂᐅᔪᑦ, ᓲᕐᓗ, ᐃᑲᔪᖅᑎ ᑐᒡᓕᐊᓄᑦ 
ᒥᓂᔅᑕᐅᑉ ᐊᒻᒪᓗ ᑐᒡᓕᖏᑦ ᒥᓂᔅᑕᓄᑦ, ᐱᑕᖃᓚᐅᖅᑐᖅ ᐄᓚᒋᐊᕈᑎᑖᕆᔭᐅᕙᑦᑐᓄᑦ ᐊᑭᓕᖅᓲᑎᒥᒃ. 
ᕿᒥᕐᕈᔭᐅᖃᑦᑕᖅᑐᑦ ᐊᖓᔪᖅᑲᐅᑎᓄᑦ ᐃᖅᑲᓇᐃᔭᖅᑐᑎᓄᑦ ᐊᓪᓚᒡᕕᐊᑕ ᒐᕙᒪᒃᑯᑦ, ᐊᒻᒪᓗ ᑐᑭᓯᐅᒪᓪᓗᖓ 
ᒫᓐᓇᐅᔪᖅ ᐊᑐᖅᑕᐅᒻᒥᔪᖅ ᑯᐊᐳᕇᓴᓐᑯᓐᓄᑦ. 
 
ᐊᑭᓕᖅᓲᑕᐅᓚᐅᖅᑐᑦ ᐃᓚᒋᐊᕈᑎᓄᑦ... , ᓇᓗᓇᐃᖅᑎᕈᓐᓇᖅᑕᕋᓗᐊᒃᑲᑦ ᖃᓄᐃᓕᖓᓂᖃᓚᐅᕐᒪᖔᑕ ᐊᒻᒪᓗ 
ᐊᓯᖏᓪᓗ ᒪᓕᒐᓕᐅᖅᑎᓄᑦ, ᑭᓯᐊᓂᓕ ᓄᖅᑲᖓᑎᑦᑎᓗᐊᕐᕈᒪᖏᓐᓇᒪ ᒪᓕᒐᓕᐅᖅᕕᒻᒥᒃ. 
 
ᑕᐃᒪᓕ, ᐱᐊᓂᓪᓗᖓ ᐊᒻᒪᓗ ᑐᐊᕕᖅᑐᒥᒃ, ᒐᕙᒪᒃᑯᑦ ᓄᓇᕗᒻᒥ ᐃᓚᐅᑎᑕᐅᖏᑦᑐᑦ ᐃᖅᑲᓇᐃᔭᖅᑎᓄᑦ 
ᐅᖃᓕᒫᒐᐃᑦ ᒫᓐᓇᐅᔪᖅ ᐊᑐᖅᑕᐅᔪᑦ. ᐊᖓᔪᖅᑳᐅᑎᑦ ᐃᖅᑲᓇᐃᔭᖅᑏᑦ ᐱᓕᕆᕕᓐᓂ ᐅᕝᕙᓘᓐᓃᑦ 
ᑯᐊᐳᕇᓴᒃᑯᓐᓂ ᒪᓕᖃᑦᑕᖅᑐᑦ ᒪᓕᒐᕐᓂᒃ ᐊᒻᒪᓗ ᒪᓕᒐᕋᓛᓂᒃ ᑕᐃᒫᒃ ᓇᓗᓇᐃᖅᑕᐅᓯᒪᒻᒪᑕ ᒐᕙᒪᒃᑯᑦ ᓄᓇᕗᒻᒥ 
ᐃᓚᐅᑎᑕᐅᖏᑦᑐᑦ ᐃᖅᑲᓇᐃᔭᖅᑎᓄᑦ ᐅᖃᓕᒫᒐᕐᓂ ᐊᒻᒪᑕᐅᖅ ᐱᓂᕆᒥᐅᖃᑦᑕᖅᑐᖅ ᐊᑐᖅᑕᐅᔪᑦ ᑖᒃᑯᓇᙵᑦ 
ᐊᖓᔪᖅᑳᑦ ᐃᖅᑲᓇᐃᔭᖅᑎᓄᑦ ᐊᓪᓚᒡᕕᐊᑕ ᒐᕙᒪᒃᑯᑦ. 
 
ᖃᓄᐃᑉᐸᓚᐃᖏᒻᒪᑦ ᐅᖃᕈᒪ ᑕᑯᓯᒪᔭᑦᑎᓐᓂᒃ ᕿᒪᑦᑕᑎᓐᓂ ᐅᓪᓗᒥᐅᔪᖅ ᐊᑐᖅᑕᐅᖏᑦᑐᖅ ᐅᕝᕙᓘᓐᓃᑦ 
ᓯᕗᓂᑦᑎᓐᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑏᑦ. ᑐᑐ. 

ᑐᑐ: ᖁᔭᓐᓇᒦᒃ, ᐅᖃᖅᑏ. ᑐᓴᖅᑎᑦᑎᔪᒪᑐᐃᓐᓇᖅᑐᖓ ᒥᓂᔅᑕᒥᒃ ᐊᐱᖅᓱᔾᔪᑎᒋᔭᕋ ᐃᖃᓗᒻᒥᐅᑕᖅ 
ᐅᕙᓐᓅᓚᐅᕐᒪᑦ ᐱᓇᓱᐊᕈᓯᐅᑉ ᓄᙳᐊᓂ ᐊᒻᒪᓗ ᐅᖃᑦᑐᓂ ᖃᐅᔨᒪᓂᕋᑦᑐᓂ ᑭᓇᒥᒃᑭᐊᖅ ᐃᖅᑲᓇᐃᔭᖅᑐᒥᒃ 
ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᒃᑯᖏᓐᓄᑦ ᐊᒻᒪᓗ ᐊᑭᓕᖅᑕᐅᔪᒥᓂᐅᓪᓗᓂ ᑮᓇᐅᔭᖅᑖᑲᓐᓂᓂᒃᑯᑦ. 
ᐊᐱᖅᓱᓚᐅᕐᒪᖓ, ᖃᓄᐃᒻᒪᑦ ᑮᓇᐅᔭᖅᑖᑲᓐᓂᖅᑎᑕᐅᒻᒪᖔᑕ ᐊᒻᒪᓗ ᐊᒥᓲᓂᖅᓴᓂᒃ ᐊᑭᓖᒃᑲᓐᓂᕆᐊᖃᑦᑐᑕ? 
 
ᑳᑦᑐᓛᒃᑕᐅᖃᑦᑕᓂᒃᑯᑦ ᐱᖃᓯᐅᑎᓯᒪᑉᐸᑦ ᐃᖅᑲᓇᐃᔭᕐᓂᖏᑎᒍᑦ, ᑕᐃᒫᒃ ᐱᑦᔪᑎᖃᑦᑐᖓ, ᐊᓕᐊᓇᐃᒍᓱᑉᐳᖓ 
ᐱᑕᖃᒻᒪᑦ ᑭᐅᔾᔪᑎᒥᒃ ᑕᖅᑳᓂ ᐊᒻᒪᓗ ᒥᓂᔅᑕ ᓇᓗᓇᐃᖅᓯᒍᓐᓇᖅᑐᓂ. 
 
ᑭᓯᐊᓂᓕ, ᑕᐃᒃᑯᐊ ᐃᓚᒋᐊᕈᑎᑖᖑᕙᑦᑐᑦ ᐊᑭᓖᐅᑎᐅᓚᐅᖅᐸᑦ ᐅᓪᓗᑐᐃᓐᓇᐅᕋᑖᖅᑐᒥ ᐆᒻᒪᖅᑯᑎᓕᕆᔨᒃᑯᑦ 
ᑯᐊᐳᕇᓴᒃᑯᑦ ᐃᖅᑲᓇᐃᔭᖅᑎᖏᓐᓄᑦ, ᐱᓕᕆᓂᐅᔪᖅ ᑭᖑᓂᖓᒍᑦ, ᒥᓂᔅᑕ ᑕᑯᖃᑦᑕᖅᑲ ᐅᕝᕙᓘᓐᓃᑦ 
ᐊᑎᓕᐅᕐᓗᓂᒋᑦ ᑖᒃᑯᐊ, ᐅᕝᕙᓘᓐᓃᑦᐊᖏᖅᑕᐅᖃᑦᑕᖅᑲ ᖃᐅᔨᓴᖅᑎᓄᑦ ᑲᑎᒪᔨᕋᓛᖏᑕ ᑲᑎᒪᔩᑦ? ᐊᒻᒪᓗ 
ᖃᑦᑎᓂᒃ ᐊᑭᓖᓯᒪᓕᖅᑲᑦ ᐃᓚᒋᐊᕈᑎᑖᖑᕙᑦᑐᑦ ᑕᒫᓂ ᐊᕐᕌᒍᒥ? ᖁᔭᓐᓇᒦᒃ, ᐅᖃᖅ ᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐄᑐᐊ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐱᑦᔪᑎᖃᕐᓂᕆᔭᖓ ᐃᓚᒋᐊᕈᑎᑖᖑᕙᑦᑐᐃᑦ ᐃᒪᐃᓕᖓᓚᐅᖅᑐᑦ, 
ᐅᖃᐅᓯᕆᕙᓪᓚᐃᓚᐅᖅᑕᕋ ᐃᒃᐸᔅᓴᖅ, ᑕᐃᔭᐅᖃᑦᑕᓚᐅᖅᑐᑦ ᓇᓗᓇᖅᑐᒦᓐᓂᕐᒧᑦ ᐃᓚᒋᐊᕈᑎᒃᓴᐃᑦ 
ᐃᖅᑲᓇᐃᔭᖅᑎᓄᑦ. ᖃᐅᔨᒪᓚᐅᖏᑦᑐᖓ ᒥᓂᔅᑕᐅᓪᓗᖓ ᐊᑭᓖᓪᓚᑦᑖᓚᐅᕐᒪᖔᑕ ᑖᒃᑯᓂᖓ. 
 
ᑖᓐᓇᓕ ᐃᓱᒪᓕᐅᕈᑕᐅᓂᑰᓚᐅᖅᑐᑦ ᐊᖓᔪᖅᑲᐅᑎᓄᑦ ᐊᐅᓚᑦᑎᓂᒃᑯᑦ, ᐊᒻᒪᓗ ᖃᐅᔨᓚᐅᕐᕆᓪᓗᖓ ᑕᒪᑐᒥᖓ 
ᖃᐃᔪᖃᒻᒪᑦ ᐊᓪᓚᕕᓐᓄᑦ ᐅᖃᑦᑐᓂᓗ ᐃᖅᑲᑦᑐᕋᔅᓴᖑᖅᑎᑦᑎᓂᐊᕐᕋᒥᒡᒍᖅ ᐅᕙᓐᓂᒃ, ᐊᕐᕌᓂᐅᓚᐅᖅᑐᖅ, 
ᐊᑭᓕᖅᑕᐅᓂᙱᓐᓇᒥᒃ ᐱᓂᐊᕐᓂᕋᑦᑕᐅᓯᒪᓪᓗᑎᒃ ᐃᓚᒋᐊᕈᑎᓂᒃ. 
 
ᑕᐃᒃᓱᒪᓂ, ᖃᕆᑕᐅᔭᒃᑯᑦ ᑎᑎᕋᓚᐅᖅᑐᖓ ᑖᒃᓱᒧᖓ ᓴᑯᕐ ᐋᓪᕙᕆᑦᒧᑦ, ᐊᐅᓚᑦᑎᔨᒻᒪᕆᐅᓚᐅᖅᑐᖅ 
ᐆᒻᒪᖅᑯᑎᓕᕆᔨᒃᑯᓐᓄᑦ, ᐊᒻᒪᓗ ᐊᐱᕆᓪᓗᖓ ᖃᓄᐃᓕᖓᓂᖃᒻᒪᖔᖅ ᐃᓚᒋᐊᕈᑎᑖᕐᓂᖅ 
ᐊᑭᓕᖅᓱᖅᑕᐅᔾᔪᑎᐅᔪᖅ, ᖃᐅᔨᒪᓚᐅᖏᓐᓇᒪ ᐱᑕᖃᒻᒪᖔᖅ ᐃᓚᒋᐊᕈᑎᓂᒃ ᑐᓂᐅᖅᑲᑦᑕᐅᔪᓂᒃ. 
ᖃᐅᔨᒪᓚᐅᕐᓇᖓᓗ ᖃᑦᑎᓂᒃ ᐊᑭᓕᖅᓱᐃᒻᒪᖔᑕ ᓇᓗᓇᖅᑐᒦᓐᓂᕐᒧᑦ ᐃᓚᒋᐊᕈᑎᑦ. 
 
ᐊᐅᓚᑦᑎᔨᒻᒪᕆᒃ ᖃᐃᔨᓚᐅᕐᒪᑦ ᐊᒻᒪᓗ ᐅᖃᑦᑐᓂ ᐊᐅᓚᑦᑎᔨᒻᒪᕆᐅᓚᐅᖅᑐᕉ ᓯᕗᓂᐊᓂ 
ᐃᖅᑲᓇᐃᔭᖅᑎᓅᓚᐅᖅᓯᒪᓐᓂᕐᖓᑦ ᐅᖃᐅᔾᔨᓪᓗᓂᓗ. ᑳᑦᑐᓛᑎᒍᑦ ᐱᖁᔭᖓ, ᐃᒪᐃᑦᑐᖃᓚᐅᖅᑐᖅ ᑖᓐᓇ 
ᐊᐅᓚᑦᑎᔨᒻᒪᕆᒃ ᐃᓛᒃᑯᑦ ᐱᓕᕆᓂᒃᑯᑦ ᕿᒥᕐᕈᓂᖃᑦᑐᓂ ᐃᖅᑲᓇᐃᔭᖅᑎᓂᒃ, ᐊᒻᒪᓗ ᐃᓚᒋᐊᕈᑏᑦ ᑕᒪᑐᒥᖓ 
ᑐᙵᕕᖃᑦᑐᑎᒃ, ᐱᓕᕆᓂᖓᓄᑦ ᖃᐅᔨᓴᖅᑕᐅᓂᒃᑯᑦ. ᑕᐃᒪᓗ ᐃᖅᑲᓇᐃᔭᖅᑎ ᐅᖃᐅᔾᔭᐅᓕᖅᑐᓂ 
ᑮᓇᐅᔭᖅᑖᕐᓂᐊᕐᒪᑕ $5,000 ᐅᕝᕙᓘᓐᓃᑦ $10,000 ᐊᒻᒪᓗ ᐊᑭᓕᖅᑕᐅᓂᐊᖅᑐᑎᒃ ᔪᓚᐃ 1 ᐅᕝᕙᓘᓐᓃᑦ ᔫᓂ 
2, ᓇᓕᐊᑐᐃᓐᓇᖅ ᐅᓪᓗᖅ. 
 
ᐊᑭᓖᔪᒪᓚᐅᖏᑦᑐᖓ ᐊᐱᕆᓕᓚᐅᖅᑐᖓᓕ ᒪᓕᒐᓕᕆᔨᓂᒃ ᑐᓴᕆᐊᖅᑐᖓ ᑕᐃᒃᓱᒪᓂ: ᒥᓂᔅᑕᐅᓪᓗᖓ 
ᑲᒪᔭᕆᐊᖃᓚᐅᖅᑯᖓ ᐊᒻᒪᓗ ᑯᐊᐳᕇᓴᓐᑯᑦ ᐊᑭᓖᑎᓪᓗᒋᑦ. ᒥᓂᔅᑕᒨᖅᑕᐅᓚᐅᖏᒻᒪᑦ: ᑐᓴᓚᐅᕐᕋᒪ ᑭᓯᐊᓂ 
ᐅᖃᐅᔾᔭᐅᒐᒪ, ᒪᓕᒐᓕᐅᖅᑎᐅᑉ ᐅᖃᐅᓯᕆᖅᑲᐅᔭᖓᓂᒃ. 
 
ᑐᓴᓕᑕᐃᓐᓇᕋᒪᓕ, ᑐᓴᕆᐊᓕᓚᐅᖅᑐᖓ ᒪᓕᒐᓕᕆᔨᓂᒃ. ᐅᖃᐅᔾᔭᐅᓕᓚᐅᖅᑐᖓ ᑕᒪᒃᑯᓇᓂ 
ᑳᑦᑐᓛᒃᑕᐅᓯᒪᓂᒃᑯᑦ ᐱᖁᔭᖓᓂ, ᐅᖃᐅᔾᔭᐅᓯᒪᓐᓂᕈᕕᑦ ᑭᓱᑐᐃᓐᓇᕐᒥᒃ ᐊᒻᒪᓗ ᐱᓂᐊᕐᓂᕋᑦᑕᐅᓯᒪᔭᕇᕈᕕᑦ 
ᐃᒪᓐᓇᓂᒃ ᑮᓇᐅᔭᓂᒃ, ᑕᐃᒪᓕ, ᐊᑭᓖᔭᕆᐊᖃᑦᑐᑎᑦ. 

ᐃᖅᑲᑦᑐᐃᕕᒻᒨᕈᓐᓇᓚᐅᖅᑐᒎᒐᓗᐊᖅ ᐊᒻᒪᓗ ᓵᓚᒋᓇᓱᓪᓗᒍ, ᐊᒻᒪᓗ ᑮᓇᐅᔭᖅᑐᕈᑎᒋᓂᐊᕐᓚᐅᖅᑐᑎᒍ ᐊᒥᓱᓂᒃ 
ᑕᐅᓴᖏᓐᓃᑦᑐᓂᒃ ᐃᖅᑲᑦᑐᐃᕕᒃᑰᕈᑦᑕ. ᑕᐃᒪᐃᑎᓪᓗᒍ, ᐃᓱᒪᖃᓕᓚᐅᖅᑐᒍᑦ ᐊᑭᓖᔪᒪᓕᖅᑐᑕ, ᐊᑭᓕᕐᓗᒋᑦ 
ᐊᒻᒪᓗ ᓄᖅᑲᖓᑐᐃᓐᓇᕐᓗᑕ. 
 
ᑕᐃᒃᓱᒪᓂ, ᐊᕐᕌᓂᐅᓕᖅᑐᖅ, ᐃᓚᒋᐊᕈᑎᑦ ᐱᔭᐅᓚᐅᖅᑐᑦ ᐊᒻᒪᓗ ᓄᖅᑲᑦᑎᑕᐅᓪᓗᑎᒃ, ᐊᒻᒪᓗ ᓯᒪᐃᓚᖅ 
ᐅᖃᕐᓚᐅᕐᒪᑦ ᐅᖃᐅᓯᒥᓂ ᒫᓐᓇᕋᑖᑦᑎᐊᖅ, ᒪᓕᒐᓕᐅᖅᑎ ᐅᖃᐅᓯᖃᖅᑲᐅᒻᒪᑦ, ᑕᐃᒪᐃᓚᐅᖏᑦᑐᖅ. 
 
ᒪᓕᒐᓕᐅᖅᑎ ᐅᖃᓕᕆᕗᖅ ᐅᓪᓗᑐᐃᓐᓇᐅᓚᐅᖅᑐᒥ, ᑮᓇᐅᔭᐃᑦ ᐃᓚᒋᐊᕈᑎᐅᔪᑦ ᑐᓂᔭᐅᕙᓚᐅᖅᑯᑦ. 
ᐅᔾᔨᕆᓚᐅᙱᓚᕋᓕ, ᐊᒻᒪᓗ ᑕᐃᒃᑯᐊᑦᑕᐅᖅ ᖃᐅᔨᒪᓚᐅᙱᓚᑦ, ᒥᓂᔅᑕᐅᔪᖅ, ᓯᕗᓕᖅᑎᐅᔪᖅ, ᐊᖓᔪᖅᑳ 
ᑕᐃᕕᑎ ᓯᒪᐃᓚᒃ, ᐅᕝᕙᓘᓐᓃᑦ ᑭᓇᑐᐃᓐᓇᖅ ᖃᐅᔨᒪᓚᐅᙱᓚᖅ. ᑕᐃᒪ, ᐅᖃᐅᓯᕆᕈᓐᓇᙱᓚᕋ, 
ᑕᐃᒪᐃᒃᑲᓗᐊᕐᒪᖔᖅ ᖃᐅᔨᒪᙱᓐᓇᒪ. 
 
ᐅᖃᖅᑎ, ᒫᓐᓇᓕ ᐅᖃᐅᑎᔪᓐᓇᖅᑲᒋᑦ ᑖᒃᑯᐊ ᐃᓄᐃᑦ ᒪᓕᑦᑎᐅᕙᑦᑐᑦ ᒪᓕᒐᓕᐅᕐᕕᑎᓐᓂ, ᒫᓐᓇᐅᔪᖅ 
ᐅᖄᓚᐅᒻᒦᑐᔅᓴᐅᓕᖅᑯᑦ ᑯᐊᐳᕇᓴᒃᑯᓐᓄᑦ ᖃᐅᔨᒋᐊᕋᓱᒃᑐᑎᑦ ᑕᒪᓐᓇᐅᓂᕐᒪᖔᖅ, ᐅᐱᓐᓇᕋᓂᓕ ᑕᒪᓐᓇ 
ᖃᐅᔨᒋᐅᕐᒥᒐᒃᑯᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᒃᑑᑎᐊᕐᒧᑦ, ᐲᑕᓴᓐ. 
 
ᐊᐱᖅᑯᑦ 074 - 2(2): ᖃᐅᔨᓵᖃᕐᓂᖅ ᖃᓄᐃᑦᑑᓂᕆᓚᐅᖅᑕᖓᓂ ᑲᑎᒪᖃᑎᖃᕐᓂᖅ ᒥᔅᑕ ᒑᑦᐳᕆᒥ 

 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒋᓂᐊᖅᑕᕋ ᒥᓂᔅᑕᒧ ᑲᒪᔪᒧᑦ ᓄᓇᓕᓐᓄᑦ ᐊᒻᒪᓗ ᒐᕙᒪᒃᑯᑦ 
ᐱᔨᑦᑎᕋᖅᑐᓕᕆᔨᒃᑯᓐᓄᑦ. 
 
ᐅᖃᖅᑎ, ᑕᖅᑭᐅᓚᐅᖅᑐᒥ ᑲᓇᑕᒥ ᐊᕕᑦᑐᖅᓯᒪᔪᑦ ᐊᒻᒪᓗ ᐅᑭᐅᖅᑕᕐᑐᒥ ᒥᓂᔅᑕᐅᔪᖅ ᑲᑎᖃᑎᖃᓚᐅᕐᖓᑕ 
ᒥᓂᔅᑕᒥ ᔮᓐ ᒑᑦᐳᕆᒥ, ᐊᖓᔪᖅᑳᖑᔪᖅ ᐊᑐᖅᑕᐅᕙᑦᑐᓂᑦ ᓄᓇᓕᓐᓂ ᑲᓇᑕᒥ, ᐅᖃᐅᓯᖃᕐᓂᐊᖅᑐᑎᑦ 
ᐱᔭᐅᕙᓪᓕᐊᔪᖅ ᓄᑖᖑᔪᖅ ᖃᓄᐃᓕᐅᕈᑎᐅᔪᖅ ᑲᓇᑕᒥ ᓄᓇᓕᐅᔪᓄᑦ. ᐊᐱᖅᑯᓯᕆᕙᕋ ᒥᓂᔅᑕᒧᑦ: ᖃᖓᒃᑯᑦ 
ᒥᓂᔅᑕᐅᔪᖅ ᐅᖃᐅᔾᔩᒐᔭᖅᑲ ᖃᓄᐃᑦᑑᓂᕆᓚᐅᖅᑕᖓᓂ ᑖᔅᓱᒥᖓ ᑲᑎᒪᓂᐅᓚᐅᖅᑐᒥᑦ, ᐃᓄᓐᓄᑦ, ᖃᓄᖅ 
ᐃᓱᒪᓕᐅᕈᑎᖃᓚᐅᕐᒪᖔᑕ ᑕᕝᕙᙵᑦ ᑲᑎᒪᓂᐅᔪᒥᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕ ᓄᓇᓕᓐᓄᑦ ᐊᒻᒪᓗ ᒐᕙᒪᒃᑯᑦ ᐱᔨᑦᑎᕋᖅᑐᓕᕆᔨᒃᑯᑦ, ᐊᖓᔪᖅᑳ ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑐᓴᖅᑎᑦᑐᒪᓪᓗᒋᑦ ᒪᓕᒐᓕᐅᖅᑎᐅᔪᑦ, ᒥᓐᓂᔅᑕ 
ᒑᐳᕆᓗ ᑲᑎᑕᐃᓐᓇᓛᕋᓐᓄᒃ ᐱᓇᓱᐊᕈᓯᐅᑉ ᓄᙳᐊᓂ. ᐊᐅᓪᓚᕐᓂᐊᓕᑕᐃᓐᓇᖅᑯᖓ ᐱᓇᓱᐊᕈᓯᐅᑉ ᓄᙳᐊᓂ. 
ᑲᑎᒪᖃᑎᒌᕈᒃᑯᑦ, ᖃᐅᔨᑎᑦᑎᒍᓐᓇᓛᖅᑯᖓ ᒪᓕᒐᓕᐅᖅᑎᐅᔪᖅ ᖃᓄᐃᑦᑑᓚᐅᕐᓂᖓᓂ ᑲᑎᒪᓂᕆᔭᕗᒃ. 
 
ᐱᔾᔪᑎᒋᓪᓗᒍ ᑲᑎᒪᔾᔪᑎᕗ, ᓴᖅᑮᑎᑦᑎᓯᒪᓕᖅᑯᒍ ᖃᓄᖅ ᓄᓇᓕᐅᔪᑦ ᑕᑯᓐᓇᕐᒪᖔᑕ ᐊᒻᒪᓗ ᒫᓐᓇᐅᔪᖅ 
ᐱᕙᓪᓕᐊᓕᖅᑯᒍᑦ ᐋᔩᖃᑎᒋᒐᓱᑦᑐᒋᑦ ᐊᖏᖃᑎᖃᕐᓂᐊᓂᕐᒥᑦ, ᑭᓯᐊᓂᓕ ᑲᑎᒪᖃᑎᒋᓚᐅᙱᓚᕋ ᓱᓕ 
ᐊᖓᔪᖅᑳᖑᔪᖅ. ᑕᐃᒪ, ᑲᑎᖃᑎᒋᓚᐅᕐᓗᒍ ᖃᐅᔨᒃᑲᐃᒐᔭᖅᑯᖓ ᒪᓕᒐᓕᐅᖅᑎᒥᑦ ᖃᓄᐃᑦᑑᓚᐅᕐᓂᖓᓂ. 
 
ᐅᖃᖅᑎ (ᑐᓵᔨᒃᑯᑦ): ᐲᑕᓴᓐ. 
 



ᐱᖓᔪᐊᑦ, ᓄᕕᐱᕆ 24, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    

ᐲᑕᓴᓐ: ᖁᔭᓐᓇᒦᒃ, ᐊᖓᔪᖅᑳ, ᑕᔅᓱᒥᖓ ᐅᖃᐅᓯᖃᕈᓐᓇᕋᕕᑦ. ᑐᑭᓯᓚᐅᖅᑯᖓᓕ ᑖᒃᑯᐊ ᑲᓇᑕᒥ ᐊᕕᑦᑐᖅᓯᒪᔪᑦ 
ᐊᖓᔪᖅᑲᐅᑎᖏᑦ ᑲᑎᖃᑎᒌᒌᑦᑐᒥᓂᐅᓱᒋᓪᓗᒋᑦ. ᑐᑭᓯᒋᐊᕈᑎᐅᔪᒥᑦ ᑕᕝᕗᖓ ᒪᓕᒐᓕᐅᕐᕕᑎᓐᓄᑦ, ᒐᕙᒪᒃᑯᑦ 
ᑲᓇᑕᒥ ᐅᖃᕐᓯᒪᓚᐅᖅᑯᑦ ᐃᓚᖓᓂᑦ ᐅᖅᓱᐊᓗᒻᒥ ᑖᒃᓰᔭᐅᑎᐅᕙᑦᑐᖅ ᓄᓇᓕᐸᐅᔭᓄᑦ ᓴᖅᑭᑕᐅᓂᐊᕐᑐᓂᑦ, 
ᓄᓇᓕᓐᓄᑦ, ᑮᓇᐅᔭᓕᐅᕈᑎᐅᓂᐊᖅᑐᒥᑦ ᐋᑭᐅᔪᖅ ᓄᓇᓕᓐᓄᑦ ᐊᑐᖅᑕᐅᔪᔅᓴᓂᑦ ᑐᕌᖓᔪᓄᑦ; ᐃᒻᒪᖃ 
ᐱᑕᖃᕐᓂᐊᖅᑐᒋᑦᑐᕗᖅ $5-ᐱᓕᐊᓐ ᐊᕐᕌᒎᓂᑦ ᑕᓪᓕᒪᓂ, ᐱᒋᐊᕐᓗᒍ 2005. 
 
ᑕᐃᒪᓕ, ᐊᖏᕈᑎᐅᒐᓱᐊᖅᑐᑦ ᐱᒻᒪᕆᐅᓂᐊᖅᑯ ᓄᓇᕗᒻᒧᑦ. ᖃᐅᔨᒍᒪᕗᖓᓕ ᐊᖓᔪᖅᑳᖑᔪᖅ ᐅᖃᕈᓐᓇᕐᒪᖔᖅ 
ᒪᓕᒐᓕᐅᕐᕕᑎᓐᓄᑦ ᐅᕝᕙᓘᓐᓃᑦ ᐅᖃᐅᔾᔨᔪᓐᓇᕐᒪᖔᖅ ᓇᓪᓕᐊ ᐅᖅᓱᐋᓗᒻᒧᑦ ᑖᒃᓯᔭᐅᑎᒻᒥ ᓄᓇᕗᑦ ᐱᒐᔭᕐᒪᖔᑕ 
ᑕᕝᕙᙵᑦ $5-ᐱᓕᐊᙳᔪᓂᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᑕᕝᕙᙵᑦ $5-ᐱᓕᐊᙳᔪᓂᑦ ᒪᓕᒐᓕᐅᖅᑎᐅᖃᑎᒻᒪ 
ᐅᖃᐅᓯᕆᔭᖓ, ᐱᔪᒥᓇᑦᑎᐊᕋᓗᐊᖅᑯ ᐊᒥᓱᓂᑦ. ᓯᕗᓪᓕᖅᐹᒥ ᑲᑎᒪᓂᕆᓚᖅᑕᕗᑦ ᐅᖃᖃᑎᖃᓚᐅᖅᑯᒍᑦ 
ᐊᖓᔪᖅᑳ ᒑᐳᕆᓗ ᐊᒻᒪᓗ ᐊᓪᓚᕕᖓ ᑭᓱᓂ ᐃᓱᒪᓕᐅᕈᓐᓇᕐᒪᖔᑦᑕ ᑮᓇᐅᔭᓕᕆᓂᐅᑉ ᖃᑦᑎᐅᓂᕆᒐᔭᖅᑕᖏᓐᓂ 
ᑕᕝᕙᙵᑦ ᐅᖅᓱᐋᓗᓐᓂᑦ ᑖᒃᓯᔭᐅᑎᐅᕙᑦᑐᓂ. 
 
ᑕᐃᒪ, ᓯᕗᓪᓕᖅᐹᒥ ᑲᑎᒪᓂᕆᓂᐊᖅᑕᕗᑦ ᐱᒋᐊᖅᐸᓪᓕᐊᓗᑕ ᐋᔩᖃᑎᒌᓪᓗᑕ ᖃᓄᖅ ᐃᑉᐱᒍᓱᒻᒪᖔᑦᑕ 
ᓈᒻᒪᒃᑲᔭᕐᒪᖔᑕ ᖃᑦᑎᓂᐅᖏᓂᑦ ᑮᓇᐅᔭᐃᑦ ᒐᕙᒪᒃᑯᓐᓄᑦ ᓄᓇᕗᒻᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ ᐊᒻᒪᓗ ᖁᔭᓐᓇᒦᒃ, ᒥᔅᑕ ᒥᓂᔅᑕ. ᐅᐊᑦᑎᐊᕈᓕ, ᓄᓇᕗᑦ ᖃᑦᑏᓐᓇᐅᓗᐊᖅᑐᓂ 
ᐱᑎᑕᐅᕙᓚᐅᕐᖓᑕ ᑖᒃᑯᐊ ᐊᑐᖅᑐᑎᒍᑦ ᐃᓄᐃᑦ ᖃᑦᑎᐅᓂᖏᓐᓂ ᑮᓇᐅᔭᐃᑦ ᑐᓂᔭᐅᔪᓐᓇᕐᑐᓂᑦ, 
ᖃᑦᑏᓐᓇᐅᓂᖏᓐᓄᑦ ᐃᓄᐃᑦ ᑮᓇᐅᔭᐃᑦ ᒪᓕᑉᐸᓚᐅᖅᑯᑦ. ᐊᕐᕌᒎᓕᖅᑐᓪᓕ ᐊᑲᐅᓈᕐᓂᖅᓴᐅᕙᓕᖅᑯᒍᑦ 
ᐋᔩᖃᑎᖃᕐᑎᓪᓗᑕ 1% ᑐᙵᕕᒋᓪᓗᒍ ᑮᓇᐅᔭᐃᑦ ᐋᖅᑭᑦᑕᐅᓂᐊᕐᑎᓪᓗᒋᑦ, ᐊᒻᒪᓗ ᑕᒪᓐᓇ ᐊᑐᖅᑐᒍ ᑮᓇᐅᔭᓂᑦ 
ᖄᖓᒍᒃᑲᓐᓂᖅ $20-ᒥᓕᐊᓐᓂᑦ ᐱᒃᑲᓐᓂᕈᓐᓇᓚᐅᖅᑯᒍᑦ ᐃᓪᓗᓕᕆᓂᕐᒧᑦ ᑲᒪᑎᓪᓗᑕ ᑮᓇᐅᔭᔅᓴᖏᓐᓂ; $20-
ᒥᓕᐊᓐ ᑕᕝᕙᙵᑦ $2-ᐱᓕᐊᓐ, ᐊᑐᕐᑐᒍ 1%, ᑕᒪᓐᓇ ᐱᐅᔪᒻᒪᕆᐅᓚᐅᖅᑯ. 
 
ᒥᓂᔅᑕᐅᔪᖅ ᐅᖃᐅᔾᔨᒋᐊᕈᓐᓇᖅᑳ ᒪᓕᒐᓕᐅᕐᕕᑎᓐᓂ ᖃᑦᑏᓐᓇᐅᓛᖑᒐᔭᙳᐊᕐᑐᑦ ᑮᓇᐅᔭᐃᑦ ᐊᑐᕐᓗᒍ 1% 
ᐊᑐᖅᑕᐅᓂᐊᖅᑐᓂᑦ ᑮᓇᐅᔭᐃᑦ ᖃᑦᑎᐅᓂᐊᕐᓂᖏᓐᓂ ᑕᕝᕙᙵᑦ $5-ᐱᓕᐊᓐ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᒥᔅᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᖅᑲᕋ ᒪᓕᒐᓕᐅᖅᑎᐅᔫᑉ ᐊᐱᖅᑯᑎᖏᓐᓄᑦ. 
ᐅᖃᐅᓯᕆᓂᐊᖅᑕᕗᑦ ᐅᕙᒍᑦ ᐱᖓᓲᓪᓗᑕ ᐅᑭᐅᖅᑕᕐᑐᒥ ᐊᕕᑦᑐᕐᓯᒪᔪᓃᓐᖔᖅᑐᑦ ᐊᖓᔪᖅᑲᐅᑏᑦ 
ᐅᖃᐅᓯᖃᖃᑦᑕᖅᑯᒍᑦ ᖃᑦᑎᐅᓂᖏᑦ ᐊᑲᐅᒐᔭᕐᒪᖔᑕ. ᐱᑦᔪᑎᒋᓪᓗᒍ ᐅᖃᕋᑖᕐᒪᑦ ᒪᓕᒐᓕᐅᖅᑎ, ᑕᐃᓐᓇ 
ᑮᓇᐅᔭᖅᑖᓂᕐᒧᑦ ᐋᖅᑭᒃᓯᒪᔾᔪᑎ ᑐᓂᐅᖅᑲᐃᔾᔪᑎᐅᖃᑦᑕᑎᓪᓗᒍ ᐊᑕᐅᓯᒃᑯᑦ ᐱᔭᕆᐊᓕᑦᑎᓐᓂᒃ 
ᐊᑕᖐᖏᑎᐊᖅᑐᖅ. 
 
ᐅᖃᖃᑎᒌᑉᐸᓪᓕᐊᑎᓪᓗᑕ ᑕᑯᓇᒃᑐᒍᑦ ᐅᓄᕐᓂᖃᑦᑐᒥᒃ ᐃᒫᒃ 1.5 ᐳᓴᓐ, ᐅᓄᖅᓯᑎᑦᑎᓪᓚᕆᓐᓂᐊᖅᑐᖅ ᑮᓇᐅᔭᑦ 
ᒐᕙᒪᒃᑯᑦ ᐱᒐᔭᖅᑕᖓᓂᒃ. ᓇᓗᓇᐃᖅᓯᒍᓐᓇᖅᑐᖓ ᒪᓕᒐᓕᐅᖅᑎᒧᑦ ᑖᓐᓇ 1 ᐳᓴᓐ ᓈᒻᒪᒃᑲᔭᖅᑐᖅ ᓄᓇᕗᒻᒧᑦ, 
ᐊᖏᔫᑎᓄᑦ ᐱᔭᕆᐊᓕᑦᑎᓐᓂᒃ ᐃᓱᒪᖃᕐᓗᑕ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓇᒋᐊᕈᑎᒪ ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐃᑉᐸᒃᓴᖅ ᐅᖃᐅᓯᖃᓚᐅᕐᕋᒪ ᒪᓕᒐᓕᐅᖅᑏᑦ ᐅᖃᐅᓯᖏᓐᓂ ᐱᒻᒪᕆᐅᓂᖓᓂᒃ 
ᐃᓚᐅᑎᑦᑎᓗᓂ ᒪᐃᔭᖏᓐᓂᒃ ᓄᓇᕗᑦ ᐃᓱᒻᒥᖅᓱᐃᓇᓱᐊᖅᑎᐅᓗᑎᒃ; ᐊᑦᑐᐅᓂᖃᒻᒪᑕ ᐋᑐᕚᒧᑦ ᐊᒻᒪᓗ 
ᑖᒃᑯᑎᒎᓇ ᑲᑐᔾᔨᖃᑎᒌᖏᑦ ᓄᓇᓖᑦ ᒐᕙᒪᕋᓛᖏᑕ.  
 
ᐃᓱᒪᓪᓗᖓ ᒥᓂᔅᑕ ᐅᖃᐅᔾᔨᒍᓐᓇᕐᒪᖔᖅ ᐅᕙᑦᑎᓐᓂᒃ ᐱᓕᕆᕕᐊ, ᐱᓕᕆᕕᖓ ᓄᓇᓕᓐᓂ ᒐᕙᒪᒃᑯᓂᓪᓗ 
ᐱᔨᑦᓯᕋᑦᑎᒃᑯᑦ, ᐱᓕᕆᖃᑎᖃᒻᒪᖔᑕ ᑖᒃᑯᓂᖓ ᓄᓇᕗᒻᒥ ᑲᑐᔾᔨᖃᑎᒌᖏᓐᓂᒃ ᓄᓇᓖᑦ ᒐᕙᒪᕌᓛᖏᓐᓂᒃ 
ᐃᓱᒻᒥᖅᓱᐃᓇᓱᒃᑎᓪᓗᒋᑦ ᐋᑐᕚᒥᒃ ᑖᒃᓱᒧᖓ 1 ᐅᕝᕙᓘᓐᓃᑦ 1.5 ᐳᓴᓐᒧᑦ ᑭᒡᒐᖅᑐᐃᓗᑎᒃ ᓄᓇᕗᒻᒥᒃ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑎᐅᖃᑎᒻᒪ ᐃᓱᒪᒐ ᐅᖃᓕᒫᑦᑎᐊᖅᑕᖓ ᐅᓪᓗᒥ. 
ᐃᓛᓕ, ᐊᓕᐊᓇᐃᒍᓱᑦᑐᖓ ᑐᓴᖅᑎᑦᑎᔭᕆᐊᔅᓴᖅ ᒪᓕᒐᓕᐅᖅᕕᒻᒥᒃ ᑲᑎᒪᖃᑎᖃᕆᐊᖅᑐᑎᓪᓗᖓ ᒥᓂᔅᑕ 
ᒑᑦᕗᕆᒥᒃ, ᐱᖃᑎᖃᕐᓂᐊᖅᑐᖓ ᓄᓇᕗᒻᒥ ᑲᑐᔾᔨᖃᑎᒌᑦ ᓄᓇᓖᑦ ᒐᕙᒪᕋᓛᖏᑕ ᐊᖓᔪᖅᑳᖓᓐᓂᒃ ᐊᑑᕚᒥ 
ᑲᑎᒪᒋᐊᖅᑐᕐᓗᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᐊᑯᓪᓕᒃᒧᑦ, ᒪᑉᓴᓚᒃ. 
 
ᐊᐱᖅᑯᑦ 075 - 2(2): ᑮᓈᓗᖃᕐᕕᒻᒥᒃ ᐃᓱᒫᓘᑕᐅᓂᖅ ᑯᒑᕈᒻᒥ 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᑐᕌᖅᑐᖅ ᒥᓂᔅᑕᖓᓄᑦ ᐱᓕᕆᕕᐊᑕ ᓄᓇᓕᓐᓂ 
ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ. 
 
ᒪᐅᖓ ᑎᑭᓚᐅᖏᑎᓪᓗᖓ ᓱᓕ ᐃᓚᖓᓐᓄᑦ ᓄᓇᓖᑦ ᐳᓛᕆᐊᕐᓚᐅᕐᕋᒪ ᐊᒻᒪᓗ ᑲᑎᒪᓪᓗᑕ ᐃᓱᒫᓘᑎᐅᔪᓂᒃ 
ᑐᓴᕋᓱᐊᖅᑐᖓ; ᐃᓱᒫᓘᑎᓪᓗᐊᑕᐅᓚᐅᖅᑐᖅ ᕼᐋᒻᓚᒃᑯᓐᓄᑦ ᑮᓈᓗᖃᕝᕕᖓ. ᐊᐱᕆᔪᒪᓪᓗᖓ ᒥᓂᔅᑕᒥᒃ 
ᑎᑎᖅᑲᐅᓯᐊᖅᓯᒪᒻᒪᖔᖅ ᕼᐋᒻᓚᒃᑯᓐᓂᑦ ᐱᓕᕆᐊᖑᔭᕆᐊᖃᕐᓂᖓᓄᑦ ᑮᓈᓗᖃᕝᕕᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᖓ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᕋᖅᑎᒃᑯᑦ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᐅᔾᔭᐅᒋᐊᖓᓚᐅᖅᑐᒍᑦ ᐅᐱᙵᔅᓵᖓᓂ 
2003. ᓇᓗᓇᐃᖅᓯᕕᒋᔪᒪᓪᓗᒍ ᒪᓕᒐᓕᐅᖅᑎᐅᖃᑎᒐ ᓱᓕ ᐸᕐᓇᑕᐅᔪᖅ, ᐊᒻᒪᓗ ᐱᐊᓂᒃᑕᐅᓂᐊᕐᓕᖅᑐᓂ 
ᐸᕐᓇᑕᐅᓂᖓ ᐅᐱᙵᔅᓵᖑᓂᐊᖅᑐᖅ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᒪᑉᓴᓚᒃ. 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᑕᐃᒪᓕ, ᕼᐋᒻᓚᒃᑯᑦ ᑰᒑᕈᒻᒥ ᓂᕆᐅᒍᓐᓇᖅᓯᕙᑦ ᐱᓕᕆᐊᖑᓂᐊᕐᓂᖓᓂᒃ 
ᐊᐅᔭᐅᓂᐊᖅᑐᖅ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑮᓇᐅᔭᖁᑎᒃᓴᖏᓐᓂᒃ ᐋᖅᑭᒃᓯᒋᐊᖃᑦᑐᒍᑦ 
ᑖᒃᓱᒧᖓ, ᒫᓂ $160,000, ᐊᒻᒪᓗ ᓇᓗᓇᐃᖅᓯᕕᒋᑦᑎᐊᖅᓯᒪᔭᕗᑦ ᐱᖃᓯᐅᔾᔭᐅᓂᐊᕐᓂᖓᓂᒃ ᐸᕐᓇᒍᑎᓂ. 
ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᑲᖏᖅᑐᒑᐱᒻᒧᑦ, ᐋᕆᐊᖅ. 
 
ᐊᐱᖅᑯᑦ 076 - 2(2): ᐋᖅᑭᒋᐊᕐᕈᑎᑦ ᐋᓐᓂᐊᕕᓕᐊᖅᓯᒪᔪᓄᑦ ᑐᔪᕐᒥᕕᓐᓄᑦ ᐃᖃᓗᓐᓂ ᐊᑐᕚᒥᓗ 
 
ᐋᕆᐊᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᓪᓗᖓ ᒥᓂᔅᑕᖓᓄᑦ ᐋᓐᓂᐊᖃᓐᓇᖏᑦᑐᓕᕆᔨᒃᑯᓐᓄᑦ 
ᐃᓄᓕᕆᔨᒃᑯᓄᓪᓗ. ᐱᑦᔪᑎᖃᑦᑐᖓ ᐋᓐᓂᐊᕕᓕᐊᖅᑐᓄᑦ ᑐᔪᒻᒥᕕᐅᔪᓄᑦ ᐃᖃᓗᓐᓂ ᐋᑐᕚᒥᓗ. 
 
ᑕᑕᐃᓐᓇᐅᔭᕐᒪᑎᒃ, ᐊᒻᒪᓗ ᑐᓴᖅᓯᒪᓪᓗᖓ ᐊᑲᐅᒋᔭᐅᖏᑎᓪᓗᒋᒃ. ᐸᕐᓇᒍᑎᑕᖃᑉᐸ ᐋᖅᑭᒋᐊᕈᑎᒃᓴᓂᒃ ᑖᒃᑯᓄᖓ 
ᑐᔪᒻᒥᕕᐅᔫᓐᓄᑦ? ᖃᐅᔨᒪᔪᖓ ᐱᓕᕆᕕᒃᑯᑦ ᐃᓪᓗᖁᑎᒋᖏᒻᒪᒋᑦ, ᑭᓯᐊᓂᓕ ᐱᑕᖃᒻᒪᖔᖅ ᐸᕐᓇᒍᑎᓂᒃ 
ᐋᖅᑭᒋᐊᕈᑎᒃᓴᖏᓐᓄᑦ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᖓ ᐋᓐᓂᐊᖃᓐᓇᖏᑦᑐᓕᕆᔨᒃᑯᓄᑦ ᐃᓄᓕᕆᔨᒃᑯᓄᓪᓗ, ᐊᖓᔪᖅᑳ ᓕᕖᓐᓂᐊ 
ᐸᕋᐅᓐ.  
 
ᐊᖓᔪᖅᑳ ᓕᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᓱᒫᓘᑎᖓᓄᑦ ᑕᒫᑎᕝᕕᐅᑉ ᒥᒃᓵᓄᑦ 
ᐃᖃᓗᖕᓂ, ᖃᐅᔨᓴᕈᒫᖅᑐᑦ ᐸᕐᓇᐅᑎᓕᐅᕐᓗᑎᓪᓗ ᐃᓚᒋᐊᖅᑕᐅᔪᓐᓇᖏᒃᑲᓗᐊᕐᒪᖔᑦ, ᑕᐃᒪᓐᓇᑦᑕᐅᖅ 
ᑐᔪᕐᒥᕕᐅᕙᑦᑐᒧᑦ ᐋᑐᐊᒥ. ᐊᑯᓂᐅᙱᑦᑐᖅ ᐱᓕᕆᐊᖑᒐᔭᖅᑐᑦᓴᐅᕗᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᐋᕆᐊᒃ. 
 
ᐋᕆᐊᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒃ ᐸᕐᓇᐅᑎᑦ ᐱᓪᓗᒋᑦ. ᓇᑯᖅᑐᓯᐊᕙᐅᕗᒍᑦ ᐃᖃᓗᖕᓂ 
ᑐᔪᕐᒥᕕᐅᔪᒧᑦ ᑐᔪᕐᒥᐊᖃᕈᓐᓇᖅᐸᓐᓂᖏᓐᓄᑦ. ᑭᓯᐊᓂ, ᐊᐱᕆᒃᑲᓐᓂᕈᒪᒐᒪ... . ᐊᑐᖅᑐᐊᕈᑕᐅᔪᒧᑦ ᑳᓐᑐᕌᖑᔪᖅ 
ᐊᑯᓂᐅᖏᑦᑐᒧᑦ ᐃᓕᒪᒻᒪᑦ, ᐊᒻᒪᓗ ᐅᖃᐅᑎᔭᐅᓯᒪᓕᖅᑐᑕᓗ ᑳᓐᑐᕌᖑᔪᖅ 
ᐃᓚᒋᐊᖅᑕᐅᒃᑲᓐᓂᑐᐃᓐᓇᕆᐊᖃᕐᓂᖓᓂᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᐊᖏᔪᖅᑳ ᓕᕖᓐᓂᐊ ᐸᕋᐅᓐ. 
 
ᐊᖏᔪᖅᑳ ᓕᕖᓐᓂᐊ ᐸᕋᐅᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, ᓇᓗᓇᖏᑦᑎᐊᖅᑐᖅ ᐃᓚᖏᓐᓂᒃ 
ᐊᓯᔾᔨᖅᑐᖃᓛᕐᓂᖓᓂᒃ, ᓲᖃᐃᒻᒪ ᓄᑖᒥᒃ ᐋᓐᓂᐊᕐᕕᑦᑕᖃᓕᕈᓂ ᐊᑐᖅᑕᐅᔪᒫᕐᒪᑦ. ᐋᑐᐊᒦᑦᑐᕐᓗ 
ᐊᑐᖅᑕᐅᖏᓐᓇᓂᐊᖅᑐᓂ ᐱᓚᒃᑕᐅᔭᖅᑐᖅᓯᒪᔪᓄᑦ. ᑕᒪᓐᓇ ᕿᒥᕐᕈᒋᐊᑦᓯᐊᒃᑲᓐᓂᕆᐊᖃᕐᓂᐊᖅᑕᕗᑦ, ᑭᓯᐊᓂ 
ᒫᓐᓇᐅᔪᒥ ᐅᖃᒻᒪᕆᒍᓐᓇᖏᑦᑐᖓ ᖃᑯᒍ ᐱᒋᐊᕈᒫᕐᒪᖔᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐱᖅᑯᑎᑦ. ᐃᖃᓗᐃᑦ ᕿᑎᐊᓄᑦ ᒪᓕᒐᓕᐅᖅᑎ, ᑐᑐ. 
 
ᐊᐱᖅᑯᑦ 077 - 2(2): ᑕᖅᑭᑕᒫᖅᓯᐅᑎᑦ ᐅᓂᒃᑳᑦ ᐃᑯᒻᒪᖅᑯᑎᓕᕆᔨᒃᑯᓐᓂᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᑐᑎᕌᖅᑐᖅ ᐃᑯᒻᒪᖅᑯᑎᓕᕆᓂᕐᒧᑦ ᒥᓂᔅᑕᖓᓐᓄᑦ. 

ᐅᑎᕐᕕᒋᒃᑲᓐᓂᓂᐊᕋᒃᑯ, ᓱᓕᒃᑲᓐᓂᖅ, ᒥᓂᔅᑕᐅᑉ ᐅᖃᐅᓯᕆᓚᐅᖅᓯᒪᔭᖏᑦ ᒪᐃᖑᓚᐅᖅᑐᒥ, ᐅᖃᓪᓗᐊᕐᓂᐊᖅᐸᒃᑲ. 
ᐅᖃᓚᐅᕐᒪᑦ, “ᑯᐊᐸᕇᓴᒃᑯᑦ ᓴᓇᔨᖏᑦ ᐊᑐᐃᓐᓇᖃᖅᑎᑦᑎᕙᓐᓂᐊᖅᐳᑦ ᑭᖑᕙᖏᓪᓗᑎᒃ ᑕᒻᒪᖅᓯᒪᐅᙱᓪᓗᑎᓪᓗ 
ᑮᓇᐅᔭᓄᑦ ᓇᓕᖅᑲᐃᑦ ᓇᓚᐅᑦᑖᖅᑕᐅᓯᒪᔪᓪᓗ ᑲᑎᒪᔨᐅᔪᓄᑦ ᐊᒻᒪ ᑮᓇᐅᔭᓕᕆᔨᕐᔪᐊᒃᑯᓐᓄᑦ ᑕᖅᑭᑕᒫᑦ.” 
 
ᐊᐱᕆᔪᒪᕙᕋ ᐱᓕᕆᐊᖃᖅᑐᖅ ᒥᓂᔅᑕ ᖃᐃᑦᑎᔭᐅᓪᓚᑦᑖᖅᐸᒻᒪᖔᑖ ᑕᒪᒃᑯᓂᖓ ᑐᓴᕋᒃᓴᐅᔪᓂᒃ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᐆᒻᒪᖅᑯᑎᓕᕆᓂᕐᒧᑦ ᒥᓂᔅᑕ, ᐊᖏᔪᖅᑳ ᐃᐊᑦ ᐲᑯ. 
 
ᐊᖏᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᓇᓗᓇᐃᕐᕕᖃᕆᐊᖁᒪᔪᖓ ᐅᐊᑦᑎᐊᖅ ᐊᐱᖅᑯᑎᒋᖅᑲᐅᔭᖓᓄᑦ 
ᒪᓕᒐᓕᐅᖅᑎᐅᑉ. ᐅᖃᖅᑲᐅᒐᒪ, ᐱᔨᑲᑖᑦ ᐱᓕᕆᓯᒪᔪᑦ ᐊᒻᒪᓗ ᐱᔨᑲᑖᓄᑦ ᑐᓴᖅᑎᑕᐅᓯᒪᓪᓗᖓ ᐊᑦᓲᑦ, 
ᖃᐅᔨᓯᒪᔭᓕᒫᒃᑯᑦ ᐊᒻᒪ ᑐᓴᖅᓯᒪᔭᒃᑲ ᒪᓕᑦᑐᒋᑦ, ᐃᓚᒋᐊᕈᑎᓂᒃ ᐊᑭᓖᔪᖃᒃᑲᓐᓂᖅᓯᒪᖏᑦᑐᖅ ᑯᐊᐸᕇᓴᒃᑯᓐᓂ 
ᑕᓪᓕᕐᒥᐅᓚᐅᖅᑐᒥ ᖃᖓᓵᑦᓯᐊᒃᑯᓘᓐᓃᑦ. ᑕᕝᕙ, ᓇᓗᓇᐃᔭᖅᑳᕈᓐᓇᖅᐸᕋ ᑖᓐᓇ. ᑲᖐᓱᑦᑐᖓ ᑕᐃᓐᓇ 
ᐅᖃᓘᑎᐅᓯᒪᔪᖅ ᓱᓕᖏᓐᓂᖓᓂᒃ. 
 
ᑐᑭᓯᐅᒪᔪᖓ ᑐᓴᕋᒃᓴᐃᑦ ᐊᒻᒪᓗ ᑮᓇᐅᔭᓕᕆᔾᔪᓯᑦ ᐊᒻᒪᓗ ᑯᐊᐸᕇᓴᐅᑉ ᖃᓄᐃᓐᓂᕆᔭᖓ 
ᑐᓴᖅᑕᐅᒃᑲᐸᓪᓕᐊᓯᒪᒻᒪᑕ ᐊᒻᒪ ᐊᑐᐃᓐᓇᐅᑎᑕᐅᓪᓗᑎᒃ ᑯᐊᐸᕇᓴᒃᑯᓐᓄᑦ ᐊᒻᒪᓗ ᐊᒡᓛᑦ, ᐃᓚᖓᑦ 
ᑲᑎᒪᔨᕋᓛᓃᖃᑕᐅᔪᖅ ᑕᒻᒪᖅᓯᒪᔪᓐᓂᐊᖅᑎᓄᑦ ᑯᐊᐸᕇᓴᒃᑯᓐᓂ ᐃᓕᔭᐅᓯᒪᓕᕐᒪᑦ ᐊᖏᔪᖅᑳᖑᓂᐊᓕᖅᑐᓂ 
ᑯᐊᐸᕇᓴᒃᑯᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᓕᐊᓇᐃᑦ ᒥᓂᔅᑕᐅᑉ ᓇᓗᓇᐃᕐᒪᒍ ᑕᒪᓐᓇ ᐊᒻᒪᓗ ᐃᖅᑲᓇᐃᔭᖅᑎᓯᐊᕚᓗᖏᑦ 
ᐱᓕᕆᔪᒻᒪᕆᐅᓂᖏᓐᓂᒃ ᓈᓚᑦᑎᐊᖅᐸᓐᓂᖏᑕᓗ ᑎᓕᐅᕆᔾᔪᑎᓕᒫᖏᓐᓂᒃ. 
 
ᐅᖃᖅᑲᐅᒻᒪᑦ ᑯᐊᐸᕇᓴᒃᑯᑦ ᑕᒪᒃᑯᓇᙵᑦ ᑐᓴᕋᒃᓴᓂᒃ ᓇᕝᕚᖅᐸᓐᓂᖏᓐᓂᒃ. ᓇᓕᖅᑲᐃᑦ ᓇᓗᓇᐃᔭᖅᓯᒪᓂᖏᒍᑦ, 
ᑕᒪᒃᑯᐊ ᑐᓴᕋᒃᓴᐅᔪᑦ ᑲᑎᒪᔨᓂᑦ ᖃᐃᑕᐅᕙᑉᐸᑦ ᑮᓇᐅᔭᓕᕆᔨᕐᔪᐊᒃᑯᓐᓄᑦ ᑕᖅᑭᑕᒫᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐊᖏᔪᖅᑳ ᐃᐊᑦ ᐲᑯ. 
 
ᐊᖏᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᐅᓯᖃᖅᑎᓪᓗᖓ ᐱᔨᑲᑖᓂᒃ ᐱᒍᑎᖃᖅᑲᐅᔪᖓ 
ᐱᔨᑲᑖᖁᑎᓐᓂᒃ ᖁᓕᑦᑎᓐᓂ: ᑲᑦᑐᖓᐃᖅᓯᒪᑦᑎᐊᖅᑐᓂᒃ ᐊᑯᓂᓪᓗ ᐱᔨᑦᓯᖅᑎᐅᓕᖅᑐᓂᒃ 
ᐃᖅᑲᓇᐃᔭᖅᑎᖁᑎᓐᓂᒃ. ᓗᐊᕆ ᐋᓐ ᐅᐃᑦ, ᒥᐊᓂᕆᔪᖅ ᑕᓕᕖᓴᒥᒃ. ᑕᐃᒪ ᖁᔭᓐᓇᒦᒍᓐᓇᕈᑦᑎᒍ ᓗᐊᕆ ᐋᓐ, 
ᑖᓐᓇᐅᕗᖅ ᐱᔨᑲᑖᖑᓂᕋᖅᑲᐅᔭᕋ. 
 
ᑐᑭᓯᐅᒪᔭᒃᑯᑦ ᑮᓇᐅᔭᓕᕆᔨᒃᑯᑦ ᐱᓕᕆᖃᑎᖃᖅᑐᒻᒪᕆᐅᓯᒪᓕᕐᒪᑕ ᐊᖏᔪᖅᑲᐅᑕᐅᔪᓂᒃ ᑯᐊᐸᕇᓴᒃᑯᓐᓂ 
ᑕᖅᑭᐅᓚᐅᖅᑐᓂ ᐊᒻᒪᓗ ᑖᒃᑯᑎᒎᓇ ᒐᕙᒪᒃᑯᑦ ᐱᓕᕆᕕᐊ ᑲᑎᒪᔩᑦ, ᐊᒻᒪᓗ ᑐᑭᓯᐅᒪᔾᔪᑎᖏᑦ ᑯᐊᐳᕇᓴᓐᑯᑦ 
ᑮᓇᐅᔭᓕᕆᓂᕐᒧᑦ ᖃᐅᔨᔭᐅᑎᑕᐅᔭᓪᓕᐊᔪᑦ ᐋᖅᑭᒃᓯᒪᔪᒃᑯᑦ ᑖᒃᑯᓄᖓ ᐱᓕᕆᕕᐊ ᑮᓇᐅᔭᓕᕆᔨᒃᑯᑦ. 
 
ᑭᐅᓂᖓᓕ ᒪᓕᒐᓕᐅᖅᑎᐅᑉ ᐊᐱᖅᑯᑎᖓᓄᑦ ᑐᑭᓯᐅᒪᔾᔪᑎᒧᑦ ᓱᓕᔪᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 

ᑐᑐ: ᖁᔭᓐᓇᒦᒃ, ᐅᖃᖅᑏ. ᓱᓕᒍᒪᓕ, ᓈᒻᒪᑎᐊᖅᓂᖓ ᐊᒻᒪᓗ ᓈᓚᐅᒃᑎᐊᖅᑐᑦ ᑎᑎᕋᖅᓯᒪᔪᑦ ᐊᒻᒪᓗ 
ᒥᒃᓴᐅᓴᑦᑕᐅᓂᑯᑦ ᑕᖅᑭᑕᒫᑦ ᐊᑐᖅᑕᐅᕙᑉᐳᑦ. ᑕᒪᓐᓇᖃᐃ ᓱᓕᔪᖅ, ᒥᓂᔅᑕᐅᑦ ᓇᓗᓇᐃᕋᓱᐊᖅᑕᖓ 
ᑕᐃᒪᐃᓕᖓᕙ. 
 
ᑕᐃᒪᐃᓕᖓᑎᓪᓗᒍ, ᒥᓂᔅᑕ ᓇᓗᓇᐃᖅᓯᒍᓐᓇᖅᑲ, ᑐᙵᕕᖃᕐᓗᓂ ᑕᖅᑭᐅᓚᐅᖅᑐᒥ ᑐᑭᓯᐅᒪᔾᔪᑎᓄᑦ 
ᐱᒐᔭᓚᐅᖅᑕᖏᑦ ᑯᐊᐳᕇᓴᓐᑯᓐᓂᑦ, ᖃᓄᖅ ᑲᑎᒪᔩᑦ ᐊᒻᒪᓗ ᐃᖅᑲᓇᐃᔭᖅᑎᖏ ᑯᐊᐳᕇᓴᓐᑯᑦ 
ᒥᒃᓴᐅᓴᓯᓂᖃᒻᒪᖔᑕ ᖃᓄᐃᓕᖓᓂᐊᕐᓂᖓᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᐊᑦ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ ᐅᖃᖅᑏ. ᐅᖃᕋᑖᖏᑦᑐᖓ ᑕᖅᑭᑕᒫᒃᑯᑦ. ᑐᑭᓯᐅᒪᒐᒪᓕ ᑕᐃᒪᖓᑕᒫᑰᖅᑐᖅ: 
ᐱᓇᓱᐊᕈᓯᑦ 6-ᖑᒍᓐᓇᖅᑐᑦ, ᐃᒻᒪᖃ ᑎᓴᒪᑦ ᐱᓇᓱᐊᕈᓰᑦ. ᐅᖃᕋᑖᖅᑐᖓ ᑕᐃᒪᖓᑕᒫᑦ. ᐅᖃᖅᑏ, 
ᐅᖃᖅᑲᐅᒐᒪᐃᓛᒃ, ᐊᑦᔨᖏᓐᓂᒃ ᐱᓯᒪᖏᓐᓂᕋᑦᑐᖓ ᖃᐅᔨᓴᖅᑕᐅᓯᒪᔪᓂᒃ ᑮᓇᐅᔭᓕᕆᓂᕐᒧᑦ ᑎᑎᕋᖅᓯᒪᔪᓂᒃ 
ᑯᐊᐳᕇᓴᓐᓄᑦ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓄᑦ. 
 
ᑐᑭᓯᐅᒪᔪᖓ ᑮᓇᐅᔭᓄᑦ ᖃᐅᔨᓴᖅᑎᒻᒪᕆ ᐊᑎᓕᐅᖅᓯᒪᖏᒋᐊᖏᓐᓂ ᓱᓕ. ᐱᓯᒪᓕᕐᓂᐊᖅᑕᕗᖅᑲᐃ 
ᐅᓪᓘᓂᐊᖅᑐᓂ. ᖃᐅᔨᒪᔪᖓ ᐱᓯᒪᓕᕐᓂᐊᕐᑕᒃᑯ ᕕᕝᕗᐊᓕᒥ, ᒪᓕᒐᓕᐅᖅᑏᑦ ᑲᑎᒪᓕᕐᒥᑉᐸᑕ, ᑕᑯᓇᓕᕈᑦᑕ 
ᐊᑐᓕᖁᔨᔾᔪᑎᖏᓐᓂᒃ ᑖᒃᑯᐊ ᐆᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔩᑦ. ᖃᐃᑕᐅᓂᐊᕐᒥᔪᖅᑕᐃᑦ ᐊᑕᐅᑦᑎᒃᑯᑦ. 
 
ᕿᒥᕐᕈᒍᓐᓇᑎᐊᕐᓂᖅᓴᐅᓕᕐᓂᐊᖅᑐᒍᑦ. ᑮᓇᐅᔭᐃᕈᑎᐅᔪᑦ ᓯᕗᓪᓕᕐᒥ ᒪᕐᕉᓐᓂ ᐊᕐᕌᒍᖏᓐᓂ ᑯᐊᐳᕇᓴᓐᑯᑦ 
ᐃᒪᓐᓇᐅᓚᐅᖅᑐᑦ $5.2 ᒥᓕᐊᓐ, ᐅᖓᑖᔾᔪᐊᓂ $7 ᒥᓕᐊᓐ ᐊᐃᑉᐹᓂ ᐊᕐᕌᒍᖓᑕ, ᐊᒻᒪᓗ ᐱᖓᔪᐊᓂᖃᐃ 
ᐊᕐᕌᒍᐊᓂ ᐊᐅᓚᓂᖃᓕᖅᑎᓪᓗᒋᑦ, ᐊᐱᖅᑯᑎᒋᔭᖓ ᒪᓕᒐᓕᐅᖅᑎᐅᑉ, ᑮᓇᐅᔭᐃᕈᑕᐅᔪᖅ 
ᐊᑦᔨᖅᓯᐅᕋᔅᓴᐅᓕᕐᓂᐊᖅᑐᖅ. ᖃᐃᔨᒪᔪᖓ ᐱᑕᖃᑦᑐᖅ ᓈᓚᐅᒃᑖᖅᑕᐅᓯᒪᔪᓂᒃ ᑮᓇᐅᔭᐃᕈᑕᐅᔪᖅ ᒫᓃᒍᓐᓇᕐᒪᑦ 
119 ᐊᒻᒪᓗ $12 ᒥᓕᐊᓐ ᐱᖓᔪᐊᓂ ᐊᕐᕌᒍᖓᑕ. ᓱᓕ, ᓱᓕᒐᔭᖏᓐᓇᒪ ᐅᖃᕈᒪ ᐱᓚᐅᖏᓂᓐᓂ 
ᑎᑎᕋᖅᑕᐅᓯᒪᔪᓂᒃ. ᒥᑭᓂᖅᓴᐅᔪᖃᐃ. ᒫᓂᑐᐃᓐᓇᕆᐊᓕᒃ: 11 12-ᔭᓘᓐᓃᑦ. ᐅᖓᑖᓃᓂᐊᑐᒃᓴᐅᖏᓚᖅ. 
ᐅᖃᐅᓯᕆᓇᓱᒃᐸᓪᓚᐃᔭᖓ ᒪᓕᒐᓕᐅᖅᑎᐅᑉ ᑕᒪᓐᓇ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᑦ ᐃᓚᒋᐊᕈᑏ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᓪᓗᒍ ᒥᓂᔅᑕ ᑐᓴᖅᑎᑦᑎᓂᖓᓄᑦ. 
 
ᑐᓴᕈᒪᕋᑖᖅᑕᕋᓕ ᒥᒃᓴᐅᓴᑦᑕᐅᓂᑯᓄᑦ ᑕᒪᑐᒧᖓᐅᖏᑦᑐᖅ ᐱᕕᒋᓂᐊᖅᑕᖓᓄᑦ ᐱᔭᐅᓯᒪᔭᕇᖅᑐᖅ. ᒪᓕᙱᑉᐸᑕ 
ᒥᓂᔅᑕᐅᑉ ᐅᖃᐅᓯᖏᓐᓂᒃ ᐅᖃᖅᓯᒪᔪᖅ ᑕᖅᑭᑕᒫᑦ ᐊᑐᖃᑦᑕᕆᐊᖃᕋᒥᒃ ᐊᒻᒪᓗ ᒪᓕᙱᒃᑯᑎ ᑕᒪᑐᒥᖓ, 
ᖃᓄᐃᒻᒪᑦ? ᑕᒪᑐᒧᖓ ᐊᐱᖅᑯᑎᖃᕋᒪ. 
 
ᐅᖃᖅᑏ, ᐅᖃᖅᓯᒪᕙ ᑐᓴᖅᑎᑦᑎᓂᐊᖅᑐᑦ ᐊᒻᒪᓗ ᒥᒃᓴᐅᓴᒃᑕᐅᓂᑯᐃᑦ ᐊᒻᒪᓗ ᑕᒪᓐᓇ ᑕᖅᑭᑕᒫᖑᓪᓗᓂ. 
ᐅᖃᐅᓯᕆᓇᓱᐊᖅᑕᕋ ᑕᒪᔾᔭ. ᒫᓐᓇᐅᔪᖅ, ᑭᓱᒥᓪᓕ ᑕᑯᓇᑉᐸᑦ ᐊᑦᔨᒌᖏᔾᔪᑎᖏᓐᓄᑦ ᐅᓂᒃᑳᑦ ᓱᓇᑭᐊᑦ? 
ᓇᓗᖏᓚᖓ ᐱᓕᕆᕕᒃᑯᑦ ᑯᐊᐳᕇᓴᒃᑯᓘᓐᓃᑦ ᓴᖅᑭᓂᐊᖅᑕᖓ. ᓱᓇᐅᕙᑦ ᒥᒃᓴᐅᓴᑦᑕᐅᓯᒪᔪᑦ ᐊᑐᖅᑐᒧᑦ ᐊᕐᕌᒍᒧᑦ 
ᑮᓇᐅᔭᖅᑐᕈᑎᐊᓄᑦ ᐃᓱᒪᒋᔭᐅᔪᖅ? ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᐊᑦ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᓇᓚᐅᒃᑖᕈᒪᙱᓐᓇᒪ ᓈᓴᐅᑎᖏᓐᓂᒃ, ᐅᖃᑦᑎᓪᓗᖓ 
ᑐᙵᕕᖃᑦᑐᖅ ᓯᕗᓪᓕᕐᒧᑦ ᐊᕐᕌᒍᒧᑦ, 5, ᑕᐃᒪᓗ 7, ᐊᒻᒪᓗ ᖃᐅᔨᒪᓪᓗᑕ ᑮᓇᐅᔭᖅᑐᕈᑎᐅᔪᑦ 
ᖁᕝᕙᐸᓪᓕᐊᖏᓐᓇᖅᑐᑦ, ᑕᐃᒫᒃ ᐅᖃᑉᐳᖓ 10-ᖑᒍᓐᓇᖅᑐᑦ 12-ᔭᓘᓐᓃᑦ. ᒥᑭᓂᖅᓴᐅᒍᓐᓇᕆᓪᓗᓂ. 
 
ᐊᒥᓲᓂᖅᓴᐅᑐᐃᓐᓇᕆᐊᓕᒃ, ᑭᓯᐊᓂᓕ ᓇᓚᐅᒃᑖᕆᐊᖃᑉᐸᓪᓚᐃᖏᓇᑦᑕ ᑎᑎᖅᑲᓂᒃ ᐱᓯᒪᖏᓪᓗᑕ, ᐊᒻᒪᓗ 
ᐅᖃᖅᑏ, ᐱᓯᒪᓕᕐᓂᐊᕐᕋᒃᑭᑦ ᑖᒃᑯᐊ ᑎᑎᖅᑲᐃᑦ ᐅᓪᓘᓂᐊᖅᑐᓂ. 
 
ᐅᖃᖅᑏ, ᓇᓚᐅᒃᑖᖅᑕᐅᓯᒪᔪᑦ ᐊᒻᒪᓗ ᐊᓯᖏᑦ ᐊᑐᐃᓐᓇᕈᖅᑎᑕᐅᓯᒪᔪᑦ ᑕᐃᒪᖓᑕᒫᑦ ᐊᒻᒪᓗ ᑲᔪᓂᒃᑯᑦ 
ᐱᓕᕆᕕᐊᓄᑦ ᑮᓇᐅᔭᓕᕆᔨᒃᑯᑦ. ᐅᓪᓗ ᓄᖑᑉᐸᑦ, ᑯᐊᐳᕇᓴᓐᑯᑦ ᑮᓇᐅᔭᖁᑎᖏᑦ ᐊᑭᓕᖅᑕᐅᓯᒪᔪᑦ ᐊᑕᐅᓯᕐᒧᑦ 
ᐱᔨᑦᑎᖅᑕᐅᔪᒧᑦ ᐊᒻᒪᓗ ᑖᒃᑯᐊᖑᓪᓗᑎᒃ ᒐᕙᒪᒃᑯᑦ ᓄᓇᕗᒻᒥ. 
 
ᓇᓗᓇᐃᖅᓯᒋᐊᖃᒻᒪᕆᑦᑐᒍᑦ ᑕᐃᒪᙵᓂᒃ ᐃᐳᕈ 1, 2001-ᒥ, ᑯᐊᐳᕇᓴᓐᑯᑦ ᐋᖅᑭᒃᑕᐅᒻᒪᑕ, $14 
ᒥᓕᐊᓐᑐᐃᓐᓇᐅᓯᒪᔪᖅ ᐃᓕᔭᐅᓯᒪᔪᖅ ᑯᐊᐳᕇᓴᓐᑯᓐᓄᑦ ᒐᕙᒪᒃᑯᓐᓂᑦ, ᐱᖓᓱᑦ ᐊᕐᕙᖓᓗ ᐊᕐᕌᒍᑦ. ᑕᑯᓇᒃᑯᕕᑦ 
ᐊᒥᓲᓂᖓᓂᒃ ᐃᓕᔭᐅᓂᑯ ᑯᐊᐳᕇᓴᓐᑯᓐᓄᑦ, $14 ᒥᓕᐊᓐ. 80 ᐳᓴᖓ ᑖᒃᓱᒪ, ᑕᐅᖅᓰᓂᐅᔪᖅ ᐊᑭᑦᑐᕆᐊᕈᑎᒧᑦ, 
ᐊᑭᓕᖅᑕᐅᒐᔭᓚᐅᖅᑐᖅ ᒐᕙᒪᒃᑯᓐᓂᑦ ᓱᓕ, ᐅᕝᕙᓘᓐᓃᑦ 11.2 ᒥᓕᐊᓐ. 
 
ᐃᑲᔫᑎ ᐅᖃᐅᓯᕆᓚᐅᖅᑕᕗᑦ ᐃᒃᐸᔅᓴᖅ ᓄᓇᕗᒻᒥᐅᑕᓄᑦ ᒫᓃᑦᑐᖅ $2.8 ᒥᓕᐊᓐ, ᐊᑭᓖᒐᔭᓚᐅᕐᓂᕐᒪᑕ ᑕᐃᒪᓐᓇ 
ᐊᒥᓲᑎᒋᔪᒥᒃ. ᐅᖃᖅᑏ, ᓇᓗᓇᐃᖅᓯᔪᔅᓴᐅᒐᓗᐊᖅᐳᖅ ᑭᐅᔾᔪᑎ ᒪᓕᒐᓕᐅᖅᑎᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᑲᖏᖅᓯᓂᐅᑉ ᐅᐊᓐᓇᖓᓄᑦ, ᑰᓕ. 
 
ᐊᐱᖅᑯᑦ 078 - 2(2): ᑎᒃᑯᐊᖅᓯᓂᖅ ᐃᓄᐃᑦ ᐱᔪᓐᓇᐅᑎᖏᓐᓄᑦ ᑲᑎᒻᒪᔨᓂᒃ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑐᕌᖅᑎᒍᒪᔭᕋ ᐊᐱᖅᑯᑎᒐ ᐊᖓᔪᖅᑳᖓᓄᑦ ᐃᖅᑲᖅᑐᐃᕕᓕᕆᕖᑦ. 
 
(ᑐᓵᔨ ᓄᖅᑲᖅᐳᖅ) ᒫᓐᓇᐅᕋᑖᐆᖅᑐᖅ ᐊᖓᔪᖅᑳᖅ ᐅᖃᖅᐸᓪᓚᐃᓚᐅᕐᒪᑦ ᒪᓕᒐᓕᐅᕐᕕᒻᒥ ᐱᔾᔪᑎᒋᑦᓱᒋᑦ 
ᑎᒃᑯᐊᖅᑐᐃᓃᑦ ᐃᓄᐃᑦ ᐱᔪᓐᓇᐅᑎᖏᓐᓄᑦ ᑲᑎᒻᒪᔨᓂᒃ. ᖁᕕᐊᒃᑯᓲᑎᔭᐃᓐᓇᕆᔪᒪᔭᒃᑲ ᑲᑎᒻᒪᔨᖏᑦ 
ᑎᒃᑯᐊᖅᑕᒥᓃᑦ, ᐱᓗᐊᖅᑐᒥᒃ ᓄᓇᓕᓪᓚᑑᑕᐅᓂᖅᓴᓂᒥᐅᑦ ᓄᓇᕗᓕᒫᒥ. 
 
ᑭᓯᐊᓂ ᐃᓱᒫᓗᒋᔭᖃᓚᐅᖅᑐᖓ ᐊᑕᐅᓯᕐᒥᒃ ᐃᓚᖓᓐᓂᒃ, ᐊᖓᔪᖅᑳᖅ ᐅᖃᕈᓐᓇᑐᑦᓴᐅᔪᖅ 
ᐱᔾᔪᑎᒋᓪᓚᕆᑦᑕᒥᓂᕐᒥᓂᒃ ᓱᒐᒥ ᑎᒃᑯᐊᖅᓯᖔᑦᑕᓂᕐᒪᖔᕐᒥ ᒪᓕᒐᕐᓄᑦ ᐅᖃᐅᔾᔪᐃᒋᐊᕆᔨᒥᒃ ᒪᓕᒐᓕᐅᕐᕕᒻᒥ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᐃᖅᑲᖅᑐᐃᕕᓕᕆᔨᒃᑯᑦ.  
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᑐᑦᓯᕋᕐᕕᒋᓯᒪᔭᐃᓐᓇᒃᑲ ᒪᓕᒐᓕᐅᖅᑎᓕᒫᑦ ᐃᓄᐃᓪᓗ 
ᖃᐅᔨᕕᒋᓇᓱᐊᖅᓱᒋᑦ ᑭᒃᑯᑦ ᑭᒡᒐᖅᑐᑦᓯᐊᕋᔭᙳᐊᕐᒪᖔᑕ ᑲᑎᒻᒪᔨᐅᓗᑎᒃ.  

ᐊᑦᓱᐊᓗᒃ ᖁᕕᐊᑦᑐᖓ ᐅᖃᕆᐊᖅ ᐱᐅᓈᖅᓯᒪᔪᒥᒃ ᓯᕕᑐᔪᒥᒃ ᑭᒡᒐᖅᑐᖅᑕᐅᓂᐊᓕᕋᑦᑕ ᓄᓇᕗᒻᒥᐅᓕᒫᖅᑎᒍᑦ 
ᐊᔾᔨᒌᙱᑦᑐᓂᒃ ᓄᓇᓕᓐᓃᙶᖓᔪᓂᒃ. ᐃᑲᔪᕐᓂᓕᒃ ᐱᔪᓐᓇᐅᑎᓕᕆᔨᖃᖅᑎᓪᓗᒍ. ᐱᔪᓐᓴᐅᑎᓄᑦ 
ᐅᖃᐅᔾᔨᒋᐊᖅᑎᐅᓂᐊᙱᑦᑐᖅ ᑲᑎᒻᒪᔨᓂᒃ ᐃᑦᓯᕙᖃᑕᐅᔪᓐᓇᖅᐸᓚᖓᒐᓗᐊᕐᓗᓂ ᑲᑎᒻᒪᔨᖏᓐᓄᑦ 
ᐅᖃᐅᓯᕆᔪᓐᓇᕐᓗᓂᒋᑦ ᐃᓱᒪᒋᔭᓂ ᑲᑎᒻᒪᔨᖏᓐᓄᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᑕᐃᒪᐃᓪᓚᕆᖁᓇᖅᐳᖅ. ᐃᓱᒪᓇᔭᕋᒪ ᑕᐃᓐᓇ ᒪᓕᒐᓕᐅᖅᑎ, ᑕᐃᓐᓇᐅᓗᐊᖅᑎᓪᓗᒍ 
ᒪᓕᒐᕐᓄᑦ ᐅᖃᐅᔾᔨᒋᐊᖅᑎ, ᐅᖃᕆᐊᖃᕋᔭᙳᐊᓕᖅᑯᖅ ᓈᒻᒪᖏᑦᑐᓕᓕᕐᓂᕐᒦᒍᓐᓇᕐᓂᕋᕐᓗᓂ 
ᐱᕚᓪᓕᕈᑎᖃᕐᓂᖅᒧᑦ ᐃᒻᒥᓄᑦ ᑕᒪᑐᒧᖓᑐᐃᓐᓇᐅᖏᑦᑐᖅᓗ ᐱᓕᕆᓕᕋᐃᒍᓂ ᐃᓄᐃᑦ ᐱᔪᓐᓇᐅᑎᖏᓐᓄᑦ 
ᒪᓕᒐᕐᓂᒃ ᐊᒻᒪᓗ ᐋᖅᑦᓲᑎᓄᑦ ᐊᑕᔪᓄᑦ ᐃᓄᐃᑦ ᐱᔪᓐᓇᐅᑎᖏᓐᓄᑦ ᑕᒪᒃᑯᓄᖓᒐᓚᒃ. 
 
ᐊᖓᔪᖅᑳᖅ ᐅᖃᐅᔾᔭᐅᒋᐊᕈᑎᑦᓴᖅᓯᐅᕆᐊᖃᖅᑐᑦᓴᐅᔪᖅ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᒧᑦ, ᐊᒻᒪ 
ᑕᐃᒪᐃᒍᓐᓇᖏᑉᐸᑦ, ᓱᒐᒥ ᑕᐃᒪᐃᒍᓐᓇᙱᓚᖅ? 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑏ ᐅᑲᓕᖅ. 
 
ᓯᕗᓕᖅᑏ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᓇᒻᒥᓂᖃᐅᖅᓂᕐᒥᒍᑦ ᐱᕙᓪᓕᐅᑎᒋᓂᐊᑐᐊᕐᐸᒋᑦ ᓂᕈᐊᖅᑕᐅᓯᒪᔪᑦ 
ᐊᖓᔪᖅᑲᐅᑏᑦ ᑕᐃᒪ ᐱᑦᓯᐊᕆᐊᖃᕐᓂᕐᓄᑦ ᖃᒥᓴᓇᖃᖅᐳᒍᑦ. ᖃᐅᔨᙱᑦᑯᖓ ᐱᔾᔪᑎᖓᓂᒃ 
 
ᑕᒪᑦᓱᒪ; ᐱᓕᕆᐊᖃᖅᑐᒍᑦ ᐃᓄᐃᑦ ᐱᔪᓐᓇᐅᑎᖏᓐᓂᒃ, ᓇᒻᒥᓂᖃᐅᖅᑐᓕᕆᙱᑦᑐᒍᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᖠᐅᖅᑎ ᐃᖃᓗᑦᑑᑦᓯᐊᕐᒧᑦ, ᐲᑕᓴᓐ. 
 
ᐊᐱᖅᑯᑦ 079 - 2(2): ᖃᑦᓯᐅᓂᖏᑦ ᐱᕋᔭᑦᑕᐃᓕᒋᐊᓕᓕᕆᔩᑦ ᓄᓇᓕᓐᓃᑦᑐᑦ  
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᑐᕌᖅᑐᖅ ᐊᖓᔪᖅᑳᖓᓄᒃ ᐃᖅᑲᖅᑐᐃᕕᓕᕆᔩᑦ. 
 
ᐃᓄᓕᕆᔩᑦ ᐊᒥᓱᓂ ᓄᓇᕗᑦ ᓄᓇᓕᓕᖏᓐᓂ ᒪᕐᕈᕕᑦᑕᓪᓗᐊᖅᑐᒥᒃ ᐃᖅᑲᓇᐃᔭᖃᑦᑕᕐᒪᑕ 
ᐱᕋᔭᑦᑕᐃᓕᔪᓕᕆᔨᐅᓂᕐᒥᒍᑦ. ᑕᒪᓐᓇ ᐊᖏᔪᐊᓗᒻᒥᒃ ᐅᖁᒪᐃᓪᓖᕙᓪᓕᖅᓯᒪᔪᖅ ᐃᖅᑲᓇᐃᔮᖏᓐᓂᒃ; 
ᐱᔭᕆᐊᑐᑦᓴᐅᑎᒋᔪᒥᒃ ᐃᖅᑲᓇᐃᔮᓖᑦ, ᑕᐃᒫᒃ ᖃᐅᔨᒪᔪᐃᓐᓇᐅᒐᑦᑕ. ᒪᓐᓂᑦᓯᐅᑎᓯᒪᒍᑎᒋᒻᒥᔭᖓᑦ ᐊᑦᑕᓇᖅᑐᒧᑦ, 
ᐃᓚᖏᑦ ᑕᐃᒃᑯᐊ ᐃᓄᐃᑦ ᐱᕋᔭᑦᑕᐅᓕᒋᐊᓕᓐᓂᒃ ᐃᖅᑲᓇᐃᔮᓖᑦ ᐱᕋᔭᑦᑐᒥᓂᕐᓂᒃ, ᐅᓗᕆᐊᓇᖅᑐᓂᒃ 
ᐱᕋᔭᓐᓂᑯᓂᒃ, ᐋᓐᓂᖅᑎᕆᔨᐅᑦᓱᑎᒃ ᐱᕋᔭᓂᒃ, ᐊᓂᕙᓪᓕᐊᔪᓂᒃ ᐊᓄᓪᓚᑦᓰᕕᓐᓂᒃ. 
 
1999-ᒥᓂᑦ ᐊᑐᓕᖁᔭᐅᓯᒪᔪᑦ ᐊᒥᓲᓂᓖᑦ 18-ᓂᓂᑦ 23-ᓄᓄᑦ ᓄᓇᓕᓐᓂ ᑎᒍᔭᐅᓯᒪᔪᓕᕆᔩᑦ 
ᐃᖅᑲᓇᐃᔭᖅᑎᑕᐅᖁᔭᐅᑦᓱᑎᒃ ᐱᕋᔭᑦᑕᐅᓕᔪᓕᕆᓂᕐᓄᑦ ᐱᔨᑦᓯᐅᑎᓂᒃ. ᐊᐱᖅᑐᕕᑯᑎᒐ ᐊᖓᔪᖅᑳᒧᑦ ᐅᓇ: 
ᐊᖓᔪᖅᑳᖅ ᐅᖃᐅᔾᔨᒍᓐᓇᖅᑲ ᒪᓕᒐᓕᐅᖅᑎᓂᒃ ᒫᓐᓇ ᖃᑦᓯᐅᒻᒪ~ᑕ ᓄᓇᓖᑦ ᑎᒍᔭᐅᓯᒪᔪᓕᕆᔨᐊᕐᒪᖔᑕ, ᐊᒻᒪᓗ 
ᖃᑦᓯᐅᕙᑦ ᑕᐃᒪᐃᑦᑐᖃᙱᑦᑐᑦ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐃᖅᑲᖅᑐᐃᕕᓕᕆᔨᓄᑦ, ᓯᕗᓕᖅᑏ ᐅᑲᓕᖅ 
 
ᓯᕗᓕᖅᑏ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᔪᖓ ᒫᓐᓇ ᓯᑕᒪᐅᔪᖅᑑᒋᐊᖏᑦ ᓄᓇᓖᑦ 
ᑎᒍᔭᐅᓯᒪᔪᓕᕆᔨᓖᑦ. ᐄ, ᐱᐅᓇᔭᖅᐳᖅ ᐱᕋᔭᑦᑕᐅᓕᒋᐊᓕᓕᕆᔨᖃᐅᖅᐸᑕ ᐃᖕᓗᓐᓇᑎᒃ ᓄᓇᓕᓕᒫᑦ, 
ᐃᓂᖁᓇᐃᒃᑲᓗᐊᖅᐳᕐᓕ ᐱᓕᕆᔾᔪᑎᑦᓴᓂᒃ ᐱᖃᖅᓯᒪᙱᓇᑦᑕ ᐃᓘᓐᓇᓕᒫᖏᓐᓄᑦ ᓄᓇᓕᓐᓄᑦ ᐅᓪᓗᒥ. 
ᑕᐃᒪᐃᒍᓐᓇᖅᓯᒪᔪᒍᑦ, ᐊᒻᒪᓗ ᐱᓕᕆᖃᑎᒋᓇᓱᐊᖅᓯᒪᔭᕗᑦ  

ᒐᕙᒪᑐᖃᒃᑯᑦ ᑐᑭᒧᐊᑦᑎᑕᐅᓐᓇᕆᓇᓱᐊᖅᓱᒋᒃ ᑕᒪᕐᒥᒃ ᐃᖅᑲᓇᐃᔮᒃ ᑲᑐᔾᔮᕆᓗᑎᒍ ᑮᓇᐅᔭᖅᑑᑎᑦᓴᖏᑦ, ᑭᓯᐊᓂ 
ᑲᔪᓯᒍᓐᓇᖅᓯᓯᒪᕕᒋᙱᓇᑦᑎᒍ ᐅᓪᓗᒥᒧᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐊᖓᔪᖅᑳᖅ ᐅᖃᑦᓯᐊᕈᓐᓇᖅᑲ ᖃᑦᓯᐅᒻᒪᖔᑕ ᐃᓄᓕᕆᔩᑦ ᒫᓐᓇ 
ᐃᖅᑲᓇᐃᔮᖃᖃᓯᐅᔾᔨᔪᑦ ᐱᕋᔭᑦᑕᐃᓕᔪᓕᓕᕆᔨᐅᓂᕐᒥᒃ ᓄᓇᓕᒻᒥᓐᓂ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑏ ᐅᑲᓕᖅ. 
 
ᓯᕗᓕᖅᑏ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᐱᓕᕆᕕᒐ ᐃᖅᑲᓇᐃᔭᖃᑎᖃᖅᐸᑉᐳᑦ 
ᐋᓐᓂᐊᖃᙱᑦᑐᓕᕆᔨᒃᑯᓐᓂ ᐊᒻᒪᓗ ᐃᓄᓕᕆᔨᒃᑯᓐᓂ, ᑭᓯᐊᓂᓕ ᒫᓐᓇ ᐱᓯᒪᑦᑎᙱᓚᖓ ᑮᓇᐅᔭᐃᑦ 
ᖃᑦᑎᐅᒻᒪᖔᑕ. ᖃᐅᔨᒪᓪᓗᖓ ᐱᕋᔭᑦᑕᐃᓕᒪᑎᑕᐅᔪᓄᑦ ᑲᒪᔨᓂᑦ ᑎᓴᒪᐅᔪᖅᑐᓂᑦ ᓄᓇᓕᐅᔪᓂᑦ ᖃᐅᔨᒪᒃᑯᓪᓕ. 
 
ᑕᐃᒪ, ᑭᐅᔪᓐᓇᕗᕈᒃᑯ ᐅᐊᑦᑎᐊᕈᒃᑲᓐᓂᖅ ᖃᑦᑎᓚᑦᑖᓂᑦ ᖃᐅᔨᒪᓕᕈᒪ ᐃᓄᓕᕆᔨᐅᔪᓂᑦ ᑲᒪᕙᑦᑐᓂᑦ 
ᖃᓄᐃᓕᐅᕈᑎᒋᔭᖏᓐᓄᑦ ᐱᓕᕆᕕᑎᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᒥᓂᔅᑕᐅᔪᖅ ᐅᖃᐅᓯᖃᕈᓐᓇᖅᑳ ᖃᓄᖅ ᐃᖅᑲᓇᐃᔭᖃᑎᒌᒻᒪᖔᑎᒃ 
ᐱᓕᕆᕕᖓᓐᓂ ᐊᒻᒪᓗ ᐱᓕᕆᕕᖃᕐᑐᓂᑦ ᐋᓐᓂᐊᖃᙱᑦᑐᓕᕆᔨᒃᑯᓐᓂ ᐊᒻᒪᓗ ᐃᓄᓕᕆᔨᒃᑯᓐᓂ 
ᐊᐅᓚᑕᐅᓂᖏᓐᓄᑦ ᐊᒻᒪᓗ ᐊᑭᓕᖅᓱᖅᑕᐅᓂᖏᓐᓄᑦ ᐃᓄᓕᕆᔨᐅᔪᑦ ᐱᕋᔭᒃᑎᑎᑦᑕᐃᓕᒪᕙᑦᑐᓂᑦ? ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᒫᓐᓇᒃᑯᑦ ᑭᐅᔪᓐᓇᙱᓚᕋ ᒪᓕᒐᓕᐅᖅᑎᐅᔪᖅ ᐱᔾᔪᑎᖃᕐᖓᑦ 
ᑐᑭᓯᒋᐊᕈᑎᓂᑦ ᐱᔭᕆᐊᖃᕐᓂᕐᒥᑦ ᐊᓯᐊᓂᑦ ᐱᓕᕆᕕᐅᔪᒥᑦ ᒫᓐᓇᐅᔪᖅ. ᐅᖃᐅᑎᒍᓐᓇᖅᑲᕋ 
ᐊᑐᐃᓐᓇᐅᑎᑦᑎᓛᕐᓂᐊᕐᓂᕋᕐᓗᖓ ᑐᑭᓯᒋᐊᕈᑎᐅᔪᓂᑦ ᒪᓕᒐᓕᐅᖅᑎᒧᑦ ᐱᔪᓐᓇᖅᓯᑐᐊᕐᓂᕈᒃᑯᑦ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᐅᔪᖅ ᐊᐱᖅᑯᓯᐅᔪᒥᑦ ᑭᐅᔪᒪᕗᖅ ᒫᓐᓇᐅᙱᑦᑐᒃᑯᑦ. ᐅᖃᐅᓯᒃᑯᑦ ᐊᐱᖅᑯᓰᑦ. 
ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ, ᑐᑐ. 
 
ᐊᐱᖅᑯᑦ 080 - 2(2): ᖃᑦᑎᐅᓂᖏᑦ ᑮᓇᐅᔭᐃᑦ ᓂᕆᐅᒋᔭᐅᔪᑦ 

 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᓯᕆᓂᐊᖅᑕᕋ ᑕᕝᕗᖓᐅᓕᕇᕐᒥᔪᖅ ᐃᓚᓐᓇᕆᔭᐅᔪᒧᑦ ᒥᓂᔅᑕᐅᔪᒧᑦ 
ᐆᒻᒪᖅᑯᑎᓕᕆᔨᒃᑯᓐᓄᑦ. 
 
ᐅᖃᖅᑎ, ᖃᖓᐅᓚᐅᖅᑐᑭᐊᖅ ᒥᓂᔅᑕᐅᔪᖅ ᐅᖃᓚᐅᕐᖓᑦ ᐱᓂᐊᕐᓂᕋᖅᑐᓂᑦ ᒫᓐᓇᐅᔪᒧᑦ ᐊᒻᒪᓗ 
ᑐᑭᖃᑦᑎᐊᖅᑐᓂᑦ ᑮᓇᐅᔭᐃᑦ ᐅᓂᒃᑳᓕᐊᖑᓯᒪᔪᓂᑦ ᐊᒻᒪᓗ ᓂᕆᐅᒋᔭᐅᔪᓄᑦ ᐆᒻᒪᖅᑯᑎᓕᕆᔨᒃᑯᓐᓂ, ᐊᒻᒪᓗ 
ᐃᓱᒪᕗᖓ ᑖᒃᑯᐊ ᒫᓐᓇᐅᔪᒧᑦ ᐊᕐᕌᒎᒨᖓᓂᐊᖅᑐᓂᑦ ᐊᑐᖅᑕᖓᓂᑦ ᒫᓐᓇᐅᔪᖅ. ᐅᖃᓚᐅᖅᑐᒍ ᑕᒪᓐᓇ, 
ᐊᐱᕆᔪᒪᓕᕆᕙᕋ ᒥᓂᔅᑕᐅᔪᖅ, ᑖᒃᑯᓂᖓ ᑐᑭᓯᒋᐊᕈᑎᐅᔪᓂᑦ ᐱᓯᒪᑦᑎᓕᕐᒪᖔᑕ ᐊᒻᒪᓗ ᓱᓕᔪᓂᑦ 
ᓂᕆᐅᒋᔭᐅᔪᓂᑦ ᑮᓇᐅᔭᓂᑦ, ᓱᒻᒪᓪᓕ ᑕᒪᓐᓇ ᑐᓴᖅᑕᐅᔭᕆᐊᖃᙱᑐᒻᒪᕆᐅᔮᖅᐸᑉᐸᑦ, ᐊᒻᒪᓗ ᐃᓄᓐᓂ 
ᖃᐅᔨᒪᑎᑦᑎᓇᓱᐊᖅᑑᔮᖅᑐᓂ  



ᐱᖓᔪᐊᑦ, ᓄᕕᐱᕆ 24, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

 

332 

ᖃᑦᑎᓚᑦᑖᓂᑦ ᑮᓇᐅᔭᓂᑦ ᐊᑐᓗᐊᕐᓂᑰᒻᒪᖔᑕ ᑕᒪᐅᖓ ᐊᕐᕌᒎᒧᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᐅᔪᖅ ᐆᒪᖅᑯᑎᓕᕆᔨᒃᑯᓐᓄᑦ, ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᓱᓕ ᖃᑦᑎᑲᓪᓚᒻᒪᕆᒃᑭᐊᖅ ᑕᖅᑭᓂᑦ ᐊᑐᕆᐊᖃᖅᑯᒍᓱᓕ 
ᐊᕐᕌᒎᔪᒥ: ᑏᓰᕝᕙ, ᔮᓐᓄᐊᕆ, ᕖᕝᕗᐊᕆ, ᒫᑦᓯ ᑕᕝᕗᖓ ᑎᑭᓪᓗᒍ ᒫᑦᓯ 31 ᐊᕐᕌᒎᒧᑦ ᑮᓇᐅᔭᓄᑦ 
ᐅᓂᕝᕕᖃᕐᐸᑦᑐᓄᑦ. ᐅᖃᓚᐅᕋᒪᐃᓛᒃ, ᓱᓕ ᐱᓚᐅᙱᓐᓇᒪ ᑮᓇᐅᔭᐃᑦ ᖃᓄᐃᑦᑑᓕᕐᓂᖏᓐᓂ ᐅᓂᒃᑳᓕᐊᖑᔪᓂᑦ 
ᐊᕐᕌᒎᑎᓐᓄᑦ ᐅᑎᕆᐊᕐᓗᑕ ᐊᐃᐳᕈᒧᑦ, ᐊᐃᑉᐳᕈᒥᑦ 1, 2003 ᒫᑦᓯᒧᑦ 31, 2004. ᐃᒪᐃᑦᑐᒦᒍᒪᙱᓚᖓ 
ᐅᖃᕋᓱᐊᕐᓂᐊᕐᓗᖓ ᖃᑦᑎᐅᓂᐊᕐᒪᖔᑕ ᒫᑦᓯ 31, 2005.  
 
ᑕᒪᓐᓇ ᐱᔾᔪᑎᒋᓪᓗᒍ ᖃᑦᑎᓚᑦᑖᖒᒻᒪᖔᑕ ᐅᖃᕈᓐᓇᙱᓚᒍᑦ. ᐃᓚᖏᑦ ᓂᕆᐅᒋᔭᐅᔪᑦ ᑕᕝᕙᐅᕗᑦ, 
ᐆᑦᑐᖅᑕᐅᓯᒪᙳᐊᑐᐃᓐᓇᕐᖓᑕ; ᓇᓕᐊᑐᐃᓐᓇᖅ ᓇᒻᒥᓂᖃᕐᑐᓂᑦ ᐊᒻᒪᓗ ᒐᕙᒪᐅᔪᓂᑦ ᐆᑦᑐᖅᑕᐅᓯᒪᔪᓂᑦ 
ᖃᐅᔨᒪᓪᓗᒋᑦ ᑭᓱᓂᑦ ᑮᓇᐅᔭᐃᑦ ᐊᑐᖅᑕᐅᓯᒪᒻᒪᖔᑕ ᖃᓄᑎᒋᒧᑦ ᐅᖃᖅᓯᒪᔪᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᐱᕆᔪᒪᑐᐃᓐᓇᖅᑲᕋ ᒥᓂᔅᑕᐅᔪᖅ: ᒐᕙᒪᒃᑯᑦ ᒫᓐᓇᐅᔪᖅ ᐃᓱᒪᓂᖃᖅᑳᑦ ᐊᒻᒪᓗ 
ᑯᐊᐳᕇᓴᒃᑰᔪᖅ ᐃᓄᐃᑦ ᖃᐅᔨᒪᒋᐊᖃᙱᑦᑐᓕᒋᓪᓗᒋᑦ ᖃᑦᑎᓂᑦ ᑮᓇᐅᔭᓂᑦ ᐊᑐᕆᐊᖃᕐᓂᖏᓐᓄᑦ 
ᐊᑐᓗᐊᕐᓂᑰᓂᑯᓂᑦ ᐆᒻᒪᖅᑯᑎᓕᕆᔨᒃᑯᑦ ᐊᕌᒍᑦᑎᓐᓂ? 
 
ᑖᔅᓱᒥᖓ ᑐᑭᓯᒋᐊᕈᑎᒥᑦ ᐱᓯᒪᑉᐸᑕ, ᑭᓱᒥᓪᓕ ᐱᔾᔪᑎᖃᕐᑐᑎᑦ ᐃᓄᓐᓂ ᖃᐅᔨᒪᖁᔨᙱᓚᑦ ᐊᐱᕆᔪᖃᕐᑎᓪᓗᒍ? 
ᑐᑭᓯᒍᓐᓇᖅᑲᕋ ᑭᓇᑐᐃᓐᓇᖅ ᑐᔅᓯᕋᕐᑎᓐᓇᒍ: ᑕᒪᓐᓇ ᐱᐅᔪᒻᒪᕆᐅᒐᔭᖅᑯ; ᐅᖃᐅᓯᕆᙱᑎᐊᒻᒪᕆᓪᓗᒍ. 
 
ᑭᓯᐊᓂᓕ ᑕᒪᓐᓇ ᖃᐅᔨᒪᔭᐅᔪᒪᓂᖓᓄᑦ ᐊᒻᒪᓗ ᐃᓄᐃᑦ ᖃᐅᔨᒪᔭᕆᐊᖃᕐᖓᑕ.. ᒥᓂᔅᑕᐅᔪᖅ ᐅᖃᕐᓯᒪᒻᒪᑦ, 
ᓂᕆᐅᒋᔭᐅᔪᑦ ᐆᑦᑑᑎᐅᓯᒪᔪᑦ ᑖᔅᓱᒧᖓ. ᒐᕙᒪᒃᑯᑦ ᑮᓇᐅᔭᓂᑦ ᐋᖅᑭᔅᓱᐃᓂᐅᓴᑎᓪᓗᒋᑦ, ᖃᐅᔨᒪᔭᕆᐊᖃᕐᖓᑕ 
ᖃᑦᑎᓂᑦ ᐸᕐᓇᐅᑎᖃᕐᓂᐊᕐᒪᖔᑕ ᓴᓂᕐᕙᖅᑕᐅᔭᕆᐊᓕᓐᓂ ᑯᐊᐳᕇᓴᓄᑦ ᐊᒻᒪᓗ ᐅᑕᖅᑭᖏᓪᓗᑎ ᑕᒪᓐᓇ ᐊᕐᕌᒎ 
ᓄᖑᑉᐸᑦ ᐊᒻᒪᓗ ᐊᕐᕌᒎᒃᑲᓐᓂᖅ ᓄᖑᒻᒥᑉᐸᑦ ᑖᒃᑯᐊ ᐱᔭᐅᑉᐸᑕ ᐅᓂᒃᑳᓕᐊᖑᔪᑦ ᑮᓇᐅᔭᐃᑦ ᖃᓄᐃᑦᑑᓂᖏᓐᓂᑦ; 
ᑕᐃᒪᓐᓇᑎᒋ ᐅᑕᖅᑭᕙᙱᒻᒪᑕ. 
 
ᐃᓱᒪᒋᕙᐅᒃ ᒥᓂᔅᑕᐅᑉ ᐊᒻᒪᓗ ᒐᕙᒪᒃᑯᑦ ᑕᒪᓐᓇ ᑐᑭᓯᒋᐊᕈᑎᐅᔪᖅ ᐃᓄᓐᓄᑦ ᖃᐅᔨᒪᔭᐅᔭᕆᐊᖃᕐᑐᒋᓇᓂᐅᒃ 
ᑐᔅᓯᕌᕆᔭᐅᓯᒪᔪᖅ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐊᑐᖅᑕᐅᖏᓐᓇᖁᕐᓕ ᐱᔭᐅᔭᕋᐃᒻᒪᑕ ᑮᓇᐅᔭᓂᑦ 
ᐅᓂᒃᑳᓕᐊᖑᓯᒪᔪᑦ, ᐊᑎᓕᐅᖅᑕᐅᓚᐅᖅᑎᓪᓗᒋᑦ ᖃᐅᔨᓴᖅᑎᕐᔪᐊᖑᔪᒧᑦ ᑲᓇᑕᒥ, ᓴᖅᑭᑕᐅᓲᖑᕗᑦ 
ᒪᓕᒐᓕᐅᕐᕕᑎᓐᓂ. 
 
ᑕᒪᓐᓇᓕ ᐅᖃᙱᓚᖅ ᑖᒃᑯᐊ ᑮᓇᐅᔭᐃᑦ ᐆᑦᑑᑎᒋᓯᒪᔭᕗᑦ ᒫᓐᓇᐅᔪᖅ ᐃᒪᓐᓇᐅᒻᒪᑕ ᐊᓯᖏᓪᓗ. 
ᖃᐅᔨᔪᓐᓇᖏᓐᓇᒪ ᖃᓄᖅ ᐃᑲᔫᑎᖃᕐᓂᐊᕋᓗᐊᕐᒪᖔᑖ ᑕᐃᒃᑯᐊ ᖃᐅᔨᔭᐅᒃᑲᕋᔭᕈᑦᑎᒍ; ᑕᐃᒪᓐᓇᖃᐃ 
ᑭᐅᒃᓵᓕᔪᓐᓇᖅᐳᖓ. 

ᑭᐅᔾᔪᑎᒪ ᐊᐃᑉᐹ ᖃᑭᑎᑕᐅᒐᔭᕈᑎᓪᓘᓐᓃᑦ: ᐄᐱᕆ 1ᒥᓂᑦ, 2001, ᒐᕙᒪᕗᑦ ᒪᓂᑎᑦᓯᓯᒪᑐᐃᓐᓇᖅᑐᑦ $14 
ᒥᓕᐊᓐᓂᒃ ᑮᓇᐅᔭᓪᓚᑦᑖᓂᒃ; 10ᓗ ᐊᒃᒪᓗ 4; $10 ᒥᓕᐊᓐ ᐃᑲᔫᑎᓄᑦ ᐊᒻᒪᓗ $4 ᒥᓕᐊᓐ ᐊᐅᓚᔾᔪᑎᓄᑦ. 
 
ᐃᓕᒐᔭᓚᐅᕈᑦᑎᒍ ᐃᑲᔪᑎᑦ ᐱᖁᔭᐅᖅᑳᓚᐅᕐᖓ ᒪᓕᓪᓗᒍ, ᓱᓕ ᐊᑭᓖᒐᔭᓚᐅᖅᑐᒍᑦ 80%ᖓᓂᒃ. ᑕᕝᕙ, $11.2 
ᒥᓕᐊᓐ ᐅᕙᑦᑎᓐᓃᓐᖔᒐᔭᓚᐅᖅᑐᑦ ᓲᖃᐃᒻᒪ 80%ᖓᓂᒃ ᑮᓇᐅᔭᓕᐅᖅᑎᑦᑎᕙᑦᑐᒍᑦ ᑯᐊᐸᕇᓴᒃᑯᓐᓂᒃ. 
 
ᐱᓪᓚᖅᑖᖅᑐᑯᓪᓕ, ᖃᑭᑎᑦᑎᓇᓱᓐᓂᖅ ᐅᖃᐅᓯᕆᖅᑲᐅᔭᐃᑦ ᒪᓕᓪᓗᒍ, ᒪᓕᒐᓕᐅᖅᑎᓪᓗ ᐅᖃᖅᑲᐅᒻᒪᑦ, $2.8 
ᒥᓕᐊᓐᒦᓐᓂᐊᖅᑐᖅ 2001ᒥᓂᑦ; ᐅᑭᐅᓂᑦ ᐱᖓᓱᓂᑦ ᓇᑉᐸᖓᓂᓪᓗ, ᑕᐃᒪᓐᓇᑎᒋ ᐊᑭᓖᓯᒪᒐᔭᖅᑐᒍᑦ. ᐊᒻᒪᓗ 
ᑰᓕ ᐅᖃᑦᑎᐊᓚᐅᕐᒪᑦ ᐃᑉᐸᑦᓴᖅ ᐅᖃᖅᑐᓂ, “ᖃᑦᑎᐅᑎᒋᕙᑦ ᐃᑲᔫᑎᐅᕙᑦᑐᑦ ᑕᖅᑳᖤ ᐊᒻᒪᓗ ᖃᓄᖅ 
ᐊᑦᑐᖅᑕᐅᓗᐊᕐᔭᐃᖅᓯᔪᓐᓇᖅᐱᑕ ᐊᑮᑦᑐᕈᔾᔭᐅᓗᐊᑲᓪᓚᒃᑐᓄᑦ ᐱᔨᑦᑎᐸᑦᑕᑎᓐᓂᒃ?” ᑕᐃᒪᐃᒐᓱᑉᐳᒍ. 
 
ᐅᓪᓘᑉ ᓄᙳᐊᓂ, ᐅᖃᖅᑎ, ᒐᕙᒪᒃᑯᑦ ᐅᔾᔨᖅᑐᒋᐊᖃᕐᓂᐊᖅᑐᑦ ᐃᑯᒻᒪᖅᑯᑎᓯᐅᑎᓂᒃ ᐊᑭᓕᖅᑐᐸᑦᑕᑎᓐᓂᒃ, 
ᐃᖢᐊᕐᓂᖅᓴᓂᓪᓗ ᐃᑯᒻᒪᖅᑯᑎᓕᕆᔾᔪᑎᓂᑦ ᓴᖅᑮᕙᓪᓕᐊᓗᑕ, ᑕᒪᑦᑐᒪᙵᑦ ᑕᕝᕙ ᐱᓕᕆᕙᓪᓕᐊᕗᒍᑦ. ᐅᓪᓘᑉ 
ᓄᙳᐊᓂ ᒐᕙᒪᕗᑦ ᐊᑭᓕᖅᑐᐃᕙᒻᒪᑕ $80%ᖓᓂᒃ ᑮᓇᐅᔭᓕᐊᕆᕙᑦᑕᖏᓐᓂᒃ ᑯᐊᐸᕇᓴᒃᑯᑦ, ᑕᐃᒪᐃᒻᒪᓪᓗ 
ᐅᖃᑦᑎᐊᕋᔭᖅᑰᖏᑦᑐᒍᑦ ᒐᕙᒪᒃᑯᑦ ᖃᑭᑎᑦᑎᓇᓱᓚᐅᕐᓂᖏᓐᓂᒃ ᑯᐊᐸᕇᓴᒃᑯᓐᓂᒃ. ᐅᑭᐅᓂᑦ ᐱᖓᓱᓂ ᓇᑉᐹᓂᓗ, 
ᐊᑐᐃᓐᓇᖃᖅᑎᑦᓯᓯᒪᑐᐃᓐᓇᖅᑐᒍᑦ $2.8 ᒥᓕᐊᓐᓂᒃ, ᐱᔨᑦᑎᖅᑕᑎᓐᓄᑦ ᐊᑭᓕᖅᑕᐅᒐᔭᓚᐅᕐᒪᑕ; 20%ᖓ $10 
ᒥᓕᐊᓐ. ᐊᑐᐃᓐᓇᖃᖅᑎᑦᑎᓚᐅᖅᑐᒍᑦ $11.8 ᒥᓕᐊᓐᓂᒃ ᐊᑭᓖᒐᔭᓚᐅᖅᑕᑎᓐᓂᑦᑕᐅᖅ ᐊᑭᑦᑐᕆᐊᕈᑕᐅᔪᖅ 
ᐋᖅᑭᑦᑕᐅᒐᔭᓚᐅᕋᓗᐊᖅᐸᑦ. 
 
ᑕᕝᕙ ᓇᓗᓇᐃᖅᑐᑦᓴᕆᒐᓗᐊᖅᐸᕋ ᑭᐅᔾᔪᑕᐅᔪᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐃᒻᒪᖃᖃᐃ ᐅᖃᐅᓯᓪᓗᐊᑕᐅᕗᖅ ᑕᒪᓐᓇ ᐋᖅᑭᑦᑎᒪᕋᔭᓚᐅᓐᓂᕈᓂ. ᑭᓯᐊᓂᓕ 
ᑕᐃᒪᐃᓚᐅᖏᒻᒪᑦ. ᑕᐃᒪᐃᒻᒪᑦ, ᖃᓄᑐᐃᓐᓇᑦᑎᐊᖅ ᑕᖅᓴᓕᐅᕆᔪᓐᓇᖅᑕᕋᓗᐊᑦ; ᓱᓕ ᑐᓂᔭᐅᔪᑦᓴᐅᔪᑦ 
ᑮᓇᐅᔭᓂᒃ ᑖᒃᑯᓂᖓ ᒐᕙᒪᒃᑯᓐᓄᑦ ᑐᓂᔭᐅᓂᑰᔪᓂᒃ ᑯᐊᐸᕇᓴᒃᑯᓐᓄᑦ ᐊᒥᒐᕈᑎᖏᑦ ᐊᑭᓕᖅᑕᐅᖁᓪᓗᒋᑦ, 
ᖃᓄᑐᐃᓐᓇᖅ ᐱᔾᔪᑎᖃᕋᓗᐊᕈᓂ. 
 
ᓱᓕᓗ, ᐊᐱᕆᔪᒪᓪᓗᒍ ᒥᓂᔅᑕ; ᐅᓪᓗᒥᓂᓴᕐᓂᒃ ᓇᓚᐅᑦᓵᖅᓯᒪᕙᑦ ᐊᕐᕌᒍᕆᔭᑦᑎᓐᓄᑦ? ᐅᖃᐅᓯᖃᖏᑦᑐᖓ 
ᐊᕐᕌᓂᐅᓚᐅᖅᑐᒧᑦ. ᖃᐅᔨᒪᔪᒃᓴᐅᒻᒪᑕ ᕿᒥᕐᕈᔭᒥᓐᓂᒃ ᐊᑭᓕᖅᑕᐅᖁᓪᓗᒋᑦ ᐅᑭᐅᒋᔭᑦᑎᓐᓄᑦ ᑐᕌᖓᔪᑦ 
ᐊᕐᕌᒎᓛᖅᑐᒧᓪᓗ ᐊᑭᑦᑐᕆᐊᕈᑎᑦ ᑲᔪᓯᓯᒋᐊᓚᐅᖏᓐᓂᖏᓐᓂ. 
 
ᖃᓄᐃᒻᒪᑦ ᒥᓂᔅᑕᐅᔪᖅ ᑐᓴᐅᒪᒋᐊᖃᖅᑐᕆᑦᓯᙱᓚᖅ ᑭᒃᑯᑐᐃᓐᓇᕐᓂᒃ ᖃᑦᑎᐅᒐᔭᕐᓂᖏᑕ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᐊᖓᔪᖅᑳ ᐃᐊᑦ ᐱᑯ. 
 
ᐊᖓᔪᖅᑳ ᐃᐊᑦ ᐱᑯ: ᖁᔭᓐᓇᒦᒃ, ᐅᖃᖅᑎ. ᐅᐊᑦᑎᐊᖅ ᐅᖃᖅᑲᐅᒐᒪ, ᐄᐱᕆ 1ᒥᓂᑦ, 2001, ᒪᕐᕈᑐᐃᓐᓈᓐᓂᒃ 
ᑮᓇᐅᔭᐃᑦ ᓇᓕᖅᑲᖏᑦ ᑕᒻᒪᖅᓯᒪᔪᓐᓂᐊᖅᑕᐅᓯᒪᒻᒪᑕ ᑕᑯᔭᐅᓯᒪᓪᓗᑎᒃ ᒪᓕᒐᓕᐅᖅᑎᓄᑦ ᐊᒻᒪᓗ ᑲᓇᑕᒥ 
ᑕᒻᒪᖅᓯᒪᔪᓐᓂᐊᖅᑎ ᑕᑯᓯᒪᓪᓗᓂᒋᑦ. ᖃᐃᑦᑎᔭᐅᓯᒪᓛᓕᕆᓪᓗᑕᓗ ᐱᖓᔪᒋᓂᐊᓕᖅᑕᖏᓐᓂᒃ ᑮᓇᐅᔭᐃᑦ 
ᑕᒻᒪᖅᓯᒪᔪᓐᓂᐊᖅᑕᐅᓯᒪᔪᓂᒃ, ᐊᑎᓕᐅᖅᑕᐅᓯᒪᓛᖅᑐᓂ ᑲᓇᑕᐅᑉ ᑕᒻᒪᖅᓯᒪᔪᓐᓂᐊᖅᑎᖓᓐᓄᑦ, ᐱᓇᓱᐊᕈᓯᑦ 
ᒪᕐᕈᒃ ᐊᓂᒍᕈᑎᒃ. 

ᖃᐃᑕᐅᑐᐊᕈᑎᒃ, ᓴᖅᑭᒋᐊᓪᓚᓛᖅᑕᕗᑦ. ᒪᓕᒐᓕᐅᕐᕕᖕᒥ ᑲᑎᒪᖏᑉᐸᑕ, ᓴᖅᑭᑕᐅᔪᒫᖅᑐᑦ =ᐳᐊᕆᒥ 
ᑲᑎᒪᓂᖃᓕᕐᒥᒍᑦᑕ ᐱᓕᕆᐊᖃᓕᕈᑦᑕ ᐃᑯᒻᒪᖅᑯᑎᓯᐅᑎᓂᒃ ᕿᒥᕐᕈᔨᑦ ᑲᑎᒪᔨᖏᓐᓄᑦ ᐊᑐᓕᖁᔭᐅᔪᓂᒃ, 
ᐊᑕᐅᑦᓯᒃᑯᑦ. 
 
ᒫᓐᓇᐅᔪᒥ ᐅᖃᕆᐊᑦᓴᖅ ᐊᑭᐅᒐᔭᙳᐊᖅᑐᒥᒃ, ᒪᓕᑦᑐᒋᑦ ᒫᑦᓯ 31ᒥ ᐱᔪᑦ, ᐊᑭᖏᑦ ᐱᓪᓗᒋᑦ, ᐅᖃᖅᑎ, 
ᓈᒻᒪᒃᑲᔭᖏᒻᒪᑦ ᐃᓚᖏᓐᓂᒃ ᓱᓕ ᓈᓴᐅᑎᖏᓐᓂᒃ ᐱᓕᕆᓂᑦᑎᓐᓄᑦ. ᐆᑦᑑᑎᒋᓗᒍ, ᓇᓗᓇᐃᕐᓗᒍ 
ᐅᖅᓱᐊᓗᓐᓂᐅᑎᑕᖃᕐᒪᑦ ᐅᒥᐊᕐᔪᐊᕐᒥᒃ ᐃᒻᒪᐃᕙᓪᓕᐊᔪᒥᒃ ᐅᖅᓱᐊᓗᖕᒥᒃ ᒫᓐᓇᐅᔪᖅ, ᐊᓯᐊᓂᓗ 
ᐅᖅᓱᐊᓗᓐᓂᐅᑎᑕᖃᒃᑲᓐᓂᕆᓪᓗᓂ. 
 
ᖃᐅᔨᒪᖏᑦᑐᖓ ᖃᑦᓯᓄᑦ ᐊᑭᖃᕐᓂᐊᕐᒪᖔᑦ ᑕᒪᓐᓇ ᑯᐊᐸᕇᓴᒃᑯᓐᓄᑦ. ᓄᑖᒦᒃ ᐊᑭᑦᓴᖃᖅᐸ ᑕᒪᓐᓇ ᒪᓕᓪᓗᒍ? 
ᐊᑭᖏᑦ ᐅᓄᖅᓯᒋᐊᕐᓂᐊᖅᐸᑦ? ᑕᐃᒪᐃᒻᒪᑦ ᓇᓚᐅᑦᑖᕋᔭᕈᒪ ᑕᕝᕙᓂ ᒪᓕᒐᓕᐅᕐᕕᖕᒥ ᐊᒻᒪᓗ ᐅᖃᕐᓗᖓ 
ᑯᐊᐸᕇᓴᒃᑯᑦ ᓂᕆᐅᓐᓂᐊᕐᓂᖏᓐᓂᒃ $2 ᒥᓕᐊᓐᓂᒃ ᓂᖏᕋᒃᓴᓂᒃ ᒫᑦᓯ 31 ᑎᑭᒐᓱᓐᓂᖓᓄᑦ, ᑎᑭᑉᐸᓪᓗ ᒫᑦᓯ 
31 ᐊᓯᐅᔨᓯᒪᖔᕐᓗᑎᓪᓗ $10 ᒥᓕᐊᓐᓂᒃ, ᑕᕝᕙ ᒪᓕᒐᓕᐅᖅᑎᑦ ᐅᖃᖔᓯᕋᔭᕐᒪᑕ ᓱᓕᖏᑦᑐᒥᒃ 
ᐅᖃᐅᔾᔪᐃᔪᒥᓂᐅᓂᓐᓂᒃ ᒪᓕᒐᓕᐅᕐᕕᖕᒧᑦ ᖃᓄᕐᓘᓐᓃᑦ. 
 
ᑕᕝᕙ, ᑕᒪᒃᑯᐊ ᐱᓪᓚᑦᑖᑦ ᐱᓕᕆᐊᕆᒋᐊᖃᕋᕕᒋᑦ. ᓇᓚᐅᑦᓵᖅᓯᒪᔪᖃᐅᖅᑐᖅ ᑐᓂᔭᐅᓯᒪᓕᖅᑐᓂᒃ 
ᑮᓇᐅᔭᓕᕆᔨᕐᔪᐊᒃᑯᓐᓄᑦ, ᐱᓕᕆᖃᑎᖃᑦᓴᐃᓐᓇᖅᓯᒪᓪᓗᑎᒃ ᑯᐊᐸᕇᓴᒃᑯᓐᓂᒃ. ᑲᓇᑕᒥ ᑎᒥᐅᔪᓄᑦ ᑲᑎᒪᔨᓂᒃ 
ᐊᑐᐃᓐᓇᖃᖅᑐᒍᑦ ᑲᓇᑕᐅᑉ ᑕᒻᒪᖅᓯᒪᔪᓐᓂᐊᖅᑎᖓᓐᓄᑦ ᐃᓱᒪᒋᔭᐅᖁᔭᐅᓯᒪᔪᓂᒃ ᓴᖅᑭᑕᐅᖁᔭᐅᓪᓗᑎᒃ, 
ᐋᖅᑭᑦᑕᐅᓯᒪᓕᖅᑐᑎᓪᓗ, ᕿᒥᕐᕈᐸᓪᓕᐊᓯᒪᕗᓪᓗ ᑮᓇᐅᔭᓂᒃ ᓇᓚᐅᑦᓵᖅᓯᒪᔪᓂᒃ ᓇᓕᖅᑲᖏᓐᓂᓗ. ᐅᖃᖅᑎ, 
ᑕᒪᑐᒪᓂᑦᑕᐅᖅ ᑲᑎᒪᔨᑦ ᐊᒻᒪᓗ ᑕᒻᒪᖅᓯᒪᔪᓐᓂᐊᖅᑎᑦ ᑲᑎᒪᔨᕋᓛᖏᑦ ᐱᓕᕆᐊᖃᕐᒥᔪᑦ ᑖᒃᑯᓇᙵᑦ. 
 
ᑕᕝᕙ, ᐃᒻᒪᖃᖃᐃ ᐱᔾᔪᑎᒋᖅᑰᖅᐸᕋ ᐅᖃᐅᓯᖃᙱᓂᕐᓄᑦ ᖃᑦᑎᐅᒻᒪᖔᑖ ᓇᓚᐅᑦᓵᖅᑕᐅᓯᒪᔪᑦ, 
ᒥᑦᓴᐅᓯᕈᑎᑐᐃᓐᓇᐅᒻᒪᑕ ᐊᒻᒪᓗ ᐊᓯᔾᔨᑐᐃᓐᓇᕆᐊᖃᖅᑐᑎᒃ ᓇᓚᐅᑦᓵᖅᑕᐅᓯᒪᔪᐃᑦ. ᐊᓯᔾᔨᑐᐃᓐᓇᕆᐊᖃᖅᑐᑎᒃ 
ᐱᓇᓱᐊᕈᓯ ᒪᕐᕈᒃ ᐊᓂᒍᕈᑎᒃ ᒪᓕᓪᓗᒋᑦ ᓄᑖᑦ ᐊᑭᑦᓴᐅᓇᔭᖅᑐᐃᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᑭᖑᓪᓕᖅᐹᖓᓐᓂ ᐃᓚᒋᐊᕈᑎᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᔪᖓ ᒐᕙᒪᒃᑯᑦ ᑕᒪᐃᒍᑦ ᐱᒡᒐᓂᐊᖏᒻᒪᑕ ᖃᓄᐃᑦᑐᓂᒃ ᑕᐅᑐᑉᐸᒻᒪᖔᕐᒦᒃ 
ᓇᓚᐅᑦᓵᖅᓯᒪᔭᒥᓐᓄᑦ ᐊᕐᕌᒎᓛᖅᑐᒧᑦ. ᐱᓇᓱᐊᕈᓯᐅᓚᐅᖅᑐᒥ ᑮᓇᐅᔭᓕᕆᓂᕐᒧᑦ ᒥᓂᔅᑕᐅᔪᖅ ᓴᖅᑭᑦᓯᓚᐅᕐᒪᑦ 
ᑮᓇᐅᔭᖅᑑᑎᑦᓴᓂᒃ, ᐃᓗᓕᖏᓐᓂᓗ ᓇᓚᐳᑦᓵᖅᓯᒪᔪᓂᒃ ᐱᑕᖃᐅᓚᐅᕆᓪᓗᓂ ᑭᓱᑦ ᐸᕐᓇᐅᑕᐅᓯᒪᒻᒪᖔᑖ ᐅᑭᐅᖅ 
ᐃᓱᓕᑉᐸᑦ. 
 
ᑕᒪᓐᓇ ᐃᓱᒪᒋᓪᓗᒍ, ᑭᖑᒧᑦ ᕿᒥᕐᕈᒐᔭᕈᕕᑦ ᐊᑯᓂᐅᙱᑦᑐᖅ ᓴᖅᑭᔮᖅᓯᒪᓕᕐᓂᑎᓐᓂ, ᑕᖅᑭᑦ ᐱᖓᓱᑦ 
ᐊᓂᒍᕐᓂᓕᒫᖏᓐᓂ ᐅᖃᕈᓐᓇᖅᑐᑎᑦ ᑮᓇᐅᔭᖅᑑᑎᑦᑎᓐᓄᑦ ᓄᑖᙳᒋᐊᕈᑎᐅᕙᑦᑐᑦ ᖃᓄᕈᓘᔮᓯᕙᓐᓂᖏᓐᓂᒃ, 
ᐃᑯᒻᒪᖅᑯᑎᓕᕆᔨᑦ ᑯᐊᐸᕇᓴᒃᑯᑦ ᓇᓚᐅᑦᓵᖅᐸᑦᑕᖏᑎᑐᑦ ᓂᖏᑕᐅᔪᒫᖅᑐᓄᑦ ᐊᓯᐅᔨᔭᐅᔪᓄᓪᓘᓐᓃᑦ; 
ᓇᓕᐊᓐᓄᕋᐃᓐᓇᖅᐸᒻᒪᑕ. 
 
ᑕᒪᑐᒧᖓᓕ, ᐅᖃᖅᑏ, ᖃᓄᐃᒻᒪᑦ ᑕᐃᒫᒃᓴᐃᓐᓇᐅᑦᑕᖏᑦᑎᐊᖅᑲ ᑐᑭᓯᔾᔪᑎᓂᒃ ᑐᓂᓯᓂᐅᔪᖅ ᒐᕙᒪᒃᑯᑎᒍᑦ 
ᐃᓘᓇᖓᑎᒍᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᐊᑦ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᑕᐃᒫᒃᓴᐃᓐᓇᓕᖏᓂᕐᒥᒃ ᐱᑕᖃᖏᑦᑐᑦ ᑕᕝᕙᓂ. ᒥᓂᔅᑕᖓ 
ᑮᓇᐅᔭᓕᕆᔨᒃᑯᑦ ᓴᖅᑮᑉᐸᑦ ᑮᓇᐅᔭᓕᕆᓂᕐᒧᑦ ᒥᒃᓴᐅᓴᒃᓯᒪᔪᓂᒃ ᐊᓯᖏᓪᓗ, ᑐᙵᕕᖃᑦᑐᑦ ᖃᐅᔨᓴᖅᑕᐅᓂᑯᓂ 
ᑮᓇᐅᔭᓕᕆᓂᕐᒧᑦ ᑎᑎᕋᖅᓯᒪᔪᑦ ᐊᕐᕌᓂᐅᓚᐅᖅᑐᒥ. ᖃᐅᔨᒪᔪᖅ ᐊᒻᒪᓗ ᒪᓕᒐᓕᐅᖅᕕᒃ ᖃᐅᔨᒪᔪᖅ ᐊᒻᒪᓗ 
ᒪᓕᒐᓕᐅᖅᑏᑦ ᑐᓴᖅᑎᑕᐅᓯᒪᔪᑦ ᓱᓇᐅᒻᒪᖔᑕ ᒥᒃᓴᐅᓴᑦᑕᐅᓯᒪᔪᑦ ᐊᒻᒪᓗ ᐅᖃᕈᑎᒋᔭᐅᓕᕐᓗᑎᒃ. 

ᐊᒻᒪᑕᐅᖅ ᑳᒃᑲᓐᓂᐊᒍᑦ, ᐅᖃᖅᑏ, ᒐᕙᒪᒃᑯᑦ ᒥᒃᓴᐅᓴᒃᓯᖃᑦᑕᒥᒻᒪᑕ. ᑕᐃᒪᓐᓇ ᑕᕝᕙ ᐃᓚᒋᐊᕈᑎᖃᑉᐳᒍᑦ. ᑖᓐᓇᓕ 
ᑮᓇᐅᔭᖅ ᓯᓚᑖᒍᑦ ᐊᑐᖅᑕᐅᓯᒪᔪᖅ ᑮᓇᐅᔭᖅᑐᕈᑎᐅᓂᐊᕐᓚᐅᖅᑐᓄᑦ ᑲᑎᒪᓂᖃᑦᑎᓪᓗᒋᑦ ᒪᓕᒐᓕᐅᖅᑏᑦ. 
ᑯᐊᐳᕇᓴᓐᑯᑦ ᐱᕕᖃᖏᑦᑐᑦ ᑐᓂᓯᓗᑎᒃ ᐃᓚᒋᐊᕈᑎᓄᑦ ᑮᓇᐅᔭᐃᑦ ᐊᖏᖅᑕᐅᓯᒪᔪᓄᑦ ᑖᒃᓱᒧᖓ ᑮᓇᐅᔭᒧᑦ. 
 
ᑕᐃᒪᓕ ᑕᐃᒫᒃᓴᐃᓐᓇᐅᑦᑕᖏᑦᑐᖃᖏᑦᑐᖅ ᐊᑐᖅᑕᐅᓂᖓᓄᑦ ᐋᖅᑭᒃᓯᒪᔪᖅ. ᑮᓇᐅᔭᓕᕆᓂᕐᒧᑦ ᑎᑎᕋᖅᓯᒪᔪᑦ 
ᖃᐅᔨᓴᖅᑕᐅᓯᒪᔪᑦ, ᖃᐃᑕᐅᖃᑦᑕᖅᑐᑦ, ᒪᓕᒐᓕᐅᖅᑏᑦ ᑕᑯᓇᖃᑦᑕᖅᑐᑦ ᑖᒃᑯᓂᖓ, ᐊᒻᒪᓗ ᒪᓕᒃᑐᑎᒃ ᑖᒃᑯᓂᖓ 
ᑎᑎᕋᖅᓯᒪᔪᓂᒃ ᐊᒻᒪᓗ ᒥᒃᓴᐅᓴᑦᑕᐅᓯᒪᔪᓂᒃ, ᒐᕙᒪᒃᑯᑦ ᐃᒃᓯᕙᓕᖃᑦᑕᖅᑐᑦ ᐊᒻᒪᓗ ᑮᓇᐅᔭᓂᒃ ᐋᖅᑭᒃᓱᐃᓪᓗᑎᒃ 
ᐊᒻᒪᓗ ᒥᒃᓴᐅᓴᒃᓯᓇᓱᐊᖅᑐᑎᒃ ᑭᓱᒧᑦ ᐊᑐᕐᓂᐊᕐᒪᖔᑕ. 
 
ᐅᖃᖅᑏ, ᑕᐃᒪᓐᓇ, ᒪᓕᒐᓕᐅᖅᑎ ᐅᖃᖅᑲᐅᒻᒪᑦ, ᐃᓛᓐᓂᒃᑯᑦ ᖁᑦᑎᓂᖅᓴᐅᕙᑦᑐᑦ ᐊᒻᒪᓗ ᐃᓛᓐᓂᒃᑯᑦ 
ᐊᑦᑎᓂᖅᓴᐅᓪᓗᑎᒃ. ᐊᑦᔨᑐᐃᓐᓇᖓ ᑯᐊᐳᕇᓴᓐᑯᓐᓂ. ᐱᓯᒪᓕᕈᒪ ᐊᑦᔨᖓᓂᒃ ᖃᐅᔨᓴᖅᑕᐅᓂᑯᐃᑦ ᑮᓇᐅᔭᖏᑕ 
ᑎᑎᕋᖅᓯᒪᔪᖏᓐᓂᒃ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓄᑦ ᐃᓱᓕᓯᒪᔪᒧᑦ, ᓴᖅᑭᓂᐊᖅᐸᒃᑲ ᑎᑎᕋᖅᓯᒪᔪᑦ ᐊᒻᒪᓗ 
ᒥᒃᓴᐅᓴᖅᓯᒪᔪᓂᒃ ᓴᖅᑮᔪᓐᓇᓂᐊᖅᑐᖓ. 6-ᓯᑐᐃᓐᓇᕐᓂᒃ ᐱᓇᓱᐊᕈᓯᕐᓂ ᑎᑭᐅᑎᔾᔮᖏᑦᑐᒍᑦ ᐃᓱᓕᓐᓂᐊᕐᓂᖓᓄᑦ 
ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓄᑦ ᐊᒻᒪᓗ ᐱᓯᒪᓕᕐᓛᖅᑯᒍᑦ ᓱᓕᓪᓚᕆᑦᑐᓂᒃ ᒥᒃᓴᐅᓴᑦᑕᐅᓂᑯᓂᒃ. ᒫᓐᓇᐅᔪᕐᓕ 
ᑕᐃᒪᐃᓕᐅᕋᓱᒃᑲᓗᐊᕐᕈᑕ ᓯᕗᕙᓗᐊᕐᓂᐊᕐᕋᑦᑕ ᐱᖓᔪᐊᓂ ᐱᓇᓱᐊᕈᓯᐅᑉ ᓄᕖᐱᕆᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᐲᑕᓴᓐ. 
 
ᐊᐱᖅᑯᑦ 081 - 2(2): ᑲᓇᑕᒥ ᐊᕕᑦᑐᖅᓯᒪᔪᑦ ᖃᓄᐃᓕᖓᓂᖓ ᐊᒻᒪᓗ ᐅᑭᐅᖅᑕᖅᑐᒥ ᐋᖅᑭᐅᒪᔾᔪᑎᑦ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᓯᕗᓕᖅᑎᒧᑦ. ᖃᐅᔨᒪᓇᓱᐊᖅᓯᒪᒐᒪ ᑐᓴᕈᒪᓪᓗᖓ ᐱᕙᓪᓕᐊᔪᓂᒃ 
ᖄᖏᖅᑐᓂ ᐅᓪᓗᓂᒃ ᑲᓇᑕᐅᑉ ᐊᖓᔪᖅᑳᒻᒪᕆᖓᑕ ᐅᖃᐅᓯᕆᔭᖏᓐᓂᒃ, ᓇᒥᑭᐊᖅ ᓄᓇᓕᕐᔪᐊᕐᓂ ᑕᒪᑐᒧᖓ 
ᑲᓇᑕᐅᑉ ᐊᕕᑦᑐᖅᓯᒪᔪᖏᓐᓄᑦ ᐊᒻᒪᓗ ᐱᖓᓱᑦ ᓄᓇᓕᕗᑦ; ᐅᖃᓚᐅᕐᒪᑦ ᐊᕕᑦᑐᖅᓯᒪᖃᑕᐅᕙᓪᓕᐊᓂᕐᒥᒃ. 
 
ᐃᓱᒪᑐᐃᓐᓇᖅᑐᖓ, ᒫᓐᓇᒫᕈᓗᒃ ᐅᖃᐅᓚᐅᖅᑎᓪᓗᒍ, ᐃᓱᒪᓕᐅᕈᑎᑕᖃᖅᓯᒪᒻᒪᖔ ᐋᖅᑭᒃᓯᓗᑎᒃ 
ᐋᖅᑭᐅᒪᔾᔪᑎᑦᑎᐊᕙᒻᒥᒃ, ᑖᓐᓇ ᑲᓇᑕᐅᑉ ᐊᖓᔪᖅᑳᒻᒪᕆᐊ ᐃᓱᒪᒻᒪᑦ ᓴᖅᑮᓯᔪᖃᕆᐊᖓᓂᒃ 
ᐱᕕᒃᓴᕆᔭᐅᓂᐊᖅᑐᒥᒃ ᐊᕕᑦᑐᖅᓯᒪᔪᓃᖃᑕᐅᓕᕐᓗᑎᒃ ᐃᓚᒋᓪᓗᓂᐅᒃ ᐅᖃᕈᑕᐅᓂᖓᑕ ᒫᓐᓇᐅᔪᖅ ᒐᕙᒪᑐᖃᒃᑯᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒐᕙᒪᒃᑯᑦ ᓯᕗᓕᖅᑎᖓ, ᐊᖓᔪᖅᑳ ᐹᓪ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᐅᖃᐅᓯᐅᓂᖓ ᑕᒪᑐᒧᖓ ᐊᕕᑦᑐᖅᓯᒪᓂᖅ ᐅᖃᐅᓯᐅᓯᒪᖏᑦᑐᖅ 
ᑲᑎᒪᓂᕆᔭᑦᑎᓐᓂ ᑖᓐᓇᓗ ᑲᓇᑕᐅᑉ ᐊᖓᔪᖅᑳᒻᒪᕆᖓ ᐅᓪᓗᒥᒧᑦ. ᑖᓐᓇᓕ ᓴᖅᑭᓚᐅᖅᑐᖅ 
ᑕᕝᕙᓂᑲᐃᓐᓇᑐᐃᓐᓇᖅ ᐅᖃᖃᑎᖃᑦᑎᓪᓗᒍ ᐃᓚᖓᓐᓂᒃ ᐊᖓᔪᖅᑳᒻᒪᕆᖏᑕ ᐳᕆᓯᐅᓪ. 
 
ᑕᐃᓐᓇ ᐊᖓᔪᖅᑳᒻᒪᕆᖓ ᐳᕆᓯᐅᓪ ᐊᐱᖅᓲᑎᖃᓚᐅᕐᒪᑦ ᖃᓄᐃᓕᖓᓂᖃᒻᒪᖔᖅ ᐋᖅᑭᒃᓯᒪᓂᖓ 
ᓄᓇᓕᖁᑎᕗᑦ; ᑐᓴᕈᒪᑦᑎᐊᕐᓚᐅᕆᕗᑦᑕᐅᖅ ᐊᖓᔪᖅᑳᒻᒪᕆᒃ. ᐊᒻᒪᓗ ᑲᓇᑕᐅᑉ ᐊᖓᔪᖅᑳᒻᒪᕆᖓ 
ᐅᖃᑐᐃᓐᓇᑎᓪᓗᒍ ᑕᑯᔪᒪᓂᕋᑦᑐᓂ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᔪᑦ ᐊᕕᑦᑐᖅᓯᒪᖃᑕᐅᓕᕐᓗᑎᒃ ᖃᖓᑭᐊᖅ ᐊᒻᒪᓗ 
ᐊᑦᔨᖓᓂᒃ ᐃᓕᑕᕆᔭᐅᓂᖃᓕᕐᓗᑎᒃ ᐊᓯᖏᑐᑦ ᓄᓇᓕᓐᓂ. 

ᖁᕕᐊᒋᕙᕋᓕ ᑲᓇᑕᐅᑉ ᐊᖓᔪᖅᑳᒻᒪᕆᖓ ᐅᖃᑦᑎᐊᕐᓚᐅᕐᓂᖓᓄᑦ ᓱᓕᔪᒥᒃ, ᐃᓱᒪᖃᕐᓂᕋᑦᑐᓂ ᖃᖓᑭᐊᖅ 
ᐃᓂᒋᔭᕆᐊᖃᑦᑕᑎᓐᓄᑦ ᐃᓂᖃᓕᕋᔭᕋᑦᑕ ᐱᖁᔭᕐᔪᐊᕐᑎᒍᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᓯᕗᓕᖅᑎ, ᐅᖃᐅᓯᕆᔭᓐᓄᑦ. ᐄ, ᓂᕆᐅᓇᓚᐅᖏᒻᒪᑦ. 
ᓅᑉᐸᓪᓕᐊᓯᒪᒐᑦᑕ ᐊᒻᒪᓗ ᑕᕝᕚᑲᐅᑎᒋᑦ ᑲᓇᑕᐅᑉ ᐊᖓᔪᖅᑳᒻᒪᕆᖓ ᐅᖃᐅᓯᖃᑦᑎᓪᓗᒍ ᐊᕕᑦᑐᖅᐸᓪᓕᐊᓂᕐᒥᒃ 
ᑲᓇᑕᒥ. ᐃᒻᒪᖃ ᓯᕗᓕᖅᑎ ᑐᓴᖅᑎᑦᑎᒍᓐᓇᖅᑐᖅ ᐅᖃᕈᑎᐅᓯᒪᔪᒥᒃ ᑖᒃᑯᐊᓗ ᒐᕙᒪᑐᖃᒃᑯᑦ ᑕᒪᑐᒧᖓ 
ᓅᑉᐸᓪᓕᐊᓂᕐᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ, ᐊᖓᔪᖅᑳ ᐹᓪ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᐄ, ᐱᕙᓪᓕᐊᓂᖃᖅᓯᒪᔪᒍᑦ, ᑭᓯᐊᓂᓕ ᐱᐊᓂᒍᑎᖃᖅᓯᒪᖏᑦᑐᒍᑦ 
ᒫᓐᓇᐅᔪᖅ. ᐅᖃᐅᔾᔨᓯᒪᑦᑎᐊᕐᒪᕆᑦᑐᒍᑦ ᒐᕙᒪᑐᖃᒃᑯᓐᓂᑦ ᐱᐊᓂᒍᑎᖃᕈᒪᓂᕋᑦᑐᑕ ᓅᑉᐸᓪᓕᐊᓂᕐᒧᑦ ᐊᖏᕈᑎᒧᑦ 
ᐱᓕᕆᓂᑦᑎᓐᓂ. ᓱᓕ ᑕᐃᒪᐃᓕᖓᔪᖅ. ᐅᓪᓗᒥᒧᑦ, ᐅᖃᖃᑎᒌᓐᓂᕗᑦ ᐱᒋᐊᕈᑎᑐᐃᓐᓇᐅᓯᒪᔪᖅ ᐊᒻᒪᓗ 
ᐅᑕᖅᑭᑐᐃᓐᓇᔾᔮᓇᑕ ᑕᐃᒪᐃᓕᖓᓗᑕ. 
 
ᐊᔭᐅᕇᓐᓇᕐᓂᐊᖅᐳᒍ ᐱᓇᓱᐊᒃᑲᓂᕐᓗᑕ ᑕᒪᑐᒧᖓ ᑖᒃᑯᑎᒎᓇ ᐅᑭᐅᖅᑕᖅᑐᒥ ᐋᑭᐅᒪᔾᔪᑎᒧᑦ, ᐊᒻᒪᓗ 
ᐱᓕᕆᖃᑎᖃᑦᑎᐊᖅᑐᑕ ᓄᓇᑦᑎᐊᕐᒥ ᐱᓇᓱᐊᕐᒥᔪᓂᒃᑕᐅᖅ ᑖᔅᓱᒥᖓᑦᓴᐃᓐᓇ ᐅᕙᒍᑎᑐᑦ. ᑲᔪᓯᓂᐊᖅᐳᒍᑦ 
ᑖᔅᓱᒥᖓ ᓈᒻᒪᒋᔭᑦᑎᓐᓂᒃ ᑭᓯᐊᓂ ᐱᐊᓂᒍᑎᖃᕐᓂᐊᕐᓗᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐊᕐᕉᓕᖅᑐᑦ ᐋᑐᕚᒦᑎᓪᓗᖓ ᐊᖏᖅᑎᑦᑎᒐᓱᐊᖅᑎᓪᓗᖓ ᑖᔅᓱᒧᖓᑦᑕᐅᖅ 
ᓄᓇᕗᒻᒧᑦ, ᐃᖅᑲᓇᐃᔭᖅᑎᐅᔪᖅ ᖁᑦᑎᓂᖅᓴᓃᑦᑐᒥᑦ ᐃᓄᓕᕆᔨᑐᖃᒃᑯᓐᓄᑦ ᑕᐃᔅᓱᒪᓂ ᐅᖃᐅᔾᔨᓚᐅᖅᓯᒪᕗᖅ 
ᓅᑦᑎᕆᓂᖅ ᐱᒻᒪᕆᐅᕗᖅ ᐱᕈᖅᐸᓪᓕᐊᓂᕐᒥᑦ ᐊᕕᑦᑐᖅᓯᒪᔪᓂᑦ. ᐊᐱᕆᓪᓗᒍ ᖃᓄᖅ ᑐᑭᖃᕐᒪᖔᖅ ᐊᒻᒪᓗ 
ᐅᖃᕐᑐᓂ, "ᓱᕐᓗ, ᑕᒪᓐᓇ ᐊᕐᕌᒎᓂᑦ ᖁᓕᓂᑦ 15-ᓄᑦ ᐱᕙᓪᓕᐊᒐᔭᖅᑯ." 
 
ᓯᕗᓕᖅᑎ ᐅᖃᖅᓯᒪᒻᒪᑦ ᓅᑦᑎᕆᓂᕐᒥᑦ ᐃᓅᓯᖃᖁᔨᕗᖅ ᒐᕙᒪᑦᑎᓐᓂ, ᐊᒻᒪᓗ ᖃᐅᔨᒍᒪᓪᓗᖓ ᓯᕗᓕᖅᑎ ᐅᓪᓗᒥ 
ᐅᖃᐅᔾᔨᔪᓐᓇᕐᒪᖔᖅ, ᐅᕝᕙᓘᓐᓃᑦ ᐅᖃᕆᐊᕈᓐᓇᕐᒪᖔᖅ, ᖃᓄᖅ ᐃᓱᒪᓕᕐᒪᖔᑕ ᒐᕙᒪᒃᑯᑦ ᑲᓇᑕᒥ 
ᐱᔪᒪᓯᒪᔭᖓᓄᑦ ᓅᑦᑎᕆᓂᕐᒥᑦ ᐱᔪᒪᓪᓗᓂ ᓂᕈᐊᖅᑕᐅᓯᒪᓂᕗᑦ ᓄᖑᓕᖅᑎᓪᓗᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐅᓪᓗᒥᒧᑦ, ᐋᒡᒑᓚᐅᙱᓚᔅᓱᓕ, ᑕᒪᓐᓇ ᐃᓱᒪᒋᕙᕋᓕ 
ᐱᔪᒪᒋᐊᕐᔪᑎᐅᒃᑲᓐᓂᖁᓪᓗᒍ ᐅᖃᐅᓯᐅᔪᓄᑦ ᑲᔪᓯᓯᒪᔪᓄᑦ, ᐊᒻᒪᓗ ᐃᓱᒪᑦᑎᐊᕐᑐᖓ ᑕᒪᓐᓇ 
ᐱᔭᕇᕈᒻᒪᔾᔪᑎᒋᓪᓗᒍ. 
 
ᐱᑕᖃᕐᐸᓚᐅᖅᑯ ᒐᕙᒪᓕᕆᔨᒃᑯᑦ ᑲᓇᑕᒥ ᐅᖃᕐᐸᓚᐅᖅᓯᒪᒻᒪᑕ ᓇᒻᒥᓂᖅ ᒐᕙᒪᖃᕈᓐᓇᔮᙱᑦᑐᓯ ᓄᓇᕗᒻᒥ. 
ᑖᒃᑯᐊᓴᐃᓐᓇᐃᑦ ᐊᒥᓱᑦ ᓱᓕ ᑖᒃᑯᓂᖓᔅᓴᐃᓐᓇᖅ ᐱᓕᕆᕕᒻᒦᑦᑐᑦ. ᑕᐃᒪᓕ, ᐃᓱᒪᑦᑎᐊᕐᑐᖓ ᐊᖓᔪᖅᑳᕐᔪᐊᖑᔪᖅ 
ᑲᓇᑕᒥ ᐅᓪᓗᒥᐅᔪᖅ ᐃᓱᒪᓕᐅᕈᑎᖃᑦᑎᐊᓂᐊᖅᑐᒋᓪᓗᒍ  

ᐅᑭᐅᖅᑕᕐᑐᒥ ᐊᒻᒪᓗ ᑕᒪᓐᓇ ᐱᔪᓐᓇᕐᓂᖃᖁᓪᓗᒍ ᐊᒻᒪᓗ ᐱᔭᕇᕐᓗᒋᑦ ᐊᖏᕈᑎᐅᔪᑦ ᓈᒻᒪᑎᐊᕐᓂᐊᖅᑐᓄᑦ 
ᐋᑐᕚᒧᑦ ᐊᒻᒪᓗ ᓄᓇᕗᒻᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖃᐅᒪᕗᖓ, ᓂᕈᐊᖅᑕᐅᓂᑰᓪᓗᖓ, ᐃᔅᓯᕚᖅᑐᑕ ᐊᒻᒪᓗ ᐅᖃᐅᓯᖃᕐᑐᑕ 
ᓅᑦᑎᕆᓂᕐᒥᑦ, ᐊᒻᒪᓗ ᐃᓱᒪᓪᓗᖓ ᖃᐅᔨᒪᔪᐃᓐᓇᐅᒐᑦᑕ ᑕᒪᓐᓇ ᐱᒻᒪᕆᐅᓂᖓᓂ ᐊᕕᑦᑐᖅᓯᒪᔪᑎᒍᑦ 
ᓅᑦᑎᕐᓂᐅᔪᖅ ᐱᔾᔪᑎᒋᓪᓗᒍ, ᑭᓯᐊᓂᓕ ᐊᒥᓱᑦ ᐃᓄᐃᑦ ᓄᓇᕗᑦ ᑐᑭᓯᓯᒪᙱᓚᑦ ᑭᓲᒻᒪᖔᖅ ᓅᑦᑎᕆᓂᖅ ᐊᒻᒪᓗ 
ᖃᓄᖅ ᑕᒪᓐᓇ ᐃᑲᔫᑎᖃᕈᓐᓇᕐᒪᖔᖅ ᐅᕙᑦᑎᓐᓂ. 
 
ᖃᐅᔨᒍᒪᕗᖓᓕ ᓯᕗᓕᖅᑎ ᐅᖃᕈᓐᓇᕐᒪᖔᖅ ᐅᖃᐅᓯᖃᕐᓗᓂ ᐃᓄᓐᓄᑦ ᓄᓇᕗᒻᒧᑦ ᖃᓄᖅ ᑕᒪᓐᓇ ᓅᑦᑎᕆᓂᖅ 
ᐃᑲᔫᑎᖃᕋᔭᕐᒪᖔᖅ ᐊᕐᕌᒎᓂᐊᖅᑐᓄᑦ ᑕᓪᓕᒪᓄᑦ ᐅᕝᕙᓘᓐᓃᑦ ᖁᓕᓄᑦ, ᖃᓄᖅ ᑕᒪᓐᓇ 
ᐃᑲᔫᑎᖃᑦᑎᐊᕋᔭᕐᒪᖔᖅ ᐅᕙᑦᑎᓐᓄᓕᒫᖅ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᑕᑯᒋᐊᕈᑦᑕ ᐅᓪᓗᒥ ᓇᒦᓕᕐᓂᑎᓐᓂ, ᐅᓪᓗᒥᐅᔪᖅ, 
ᑐᙵᕕᖃᖅᑯᒍᑦ ᑮᓇᐅᔭᐃᑦ ᓇᑭᑦ ᐱᕙᑦᑕᕗᑦ ᐋᑐᕚᒥᑦ. ᑕᒪᓐᓇ ᐱᔾᔪᑎᒋᓪᓗᒍ ᐱᔪᓐᓇᐅᑎᖃᙱᓇᑦᑕ ᓇᒻᒥᓂᖅ 
ᑮᓇᐅᔭᓕᐅᕈᑎᐅᔪᓂᑦ. ᑕᒪᓐᓇ ᐊᑕᐅᓯᖅ ᐊᑐᐃᓐᓇᐅᒐᓗᐊᖅᑯ ᒫᓐᓇᐅᔪᖅ ᓄᓇᒥᑦ ᐊᑐᖅᑐᔅᓴᐃᑦ, 
ᑮᓇᐅᔭᓕᐅᕈᑎᒋᔪᓐᓇᖅᑕᕗᑦ. 
 
ᑕᐃᒪᓕ, ᑕᒪᓐᓇ ᐊᑕᐅᓯᐅᕗᖅ ᐃᑲᔫᑎᖃᕋᔭᖅᑐᖅ ᐅᕙᑦᑎᓐᓂ, ᓇᒻᒥᓂᖅ ᐊᐅᓚᑦᑎᓕᕐᓗᑕ ᐊᑐᖅᑐᔅᓴᐅᔪᓂᑦ 
ᐊᒻᒪᓗ ᓇᒻᒥᓂᖅ ᑮᓇᐅᔭᑦᑎᓐᓂ ᐊᑐᕈᓐᓇᓕᕐᓗᑕ. ᑐᓴᒐᔪᒃᐳᒍᑦᑕᐅᖅ ᐃᓱᒫᓘᑎᐅᔪᖅ ᐊᕙᑎᑦᑎᓐᓂ. ᐅᓪᓗᒥ, 
ᒐᕙᒪᐅᓪᓗᑕ ᐱᔪᓐᓇᐅᑎᖃᙱᓚᒍᑦ, ᐊᑐᖅᑕᐅᓂᖅᐹᖑᒐᓗᐊᖅᑎᓪᓗᑕ, ᐊᐅᓚᑦᑎᓂᕐᒥᑦ ᐊᒻᒪᓗ ᐊᑐᕐᓂᕐᒥᑦ 
ᓄᓇᒥᐅᑕᓂᑦ ᐊᑐᖅᑐᔅᓴᓂᑦ ᐱᓯᒪᔭᑦᑎᓐᓂ. ᑕᐃᒪ, ᑕᒪᓐᓇᓕ ᐊᑕᐅᓯᐅᕗᖅ ᐃᑲᔫᑎᖃᕋᔭᒻᒪᕆᑦᑐᖅ. 
 
ᐱᖃᕐᐸᑉᐳᒍᑦ ᑭᖑᓂᐊᒍᑦ ᐊᑐᖅᑕᒥᓂᕐᓄᑦ ᐱᕙᓪᓕᐊᑎᑕᐅᓯᒪᔪᓂᑦ; ᑕᑯᙳᐊᕐᓗᒍ ᓇᓂᓯᕕᒃ, ᐆᑦᑑᑎᒋᓗᒍ, 
ᐊᕙᑎᖓ ᐱᐅᙱᑐᒻᒪᕆᐅᔪᖅ ᐅᓪᓗᒥᐅᔪᖅ ᐊᑐᒃᑲᓐᓂᕈᓐᓇᙱᑕᕗᑦ ᑖᒃᑯᐊ ᐋᖅᑭᔅᓯᒪᔫᒐᓗᐊᑦ ᓄᓇᓕᓐᓄᑦ 
ᐊᑐᖅᑕᐅᔪᔅᓴᑦ ᖃᓄᐃᓕᐅᕈᑕᐅᓚᐅᕐᓂᖏᓐᓂ. 
 
ᑕᐃᒪᓕ, ᑕᒪᒃᑯᐊ ᐊᐅᓚᒍᒥᓇᑦᑎᐊᕋᓗᐊᖅᑯ ᖃᖓᑐᐃᓐᓇᒃᑯᑦ, ᐊᐅᓚᑦᑎᒍᓐᓇᕐᓂᐊᕋᑦᑕ ᐊᑐᖅᑐᔅᓴᖁᑎᒋᔭᑦᑎᓐᓂ 
ᐊᒻᒪᓗ ᐊᑐᑦᑎᐊᓕᕐᓗᒋᑦ ᓇᒻᒥᓂᑦᑎᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎ. ᑐᑐ. 
 
ᐊᐱᖅᑯᑦ 082 - 2(2): ᐊᑐᐃᓐᓇᐅᑎᑦᑎᓂᖅ ᐅᖃᐅᓯᕐᓂᑦ ᒪᓕᒐᓕᐅᕐᕕᑎᓐᓄᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᓱᐃᓪᓛᑲᓐᓂᖅ, ᐊᐱᖅᑯᑎᒋᓂᐊᖅᑕᕋ ᒥᓂᔅᑕᐅᔪᒧᑦ ᑲᒪᔪᒧᑦ ᐆᒻᒪᖅᑯᑎᓕᕆᔨᒃᑯᓐᓄᑦ. 
 
ᒥᓂᔅᑕᐅᔪᖅ ᖃᐅᔨᒪᓂᖓᓄᑦ ᑮᓇᐅᔭᑦ ᖃᓄᐃᑦᑑᓂᖏᓐᓂ ᐆᑦᑐᖅᑕᐅᓯᒪᔪᑦ ᐊᒻᒪᓗ ᑮᓇᐅᔭᓕᕆᔨᒃᑯᑦ 
ᐊᐅᓚᑦᑎᔨᓂᑦ ᑲᑎᒪᔨᐅᔪᓂᑦ ᖃᐅᔨᒪᓪᓗᑎᑦ ᑭᓲᒻᒪᖔᑕ ᐊᑐᓗᐊᕐᓂᑰᔪᑦ ᐅᕝᕙᓘᓐᓃᑦ ᖃᓄᐃᑦᑑᓕᕐᓂᖏᓐᓂ 
ᐆᒻᒪᖅᑯᑎᓕᕆᔨᒃᑯᑦ ᑕᑯᓐᓇᖅᑕᖏᓐᓄᑦ ᐊᕐᕌᒎᑎᓐᓄᑦ ᐊᒻᒪᓗ ᐊᕐᕌᒎᓛᖅᑐᒨᔪᔅᓴᐅᔪᖅ, ᐊᒻᒪᓗ ᐃᓱᒪᓪᓗᑎᑦ 
ᐃᓄᐃᑦ ᖃᐅᔨᒪᔭᕆᐊᖃᙱᓐᓂᖏᓐᓄᑦ ᑖᒃᑯᓂᖓ. ᒥᓂᔅᑕᐅᑉ ᐅᖃᐅᓯᖏᓐᓂ  

ᒪᐃᖑᑎᓪᓗᒍ, ᐅᖃᓚᐅᖅᓯᒪᕗᖅ ᑕᖅᑭᑕᒫᖅ ᐅᖃᐅᓯᖃᖃᑦᑕᓂᐊᕐᓂᕋᖅᑐᓂ ᐊᒻᒪᓗ ᓂᕆᐅᓐᓂᐅᔪᓂᑦ 
ᐊᑐᐃᓐᓇᐅᑎᑕᐅᓂᐊᖅᑐᓂᑦ ᒥᓂᔅᑕᐅᔪᒧᑦ. 
 
ᒥᓂᔅᑕᐅᔪᖅ ᐅᖃᕆᐊᕈᓐᓇᖅᑳ ᒪᓕᒐᓕᐅᖅᑎᓄᑦ ᒪᓕᒐᓕᐅᕐᕕᑎᓐᓃᑦᑐᓂᑦ ᑎᑎᕋᖅᓯᒪᔪᓂᑦ, ᑕᐃᒪᙵᓂᑦ, 
ᖃᖓᒃᑯᑦ ᑕᐃᒃᑯᐊ ᑐᑭᓯᒋᐊᕈᑎᐅᔪᑦ ᐱᔭᐅᓐᓂᕐᒪᖔᑕ ᐊᒻᒪᓗ ᖃᓄᑎᒋᒧᑦ ᑎᑎᕋᖅᓯᒪᒻᒪᖔᑕ? ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᐊᖓᔪᖅᑳ ᐃᐊᑦ ᐲᑯ.  
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᖃᓄᐃᓕᐅᕈᑎᒋᓂᐊᖅᓯᒪᔭᒃᑲ ᒪᓕᒐᓕᐅᖅᑎᓄᑦ 
ᓄᓇᕘᒥᐅᑕᓄᓪᓗ, ᑐᙵᕕᖃᕐᒪᑕ ᖃᐅᔨᓴᖅᑕᐅᓯᒪᔪᓂᒃ ᑮᓇᐅᔭᑦ ᐅᓂᒃᑳᓕᐊᕆᓯᒪᔭᖏᑦ ᑯᐊᐳᕇᓴᓐᑯᑦ. ᑕᒪᒃᑯᐊ 
ᐱᓪᓚᕆᐅᒻᒪᑕ ᖃᐅᔨᓴᖅᑕᐅᔪᓐᓇᖅᑐᑎᓪᓗ. 
 
ᑐᑭᓯᐅᒪᒐᒪ ᐊᑎᓕᐅᖅᑕᐅᒋᐊᖃᕐᒪᑕ ᑮᓇᐅᔭᓕᕆᔨᕐᔪᐊᕐᒧᑦ ᖃᐅᔨᓴᖅᑎᒧᑦ ᑲᓇᑕᒥ, ᐊᒻᒪᓗ 
ᖃᐅᔨᓴᖅᑕᐅᓚᐅᖅᑳᖅᑎᓪᓗᒋᑦ ᑐᓂᒐᔭᖅᐸᒃᑲ. ᐅᖃᖅᑎ, ᓂᕆᐅᓐᓂᕆᔭᐅᔪᓪᓗ ᑕᒪᔅᓱᒧᖓ ᐊᕐᕌᒍᑦᑎᓐᓄᑦ 
ᐊᑐᕋᔭᖅᑐᑦ ᑮᓇᐅᔭᑦ, ᓄᖑᓐᓂᖃᙳᓱᒻᒪᑕ ᒫᑦᓯ 21, 2005-ᒥ... . ᓂᕆᐅᓐᓂᖃᕆᕗᖓᓗ ᖃᓄᐃᓕᖓᓕᕐᓂᑎᓐᓂ 
ᑐᑭᓯᒋᐊᖅᑎᑦᑎᑦᑎᐊᕈᓐᓇᓛᕋᒪ ᒪᓕᒐᓕᐅᕐᕕᒻᒥ ᑲᑎᒪᒃᑲᓐᓂᓕᕐᒥᒍᑦᑕ, ᐅᑉᐱᕈᓱᑉᐳᖓ ᕖᕝᕗᐊᕆᒥ 
ᑲᑎᒪᒃᑲᓐᓂᓛᖅᑐᒃᓴᐅᔪᑦ, ᖃᐅᒻᒪᖅᑯᑏᑦ ᐊᑭᖏᑕ ᐋᖅᑭᒃᑕᐅᓯᒪᓂᖏᓐᓄᑦ ᕿᒥᕐᕈᔩᑦ ᑐᓴᖅᑎᑦᑎᒋᐊᖃᓛᖅᑐᑦ 
ᐊᓯᖏᓐᓂᓪᓗ ᑐᓴᖅᑎᑦᑎᓗᑎᑦ, ᐊᒻᒪᓗ ᓱᖅᑯᐃᕐᓇᖅᓯᑎᑦᑎᐊᕋᔭᖅᑑᒐᓗᐊᖅ ᑕᒪᔅᓱᒧᖓ ᐱᔾᔪᑎᐅᔪᒧᑦ. 
 
ᑕᒪᓐᓇᓗ ᐊᑐᖅᑕᐅᓲᖑᕗᖅ ᐊᐅᓚᓕᐅᔪᓂᒃ ᒪᓕᒐᓕᐅᕐᕕᒻᒥ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᑐᑑ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᑮᓇᐅᔭᑉ ᒥᒃᓵᓄᑦ ᑐᑭᓯᒋᐊᕋᑖᙱᑦᑐᖓ ᐅᕝᕙᓘᓐᓃᑦ ᓈᓴᐅᑎᓂᒃ 
ᑐᑭᓯᒋᐊᕋᑖᙱᑦᑐᖓ. ᒥᓂᔅᑕᐅᔪᖅ ᐊᐱᕆᕋᑖᖅᐸᕋ ᖃᖓᒃᑯᑦ ᐊᑐᐃᓐᓇᐅᒪᑦᑎᐊᓛᕐᒪᖔᑦ ᑐᓂᓯᒍᓐᓇᕐᓗᓂᓗ 
ᒪᓕᒐᓕᐅᕐᕕᒻᒧᑦ, ᐊᕐᕌᒍᒧᑦ ᓇᓕᐊᓐᓄᑦ ᐊᑐᖅᑕᐅᓐᓂᕐᒪᖔᑕ ᑮᓇᐅᔭᑦ ᑕᖅᑭᑕᒫᖅᓯᐅᑏᑦ ᖃᑦᑎᑦ 
ᐊᑐᖅᑕᓪᓚᕆᓐᓂᕐᒪᖔᑕ ᐊᒻᒪᓗ ᓂᕆᐅᓐᓂᕆᔭᐅᒐᔭᖅᑐᓄᓪᓗ, ᒪᓕᑦᑐᒍ ᒥᓂᔅᑕᑉ ᐅᖃᐅᓯᕆᖅᑲᐅᔭᖓ, 
ᑕᐃᒪᐃᒃᑯᓂ ᒪᓕᒐᓕᐅᖅᑎᓂᒃ ᒪᓕᒐᓕᐅᕐᕕᒻᒥ ᓴᖅᑭᖅᑎᒋᐊᖃᕋᔭᕐᒪᒋᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᐊᑦ ᐲᑯ:  
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᐅᖃᐅᓯᕆᓇᓱᒃᑲᓗᐊᖅᐸᕋ. ᒪᕐᕉᒃ ᐱᓇᓱᐊᕈᓰᒃ 
ᐊᓂᒍᖅᓯᒪᓕᖅᐸᑎᒃ, ᖃᐅᔨᓴᖅᑕᐅᓯᒪᔪᑦ ᑮᓇᐅᔭᓄ ᐅᓂᒃᑳᓕᐊᓂᒃ ᐱᔪᓐᓇᕋᔭᖅᐳᖓ ᑕᐃᔅᓱᒪᙵᑦ 
ᑮᓇᐅᔭᓕᕆᔨᕐᔪᐊᕐᒥᒃᑦ ᖃᐅᔨᓴᖅᑎᒥᒃ ᑲᓇᑕᒥ, ᑕᐃᒃᑯᐊ ᓴᖅᑭᖅᑎᒃᑲᔭᖅᐸᒃᑲ ᐃᓄᑐᐃᓐᓇᕐᓄᑦ ᓇᒧᓪᓗᑭᐊᖅ 
ᕿᒥᕐᕈᔭᐅᔪᓐᓇᖅᓯᓕᕋᔭᕐᒪᑕ, ᐊᒻᒪᓗ ᒪᓕᒐᓕᐅᖅᑏᑦ ᒪᓕᒐᓕᐅᕐᕕᒻᒥ ᐊᐃᕙᐅᑎᔾᔪᑎᒋᒋᐊᖃᕋᔭᙱᒻᒪᒋᑦ 
ᐊᑐᐃᓐᓇᐅᒪᑎᑐᐃᓐᓇᓕᕐᓂᖁᑦᑎᒍ ᑭᓇᒃᑯᑐᐃᓐᓇᕐᓄᑦ. 
 
ᐅᖃᖅᐳᖓᓕ ᐊᐅᓚᓂᐅᔪᖅ ᒪᓕᑦᑕᐅᕙᓐᓂᖓ ᒪᓕᑦᑐᒍ, ᐱᑐᐊᕈᒃᑭᑦ ᐅᓂᒃᑳᓕᐊᑦ ᐊᑎᓕᐅᖅᑕᐅᓯᒪᔪᑦ 
ᑮᓇᐅᔭᓕᕆᔨᕐᔪᐊᕐᒧᑦ ᖃᐅᔨᓴᖅᑎᒧᑦ ᑲᓇᑕᒥ ᓴᖅᑭᖅᑎᒃᑲᔭᖅᐸᒃᑲ. ᑲᑎᒪᓂᑦᑎᓐᓂ ᓴᖅᑭᖅᑎᒃᑲᔭᖅᐸᒃᑲ. 
ᐅᖃᖅᑲᐅᒐᒪ, ᐊᒻᒪᓗ ᓱᓕᓂᐊᕐᓂᕋᖅᓯᒪᕗᖓ ᒪᓕᒐᓕᐅᕐᕕᒻᒧᑦ, ᑕᐃᒪᐃᒍᓐᓇᕐᓂᐊᕐᓂᕋᖅᑐᖓ, 
ᖃᐅᔨᒪᑦᑎᐊᖅᑐᖓ, ᕖᕝᕗᐊᕆᐅᓕᖅᐸᑦ, ᖃᐅᔨᓴᖅᑎ ᑮᓇᐅᔭᓕᕆᔨᐅᔪᖅ ᓇᓗᓇᐃᖅᓯᓯᒪᒻᒪᑦ 
ᐱᕕᖃᕆᐊᖃᕐᓂᕋᖅᑐᓂᐅᒃ ᐅᓂᒃᑳᓕᐊᑦ ᐊᑐᐃᓐᓇᕈᑦᑎᐊᕋᓱᐊᕐᓂᖏᓐᓂᒃ. 
 
ᑮᓇᐅᔭᓕᕆᔨᒧᑦ ᖃᐅᔨᓴᖅᑎᒧ ᑲᓇᑕᒥ ᐊᑎᓕᐅᖅᑕᐅᒌᖅᐸᑕ ᑮᓇᐅᔭᑦ ᐅᓂᒃᑳᓕᐊᕆᓯᒪᔪᑦ ᑕᒪᔅᓱᒧᖓ ᐊᕐᕌᒍᒧᑦ 
ᑐᕌᖓᔪᓄᑦ ᐅᓪᓗᑦ ᖃᑦᑎᐅᒋᐊᖃᙳᓱᑉᐳᒃᑭᐊᖅ ᑎᑭᓐᓇᓱᐊᕐᓂᖏᓐᓂᒃ ᑲᑎᒪᑎᓪᓗᑕᓕ ᑭᓯᐊᓂ ᑎᑭᒃᑲᔭᖅᑐᑎᒃ, 
ᓴᖅᑭᖅᑎᑦᑕᑲᐅᑎᒋᒐᔭᖅᐸᒃᑲ ᑲᑎᒪᑎᓪᓗᑕ. ᐊᒻᒪᓗ ᑕᒪᒃᑯᓄᖓ ᐊᐅᓚᓂᕐᒧᑦ ᒪᓕᑦᑕᐅᓲᓄᑦ ᑕᒪᓐᓇ 
ᒪᓕᓐᓂᖃᙳᓱᒻᒪᑦ. ᓴᖅᑭᖅᑎᑦᑎᒍᓐᓇᕋᔭᙱᓐᓇᒪ ᓂᕆᐅᒋᔭᐅᓯᒪᔪᑦ ᐸᕐᓇᒍᑎᒥᓃᑦ  

ᑮᓇᐅᔭᑦ ᐱᔾᔪᑎᒋᓪᓗᒋᑦ ᑯᐊᐳᕇᓴᓐᑯᓐᓄᑦ ᑲᒪᒋᔭᐅᒌᖅᑐᑦ ᓇᓚᐅᑦᑖᖅᓯᒪᑐᐃᓐᓇᕐᓂᕈᑎᑦ ᐸᐃᑉᐹᓄᑦ 
ᑎᑎᕋᖅᑕᐅᓯᒪᓗᑎ ᒫᑦᓯ 31, 2005-ᖑᓕᖅᐸᑦ. 
 
ᑕᐃᒪᐃᒻᒪᑦ, ᖃᐅᔨᑎᒃᑲᓐᓂᓛᕆᕙᒃᑲ ᒪᓕᒐᓕᐅᖅᑎᐅᔪᑦ ᖃᑦᑎᓂᒃ ᑎᑎᖅᓯᒪᓂᖃᕐᒪᖔᖅ ᐊᒥᓲᓂᖏᓐᓂᒃ 
ᕖᕝᕗᐊᕆᐅᓕᖅᐸᑦ ᑲᑎᒪᒃᑲᓐᓂᓕᕐᒥᒍᑦᑕ. ᐱᖓᔪᖏᑦ ᖃᐅᔨᓴᖅᑕᐅᓯᒪᔪᑦ ᑮᓇᐅᔭᑦ ᐅᓂᒃᑳᓕᐊᑦ ᐱᓯᒪᓕᕈᒃᑭᑦ 
ᐊᒻᒪᓗ ᐱᓇᓱᐊᕈᓯᓂᒃ ᐱᖓᓲᔪᖅᑐᓂᒃ ᐱᕕᒃᓴᖃᑲᓂᕐᓂᕈᑦᑕ ᐊᕐᕌᒍ ᑮᓇᐅᔭᖃᕐᕕᒋᔭᐅᔪᖅ ᓄᖑᓐᓂᐊᓕᖅᑎᓪᓗᒍ, 
ᑐᓂᒍᓐᓇᕋᔭᖅᑕᕗᖅ ᑕᒪᒃᑯᐊ ᑐᑭᓯᒋᐊᕈᑎᐅᔪᑦ ᖃᐃᑕᐅᓛᖅᑐᑦ ᒪᓕᒐᓕᐅᕐᕕᒻᒧᑦ. 
 
ᓈᒻᒪᑦᑐᒋᕙᕋ ᒪᓕᓐᓂᖃᖅᑎᐊᖅᑐᒋᓪᓗᒍᓗ ᖃᓄᐃᓕᐅᕐᓂᕆᔭᐅᓯᒪᓕᖅᑐᖅ. ᐊᓯᐊᒎᖅᑐᒥᓂᐅᓐᓂᕈᑦᑕᓕ 
ᐱᕕᒃᓴᖃᕋᔭᙱᒻᒪᑕ ᒪᓕᒐᓕᐅᖅᑏᑦ ᐊᐃᕙᐅᑎᖃᕐᓗᑎᑦ ᐱᔾᔪᑎᐅᔪᒥᒃ ᐊᒻᒪᓗ 
ᓴᖅᑭᖅᑎᓪᓚᑦᑖᖅᑕᐅᔪᓐᓇᕋᔭᕐᒥᓇᓂᓗ. ᒪᓕᒐᓕᐅᖅᑎᐅᖃᑕᐅᔪᓪᓕ ᐱᕕᒃᓴᖃᑦᑎᐊᕆᐊᖃᖅᑐᒋᒐᒃᑭᑦ 
ᑕᐃᒪᐃᓕᐅᕈᓐᓇᕐᓗᑎᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᑐᑑ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᖃᓄᒃᑲᓐᓂᖅ ᓱᖅᑯᐃᓐᓇᑦᑎᐊᒃᑲᓐᓂᕈᓐᓇᖅᐳᖓ. ᑮᓇᐅᔭᑦ ᐱᔾᔪᑎᖏᓐᓂᒃ 
ᑐᒃᓯᕋᕋᑖᙱᓐᓇᒪ ᓴᖅᑭᖅᑕᐅᔪᒫᕐᓂᐊᖅᑐᑦ ᑕᕝᕗᖓ ᒪᓕᒐᓕᐅᕐᕕᒻᒧᑦ. ᖃᐅᔨᒪᔪᖓ ᒥᓂᔅᑕᐅᔪᖅ, ᒪᓕᒐᖅ 
ᒪᓕᓪᓗᒍ, ᓴᖅᑭᖅᑎᑦᑎᔭᕆᐊᖃᕐᒪᑕ ᑕᒪᒃᑯᓂᖓ ᑐᑭᓯᒋᐊᕈᑎᐅᔪᓂᒃ. 
 
ᑐᒃᓯᕋᖅᑲᐅᕗᖓᓕ ᐃᒪᐃᑦᑐᓂᒃ, ᒥᓂᔅᑕᑉ ᐅᖃᐅᓯᒥᓂᖏᑦ ᒪᓕᑦᑐᒋᑦ ᒪᐃᖑᑎᓪᓗᒍ, ᐃᒫᒃ ᑎᑎᕋᖅᓯᒪᒻᒪᑕ 
ᑯᐊᐳᕇᓴᓐᑯᑦ ᑐᓂᓯᔭᕆᐊᖃᖅᐳᖅ ᐱᕕᒃᓴᖓᑕ ᐃᓱᓕᕝᕕᖓᑦ ᐊᓂᒍᓚᐅᖅᑎᓐᓇᒍ ᐱᑦᑎᐊᖅᓯᒪᔪᓂᒃ ᑮᓇᐅᔭᑦ 
ᐅᓂᒃᑳᓕᐊᒥᓂᖏᓐᓂᒃ ᐊᒻᒪᓗ ᓂᕆᐅᓐᓂᕆᔭᐅᓯᒪᔪᓂᒃ ᐊᑐᐃᓐᓇᐅᓕᖅᑎᑦᑎᓯᒪᒻᒥᓗᑎ. ᑐᒃᓯᕋᖅᐳᖓᓕ ᖃᓄᖅ 
ᑕᒪᒃᑯᐊ ᓂᕆᐅᓐᓂᕆᔭᐅᓯᒪᔪᑦ ᖃᓄᐃᓕᖓᓂᖃᙱᒻᒪᖔᑕ ᑮᓇᐅᔭᑦ ᐅᓂᒃᑳᓕᐊᕆᔭᐅᓯᒪᔪᑦ ᑎᑎᖅᑐᖅᓯᒪᓂᖏᑦ 
ᖃᓄᐃᓕᖓᙱᒻᒪᖔᑕᓘᓐᓃᑦ. ᑐᒃᓯᕋᖅᐳᖓᓕ ᑎᑎᖅᑐᖅᓯᒪᔪᒥᒃ ᖃᖓᒃᑯᑦ ᐱᔭᒥᓂᐅᒻᒪᖔᑕ ᐊᒻᒪᓗ ᖃᖓᒃᑯᒧᑦ 
ᐊᑐᓕᖅᑎᑕᐅᓯᒪᓐᓂᕐᒪᖔᑕ, ᒥᓂᔅᑕᐅᔪᖅ ᐊᑯᓂᐅᑎᒋᔪᖅ ᐊᑐᐃᓐᓇᕈᐃᒐᓱᓪᓗᓂ ᑕᒪᒃᑯᓂᖓᑦ ᑐᑭᓯᒋᐊᕈᑎᐅᔪᓂᒃ. 
 
ᑕᐃᒪᐃᙱᒃᑯᓂ, ᖃᓄᕐᓕ ᖃᐅᔨᒪᒐᔭᕋᑦᑕ ᑲᒪᒋᒋᐊᓕᒻᒥᓂᒃ ᑲᒪᑦᑎᐊᖃᑦᑕᕋᓗᐊᕐᒪᖔᖅ? ᐅᖃᕐᒪᑕ, "ᐄ', ᑕᒪᒃᑯᐊ 
ᐱᖃᑦᑕᐸᑦᑕᕗᑦ." ᖃᓄᕐᓕ ᖃᐅᔨᒪᔪᓐᓇᕋᔭᖅᐱᑕ? ᖃᓄᐃᓕᐅᖅᓯᒪᔭᖏᓐᓂᒃ ᑲᒪᑦᑎᐊᖅᑐᒥᓂᐅᕙᑦ? 
ᖃᐅᔨᒪᙱᑦᑐᒍᑦ. 
 
ᑐᒃᓯᕋᖅᐳᖓᓕ ᖃᓄᖅ ᑕᒪᒃᑯᐊ ᓂᕆᐅᓐᓂᕆᔭᐅᓯᒪᔪᑦ ᖃᓄᐃᓕᖓᓂᖃᙱᒻᒪᖔᑕ ᑭᓯᐊᓂᓕ ᑐᒃᓯᕋᖅᐳᖓ  
ᖃᖓᒃᑯᑦ ᐱᔭᒥᓂᐅᒻᒪᖔᑕ ᐊᒻᒪᓗ ᖃᖓᒃᑯᒧᑦ ᐊᑐᓕᖅᑎᑕᐅᓯᒪᓐᓂᖃᕐᒪᖔᑕ ᑐᑭᓯᒋᐊᕈᑎᐅᔪᑦ. ᒥᓂᔅᑕᐅᔪᖅ 
ᓴᖅᑭᑎᑦᑎᒍᒫᕐᓂᐊᖅᓯᒪᒍᓐᓇᖅᐸ ᑐᑭᓯᒋᐊᕈᑎᐅᔪᓂᑦ ᑕᒪᒃᑯᓂᖓ ᒪᓕᒐᓕᐅᖅᑎᐅᖃᑕᐅᔪᓄᑦ ᑲᑎᒪᕕᒻᒧᑦ? 
ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᐊᑦ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑕᓪᓕᒪᑦ ᐊᕐᕌᒍᑦ ᐊᓂᒍᖅᓯᒪᓕᖅᑐᑦ ᑐᑑ 
ᓱᖅᑯᐃᕐᓇᑦᑎᐊᓛᖑᓯᒪᓪᓗᓂᒃ ᐅᖃᖃᑦᑕᖅᓯᒪᓂᑰᓕᖅᐳᖅ ᐃᒃᓯᕚᖅᑐᓕᒫᓂ ᐊᑭᑦᑎᐊᓐᓂ. ᑐᑑ ᑐᑭᓯᓇᑦᑎᐊᕐᒪᑦ 
ᖃᐅᔨᑎᑦᑎᐊᕈᒪᕙᕋ.. 
 
ᖃᑯᑎᒃᑯᑦ ᐸᓯᔭᐅᖃᑦᑕᖅᓯᒪᒐᒪ ᓇᒻᒥᓂᖅ ᐅᖃᐅᓯᓕᐅᖃᑦᑕᕐᓂᕋᖅᑕᐅᓪᓗᖓ, ᒫᓐᓇ ᐅᖃᐅᓯᕐᒥᒃ ᐋᖅᑮᙳᓱᑉᐳᖓ. 
ᐅᖃᕈᓐᓇᖅᑐᖓ ᓱᖅᑯᐃᓇᑦᑎᐊᕐᓂᖅ ᐊᒻᒪᓗ ᐊᔾᔨᒌᓕᖅᑎᑦᑎᓂᖅ ᐊᑐᖅᑕᐅᖏᓐᓇᖃᑦᑕᓲᖑᒻᒪᑎᒃ ᐊᐅᓚᓂᐅᔪᒥᒃ. 
ᐅᖃᕈᓐᓇᖅᑐᖓ ᑐᑑᑉ ᐊᐱᖅᑯᑎᖓᑦ ᐊᐱᕆᔭᐅᙱᑦᑑᒋᐊᖃᙱᒻᒪᑦ. ᐅᑉᐱᕈᓱᑉᐳᖓ ᑐᒃᓯᕌᕆᔭᖓᑦ 
ᑐᕌᖓᓂᖃᑦᑎᐊᕐᒪᑦ.  



ᐱᖓᔪᐊᑦ, ᓄᕕᐱᕆ 24, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    

ᓄᖅᑲᖓᓕᕈᑦᑕ, ᖃᖓᑭᐊᖅ ᐅᓪᓗᒥ, ᑕᑯᒋᐊᕐᓂᐊᖅᐳᖓ ᑐᑭᓯᒋᐊᕈᑎᑕᖃᒻᒪᖔᖅ, ᐅᓪᓗᖏᑦ ᐊᒻᒪᓗ ᖃᖓᒃᑯᑦ, 
ᐊᐱᖅᓲᑎᒋᑉᐸᒍ ᒪᓕᒐᓕᐅᖅᑎᐅᑉ. ᓈᒻᒪᑦᑐᒋᖏᓇᒃᑯᑦ ᓄᐃᑦᑎᒋᐊᒃᓴᖅ ᒥᒃᓴᐅᓴᒃᑕᐅᓯᒪᔪᓂᒃ. ᐊᑦᔨᒋᖏᒻᒪᒍᓕ 
ᐱᓕᕆᕙᓪᓕᐊᓂᕐᒧᑦ ᒪᓕᒃᐸᑕᑦᑎᓐᓄᑦ ᒪᓕᒐᓕᐅᖅᕕᒻᒥ. 
 
ᖃᐃᑦᑎᒍᓐᓇᖅᑐᖓ, ᒪᓕᒐᓕᐅᖅᑎ ᐊᐱᕆᖅᑲᐅᒻᒪᑦ, ᑐᑭᓯᒍᑎᓂᒃ, ᑮᓇᐅᔭᓕᐅᕈᑎᓄᑦ ᑎᑎᕋᖅᑕᐅᓯᒪᓂᑰᒻᒪᖔᖅ 
ᐊᒻᒪᓗ ᑮᓇᐅᔭᐃᑦ ᓇᓗᓇᐃᖅᑕᐅᓂᖏᑦ, ᖃᐃᑕᐃᓯᒪᔪᑦ ᑲᑎᒪᔨᓄᑦ ᐊᒻᒪᓗ ᐅᓪᓗᖏᑦ. ᑭᓯᐊᓂᓕ 
ᐅᖃᕈᓐᓇᖏᑦᑐᖓ ᑐᓂᓯᓂᐊᕐᒪᖔᒻᒪ ᖃᑦᑎᐅᓂᖏᓐᓂᒃ ᐊᒻᒪᓗ ᐊᓯᖏᑦ ᐱᑦᔪᑎᒋᓪᓗᒍ ᒪᓕᒐᓕᐅᖅᑎᐅᑉ 
ᐊᐱᖅᑯᑎᒋᔭᖓᓄᑦ ᑐᕌᖓᓂᖃᔾᔮᖏᒻᒪᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᓱᕐᓂᖅ ᐃᓱᓕᑉᐳᖅ. ᐅᑎᕐᓗᑕ ᐅᓪᓗᒥᒧᑦ ᑲᑎᒪᒡᔪᑎᒃᓴᓄᑦ. 
ᑲᑎᒪᒡᔪᑎᒃᓴᖅ 7. ᑎᑎᕋᖅᓯᒪᔪᑦ ᐊᐱᖅᑯᑎᑦ. ᑐᑐ. 
 

ᑲᑎᒪᔾᔪᑎᒃᓴᖅ 7: ᑎᑎᖅᑲᒃᑯᑦ ᐊᐱᖅᑯᑎᑦ 
 
ᑎᑎᖅᑲᒃᑯᑦ ᐊᐱᖅᑯᑎᒃ 018 - 2(2): ᓱᒃᑯᐊᖀᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᑎᑎᕋᖅᓯᒪᔪᖅ ᐊᐱᖅᑯᑎᒃᑲ ᒥᓂᔅᑕᖓᓄᑦ ᐃᓕᓐᓂᐊᖅᑐᓕᕆᔨᒃᑯᑦ. 
 
ᑐᑭᓯᓯᒪᔪᖓ ᓈᓴᐅᑎᓕᕆᓂᖅ ᑲᓇᑕᒥ ᐅᓂᒃᑳᖃᓚᐅᕐᒪᑕ ᓱᒃᑯᐊᕿᓄᑦ ᐊᒥᓲᓂᖏᑦ ᑲᓇᑕᒥᐅᓄᑦ 
ᒥᑭᓪᓕᒋᐊᓚᐅᕐᓂᖏᓐᓄᑦ ᒫᓂ 1993 ᐊᒻᒪᓗ 2003. ᐱᓇᓱᐊᕈᓯᐅᓚᐅᖅᑐᒥ ᒪᓕᒐᓕᐅᖅᑏᑦ ᐅᖃᐅᓯᖏᓐᓂ 
ᐅᖃᐅᓯᖃᓚᐅᕐᕋᒪ ᐱᒻᒪᕆᐅᓂᖓᓂᒃ ᐱᖃᑦᑕᓂᑦᑕ ᑐᑭᓯᔾᔪᑎᓪᓗᐊᑕᓂᒃ ᖃᐅᔨᓴᕈᑕᐅᓂᐊᖅᑐᓂᒃ ᑕᒪᒃᑯᐊ 
ᐊᑐᖅᑕᐅᕙᑦᑐᑦ ᐊᑑᑎᖃᑦᑎᐊᕐᕋᓗᐊᕐᒪᖔᑕ. ᑐᑭᓯᔾᔪᑎ ᐅᑯᑎᒎᓇ ᓱᒃᑯᐊᕿᓄᑦ ᖃᐅᔨᒃᑲᐃᒍᓐᓇᖅᑐᑦ ᐊᒥᓱᓂᒃ 
ᑕᒪᒃᑯᐊ ᐃᓐᓇᕐᓄᑦ ᐱᓕᒻᒪᓴᕐᓂᐅᔪᑦ, ᐃᓕᓐᓂᐊᕐᓂᖅ, ᐊᒻᒪᓗ ᐃᖅᑲᓇᐃᔭᕐᓃᑦ ᐊᑑᑎᖃᑦᑎᐊᕐᕋᓗᐊᕐᒪᖔᑕ 
ᐃᓄᓐᓂᒃ ᓇᒻᒥᓂᖅ ᒪᑭᑕᒍᓐᓇᖅᓯᕙᓪᓕᐊᓂᖏᓐᓄᑦ. 
 
ᑕᒪᓐᓇ ᐱᑦᔪᑎᒋᓪᓗᒍ, ᐅᖃᖅᑏ, ᐊᐱᖅᑯᑎᒋᓂᐊᖅᑕᕋ. ᐊᒡᒍᑐᖅᓯᒪᔪᑦ ᓄᓇᓕᑦᑎᒍᑦ: 
 

1. ᖃᓄᖅ ᐊᒥᓲᓂᖃᓚᐅᖅᐸ ᓱᒃᑯᐊᕿᓄᑦ ᐊᑭᓕᐅᔾᔭᐅᔪᑦ ᑮᓇᐅᔭᖅᑐᕈᑎᐊᑕ ᐊᕐᕌᒍᖏᓐᓂ: 2000-2201; 
2002-2002; 2002-03; ᐊᒻᒪᓗ 2003-04? 

 
2. ᑕᖅᑭᑕᒫᑦ ᖃᑦᑎᐅᖃᑦᑕᓚᐅᖅᑲ ᓱᒃᑯᐊᕿᓄᑦ ᐃᑲᔪᖅᑕᐅᔪᑦ ᐅᑯᓇᓂ ᑮᓇᐅᔭᖅᑐᕈᑎᐊᑕ ᐊᕐᕌᒍᖏᓐᓂ: 

2000-2001; 2001-02; 2002-03; ᐊᒻᒪᓗ 2003-04? 
 

3. ᑖᒃᑯᓄᖓ ᑮᓇᐅᔭᖅᑐᕈᑎᐊᑕ ᐊᕐᕌᖑᖏᓐᓄᑦ, ᐊᒡᒍᑐᖅᑕᐅᓯᒪᔪᑦ ᐃᑲᔪᖅᑕᐅᖃᑦᑕᖅᑐᑎᒍᑦ, ᖃᑦᑎᑦ 
ᐃᓄᐃᑦ ᐃᑲᔪᖅᑕᐅᓚᐅᖅᑲᑦ ᓱᒃᑯᐊᕿᓄᑦ ᐊᒻᒪᓗ ᖃᓄᑎᒋᑦ ᓱᒃᑯᐊᕿᖃᑦᑕᓚᐅᖅᑲᑦ? ᓱᓕ, 
ᑖᒃᑯᓄᖓᑦᓴᐃᓐᓇᖅ ᐊᕐᕌᒍᓄᑦ. 

 
4. ᑖᒃᑯᓄᖓ ᑮᓇᐅᔭᖅᑐᕈᑎᐊᑕ ᐊᕐᕌᒍᖏᓐᓄᑦ, ᖃᑦᑎᑦ ᐃᑲᔪᖅᑕᐅᒍᒪᔪᑦ ᓱᒃᑯᐊᕿᓄᑦ 

ᖃᐅᔨᓴᖅᑕᐅᓚᐅᖅᑲᑦ, ᖃᓄᖅ ᐳᓴᓐᑎᖃᓚᐅᖅᐸᑦ ᖃᐅᔨᓴᖅᑕᐅᓯᒪᔪᑦ ᐃᑲᔪᖅᑕᐅᔪᑦ ᐅᓂᒃᑳᖃᑦᑐᑦ 
ᑮᓇᐅᔭᖅᑖᕆᓪᓚᑖᖅᓯᒪᔭᒥᓂᒃ, ᐊᒻᒪᓗ ᓱᓇᐅᓚᐅᖅᐸ ᑲᑎᑦᑐᒍ ᑮᓇᐅᔭᓕᐊᕆᓯᒪᔭᖓ ᐅᓂᒃᑳᖅᑕᐅᓯᒪᔪᖅ 
ᐃᑲᔪᖅᑕᐅᔾᔪᑎᒋᔭᕆᐊᓕᖏᑦ? ᓱᓕ, ᑖᒃᑯᓄᖓᑦᓴᐃᓐᓇᖅ ᐋᕐᕌᒍᓄᑦ. 

 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑎᑎᕋᖅᓯᒪᔪᑦ ᐊᐱᖅᑯᑎᑦ. ᐃᕝᔭᕈᑕᐃᓚᒃ. 
 
ᑎᑎᖅᑲᒃᑯᑦ ᐊᐱᖅᑯᑎᒃ 019 - 2(2): ᐃᒡᒐᐃᑦ ᐃᒡᒐᓕᕆᓂᐅᑉ ᒥᑦᓵᓄᓪᓗ 

ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᒡᒐᑲᐃᓐᓇᕐᓂᐊᕐᕋᒪ. ᐅᕙᖓᐃᓐᓇᐅᖏᑦᑐᖅ, ᑕᒪᑦᑕᖃᐃ 
ᐅᕙᓂ ᐃᒡᒐᖃᑦᑕᕋᑦᑕ ᐅᖃᓕᒫᕋᓱᐊᖅᑐᑕ. ᖃᐅᔨᒪᔪᖓ ᐃᓱᒫᓘᑎᑕᖃᒻᒪᑦ ᐱᓗᐊᖅᑐᒥ ᕿᑎᕐᒥᐅᓂ, ᑕᐃᑯᓄᖓ 
ᐊᑐᖅᐸᑦᑐᓄᑦ ᐃᒡᒐᓂᒃ. (ᑐᓵᔨᒃᑯᑦ ᐃᓱᓕᑉᐳᖅ) ᐅᖃᖅᑏ, ᑎᑎᕋᖅᓯᒪᔪᑦ ᐊᐱᖅᑯᑎᒃᑲ ᒥᓂᔅᑕᖓᓄᑦ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᓄᑦ ᐃᓄᓕᕆᔨᒃᑯᓄᓪᓗ. 
 

1. ᓇᓪᓕᐊᒃ ᑎᒥ ᒫᓐᓇ ᑳᓐᑐᕌᑦᑕᐅᓯᒪᕙ ᐃᒡᒐᖃᖅᑎᑦᓯᓂᕐᒧᑦ ᐊᑕᔪᓂᓪᓗ ᑕᕝᕗᖓ ᐱᔨᑦᓯᕈᑎᖏᓐᓂᒃ,  
ᒪᓕᓪᓗᒍ ᒐᕙᒪᖓᓄᑦ ᓄᓇᕗᑦ ᑐᑦᓯᕋᐅᑎᓕᐊᖑᓯᒪᔪᖅ 115223, ᓄᓇᓕᖏᓐᓄᑦ ᕿᑎᕐᒥᐅᑦ? 

 
2. 2. ᖃᓄᖅ ᐃᔭᐅᑎᑖᖅᑐᕐᓂᖅ ᐱᔨᑦᓯᐅᑕᐅᕙ; ᓱᓇᐃᓂᐊᒃᑯᐊ ᐱᓕᕆᕕᐅᑦ ᑳᓐᑐᕌᒃᑕᒧᑦ 

ᐊᑐᐊᒐᓕᐊᕆᓯᒪᕙᖏᑦ ᑲᔪᓯᑎᑕᐅᖁᓪᓗᒍ?  
 

3. ᑖᓐᓇ ᑳᓐᑐᕋᑦ ᒪᓂᒪᑎᑕᐅᓯᒪᕙ ᐅᕝᕙᓗ ᐃᑦᓯᒃᑯᐃᓐᓵᖅᓯᒪᕙ? 
 

4. ᓇᓪᓕᐊᓐᓄᑦ ᑎᒥᒧᑦ ᐱᔭᐅᓯᒪᕙ ᑳᓐᑐᕌᑦ ᐃᔭᐅᑎᖃᖅᑎᑦᓯᒍᑕᐅᓂᐊᕐᓗᓂ ᐊᑕᔪᓂᓪᓗ ᐱᔨᑦᓯᐅᑕᐅᓗᓂ ( 
ᒪᓕᓪᓗᒍ ᒐᕙᒪᖓᓄᑦ ᓄᓇᕗᑦ ᑐᑦᓯᕋᐅᑎᓕᐊᖑᓯᒪᔪᖅ 115223) ᓄᓇᓕᖏᓐᓄᑦ ᕿᑎᕐᒥᐅᑦ? 

 
5. ᐃᔭᐅᑎᖃᖅᑎᑦᓯᕙᑉᐸᑦ ᖃᓄᖅ, ᐊᒻᒪᓗ ᓱᓇᐅᕙᑦ ᐱᓕᕆᕕᐅᑉ ᑳᓐᑐᕌᑦᑎᕆᓂᕐᒧᑦ ᐊᑐᐊᒐᖁᑎᒋᕙᖏᑦ 

ᑲᔪᓯᑎᑕᐅᓂᖓᓄᑦ? 
 

6. ᑖᓐᓇ ᑳᓐᑐᕋᑦ ᒪᓂᒪᑎᑕᐅᓯᒪᕙ ᐅᕝᕙᓗ ᐃᑦᓯᒃᑯᐃᓐᓵᖅᓯᒪᕙ? 
 

7. ᖃᖓ ᑳᓐᑐᕌᑦ ᐃᔭᐅᑎᖃᖅᑎᑦᓯᓂᕐᒧᑦ ᐊᓯᖏᓐᓄᓪᓗ ᐊᑕᔪᓄᑦ ᐱᔨᑦᓯᐅᑎᖏᒃ ᐃᓱᓕᓐᓂᐊᖅᐸᑦ? 
 

8. ᖃᖓ ᑳᓐᑐᕌᑦ ᐃᔭᐅᓯᕆᓂᕐᒥᒃ ᐊᓯᖏᓐᓄᓪᓗ ᐊᑕᔪᓄᑦ ᐱᔨᑦᓯᐅᑎᖏᒃ ᐃᓱᓕᓐᓂᐊᖅᐸᑦ? 
 

9. ᖃᑦᓯᕌᖅᑲ ᑳᓐᑐᕌᑦ ᐃᔭᐅᓯᕆᓂᕐᒥᒃ ᐊᓯᖏᓐᓄᓪᓗ ᐊᑕᔪᓄᑦ ᐱᔨᑦᓯᐅᑎᖏᑦ? 
 

10. ᖃᑦᓯᕌᖅᑲ ᑳᓐᑐᕌᑦ ᐃᔭᐅᑎᖃᖅᑎᑦᓯᓂᕐᒥᒃ ᐊᓯᖏᓐᓄᓪᓗ ᐊᑕᔪᓄᑦ ᐱᔨᑦᓯᐅᑎᖏᑦ? 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᑰᓕ. 
 
ᑎᑎᖅᑲᒃᑯᑦ ᐊᐱᖅᑯᑎᒃ 020 - 2(2): ᐃᖅᑲᓇᐃᔮᕆᔪᓐᓇᓛᖅᑕᒥᒃ ᐃᓕᓐᓂᐊᕐᓂᖅ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᖅᑲᓇᐃᔮᕆᕕᓚᖅᑕᒥᓐᓄᑦ ᐃᓕᓐᓂᐊᕐᕕᑦᑕᖃᙱᑦᑐᖅ ᓄᓇᕗᒻᒥ. 
ᐊᐱᕆᔪᒪᔭᕋ ᐊᖓᔪᖅᑳᖓ ᐃᓕᓐᓂᐊᖅᑐᓕᕆᔩᑦ, ᐱᓗᐊᖅᑐᒥᒃ ᐱᔾᔪᑎᒋᓗᒍ ᐃᖅᑲᓇᐃᔮᕆᓛᕐᓗᒍ 
ᐃᓪᓕᐊᓐᓂᐊᖅᑎᑕᐅᓂᕐᓂᒃ ᓄᓇᕗᒻᒥ. ᐅᖃᓕᒫᕐᓂᐊᖅᑕᒃᑲ ᖃᓪᓗᓈᑎᑐᑦ. (ᑐᓵᔨ ᓄᖅᑲᖅᐳᖅ)  
 

1. ᖃᑦᓯᐅᕙᑦ ᑕᐃᒪᙵᓕᒫᖅᑐᑦ ᐃᖅᑲᓇᐃᔮᕆᓛᕐᓗᒍ ᐸᐃᑉᐹᖁᑎᑖᕋᓱᐊᕐᕕᐅᒍᓐᓇᖅᑐᑦ ᐃᓕᓐᓂᐊᒐᐃᑦ 
ᒫᓐᓇ ᐊᑐᐃᓐᓇᐅᑎᑕᐃᑦ ᓄᓇᕗᒻᒥᐅᓄᑦ ᓄᓇᕗᒻᒥ ᐊᒻᒪ ᓇᓪᓕᖏᓐᓂ ᓄᓇᓕᓐᓃᑉᐸᑦ? 

 
2. ᖃᑦᓯᐅᕙᑦ ᑕᐃᒪᙵᓕᒫᖅᑐᑦ ᐃᖅᑲᓇᐃᔮᕆᓛᕐᓗᒍ ᐸᐃᑉᐹᖁᑎᑖᕋᓱᐊᕐᕕᐅᒍᓐᓇᖅᑐᑦ ᐃᓕᓐᓂᐊᒐᐃᑦ 

ᒫᓐᓇ ᐊᑐᐃᓐᓇᐅᑎᑕᐃᑦ ᓄᓇᕗᒻᒥᐅᓄᑦ ᓄᓇᕗᑦ ᓯᓚᑖᓃᑦᑐᑦ ᐊᒻᒪ ᓇᓪᓕᖏᓐᓂ ᓄᓇᓕᓐᓃᑉᐸᑦ?   
 

3. ᖃᑦᓯᐅᕙᑦ ᒫᓐᓇ ᐃᓕᓐᓂᐊᕆᐊᖅᓯᒪᔪᑦ ᐃᖅᑲᓇᐃᔮᕆᓛᕐᓗᒍ ᐸᐃᑉᐹᖁᑎᑖᕋᓱᐊᖅᑐᑦ ᐃᓕᓐᓂᐊᖅᑏᑦ 
ᓄᓇᕗᒻᒥ? 

4. ᖃᑦᓯᐅᕙᑦ ᒫᓐᓇ ᐃᓕᓐᓂᐊᕆᐊᖅᓯᒪᔪᑦ ᐃᖅᑲᓇᐃᔮᕆᓛᕐᓗᒍ ᐸᐃᑉᐹᖁᑎᑖᕋᓱᐊᖅᑐᑦ ᐃᓕᓐᓂᐊᖅᑏᑦ 
ᓯᓚᑖᓂ ᓄᓇᕗᑦ? 

 
5. ᖃᑦᓯᐅᕙᑦ ᑮᓇᐅᔭᖅᑑᑎᑦᓴᐃᑦ ᑐᓂᔭᐅᓯᒪᔪᑦ ᐃᓕᓐᓂᐊᑎᑦᓯᒍᑎᑦᓴᐃᑦ ᐃᖅᑲᓇᐃᔮᕆᓛᕐᓗᒍ 

ᐸᐃᑉᐹᖁᑎᑖᕋᓱᐊᕐᓂᕐᒥᒃ ᓄᓇᕗᒻᒥ? 
 

6. ᖃᑦᓯᐅᕙᑦ ᑮᓇᐅᔭᖅᑑᑎᑦᓴᐃᑦ ᑐᓂᔭᐅᓯᒪᔪᑦ ᐃᓕᓐᓂᐊᑎᑦᓯᒍᑎᑦᓴᐃᑦ ᐃᖅᑲᓇᐃᔮᕆᓛᕐᓗᒍ 
ᐸᐃᑉᐹᖁᑎᑖᕋᓱᐊᕐᓂᕐᒥᒃ ᓯᓚᑖᓂ ᓄᓇᕗᑦ? 

 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ):ᖁᔭᓐᓇᒦᒃ. ᑎᑎᕋᖅᓯᒪᔪᑦ ᐊᐱᖅᑯᑏᑦ. ᑎᑎᕋᖅᓯᒪᔪᑦ ᐊᐱᖅᑯᑏᑦ. ᐅᑎᕐᕕᒋᓗᒋᑦ 
ᑎᓕᐅᕆᒍᑏᑦ ᐅᓪᓗᒥᒧᑦ. ᑲᑎᑲᒻᒪᐅᑎᑦᓴᖅ 8. ᑭᐅᒍᑏᑦ ᐅᖃᐅᓯᒃᑯᑦ ᐊᐱᖅᑯᑎᓂᒃ. ᑲᑎᒻᒪᐅᑎᑦᓴᖅ 9. ᑭᐅᒍᑏᑦ 
ᒪᑐᐃᖅᓯᒍᑎᓂ ᐅᖃᐅᓯᕐᓄᑦ. ᑭᐅᒍᑏᑦ ᒪᑐᐃᖅᓯᒍᑎᓂ ᐅᖃᐅᓯᕐᓄᑦ. ᑲᑎᒻᒪᐅᑎᑦᓴᖅ 10. ᐊᑎᓕᐅᕐᕕᐅᓯᒪᔪᑦ 
ᑐᑦᓯᕋᐅᑏᑦ. ᐊᑎᓕᐅᕐᕕᐅᓯᒪᔪᑦ ᑐᑦᓯᕋᐅᑏᑦ. ᑲᑎᒻᒪᐅᑎᑦᓴᖅ 11. ᐅᓂᒃᖄᖏᑦ ᑐᓴᖅᑕᐅᒋᐊᓖᑦ 
ᖃᑎᒻᒪᔨᕋᓛᑐᐃᓐᓇᐃᑦ ᑲᑎᒻᒪᔨᕋᓛᖑᑲᐃᓐᓇᖅᑐᓪᓗ. ᑐᑐ. 
 

 ᑲᑎᒪᔾᔪᑎᒃᓴᖅ 11: ᑲᑎᒪᔨᕋᓛᑦ ᐅᓂᒃᑳᖏᑦ 
 
ᑲᑎᒪᔨᕋᓛᑦ ᐅᓂᒃᑳᖓᑦ 002 - 2(2): ᕿᒥᕐᕈᑲᓐᓂᖅᓯᒪᔭᐃᑦ 2004-ᒥ ᓈᓴᐃᔩᑦ ᑕᒻᒪᖅᓯᒪᔪᖅᓯᐅᖅᑏᑦ 

ᐅᓂᒃᖄᓕᐊᕆᓯᒪᔭᖏᑦ ᒪᓕᒐᓕᐅᕐᕕᒻᒧᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐃᑦᓯᕙᐅᑕᕆᔭᐅᓗᖓ ᑲᑎᒻᒪᔨᕋᓛᑐᐃᓐᓇᖏᓐᓄᑦ ᒐᕙᒪᐅᑉ ᐊᐅᓚᓂᖏᓐᓄᑦ 
ᓱᓕᔪᓐᓇᕐᓂᖏᓐᓄᓪᓗ, ᖁᕕᐊᑦᑐᐹᓘᔪᖓ ᖃᐃᒋᐊᖏᑦ ᑲᑎᒻᒪᔨᕋᓛᑦ ᕿᒥᕐᕈᑲᓐᓂᖅᓯᒪᔭᐃᑦ 2004-ᒥ ᓈᓴᐃᔩᑦ 
ᑕᒻᒪᖅᓯᒪᔪᖅᓯᐅᖅᑏᑦ ᐅᓂᒃᖄᓕᐊᕆᓯᒪᔭᖏᑦ ᒪᓕᒐᓕᐅᕐᕕᒻᒧᑦ, ᓇᓗᓇᙱᓚᕐᓗ ᒪᓕᒐᓕᐅᖅᑏᑦ ᐃᓪᓗᐊᓃᑦᑐᑦ 
ᕿᓚᒥ ᑕᑯᔪᒪᓕᕆᐊᖏᑦ ᑖᒃᑯᓂᖓ. 
 
ᐅᖃᖅᑏ, ᐱᕕᖃᕐᓂᓐᓂ ᓇᓗᓇᐃᖅᓯᑲᐃᓐᓇᕈᒪᔪᖓ ᖁᔭᓕᓂᓐᓂᒃ ᑲᑎᒻᒪᔨᖏᓐᓂᒃ ᖃᑎᒻᒪᔨᕋᓛᑐᐃᓐᓇᐃᑦ, 
ᐊᓚᕋᓚᒃ, ᐹᓇᐸᔅ, ᑰᓕ ᐊᒻᒪᓗ ᐲᑕᓴᓐ. ᐃᖅᑲᓇᐃᔭᖃᑎᒌᑦᓯᒪᔪᒍᑦ ᐱᑦᓯᐊᖅᑐᓪᓚᕆᐊᓘᓪᓗᑕ ᑲᑎᒻᒪᑦᑎᓪᓗᑕ 
ᐅᕙᓂ ᐊᕐᕌᒍᒥ ᓄᑖᖑᒋᐊᖅᑎᓪᓗᒍ ᓱᓕ ᐊᒻᒪᓗ ᐊᑑᑎᓕᕖᙶᓗᒻᒥᒃ ᑲᑎᒻᒪᓂᐅᖃᑦᑕᓚᐅᖅᖢᑎᒃ. 
 
ᑕᐃᒫᒃ ᖃᐅᔨᒪᒐᑦᓯ, ᑮᓇᐅᔭᓂᑦ ᖃᐅᔨᓴᖅᑎᕐᔪᐊᖑᔪᖅ ᑲᓇᑕᒥ ᐅᓂᒃᑳᓕᐊᖏᓐᓂ ᐊᕐᕌᒎᑕᒫᖅ ᒪᓕᒐᓕᐅᕐᕕᒻᒧᑦ 
ᖃᐅᔨᓴᕐᓂᖓᓄᑦ ᒐᕙᒪᒃᑯᑦ ᓄᓇᕗᒻᒥ ᑮᓇᐅᔭᖏᑦ ᖃᓄᐃᑦᑑᓕᕐᓂᖏᓐᓂ ᐅᓂᒃᑳᓕᐊᖑᔪᓂᑦ. ᐊᐅᓚᑦᑎᓂᕐᒧᑦ 
ᐃᓱᒫᓘᑎᐅᔪᖅ ᓴᖅᑭᐸᑦᑐᑦ ᑖᒃᑯᐊ ᖃᐅᔨᓵᖑᑎᓪᓗᒋᑦ ᒪᓕᒐᓕᐅᕐᕕᒻᒧᑦ ᖃᐅᔨᒃᑳᕆᔭᐅᓲᖑᕗᑦ. 
 
ᔫᓂᐅᑎᓪᓗᒍ ᐊᕐᕌᒎᑎᓐᓂ, ᑲᑎᒪᔨᕋᓛᖑᔪᑦ ᐃᖅᑲᓇᐃᔮᖃᓚᐅᖅᑯᑦ ᐊᔅᓱᕈᓐᓇᑐᒻᒪᕆᐅᔪᒥᑦ ᐊᒻᒪᓗ 
ᑐᑭᓯᑦᑎᐊᕋᓱᐊᒻᒪᕆᑦᑐᑎᑦ ᐃᓄᓐᓂᑦ ᑲᑎᒪᕕᔾᔪᐊᑎᑎᓪᓗᑎᑦ ᐅᓪᓗᒥᒧᑦ ᑖᒃᑯᐊ ᑮᓇᐅᔭᓂᑦ ᖃᐅᔨᓴᖅᑎᕐᔪᐊᖑᔪᒥᑦ 
ᐅᓂᒃᑳᓕᐊᖑᔪᒥᑦ. ᑲᑎᒪᔨᕋᓛᑦ ᐱᔪᓐᓇᖅᓯᓚᐅᖅᑯᑦ ᐊᐱᖅᓱᖅᑎᐊᖏᓐᓇᖅᑐᑎᑦ ᒐᕙᒪᒃᑯᑦ ᓄᓇᕗᒻᒥ 
ᐃᖅᑲᓇᐃᔭᖅᑎᖏᓐᓂ ᐃᓱᒫᓘᑎᐅᔪᓂᑦ ᑕᕝᕙᓃᑦᑐᓂᑦ ᑮᓇᐅᔭᓕᕆᓂᕐᒧᑦ ᖃᐅᔨᓴᕐᑎᕐᔪᐊᖑᔪᒥᑦ, ᐊᒻᒪᓗᑦᑕᐅᖅ 
ᕿᒥᕐᕈᔭᐅᑦᑎᐊᕐᑐᑎᑦ ᑖᒃᑯᐊ ᓴᖅᑭᑕᐅᓯᒪᔪᑦ ᑲᑎᒪᔨᕋᓛᖑᔪᓄᑦ. ᑖᒃᑯᐊ ᑲᑎᒪᓂᐅᔪᑦ ᓴᖅᑭᑎᑦᑎᓯᒪᕗᑦ 
ᐱᒻᒪᕆᐅᔪᒥᑦ ᓵᑕᔅᓴᐅᔪᓐᓇᕐᓂᖓᓂ ᐊᐅᓚᑦᑎᔨᐅᔪᓂᑦ ᒐᕙᒪᒃᑯᑦ ᐊᕐᖑᓇᖅᑐᓂᑦ ᑮᓇᐅᔭᖏᓐᓂ. 
 
ᐅᖃᖅᑎ, ᓯᕗᓪᓕᖅᐹᒥ ᑲᑎᒪᓂᐅᑎᓪᓗᒍ ᑲᑎᒪᔨᕋᓛᖑᔪᑦ ᐊᐱᖅᓱᑎᓪᓗᒋᑦ, ᐊᑕᐅᓯᖅ ᒪᓕᒐᓕᐅᖅᑎᐅᔪᖅ 
ᐅᖃᓚᐅᖅᑯ ᑖᒃᑯᐊ ᑮᓇᐅᔭᓂᑦ ᖃᐅᔨᓴᕐᑎᕐᔪᐊᖑᔪᓂᑦ "ᐱᒻᒪᕆᐅᔪᒥᑦ ᖃᐅᔨᕚᓪᓕᑎᑦᑎᓂᐅᔪᖅ ᒐᕙᒪᒃᑯᓐᓄᑦ"  

ᒪᓕᒐᓕᐅᖅᑏᑦ ᖃᐅᔨᒪᔪᐃᓐᓇᐅᒪᑕ, ᐱᒻᒪᕆᐅᔪᑦ ᓴᖅᑭᑕᐅᓚᐅᖅᑯ ᐅᓂᒃᑳᓕᐊᕆᔭᖓᓂᑦ ᐱᔾᔪᑎᖃᕐᑐᓂᑦ 
ᒐᕙᒪᒃᑯᑦ ᓄᓇᕗᒻᒥ ᓴᑕᐅᓯᒪᔭᖏᓐᓂ. 
 
ᐅᖃᖅᑎ, ᐅᓂᒃᑳᓕᐊᖑᔪᖅ ᑲᑎᒪᔨᕋᓛᕆᔭᓯ ᐅᓪᓗᒥ ᓴᖅᑭᑕᖏᑦ ᐃᓗᓕᖃᖅᑯᑦ ᑲᑎᑦᑐᒋᑦ 21-ᖑᔪᑦ 
ᐊᑐᓕᖁᔭᐅᔪᓂᑦ. ᐃᓚᖏᓐᓂ, ᐊᑐᓕᖁᔭᐅᔪᑦ ᐱᔾᔪᑎᖃᖅᑯᑦ ᓄᑖᖑᔪᓂᑦ ᖃᓄᐃᓕᐅᕈᑕᐅᖁᔭᐅᔪᓂᑦ. ᐃᓚᖏᓐᓂ, 
ᖄᖓᒍᒃᑲᓐᓂᖅ ᐅᖃᐅᑕᐅᓯᒪᔪᓂᑦ ᑖᒃᑯᓄᖓ ᑲᑎᒪᔨᕋᓛᖑᔪᓄᑦ ᐊᒻᒪᓗ ᖃᓄᐃᓕᐅᕈᑕᐅᖁᔭᐅᓪᓗᑎᑦ ᓇᓕᐊᓐᓂ 
ᐱᔭᐅᔭᕆᐊᓕᖏᓐᓂ ᓱᒃᑲᐃᑦᑐᓂᑦ ᐅᕝᕙᓘᓐᓃᑦ ᐱᒋᐊᖅᑕᐅᓚᐅᖅᓯᒪᙱᑦᑐᓂᑦ. 
 
ᐅᖃᖅᑎ, ᐱᔪᓐᓇᓂᓐᓂ ᐅᖃᕆᐊᕈᒪᕗᖓ ᐊᒥᓱᓂᑦ ᓴᖅᑭᑕᐅᓯᒪᔪᓂᑦ ᑕᕝᕙᙵᑦ ᐅᓂᒃᑳᓕᐊᖑᓯᒪᔪᒧᑦ. 
 
ᐊᕐᕌᒎᑎᓐᓂ, ᖃᐅᔨᓇᓚᐅᖅᑯ ᒐᕙᒪᒃᑯᑦ ᓄᓇᕗᒻᒥ ᐊᑐᖅᓯᒪᓕᕇᕐᖓᑕ 70%ᒋᔭᖓᓂ ᐊᑐᐃᓐᓇᐅᑎᑕᐅᔪᒥᑦ 
ᐊᑐᕈᓐᓇᕐᓂᖓᓂ. ᑖᒃᑯᐊ ᐱᔾᔪᑎᖃᓗᐊᕐᑐᑦ ᐊᑐᖅᑐᐊᕐᑕᐅᔪᓄᑦ ᐅᑎᖅᑎᑕᐅᓂᐊᕐᓂᖏᓐᓄᑦ ᑖᒃᑯᓄᖓ 
ᑯᐊᐳᕇᓴᖏᓐᓄᑦ. ᑲᑎᒪᔨᕋᓛᖑᔪᑦ ᐊᑐᓕᖁᔨᓯᒪᕗᑦ ᐱᐅᓯᕚᓪᓕᖅᓯᒪᔪᒥᑦ ᒪᑐᐃᖓᔪᑦ ᖃᐅᔨᑎᑦᑎᓂᕐᒥᑦ ᒐᕙᒪᒃᑯᑦ 
ᐊᑐᖃᑦᑕᕐᓂᕆᔭᖏᓐᓂ ᑮᓇᐅᔭᓂᑦ ᐊᒻᒪᓗ ᐊᑭᓕᔅᓴᖏᓐᓂ. 
 
ᐅᖃᖅᑎ, ᑲᑎᒪᔨᕋᓛᑦ ᐊᐱᖅᓱᖃᑦᑕᑎᓪᓗᒋᑦ, ᐱᓗᐊᖅᑕᐅᓚᐅᖅᑯ ᐊᔅᓱᕉᑎᐅᔪᑦ ᑯᐊᐳᕇᓴᖏᓐᓄᑦ ᓄᓇᕗᑦᑎᓐᓂ. 
ᐃᓚᖓᒍᑦ, ᒐᕙᒪᒃᑯᑦ ᓴᖅᑮᓯᒪᕗᑦ ᐃᖅᑲᓇᐃᔮᕆᔭᐅᒋᐊᓖᑦ ᐱᒋᐊᖅᑎᑕᐅᕋᑖᖅᓯᒪᔪᖅ ᑯᐊᐳᕇᓴᐅᔪᓄᑦ ᑲᑎᒪᔨᐅᔪᑦ 
ᖃᐅᔨᓴᖅᑎᐅᒐᔭᖅᑐᑎᑦ ᑕᒪᒃᑯᐊ ᐱᔭᐅᕙᓪᓕᐊᓕᕋᓗᐊᕐᒪᖔᑕ. 
 
ᐃᓚ, ᓯᕗᓕᖅᑎ ᐃᖅᑲᐃᑎᑦᑎᓚᐅᖅᑯ ᒪᓕᒐᓕᐅᕐᕕᑎᓐᓂ ᐃᑉᐸᔅᓴᖅ ᐱᒻᒪᕆᐅᓂᖓᓂ ᒐᕙᒪᒃᑯᑦ ᐋᖅᑭᔅᓯᒪᔭᖏᑦ 
ᑯᐊᐳᕇᓴᓄᑦ ᑲᑎᒪᔨᐅᔪᑦ ᐱᕙᓪᓕᐊᑎᓪᓗᒋᑦ ᐊᔅᓱᕉᑕᐅᔪᑦ ᒐᕙᒪᑦᑕ ᑯᐊᐳᕇᓴᖏᓐᓄᑦ. 
 
ᑲᑎᒪᔨᕋᓛᖑᔪᑦ ᐊᑐᓕᖁᔨᕗᑦ ᑖᒃᑯᐊ ᐃᖅᑲᓇᐃᔮᕆᔭᖏᑦ ᑖᔅᓱᒥᖓ ᑲᒪᔨᐅᔪᒥᑦ ᖃᐅᔨᑎᑕᐅᒐᔪᓐᓂᐊᖅᑯᑦ ᐊᒻᒪᓗ 
ᐅᖃᐅᓯᕆᔭᐅᓗᑎᑦ ᒪᓕᒐᓕᐅᕐᕕᑎᓐᓄᑦ ᐊᒻᒪᓗ ᐃᓄᓐᓄᑦ, ᐊᒻᒪᓗ ᑕᒪᓐᓇ ᑲᙳᓇᖅᑑᑎᑕᐅᙱᓪᓗᓂ. 
ᑲᑎᒪᔨᕋᓛᖑᔪᑦ ᐊᑐᓕᖁᔨᒋᕗᑦᑕᐅᖅ ᑯᐊᐳᕇᓴᓄᑦ ᑲᑎᒪᔨᐅᔪᑦ ᐱᔪᓐᓇᕐᓗᑎᑦ ᐃᓱᒪᓕᐅᕈᑎᐅᔪᓂᑦ ᑎᑎᖅᑲᐅᔪᓂᑦ 
ᓂᕆᐅᓐᓂᖏᓐᓂ ᑐᑭᓯᓇᕐᓯᑎᑦᑎᒋᐊᕐᓂᕐᒥᑦ ᖃᓄᐃᑦᑑᓂᐊᕐᓂᖏᓐᓂ ᐊᒻᒪᓗ ᐊᑐᖅᑕᐅᖁᔭᐅᔪᓄᑦ ᑎᑎᕋᖅᓯᒪᓗᑎᑦ 
ᑯᐊᐳᕇᓴᒃᑯᓐᓄᑦ. 
 
ᐅᖃᖅᑎ, ᒐᕙᒪᒃᑯᑦ ᒪᓕᒐᖅᑎᒍᑦ ᓴᖅᑮᕆᐊᖃᕐᖓᑕ ᐊᕐᕌᒎᑕᒫᑦ ᐃᓄᓐᓄᑦ ᑮᓇᐅᔭᓂᑦ ᐊᑐᖅᑕᒥᓂᖏᓐᓄᑦ ᑏᓰᕝᕙ 
31 ᐊᕐᕌᒎᑕᒫᑦ. ᑕᒪᓐᓇ ᐃᓱᒪᓕᐅᕈᑕᐅᔪᓐᓇᙱᓚᖅ ᐅᕝᕙᓘᓐᓃᑦ ᒐᕙᒪᒃᑯᑦ ᓇᒻᒥᓂᖅ 
ᐃᓱᒪᓕᐅᕆᔾᔪᑎᒋᔪᓐᓇᙱᓛ ᖃᖓᑐᐃᓐᓇᒃᑯᑦ ᐊᑲᐅᓈᖅᑐᒥᑦ ᓴᖅᑮᓂᕐᒥᑦ. ᑕᒪᓐᓇ ᒪᓕᒐᐅᕗᖅ. 
ᖃᖓᑲᓪᓚᐅᓕᖅᑐᑭᐊᖅ, ᑐᓴᖃᑦᑕᖅᑯᒍᑦ ᐱᔾᔪᑎᖃᕐᑐᑎᑦ ᑕᒪᓐᓇ ᒪᓕᒐᐅᔪᖅ ᒪᓕᑦᑕᐅᕙᙱᓚᖅ 
ᓄᖑᖃᑦᑕᕐᓂᖏᓐᓄᑦ ᑮᓇᐅᔭᒃᑯᑦ ᐊᑐᕐᓂᐅᔪᑦ ᓄᓇᕗᑦ ᓯᓚᑦᑐᓴᕐᕕᑯᓐᓄᑦ ᔫᓐ 30-ᒨᖓᒻᒪᑦ, ᒫᑦᓯᒥᐅᙱᑦᑐᖅ. 
ᑲᑎᒪᔨᕋᓛᖑᔪᑦ ᐅᖃᐅᔾᔨᒋᐊᓕᖅᑯᑦ ᐊᑐᓕᖁᔭᐅᔪᒥᑦ ᒪᓕᒐᐅᔪᖅ ᐊᐅᓚᑦᑎᓂᕐᒧᑦ ᑕᒪᔅᓱᒥᖓ 
ᐋᖅᑭᒋᐊᖅᑕᐅᖁᓪᓗᒍ ᓯᓚᑦᑐᓴᕐᕕᒃᑯᑦ ᐊᕐᕌᒎᖓ ᑮᓇᐅᔭᒃᑯᑎᒍᑦ ᓄᖑᕝᕕᖃᓕᕐᓗᓂ ᐊᔾᔨᖓᓂ ᐊᓯᖏᓐᓂ 
ᐱᓕᕆᕕᐅᔪᓂᑦ ᒐᕙᒪᒃᑯᓐᓂ. ᓂᕆᐅᓐᓂᖃᑦᑎᐊᖅᑯᒍᑦ ᑕᒪᓐᓇ ᐃᑲᔫᑎᖃᕐᓂᐊᖅᑐᒋᓪᓗᒍ ᒐᕙᒪᒃᑯᓐᓂ 
ᐱᓇᓱᐊᖅᑎᓪᓗᒋᑦ ᒪᓕᒐᖏᓐᓂ ᐊᑐᕐᓗᑎᑦ. 
 
ᐅᖃᖅᑎ, ᐱᕙᓪᓕᐊᓂᖃᖅᑯ ᐊᕐᕌᒎᔪᓂᑦ ᐱᔾᔪᑎᓕᓐᓂ ᑐᑭᓯᒋᐊᕈᑎᐅᔪᑦ ᓴᖅᑭᑕᐅᓂᕐᒥᑦ ᐃᓄᓐᓄᑦ ᐊᒻᒪᓗ 
ᒪᓕᒐᓕᐅᕐᕕᑎᓐᓄᑦ ᐊᕐᕌᒎᑕᒫᖅ ᑮᓇᐅᔭᐃᑦ ᐊᑐᖅᑐᔅᓴᐃᑦ ᑲᑎᒪᔾᔪᑕᐅᑎᓪᓗᒋᑦ. ᑲᑎᒪᔨᕋᓛᖑᔪᑦ ᐅᓂᒃᑳᓕᐊᖓ 
ᐱᖃᓯᐅᔾᔨᓯᒪᕗᖅ ᐱᒻᒪᕆᐅᔪᓂᑦ ᐊᑐᓕᖁᔭᐅᔪᓂᑦ ᐱᐅᓯᕚᓪᓕᑎᑦᑎᓂᕐᒥᑦ ᑕᒪᔅᓱᒥᖓ, ᐱᖃᓯᐅᔾᔨᓪᓗᑎᑦ 
ᐱᐅᓯᕚᓪᓕᖅᑎᑕᐅᓯᒪᓂᕐᒥᑦ ᒪᑐᐃᖓᑎᑦᑎᓂᕐᒥᑦ ᐱᔾᔪᑎᓕᓐᓂ ᖃᐅᔨᒃᑲᐃᓂᕐᒥᑦ ᒐᕙᒪᒃᑯᑦ 
ᑳᓐᑐᕌᖃᕐᑎᑦᑎᓂᖏᓐᓄᑦ ᐊᒻᒪᓗ ᐊᑐᖅᑐᐊᑎᑦᑎᓂᕐᒧᑦ ᑮᓇᐅᔭᓂᑦ. 

ᐅᖃᖅᑏ, ᐊᕐᕌᒍᑎᓐᓂ, ᖃᐅᔨᑎᑕᐅᓚᐅᖅᑯᒍᑦ ᐸᕐᓇᐅᑕᐅᓯᒪᔪᖅ ᓅᑦᑎᑕᐅᖁᔭᐅᔪᒥᑦ ᐅᖅᓱᐋᓗᓕᕆᔨᒃᑯᓐᓄᑦ 
ᑕᕝᕗᖓ ᐱᓕᕆᕕᐅᔪᒧᑦ ᓄᓇᓕᓐᓄᑦ ᐊᒻᒪᓗ ᒐᕙᒪᒃᑯᑦ ᐱᔨᑦᑎᕋᖅᑐᓕᕆᔨᒃᑯᓐᓄᑦ ᓄᑖᒧᑦ ᑯᐊᐳᕇᓴᐅᔪᒧᑦ 
ᐅᖓᕙᕆᐊᖅᑕᐅᓯᒪᒻᒪᑦ 2005-ᒧᑦ. 
 
ᑕᑯᓪᓗᒋᑦ ᐱᒻᒪᕆᐅᔪᑦ ᐊᔅᓱᕉᑎᐅᔪᑦ ᐊᒻᒪᓗ ᐊᑲᐅᙱᓕᐅᕈᑎᐅᔪᑦ ᒐᕙᒪᑦᑎᓐᓄᑦ ᐊᑕᐅᓯᐅᑎᓪᓗᒍ ᐱᔾᔪᑎᖃᕐᑐᑦ 
ᐆᒻᒪᖅᑯᑎᓕᕆᓂᕐᒧᑦ, ᑲᑎᒪᔨᕋᓛᖑᔪᑦ ᐃᓱᒪᓂᖃᖅᑯᑦ ᑖᓐᓇ ᓅᑦᑎᕐᑎᓂᐅᔪᖅ ᓄᖅᑲᖓᑎᑕᐅᖁᓪᓗᒍ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᑦ ᐱᑎᑕᐅᓕᖅᑲᑦ ᐱᐅᔪᒥᑦ ᖃᐅᔨᓴᕐᓂᐅᔪᒥᑦ ᑮᓇᐅᔭᐃᑦ ᖃᓄᐃᑦᑑᓕᕐᓂᖏᓐᓂᑦ 
ᐅᓂᒃᑳᖑᔪᒥᑦ. 
 
ᐅᖃᖅᑏ, ᐊᖏᔪᒻᒪᕆᒻᒥᒃ ᑲᑎᒪᔨᕋᓛᑦ ᐱᓕᕆᓂᖃᓚᐅᕐᒪᑕ ᖃᐅᔨᓴᕐᓂᖃᑦᑐᑎᒃ ᐅᖃᐅᓯᕆᔭᐅᔪᓂᒃ ᑕᒪᑐᒧᖓ 
ᓄᓇᕗᒻᒥ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᒃᑯᖏᓐᓂᒃ. ᐃᓚᒋᓚᐅᖅᑕᖓ ᑲᑎᒪᔨᕋᓛᑦ ᐊᑐᓕᖁᔾᔪᑎᖏᑕ 
ᓄᐃᑦᑎᔪᖃᕐᓗᓂ ᐅᑎᖅᑎᑦᑎᓇᓱᐊᕐᓂᕐᒧᑦ ᐸᕐᓇᒍᑎᒥᒃ ᐊᒻᒪᓗ ᓴᖅᑭᑕᐅᓗᓂ ᑭᖑᓪᓕᕐᒥ ᑲᑎᒪᓕᕐᒥᑉᐸ 
ᒪᓕᒐᓕᐅᖅᑏᑦ, ᐱᒋᐊᓕᕋᑖᖅᑎᓪᓗᒍᖃᐃ 2005. 
 
ᑖᓐᓇ ᐊᑐᓕᖁᔨᔾᔪᑎᐅᔪᖅ ᑐᕌᖓᓂᖃᑦᑐᖅ ᐊᑐᖅᑕᑎᓐᓄᑦ ᕿᒥᕐᕈᓂᖃᒻᒪᕆᒃᑎᖃᕆᐊᓕᒃ ᒐᕙᒪᒃᑯᑎᒍᑦ 
ᐆᒻᒪᖅᑯᑎᓄᑦ ᐃᑲᔫᓯᐊᖑᔪᓄᑦ. ᐅᖃᖅᑏ, ᐱᕙᓪᓕᐊᓂᐅᔪᖅ ᖃᐅᔨᒪᑦᑎᑦᑎᓂᐊᕐᓂᒧᑦ ᐊᒻᒪᓗ 
ᑭᐅᑦᑕᖃᑦᑕᕈᓐᓇᓂᕐᒧᑦ ᑲᓇᑕᓕᒫᒥ ᓯᕗᓪᓕᖅᐸᐅᔾᔭᐅᕗᖅ. ᐃᓛᒃ, ᑕᑯᓯᒪᔪᒍᓪᓘᓐᓃᑦ ᒫᓐᓇᕋᑖᖅ ᒐᕙᒪᑐᖃᒃᑯᑎᒍᑦ, 
ᐊᖓᔪᖅᑳᕆᔭᐅᔪᖅ ᑲᓇᑕᒥ ᑯᐊᐳᕇᓴᓐᑯᑦ ᒪᓕᒐᓕᐅᖅᕕᔾᔪᐊᑎᒍᑦ ᕿᒥᕐᕈᔭᐅᓂᖃᖁᔭᐅᔪᑦ ᐊᒻᒪᓗ 
ᖃᐅᔨᓴᖅᑕᐅᓗᑎᒃ ᐃᓕᔭᐅᓚᐅᖏᑎᓪᓗᒋᑦ. 
 
ᑲᑎᒪᔨᕋᓛᓯ ᐊᑐᓕᖁᔨᕗᑦ ᕿᒥᕐᕈᔪᖃᕐᓗᓂ ᓄᓇᕗᒻᒥ ᐱᓕᕆᐊᖑᓂᖓᓄᑦ ᐱᒻᒪᕆᐅᔪᒥᒃ ᑎᓕᓯᔪᖃᖃᑦᑕᑎᓪᓗᒍ. 
ᒪᓕᒐᓕᐅᖅᑎᐅᔪᑦ ᑕᕝᕙᓂ ᒪᓕᒐᓕᐅᖅᕕᒻᒥ ᐅᑦᔨᕈᓱᑦᑎᐊᕐᒪᑕ, ᒥᓕᐊᖏᓐᓃᑦᑐᑦ ᐊᑐᖅᑕᐅᖃᑦᑕᖅᑐᑦ 
ᓴᓇᔾᔪᑕᐅᓪᓗᑎᒃ ᓄᑖᓄᑦ ᐋᓐᓂᐊᕕᒃᓴᓄᑦ ᓄᓇᕗᒥ. 
 
ᐃᓄᐃᑦ ᓱᓕ ᖃᐅᔨᒪᓪᓚᕆᖏᑦᑐᑦ ᖃᓄᖅ ᑖᓐᓇ ᒐᕙᒪᐅᔪᖅ ᐊᑭᓖᓐᓂᐊᕐᒪᖔᑕ ᑖᒃᑯᓂᖓ ᒪᕐᕉᓐᓂᒃ. 
ᐱᒻᒪᕆᐅᕗᓪᓕ ᒐᕙᒪᒃᑯᑦ ᓇᓗᓇᐃᖅᓯᒍᑎ ᐃᓂᒋᔭᒥᓂᒃ ᑕᒪᑐᒧᖓ ᐊᑐᕐᓂᕐᒥᒃ ᓇᒻᒥᓂᓖᑦ ᒐᕙᒪᒃᑯᓪᓗ 
ᑲᑐᔾᔨᖃᑎᒌᓂᖏᑦ, ᐊᒻᒪᓗ ᑲᑎᒪᔨᕋᓛᑦ ᐊᑐᓕᖁᔨᓯᒪᔪᑦ ᑕᐃᒪᓐᓇ. 
 
ᐅᖃᖅᑏ, ᐱᒻᒪᕆᐅᒋᕗᖅᑕᐅᖅ ᑕᑯᓗᓂ ᑎᑎᕋᖅᑕᐅᓯᒪᓂᐊᕐᒪᑦ ᑖᓐᓇ ᐊᑐᓕᖁᔾᔪᑎ ᑐᓂᔭᐅᔪᖅ ᑲᑎᒪᔨᕋᓛᓂᒃ 
ᐃᑲᔪᖅᑐᐃᔾᔪᑎᐅᓇᓱᐊᖅᑐᖅ ᐃᖅᑲᓇᐃᔭᖅᑐᓄᑦ ᐊᖏᕈᑎᐅᔪᖅ ᓴᙵᖅᑎᕆᓗᓂ ᑮᓇᐅᔭᓕᕆᓂᕐᒧᑦ 
ᐊᐅᓚᑦᑎᓂᕐᒥᒃ ᒐᕙᒪᒃᑯᓐᓂ. 
 
ᐃᖅᑲᐅᒪᔪᓯᖃᐃ ᑲᑎᒪᓂᕆᕋᑖᖅᑕᓄᑦ ᒪᓕᒐᓕᐅᖅᑏᑦ ᐊᕐᕕᐊᓂ, ᐃᓚᒋᓚᐅᖅᑕᖓ ᐱᓕᕆᐊᕆᔪᒪᔭᑦᑕ 
ᖃᐅᔨᓇᓱᐊᖅᑎᐊᖃᑦᑕᕐᓗᑕ ᐊᑐᓕᖁᔭᐅᔾᔪᑎᖏᓐᓂᒃ ᑖᒃᓱᒪ ᑮᓇᐅᔭᓄᑦ ᖃᐅᔨᓴᖅᑎᒻᒪᕆᐅᑉ ᐊᒻᒪᓗ 
ᑲᑎᒪᔨᕋᓛᖏᓐᓄᑦ ᒪᓕᒐᓕᐅᖅᕕᐅᑉ. 
 
ᐊᑐᓕᕈᔨᔾᔪᑎᕗᑦ ᐋᖅᑭᓱᖅᑕᐅᓯᒪᔪᑦ ᐋᖅᑭᓱᐃᑦᑎᐊᐸᓪᓕᐊᓂᒃᑯᑦ, ᐊᒻᒪᓗ ᑐᑭᓯᔭᐅᑲᒻᒪᖏᓪᓗᑎᒃ ᐅᕝᕙᓘᓐᓃᑦ 
ᐊᑐᖅᑕᐅᑲᒻᒪᖏᓪᓗᑎᒃ ᓱᕙᓕᑭᐊᕆᔭᐅᓂᒃᑯᑦ ᐊᒻᒪᓗ ᓈᒻᒪᖏᑦᑐᒃᑯᑦ ᒐᕙᒪᓕᕆᓂᕐᒧᑦ. 
 
ᐅᖃᖅᑏ, ᐱᐊᓂᒍᒪᓪᓗᖓ ᐅᖃᕐᓗᖓ ᑲᑎᒪᔨᕋᓛᓯ, ᒪᓕᓪᓗᒍ ᒪᓕᒐᖅ 91(5), ᑐᒃᓯᕋᖅᑐᑦ ᑖᒃᑯᐊ ᒐᕙᒪᒃᑯᑦ 
ᓴᖅᑮᓗᑎᒃ ᑎᑎᕋᖅᓯᒪᔪᓂᒃ ᑭᐅᔾᔪᑎᓂᒃ ᐅᓂᒃᑳᑎᓐᓄᑦ ᐃᓗᐊᓂ ᐅᓪᓗᐃᑦ 120. 

ᐱᒋᐊᖅᑎᑦᑎᕗᖓ, ᐅᖃᖅᑏ, ᑖᓐᓇ ᐅᓂᒃᑳᖓ ᑲᑎᒪᔨᕋᓛᑦ ᓈᒻᒪᒋᔭᐅᖁᓪᓗᒍ ᐊᒻᒪᓗ ᑲᔪᓯᑎᑕᐅᓗᓂ 
ᒪᓕᒐᓕᐅᖅᕕᒻᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐊᖏᖅᐸᑦ ᑲᑎᒪᔨᕋᓛᑦ ᐅᓂᒃᑳᖏᑦ ᓈᒻᒪᒋᔭᐅᓗᑎᒃ ᐊᒻᒪᓗ ᑲᔪᓯᑎᑕᐅᓗᑎᒃ 
ᒪᓕᒐᓕᐅᖅᕕᒻᒥ ᒪᓕᓪᓗᒍ ᒪᓕᒐᖅ 91(5) ᐊᒻᒪᓗ ᑎᑎᕋᖅᑕᐅᓗᓂ ᐅᖃᓕᒫᖅᑕᐅᓂᖓ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐅᖃᖅᑎ (ᑐᓵᔨᒃᑯᑦ): ᐅᓂᒃᑳᖏᑦ ᑲᑎᒪᔨᕋᓛᑦ ᕿᒥᕐᕈᓂᕐᒧᑦ ᒪᓕᒐᒃᓴᓂᒃ. ᑲᑎᒪᒡᔪᑎᒃᓴᖅ 12. ᑲᑎᒪᒡᔪᑎᒃᓴᖅ 13, 
ᑖᒃᑯᑎᒎᓇ ᑲᑎᒪᒡᔪᑎᒃᓴᑦ ᐅᓪᓗᒥ, ᓴᖅᑭᖅᑎᑕᐅᓂᖏᑦ ᑎᑎᖅᑲᐃᑦ. ᐲᑯ. 
 

ᑲᑎᒪᔨᔪᑎᒃᓴᖅ 13: ᓴᖅᑭᖅᑎᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 026 - 2(2): ᓱᕈᓯᓛᑦ ᐱᕙᓪᓕᐊᓂᖏᓐᓄᑦ ᐅᓂᒃᑳᖅ 2002-2003ᒥ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᓴᖅᑮᔪᒪᓪᓗᖓ ᒪᓕᒃᑐᒍ ᒥᓂᔅᑕᐅᑉ ᐅᖃᐅᓯᖏᑦ, ᓱᕈᓯᓛᑦ 
ᐱᕙᓪᓕᐊᓂᖏᓐᓄᑦ ᐅᓂᒃᑳᖅ 2002-2003ᒥ  
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 027 - 2(2): ᐃᓕᓐᓂᐊᖅᑎᓄᑦ ᐊᑐᖅᑐᐊᕈᑎᑦ ᑮᓇᐅᔭᑦ 
 
ᐃᓕᓐᓂᐊᖅᑎᓄᑦ ᐊᑐᖅᑐᐊᕈᑎ ᑮᓇᐅᔭᑦ ᐱᑕᖃᕆᐊᖃᑦᑎᑕᐅᔪᑦ ᐃᓕᓐᓂᐊᖅᑎ ᑮᓇᐅᔭᓕᕆᓂᕐᒧᑦ ᐱᖁᔭᖓᓂ. 
 
ᐅᖃᖅᑎ (ᑐᓵᔨᒃᑯᑦ): ᐊᑦᔨᖓᓂᒃ ᑐᓂᓯᒋᑦ ᑎᑎᖅᑲᐅᑉ ᓴᖅᑭᑕᐅᔫᑉ. 
 
ᓴᖅᑭᖅᑎᑕᐅᔪᑦ ᑎᑎᖅᑲᐃᑦ. ᑲᑎᒪᒡᔪᑎᒃᓴᖅ 15, ᖃᐅᔨᒃᑲᐃᓂᖅ ᐱᒋᐊᖅᑎᑕᐅᔪᓂᒃ ᓯᕗᓪᓕᖅᐹᒥ 
ᐅᖃᓕᒫᖅᑕᐅᓂᖏᓐᓄᑦ ᒪᓕᒐᒃᓴᑦ. ᑲᑎᒪᒡᔪᑎᒃᓴᖅ 16. ᑲᑎᒪᒡᔪᑎᒃᓴᖅ 17. ᑲᑎᒪᒡᔪᑎᒃᓴᖅ 18. ᑲᑎᒪᒡᔪᑎᒃᓴᖅ 
19. ᑲᑎᒪᑐᐃᓐᓇᕆᐊᓕᓐᓂᒃ ᐃᓱᒪᔅᓴᖅᓯᐅᕈᑎᖃᕐᓂᐊᕐᓗᑎᒃ ᐱᖁᔭᒃᓴᓂᒃ ᐊᓯᖏᓐᓂᒡᓗ: ᒪᓕᒐᒃᓴᖅ 4, 
ᑮᓇᐅᔭᓄᑦ ᐊᑐᕉᒫᓐᓂᐊᖅᑐᓄᑦ ᐊᑭᑐᔪᓄᑦ ᐱᖁᔭᖅ 2005-2006, ᒥᔅᑕ. ᐋᕆᐊᖅ ᐃᒃᓯᕙᐅᑕᕆᔭᐅᓗᓂ. 
 
ᓄᖅᑲᖓᑲᐃᓐᓇᓂᐊᖅᑐᒍᑦ 20-ᒥᓂᔅᒥᒃ. 
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 15:26-ᒥ ᐊᒻᒪᓗ ᐱᒋᐊᒃᑲᓂᖅᑐᑎᒃ 15:54-ᒥ 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᑎᕐᒥᒐᑦᓯ. (ᑐᓵᔨᒃᑯᑦ ᐃᓱᓕᑉᐳᖅ) ᑲᑎᒪᔩᑦ ᑲᑎᒪᓂᖓ ᐱᒋᐊᖅᑎᑦᑐᒪᕙᕋ. 
ᑲᑎᒪᔩᑦ ᑲᑎᒪᑐᐃᓐᓇᑎᓪᓗᒋᑦ ᐅᑯᓂᖓ ᑲᑎᒪᔾᔪᑎᒃᓴᖃᖅᑐᒍᑦ. ᒪᓕᒐᒃᓴᖅ 4, ᑮᓇᐅᔭᑦ ᐊᑐᖅᑕᐅᓂᐊᖅᑐᓄᑦ 
ᐊᑭᑐᔪᓄᑦ ᐱᖁᔭᖅ 2005-2006. ᑲᑎᒪᔩᑦ ᖃᓄᐃᓕᖓᔪᒪᕙᑦ? ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. (ᑐᓵᔨᒃᑯᑦ ᐃᓱᓕᑉᐳᖅ): ᑲᔪᓯᒍᒪᓪᓗᖓ ᕿᒥᕐᕈᓂᕆᔭᑦᑎᓐᓂᒃ 
ᐊᑭᑐᔪᑦ ᓇᓚᐅᒃᑖᖅᑕᐅᓯᒪᔪᓄᑦ ᐱᓕᕆᕕᐊᑕ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓄᓪᓗ ᐊᒻᒪᓗ 
ᐱᕕᒃᓴᖃᕈᑦᑕ ᑲᔪᓯᓗᑕ ᕿᒥᕐᕈᓂᕐᒥᒃ ᐱᓕᕆᕕᐊᓂᒃ ᓄᓇᓕᓐᓂ ᒐᕙᒪᑯᓂᓪᓗ ᐱᔨᑦᓯᕋᖅᑎᒃᑯᓐᓂᑦ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐊᖏᖅᐱᑕ ᕿᒥᕐᕈᓗᑕ ᐱᓕᕆᕕᒻᒥᒃ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐸᕋᐅᓐ, ᐱᓕᕆᔨᓂᒃ ᐊᐱᖅᓱᖅᑕᐅᕕᒻᒧᑦ ᐱᑕᖃᑉᐱᑦ? 
 
ᐊᖓᔪᖅᑳ ᓕᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᐋᖅᑭᒃᓯᒪᕋᑖᖏᓇᒃᑯᑦ ᐅᖃᒃᑲᓐᓂᕈᓐᓇᖅᐱᐅᒃ ᐊᐱᖅᑯᑏᑦ? 
 
ᐃᒃᓯᕙᐅᑕᖅ: ᐊᕐᓇᖅ ᐸᕋᐅᓐ, ᐱᓕᕆᔨᓐᓂᒃ ᐊᐱᖅᓱᖅᑕᐅᕕᒻᒨᖃᑎᖃᕈᒪᕕᑦ? 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ: ᐄ 
 
ᐃᒃᓯᕙᐅᑕᖅ: ᖃᑎᒻᒪᔨᕋᓛᑦ ᐊᖏᖅᐹᑦ ᐱᓕᕆᔨᓂᒃ ᐊᐱᖅᓱᖅᑕᐅᕕᖕᒨᖁᔨᒋᐊᖅ. . . 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐊᓇᐅᑖᓗᒻᒥᒃ ᐃᖅᓱᖅᑎ, ᐃᑲᔪᕈᓐᓇᕈᕕᒋᑦ ᐱᓕᕆᔨᓂ. 
 
ᖁᔭᓐᓇᒦᒃ (ᑐᓵᔨ ᓄᖅᑲᖅᐳᖅ) ᑎᑎᕋᖅᓯᒪᓂᐊᕐᒪᑦ, ᑭᓇᒃᑰᕙᑦ ᐃᖅᑲᓇᐃᔭᖅᑎᑎᑦ? 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᐄ. ᐅᕙᓐᓂᒃ ᒪᓕᑦᑐᖅ ᐅᓘᓯᒥᐊᓕ ᐸᕋᐅᓐ: ᐊᑭᑐᔫᑎᑖᕈᑎᓄᑦ 
ᐸᕐᓇᑦᑎᓂᒃ, ᑕᓕᖅᐱᓐᓂ, ᑐᖓᓕᖓ ᐊᖓᔪᖅᑳᑉ, ᕘᓂ ᕙᓚᐃᔅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐸᕋᐅᓐ. (ᑐᓵᔨ ᓄᖅᑲᖅᐳᖅ) ᐃᑉᐸᑦᓴᖅ ᒪᑉᐱᒐᕐᒥ ᕼ-5-ᒦᓚᐅᖅᑐᒍᑦ 
ᐊᑭᑐᔫᑎᑖᕈᑏᑦ ᒥᑦᓴᐅᓯᑦᑕᐅᓂᖏᓐᓂ ᐋᓐᓂᐊᖃᕐᓇᖏᑦᑐᓕᕆᔨᓄᑦ ᐃᓄᓕᕆᔨᓄᓪᓗ. 
 
ᑲᔪᓯᒋᐊᙱᓂᑦᑎᓐᓂ, ᒪᓕᒐᓕᐅᖅᑏᑦ ᐃᖅᑲᐅᒪᖁᔭᒃᑲ ᐅᑯᓂᖓ: ᒪᓕᓪᓗᒍ ᒪᓕᒐᖅ 77(1), 
ᐅᖃᓕᒪᒍᓐᓇᕐᕕᖃᖅᑐᓯ ᐃᑲᕐᕋᕈᓯᕐᓂᒃ ᖁᓕᓂᒃ ᐊᒻᒪ ᒪᓕᓪᓗᒍ ᒪᓕᒐᖅ 77(2) ᐃᓱᒪᖅᓲᑎᒋᔪᓐᓇᕐᓗᓂᐅᒃ 
ᐃᑦᓯᕙᐅᑕᐅᑉ, ᒪᓕᒐᓕᐅᖅᑎ ᐅᖃᓕᒪᒍᓐᓇᖅᑐᖅ ᐊᑕᐅᓯᐊᑐᐃᓐᓇᕋᓂ ᑐᕌᖓᑎᓪᓗᒍ ᑲᑎᒻᒪᐅᑎᒧᑦ, ᑭᓯᐊᓂ 
ᐅᖃᕈᒪᓯᒪᔪᓕᒫᑦ ᐅᖃᕇᖅᓯᒪᓕᖅᐸᑕ. 

ᐅᖃᐅᑎᒋᐊᖅᐸᒃᑲ ᒪᓕᒐᓕᐅᖅᑏᑦ ᓇᐅᒃᑯᑦ ᐱᔪᓐᓇᕐᕕᓕᒫᖓᒍᑦ, ᐊᐱᖅᑯᑎᒋᕙᓐᓂᐊᖅᑕᓯ ᓇᓗᓇᐃᔭᑦᓯᐊᖅᓯᒪᔪᑦ 
ᐊᐱᖅᑯᑎᑦᓴᓯ ᐊᑐᓂᑦ ᒪᑉᐱᒐᕐᓂᒃ ᕿᒥᕐᕈᑎᓪᓗᒋᑦ ᐱᓕᕆᕕᒻᒨᖓᔪᑦ ᒥᑦᓴᐅᓯᑦᑕᐅᓂᖏᓐᓂᒃ. ᒪᓕᒐᓕᐅᖅᑏᑦ 
ᐅᖃᐅᓯᑦᓴᖃᓗᐊᙳᐊᖅᐸᑦ? 
 
(ᑐᓵᔨᒃᑯᑦ) ᖁᔭᓐᓇᒦᒃ. ᕼ-5. ᕼ-6. (ᑐᓵᔨ ᓄᖅᑲᖅᐳᖅ) ᐋᓐᓂᐊᖃᕐᓇᖏᑦᑐᓕᕆᔩᑦ 
ᐃᓄᓕᕆᔩᓪᓗᓇᓗᓇᐃᔭᐃᓂᖏᑦ ᐊᑭᑐᔪᖁᑎᓂᒃ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓵᙵᙳᐊᑕᖅᓯᓐᓇᒃᑮᑦ ᒪᓕᒐᓕᐅᖅᑏᑦ ᐃᓛᓐᓂᒃᑰᓐᓃᑦ? 
ᑐᙵᓱᑦᑎᒍᒪᔭᕋ ᐊᖓᔪᖅᑳᖅ ᐃᖅᑲᓇᐃᔭᖅᑎᖏᓪᓗ. ᓇᔭᒋᕙᓪᓚᐃᔭᐃᑦ ᑕᐃᓐᓇ ᐃᕝᕕᑦ ᓴᓂᐊᓃᑦᑐᖅ 
ᓴᐅᒥᓐᓃᕕᑦ ᐅᐱᓐᓇᕋᓂ ᐊᑎᕈᓯᖓ ᐸᕋᐅᓐ. ᑐᙵᓱᒋᑦ. 
 
ᐅᖃᐅᓯᓐᓃᕕᑦ, ᐸᕋᐅᓐ, ᐅᖃᓯᓐᓃᕕᑦ, ᐊᐱᕆᔪᒪᓯᒪᒐᒃᑭᑦ ᐱᓪᔪᑎᒋᓪᓗᒋᑦ ᐋᓐᓂᐊᔭᖅᑐᖅᓯᒪᔪᓄᑦ ᐊᖏᕐᕋᐃᑦ. 
ᐅᖃᖅᓯᒪᒐᕕᑦ ᑭᕙᓪᓕᕐᒥᐅᓂ ᒪᑐᐃᖓᔪᖃᓛᕆᐊᖓ ᑐᑦᓯᕋᐅᒻᒥᒃ ᑐᓂᓯᒍᒪᔪᓄᑦ ᐋᓐᓂᐊᔭᖅᑐᖅᑐᓄᑦ 
ᐊᖏᕐᕋᖃᖅᑎᑦᓯᓂᕐᓄᑦ, ᑭᓯᐊᓂ ᐅᖃᖅᓯᒪᔪᖅᑕᐊᙱᒻᒪᑕ ᑎᑎᖅᑲᖏᑦ ᑐᑦᓯᕋᐅᑎᖕᓄᖓᔪᑦ ᐊᖏᕐᕋᑲᖅᑎᑦᓯᓂᕐᒧᑦ 
ᐋᓐᓂᐊᔭᖅᑐᖅᓯᒪᔪᓂᒃ. ᑕᐃᓐᓇ ᑐᑦᓯᕋᐅᑦ ᖃᖓ ᐊᑐᐅᓐᓇᕈᖅᑕᐅᒐᔭᖅᖁᔭᓐᓇᒦᒃ ᖁᔭᓐᓇᒦᒃ  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᔪᓐᓇᕐᓂᓕᖕᒪᓐᓄᑦ ᐱᓇᓱᐊᕐᓂᐊᖅᐳᖓ, 
ᐊᖓᔪᖅᑳᖑᓂᒃᑯᑦ ᑕᕝᕙᓂ ᐱᓕᕆᕕᒻᒥ, ᑭᐅᓗᒋᑦ ᐊᐱᖅᑯᑎᓕᒫᑦ. ᑭᐅᓂᐊᖅᑕᒃᑲ ᐃᓘᓐᓇᑎᒃ ᐊᐱᖅᖁᑎᓕᒫᑦ. 
ᖃᐅᔨᒪᙱᑐᐊᕈᒃᑯ ᐊᐱᖅᑯᑦ, ᑐᓂᕙᓐᓂᐊᖅᑕᕋ ᑐᖓᓕᓐᓄᑦ ᐳᕋᓐᒧᓪᓗ ᐊᒻᒪᓗ ᐱᐅᓂᖅᓴᐅᒻᒪᑦ 
ᑕᑯᑦᓴᓕᑦᓯᐊᕐᓗᓂ ᑕᐃᒫᒃ. 
 
ᐱᔾᔪᑎᒋᓗᒍ ᑰᓕᐅᒃᕕᑉ ᐊᐱᖅᑯᑎᖓ, ᑐᓂᓂᐊᖅᑕᕋ ᐅᕕᑐᖓᓕᖓᓄᑦ ᐊᖓᔪᖅᑳᑉ ᑭᐅᓂᐊᕐᒪᒍ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐸᕋᐅᓐ. ᐱᓚᐃ. 
 
ᐱᓚᐃ: ᖁᔭᓐᓇᒦᒃ, ᐃᒃᓯᕙᐅᑖᖅ.. ᖁᓄᐃᓕᖓᓂᖓ ᐋᓐᓂᐊᕐᕕᓕᐊᖅᑐᓄᑦ ᑐᔪᕐᒥᕕᖓᑕ ᑲᖏᖅᓯᓂᐅᑉ 
ᐱᓕᕆᐊᖑᓛᖅᑐᖅ ᐱᒋᐊᓈᖅᓱᓂᓗ ᐊᕐᕌᒍᕐᒥ ᐃᑳᕋᑖᖑᓕᕈᑦᑕ, ᖃᑎᒻᒪᖃᑎᒋᓛᖅᑕᕗᑦ ᓄᓇᓕᓐᓂ ᒐᕙᒪᓕᕆᔩᖅ 
ᓇᓗᓇᐃᕆᐊᕐᓗᒍ ᖃᓄᖅ ᐃᖏᕐᕋᒋᐊᕐᓂᐊᕐᒪᖕᖓᑦᑕ. 
 
ᐊᒥᓱᐊᓘᒻᒪᑕ ᐃᖅᑲᓇᐃᔮᕆᒌᕆᐊᓖᑦ ᑕᐃᒫᒃ ᑖᒃᑯᐊ ᑳᓐᑐᕌᑦᑕᐃᑦ, ᐋᓐᓂᐊᔪᓄᑦ ᑐᔪᕐᒥᕕᐅᑉ ᐊᑭᖏᑦ ᐊᑭᓕᖅᑕᐃᑦ 
ᐋᓐᓂᐊᖃᕐᓇᖏᑦᑐᓕᕆᔨᖏᓐᓄᑦ ᑲᓇᑕᐅᑉ ᐃᓘᓐᓇᖏᑦ ᐋᓐᓂᐊᔭᖅᑐᖅᑐᓄᑦ ᑐᔪᕐᒥᕖᑦ ᐊᒻᒪᓗ 
ᐊᖏᖃᑎᒌᒍᑎᖃᕋᓱᐊᕆᐊᖃᖅᓱᑕ ᐋᖅᑭᑦᓯᒪᔪᓯᒃ ᐊᑭᒥᒃ ᐋᓐᓂᐊᖃᕐᓇᖏᑦᑐᓕᕆᔨᖏᓪᓗ ᑲᓇᑕᐅᑉ 
ᓇᓗᓇᐃᕆᐊᕐᓗᒋᑦ ᖃᑦᓯᓂᒃ ᐊᑭᓖᒍᓐᓇᕋᔭᕐᒪᖔᑕ ᐊᑐᓂᑦ ᓄᓇᓕᓐᓄᑦ ᒫᓐᓇ ᑐᔪᕐᒥᕕᑦᑕᓕᓐᓄᑦ 
ᐋᓐᓂᐊᕐᕕᓕᐊᖅᑐᓄᑦ ᒪᑯᓄᖓᒐᓚᑦ ᔨᐊᓗᓇᐃ ᐊᒻᒪᓗ ᐃᒪᑕᓐ. 
   
ᑕᕝᕙ, ᓂᕆᐅᑉᐳᒍᑦ ᐅᑭᐅᖅ ᓄᑖᖅ ᐱᒋᐊᓕᓵᕐᓂᖓᓂ ᓱᖅᑯᐃᖅᓯᓇᓱᓕᓛᕆᐊᑦᑕᖅ ᓇᒻᒥᓂᑦᑎᐊᒻᒪᕆᒃ 
ᓴᓇᖔᖅᑐᑦᓴᐅᒻᒪᖔᑖ, ᐃᒻᒪᖃᖃᐃ, ᐃᓚᖓᓂ, ᕿᓄᓂᐊᖅᐳᒍᓪᓘᕝᕙ, ᒪᓂᑎᑦᓯᔾᔪᑎᑦᓴᓂᒃ ᑭᒃᑯᓐᓄᑦ ᓇᑦᑎᖅ: 
ᔭᐅᕋᔭᖁᓪᓗᒍ ᑐᔪᕐᒥᕕᐅᒐᔭᖅᑐᖅ ᓇᒻᒥᓂᑦᓴᑎᓐᓄᑦ ᐊᑭᓕᕋᔭᕐᓗᒋᑦ ᐋᖅᑭᐊᓂᒃᓯᒪᔪᒥᒃ ᐊᑭᓕᐅᑎᒥᒃ, 
ᑕᐃᒪᐃᑉᐸᓲᖑᒐᑦᑕ ᐊᑕᐅᓯᐅᖏᑦᑐᓄᑦ ᑐᔪᕐᒥᕕᖁᑎᑦᑎᓐᓄᑦ, ᐊᑭᒥᒃ ᐊᖏᕈᓐᓇᕋᔭᖅᑕᖓᓂᒃ ᑲᓇᑕᒥ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᑮᓇᐅᔭᖃᖅᑎᑕᐅᓗᑎᒃ ᒐᕙᒪᒃᑯᑦ. 

ᑕᕝᕙ, ᓂᕆᐅᒋᔭᐅᕗᖅ ᐅᑭᐅᖅ ᐱᒋᐊᓕᕋᑖᐸᓗᓐᓂᖓᓂ, ᑕᒪᓐᓇ ᐱᕙᓪᓕᐊᓯᔪᒫᖅᑕᕗᑦ ᐃᓚᒋᓗᒋᑦ ᓄᓇᓕᓐᓂ 
ᐊᒻᒪ ᒐᕙᒪᒃᑯᑦ ᐱᔨᑦᓯᖅᑐᓕᕆᔨᒃᑯᖏᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑰᓖ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᓕᐊᓇᐱᑦ ᑭᐅᔪᓐᓇᕐᒪᑦ. ᑕᕝᕙ, ᓄᑖᒥᒃ ᐊᕐᕌᒍᒥ ᐱᓂᐊᖅᑐᖅ, ᐅᑭᐅᖅ 
ᐱᐊᓕᓵᕐᓂᖓᓂ ᐊᒡᒋᖅᑐᒥ. ᑕᕝᕙᓗ ᐃᓱᒪᓕᐅᕈᑕᐅᒻᒪᕆᒃᓯᒪᖏᑦᑐᓂ ᑕᐃᒪᐃᓐᓂᐊᕋᓗᐊᕐᒪᖔᑦ., 
ᐃᓂᑦᓴᐅᒋᐊᖃᕋᔭᖅᑐᖅ ᑕᒪᒃᑭᖅᑐᒥᒃ ᓇᓗᓇᐃᔭᖅᑕᐅᓯᒪᖅᑰᖏᑦᑐᓂ ᑭᓯᐊᓂ ᓇᖏᕈᑎᒋᓇᓱᑦᑕᑦ, 
ᓴᓇᓐᓇᐅᓕᓚᐅᖅᑎᓐᓇᒍ, ᒪᓂᒪᑎᓕᕋᔭᕋᑦᑎᒍ. 
 
ᑕᐃᒪᐃᒐᓱᒃᑯᑦᓯ, ᐃᓱᒪᓇᕋᔭᖅᐳᖅ ᑕᕝᕙ ᐃᓱᒪᓕᐅᕈᑕᐅᒋᐊᖃᕐᒪᑦ ᓱᓕ ᓇᒻᒥᓂᖃᖅᑐᑦ ᑳᓐᑐᕌᒃᑎᑦ 
ᑎᑎᕋᐅᔭᕋᔭᕐᒪᖔᑖ ᓴᓇᒪᓂᑦᓴᖓᓂᒃ, ᓇᑦᑎᖅ: ᔭᐅᓗᓂᓗ ᐊᒻᒪᓗ ᐊᑐᖅᑐᐊᖅᑕᐅᓕᕐᓗᓂ ᐅᑭᐅᓄᑦ ᖃᑦᑎᓄᑦ. 
 
ᑕᐃᒪᓐᓈ ᐃᓱᒪᖃᖅᓯᒪᔪᑎᑦ? ᖁᔭᓐᓇᒦᒃ 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐱᓚᐃ. 
 
ᐱᓚᐃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑕᒪᓐᓇ ᐃᓱᒪᓇᖅᑐᖅ ᓱᖅᑯᐃᖅᑕᐅᒋᐊᖃᕐᓂᐊᖅᑐᖅ. ᒫᓐᓇᐅᔪᒥ, ᒪᕐᕉᓐᓂᒃ 
ᐆᑦᑐᕋᐅᑎᑦᓴᖃᖅᑐᒍᑦ ᐊᔾᔨᒌᙱᑦᑑᓐᓂᒃ. ᐊᑕᐅᓯᐅᖏᑦᑐᓂᒃ ᓇᔪᒐᖃᕋᑦᑕ ᓄᓇᓕᓐᓂ ᓲᕐᓗ ᐅᐃᓂᐲᒡᒥ 
ᔭᓗᓇᐃᒥᓗ ᐊᑐᖅᑐᐊᖅᑕᐅᔪᓂᒃ ᐃᒡᓗᓂᒃ. ᑳᓐᑐᕌᖃᖅᑐᑕᓗ ᐊᐅᓚᔾᔪᑎᖓᓐᓄᑦ ᓴᓗᒻᒪᓴᖅᑕᐅᕙᓐᓂᖓᓄᓪᓗ 
ᐃᒡᓘᔪᖅ. 
 
ᐱᒎᒥᓇᕆᔭᐅᔪᖅ ᐆᑦᑐᕋᐅᑎᓂ, ᑕᐃᓐᓇ ᐃᖏᕐᕋᑦᑎᐊᕈᑎᒻᒪᕆᐊᓘᖅᑰᖅᑐᖅ ᐃᑦᒥᑎᓐᒥ ᐋᑐᐊᒥᓗ 
ᐊᑭᓖᕝᕕᒋᑐᐃᓐᓇᐸᒃᑲᑦᑎᒍ ᐋᖅᑭᐊᓂᒃᓯᒪᔪᑎᒍᑦ ᐊᑐᓄᑦ ᐋᓐᓂᐊᕕᓕᐊᖅᑐᓄᑦ ᑕᓯᐅᖅᑎᒥᓄᓪᓘᓐᓃᑦ ᑕᐃᑲᓂ 
ᐃᒡᓗᒥ. ᑕᕝᕙ, ᑖᒃᑯᓪᓗᐊᑕᐅᕗᑦ ᒪᕐᕉᒃ ᐆᑦᑐᕋᐅᑎᑦ ᕿᒥᕐᕈᑐᐃᓐᓇᕆᐊᖃᖅᑕᕗᑦ, ᐃᒃᓯᕙᐅᑖᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑎᕐᓂᒃ ᑎᑎᖅᓯᒪᔪᖁᑎᓐᓂ ᐱᑕᖃᕈᓐᓃᕐᒪᑦ. ᒪᑉᐱᒐᖓᓐᓃᑦᑐᒍᑦ H-6. 
(ᑐᓵᔨ ᓄᖅᑲᖅᐳᖅ): ᐊᖏᔪᖅᑳᖃᕐᕕᒃ. ᐃᓗᓕᖏᑦ ᐊᑭᑐᔫᑎᑦ. ᐱᖁᑎᓪᓚᑦᑖᑦ. ᑲᑎᑦᑐᑦ ᕿᑭᖅᑖᓗᖕᒥ, $24, 
195,000. (ᑐᓵᔨᑎᒍᑦ): ᐊᖏᖅᐱᓯ. 
 
ᐃᓚᖏᑦ ᒪᓕᒐᓕᐅᖅᑎᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): H-7, ᐋᓐᓂᐊᖃᕐᓇᖏᑦᑐᓕᕆᔨᑦ ᐃᓄᓕᕆᔨᒃᑯᓪᓗ. ᐃᓗᓕᖏᑦ ᐊᑭᑐᔫᑎᑦ. ᐃᓗᓕᖏᑦ 
ᐊᑭᑐᔫᑎᑦ. ᐱᖁᑎᓪᓚᑦᑖᑦ. ᒪᑉᓴᓚᒃ. 
 
ᒪᑉᓴᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒋᓚᐅᖅᑕᕋ ᐊᐱᖅᓱᕐᓇᐅᓚᐳᖅᑎᓐᓇᒍ. 
ᐅᑯᓇᓃᑦᑐᖃᖅᑑᔮᖏᒻᒪᑦ ᐋᓐᓂᐊᓯᐅᕐᕕᖕᒥᒃ ᐋᓐᓂᐊᕕᖕᒥᓘᓐᓃᑦ ᓴᓇᔪᖃᕋᔭᕐᒪᖔᑦ ᓇᐅᔮᓂ. ᐅᖃᐅᓯᖃᓚᐅᕋᒪ 
ᓄᓇᒥᒃ ᐃᓂᓪᓚᑦᑕᐃᓂᕐᒥᒃ ᐋᓐᓂᐊᕐᕝᑦᓴᒧᑦ ᓇᐅᔮᐹᑦᑕᑐᖅᑐᑦ, ᐊᒻᒪᓗ ᑕᑯᖏᑦᑎᐊᕋᒪ ᑭᓱᒥᒃ ᑖᒃᑯᓇᓂ ᐊᑭᑐᔪᓄᑦ 
ᒥᑦᓴᐅᓯᖅᑕᐅᓯᒪᔪᓂ. 
 
ᐊᑕᐅᓯᐊᕋᓂ ᐅᖓᕚᕿᐊᖅᑕᐅᖃᑦᑕᖅᓯᒪᓕᖅᑐᓂ ᐊᒻᒪ ᐱᑕᖃᔮᕋᓂ ᑕᒪᒻᒥᓕᒫᖅ ᒥᑦᓴᐅᑕᐅᓯᒪᔪᓂ ᐊᑭᑐᔫᑎᓄᑦ 
ᐋᓐᓂᐊᕐᕕᑦᓴᒥᒃ ᓇᐅᔮᖤ ᐃᓗᐊᓂ ᑭᕙᓪᓕᐅᑉ. ᖃᓄᐃᒻᒪᒃᑭᐊᖅ ᒥᑦᓴᐅᓯᖅᑕᐅᓯᒪᔪᓃᙱᓚᖅ. 
ᐲᖅᑕᐅᑦᓯᐊᒻᒪᕆᓐᓂᒫᑦ, ᐅᕝᕙᓗ ᐳᐃᒍᖅᑕᐅᓐᓂᕋᒥ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 



ᐱᖓᔪᐊᑦ, ᓄᕕᐱᕆ 24, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

 

349 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᖏᔪᖅᑳᖅ ᐸᕋᐅᓐ. 
 
ᐊᖏᔪᖅᑳᖅ ᐸᕋᐅᓐ (ᑐᓵᔨᑎᒍᑦ): ᐄ, ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎ ᑕᑯᓪᓗᒍ ᒪᓕᒐᓕᐅᖅᑎᒧᑦ 
ᐅᖃᐅᓯᐅᓵᖅᑐᖅ ᐋᓐᓂᐊᕕᑦᓴᒧᑦ ᓇᐅᔮᓂ. ᓴᓇᔭᐅᒍᒫᓐᓂᐊᖅᓯᒪᔪᖅ 2008ᒥ. $308,000, 
ᓴᓇᙳᐊᖅᑕᐅᓯᒪᔪᖃᐳᖅ ᐃᒡᓗᒃᓴᐅᒐᔭᖅᑐᒥᒃ ᑭᓯᐊᓂᓕ ᐅᖓᕙᕆᐊᖅᑕᐅᓚᐅᖅᓯᒪᕗᖅ ᓴᓇᒋᐊᖃᓚᐅᖅᓯᒪᒐᑦᑕ 
ᐱᖓᓱᓂᒃ ᐋᓐᓂᐊᕐᕕᓂᒃ ᓯᕗᓪᓕᕐᒥᒃ ᐃᖃᓗᑦᑑᑦᓯᐊᕐᒥᒃ, ᑲᖏᖅᖠᓂᕐᒥᒃ, ᐊᒻᒪᓗ ᐃᖃᓗᓐᓂ. ᑕᒪᓐᓇ 
ᐱᔾᔪᑎᒋᓪᓗᒍ ᐅᖓᕙᕆᐊᖅᑕᐅᔭᕆᐊᖃᓕᓚᐅᖅᓯᒪᕗᖅ ᓇᐅᔮᓂ ᐋᓐᓂᐊᕐᕕᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒐᓕ ᐱᔾᔪᑎᖃᖅᐳᖅ ᓄᓇᓯᐅᑎᓄᑦ. 
ᑐᐊᕕᕐᓇᖅᑐᖃᓕᕋᐃᒻᒪᑦ, ᑐᐊᕕᕐᓇᖅᑐᒃᑯᑦ ᐊᑐᓲᖑᒻᒪᑕ ᐊᑭᕋᐅᑎᖃᖅᑐᓂ ᐋᓐᓂᐊᕕᒻᒨᕈᔾᔪᑕᐅᕙᑦᑐᓂ 
ᑐᐊᕕᕐᓇᖅᑐᖃᖅᑎᓪᓗᒍ. 
 
ᖃᐅᔨᔪᒪᑐᐃᓐᓇᖅᑐᖓ ᑕᐃᒃᑯᐊ ᑐᐊᕕᕐᓇᖅᑐᒃᑰᕈᑏᑦ ᓄᓇᓯᐅᑏᑦ ᐊᑭᕋᐅᑎᖃᕋᔭᕐᒪᖔᑕ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐸᕋᐅᓐ. 
 
ᐊᖓᔪᖅᑳ ᓕᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓄᓇᓕᓕᒫᓂᒃ ᑐᐊᕕᕐᓇᐅᑎᖏᑦ 
ᐊᒡᔭᖅᑐᕋᒃᓴᓕᒫᖑᕗᑦ ᐊᒻᒪᓗ ᐃᓂᒃᓴᖃᑦᑎᐊᖅᑐᐃᓐᓇᐅᓪᓗᑎᑦ ᐊᑭᕋᐅᑎᕐᓄᑦ ᓄᓇᓯᐅᑎᒻᒥᓂᒃ, ᐊᒻᒪᓗ 
ᖃᐅᔨᒪᔪᖓᑦ ᓄᓇᓯᐅᑎᐅᔪᑦ ᐊᑭᕋᐅᑎᓂᒃ ᐃᓂᖃᖅᑐᓕᒫᖑᒻᒪᑕ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᐊᑎᖅᑕᖃᕈᓐᓃᕐᒪᑦ ᐸᐃᑉᐹᓐᓂᒃ ᑎᑎᖅᑐᖅᓯᒪᔪᓂᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᙵᓱᑦᑎᒍᒪᕙᒃᑲ ᒥᓂᔅᑕᐅᔪᖅ ᐃᖅᑲᓇᐃᔭᖅᑎᖏᓪᓗᑦ ᖃᐅᔨᓇᓱᐊᖅᑐᑕ 
ᑲᑎᒪᓂᑦᑎᓐᓄᑦ. ᖃᐅᔨᖅᑲᐅᒐᒪ ᕿᒥᕐᕈᒐᔅᓯᐅᒃ ᐱᖁᑎᓄᑦ ᐊᑭᑐᔫᑎᓄᑦ ᑮᓇᐅᔭᑦ ᐋᖅᑭᒃᑕᐅᓯᒪᓂᖏᑦ ᓄᑖᕐᓂᒃ 
ᐱᓕᕆᐊᖅᑕᖃᙱᒻᒪᑦ ᐊᔪᕈᑎᓕᓐᓄᑦ ᓇᔪᖅᑕᐅᕙᑦᑐᓄᑦ ᑐᕌᖓᔪᓂᒃ. ᐊᔪᕈᑎᓕᓐᓄᑦ ᐊᖏᕐᕋᒃᓴᖏᓐᓄᑦ 
ᐸᕐᓇᒍᑎᑦᓯᓐᓃᑦᑐᖅᑕᖃᙱᒻᒪᑦ ᐊᒻᒪᓗ ᖃᐅᔨᒪᕗᒍᑦ ᐊᓯᖏᓐᓂᒃ ᓄᓇᓕᐅᔪᓂᒃ ᓄᓇᕘᒥ 
ᑕᐃᒪᐃᑦᑐᖅᑕᖃᐅᕆᐊᖃᕐᒪᑦ ᒪᒃᑯᑦᑐᖁᑎᑦᑎᓐᓄᑦ. 
 
ᐊᒻᒪᓗ ᖃᐅᔨᖅᑲᐅᒻᒥᒐᒪ ᐋᒡᒌᓯᒥ ᑐᒃᓯᕋᐅᑎᑕᖃᔪᒻᒪᑦ ᐊᑭᑦᑐᕋᐅᑕᐅᒐᔭᖅᑐᓂᒃ, ᓴᓇᒐᔭᕐᓗᓂ ᐊᔪᕈᑎᓕᓐᓄᑦ 
ᐃᑲᔪᖅᑕᐅᔭᕆᐊᓕᓐᓄᓪᓗ ᐊᖏᕐᕋᒥᒃ ᓱᕈᓯᕐᓄᑦ ᐃᖃᓗᑦᑑᑦᓯᐊᕐᒥᒃ. ᖃᐅᔨᔪᒪᒐᒪ ᒥᓂᔅᑕᐅᔪᖅ ᑕᒪᔅᓱᒥᖓ 
ᐅᖃᐅᑎᒍᓐᓇᖅᐹᖓ ᖃᓄᐃᓕᖓᓕᕐᒪᖔᖅ ᑕᒪᓐᓇ ᓱᒻᒪᑦ ᐊᑭᑦᑐᕋᐅᑕᐅᒐᓱᐊᕐᓂᒻᒪᖔᖅ ᐊᒻᒪᓗ 
ᖃᓄᐃᓕᐅᕈᑎᒋᒍᒫᕐᓂᐊᖅᐸᐅᓪᓗ ᓯᕗᓂᒃᓴᑎᓐᓂ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑖᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐸᕋᐅᓐ. 
 
ᐊᖓᔪᖅᑳ ᓕᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓄᓇᕘᒥ, ᑕᒪᒃᑯᐊ ᐊᐱᖅᑯᑕᐅᒡᒐᔪᒻᒪᑕ 
ᐊᒻᒪᓗ ᑭᐅᔪᓐᓇᖅᑐᖓ ᐊᔪᕈᑎᓕᓐᓄᑦ ᐃᑲᔪᖅᑕᐅᔭᕆᐊᓕᓐᓄᓪᓗ ᐃᒡᓗᑦᑕᖃᕐᒪᑦ ᑲᖏᖅᖠᓂᕐᒥᒃ ᑕᒪᒃᑮᓐᓄᒃ 
ᐃᓐᓇᕐᓄᑦ ᓱᕈᓯᕐᓄᓪᓗ ᐊᑐᖅᑕᐅᕙᑦᑐᓂ, ᐊᒻᒪᓗ ᐃᒡᓗᓕᒑᕐᔪᒻᒥ ᐱᑕᖃᕆᓪᓗᓂ. ᑐᑭᓯᒋᐊᕈᑎᓕᔭᙱᓐᓇᒪ ᒫᓐᓇ. 
ᑐᖏᓕᕋᖃᐃ ᑕᒪᓐᓇ ᓱᖅᑯᐃᓇᑦᑎᐊᖅᑎᔪᓐᓇᖅᑕᖓᑦ. 

ᐃᒃᓯᕙᐅᑖᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐱᓚᐃ. 
 
ᐱᓚᐃ: ᒪᒥᐊᒋᐊᖃᖅᑐᖓ, ᑕᒪᓐᓇ ᐊᐱᖅᑯᑎᐅᔪᖅ ᑭᐅᔪᓐᓇᙱᓐᓇᒃᑯ ᒫᓐᓇᐅᔪᖅ. ᖃᓄᐃᓕᐅᕐᒪᖔᑦᑕᓕ 
ᖃᐅᔨᒪᒐᓗᐊᖅᑐᖓ, ᐊᑭᑦᑐᕋᐅᑎᒃᓴᐅᔪᓂᒃ ᐊᐅᓪᓚᖅᑎᑦᑎᓯᒪᓕᖅᑐᒍᑦ ᑭᓯᐊᓂᓕ ᐃᖅᑲᐅᒪᙱᓐᓇᒪ ᖃᓄᓪᓚᑦᑖᖅ 
ᑕᒪᓐᓇ ᐱᒋᐊᙵᖅᑐᒥᓂᐅᒋᐊᖓᓂᒃ. ᑕᐃᒪᐃᒻᒪᑦ, ᑕᒪᓐᓇ ᑭᐅᔪᒪᓪᓚᕆᑦᑕᕋᓗᐊᕋ. ᑭᓯᐊᓂᓕ ᒫᓐᓇ 
ᑭᐅᔪᓐᓇᙱᓐᓇᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑖᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᕿᑎᕐᒥᐅᓂ ᐊᑕᐅᓯᑐᐃᓐᓇᕐᒥᖃᐃ ᐊᔪᕈᑎᓕᓐᓄᑦ ᐃᑲᔪᖅᑕᐅᔭᕆᐊᓕᓐᓄᓪᓗ 
ᐊᖏᕐᕋᖅᑕᖃᕐᒪᑦ ᐊᒻᒪᓗ ᐃᖃᓗᑦᑑᑦᓯᐊᕐᒦᑦᑐᓂ. ᐊᒻᒪᓗ ᖃᐅᔨᒪᓪᓚᑦᑖᙱᑦᑐᖓ ᐃᒡᓕᖃᐅᕋᓗᐊᕐᒪᖔᑕ. 
ᐱᖓᓲᔪᖅᑑᕙᓪᓚᐃᔪᑦ ᑎᓴᒪᐅᔪᖅᑐᓪᓗᑭᐊᖅ ᐊᑐᐃᓐᓇᐅᒪᔪᑦ ᐃᒡᓕᖃᖅᐳᖅ, ᑖᒃᑯᐊ ᑲᑎᑦᑐᒋᑦ ᕿᑎᕐᒥᐅᓕᒫᓄᑦ 
ᐊᑐᖅᑕᐅᕙᑦᑐᑎᑦ. 
 
ᑭᓯᐊᓂᓕ ᐊᔾᔨᒌᙱᓐᓂᖏᑦ ᖃᐅᔨᓴᕈᕕᒋᑦ ᕿᑎᕐᒥᐅᓂ ᐊᓯᖏᓐᓄᑦ ᐊᕕᑦᑐᖅᓯᒪᔪᓄᑦ, ᑭᕙᓪᓕᕐᒥᒃ ᐊᒥᓲᓂᖏᑦ 
50-ᐅᑐᐃᓐᓇᕆᐊᖃᕐᒪᑕ ᐅᖓᑖᓄᓪᓘᓐᓃᑦ ᐃᒡᓕᖏᑦ, ᕿᑭᖅᑖᓗᒻᒥᓗ ᐅᖓᑖᓄᑦ 70-ᐅᒻᒪᑕ ᐃᒡᓕᖏᑦ ᒪᒃᑯᑦᑐᓄᑦ 
ᐊᑐᖅᑕᐅᕙᑦᑐᑦ. ᑕᐃᒪᐃᒻᒪᑦ, ᖃᐅᔨᔪᓐᓇᖅᐳᑎᑦ ᐊᔾᔨᒌᙱᓐᓂᖃᓗᐊᕐᒪᑦ ᑕᒪᒃᑯᐊ ᐊᕕᑦᑐᖅᓯᒪᔪᓂᒃ 
ᐊᑐᐃᓐᓇᐅᒪᑎᑦᑎᓪᓗᓯ ᐊᔪᕈᑎᓕᓐᓄᑦ ᐃᒡᓗᓂᑦ ᒪᒃᑯᑦᑐᓄᑦ ᐃᑲᔪᖅᑕᐅᔭᕆᐊᓕᓐᓄᑦ. 
 
ᐱᔾᔪᑎᒃᑲᓐᓂᕈᒻᒪᕆᑉᐸᑉᐳᖅ ᐃᓄᓕᕆᔨᐅᔪᑦ ᐱᓯᒪᑦᑎᔪᒃᓴᓂᒃ ᐊᖓᔪᖅᑳᙳᐊᕆᔭᐅᒐᔭᖅᑐᓂᒃ ᕿᓂᓕᕋᐃᒻᒪᑕ, 
ᓱᕈᓯᕐᓂᒃ ᐊᖅᓵᖅᓯᔪᒥᓂᐅᔭᕋᐃᒻᒪᑕ, ᐅᕝᕙᓘᓐᓃᑦ ᐊᖏᕐᕋᒥᒃ ᕿᓂᓕᕋᐃᒻᒪᑕ 
ᐊᑐᐃᓐᓇᐅᒪᔪᖅᑕᖃᙱᑦᑐᒥᓂᐅᑎᓪᓗᒍ. ᐃᓄᓐᓂ ᐊᒥᒐᖅᓯᓗᐊᕐᒪᑕ ᐱᓯᒪᑦᑎᖃᑦᑕᕈᓐᓇᕋᔭᖅᑐᓂᒃ ᓱᕈᓯᕐᓂᒃ 
ᐱᓯᒪᑦᑎᔪᒪᙱᑦᑐᖃᖃᑦᑕᖅᑐᓂᐅᒻᒪᑦ ᐅᕝᕙᓘᓐᓃᑦ ᓱᕈᓯᕐᓂᒃ ᐱᓯᒪᑦᑎᒃᑲᓐᓂᕈᓐᓇᐃᓕᓲᖑᒻᒪᑕ 
ᐃᑲᔪᖅᑕᐅᔭᕆᐊᓕᓐᓄᑦ ᐃᒡᓗᑕᖃᙱᒐᐃᒻᒪᑦ ᐊᒥᒐᖅᓯᓗᐊᕋᐃᒻᒪᑕ. 
 
ᑕᐃᒪᐃᒻᒪᑦ, ᒥᓂᔅᑕᐅᔪᖅ ᑕᒪᔅᓱᒥᖓ ᑭᐅᔪᓐᓇᖅᐸᑦ ᖃᓄᖅ ᐸᕐᓇᓯᒪᒻᒪᖔᑕ ᐅᕝᕙᓘᓐᓃᑦ ᐱᓕᕆᕝᕕᖓᑕ 
ᐸᕐᓇᓯᒪᓂᖏᓐᓂᒃ ᐃᑲᔪᖅᑕᐅᔭᕆᐊᓕᓐᓄᑦ ᓱᕈᓯᕐᓄᑦ ᐊᔪᕈᑎᓕᓐᓄᓪᓘᓐᓃᑦ ᐃᒡᓗᖃᙱᓗᐊᕐᓂᖏᓐᓂᒃ 
ᕿᑎᕐᒥᐅᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑖᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐸᕋᐅᓐ. 
 
ᐊᖓᔪᖅᑳ ᓕᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᒃᑯᐊ ᐊᐱᖅᑯᑎᒃᓴᑦᑎᐊᕚᓘᕗᑦ. ᑐᖏᓕᕋ 
ᑭᐅᖁᓂᐊᕋᒃᑯ.. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ. ᐱᓚᐃ. 
 
ᐱᓚᐃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓯᕗᓪᓕᖅ ᐱᓕᕆᐊᖅᑎᓐᓄᑦ, ᒫᓐᓇᐅᔪᖅ, ᖃᐅᔨᓴᕐᓂᖃᕐᓗᑕ ᑖᒃᑯᓇᓂᓕᒫᖅ 
ᐱᖓᓱᓂ ᐊᕕᑦᑐᖅᓯᒪᔪᓂ ᑕᒪᒃᑯᓄᖓ ᖃᑦᑎᐅᓂᖏᓐᓄᑦ ᐊᖏᕐᕋᕆᔭᐅᔪᑦ, ᐃᓐᓇᑐᖃᒃᑯᕖᑦ ᐊᒻᒪᓗ ᑕᐃᒪᐃᑦᑐᓄᑦ, 
ᐱᓯᒪᔭᕗᑦ ᑐᑭᓯᐅᒪᔾᔪᑎᑦ, ᒫᓐᓇᐅᔪᖅ. 
 
ᐊᕐᕌᒍᓕ ᐃᒪᓐᓇᐅᓕᐅᕈᒪᕗᒍᑦ, ᐃᒃᓯᕙᐅᑖᖅ, ᑕᑯᓇᓐᓂᐊᖅᑐᒍᑦ ᖃᓄᐃᑦᑐᓂᒃᑭᐊᖅ ᐋᖅᑭᒃᓯᒪᔾᔪᑎᒥᒃ 
ᓇᒦᓕᕐᒪᖔᑦᑕ ᑕᑯᓇᓪᓗᑕ. ᖃᐅᔨᒪᑦᑎᐊᖅᑐᒍᑦ ᕿᑎᕐᒥᐅᓂ, ᒪᓕᓪᓗᒍ ᐱᔨᑦᑎᕈᑎᓄᑦ ᓴᓂᖅᔭᒃᑕᐅᓯᒪᔪᑦ ᐊᒻᒪᓗ 
ᐃᖅᑲᓇᐃᔭᖅᑎᓄᑦ, ᖃᐅᔨᒪᔪᒍᑦ ᐊᑦᔨᖅᓯᐅᕆᖏᒻᒪᑦ ᑖᒃᑯᓂᖓ ᒪᕐᕉᓐᓂᒃ ᐊᕕᑦᑐᖅᓯᒪᔫᓐᓂᒃ, ᐊᒻᒪᓗ ᑕᒪᒃᑯᓄᖓ 
ᐊᖏᕐᕋᐅᕙᑦᑐᓄᑦ ᐃᑲᔪᖅᑕᐅᔭᕆᐊᓕᓐᓄᑦᑕᐅᖅ. 

ᓴᖅᑮᔪᒪᕗᒍᓪᓕ ᐸᕐᓇᒍᑎᒥᒃ ᓄᑖᒥ ᐊᕐᕌᒍᒥ ᑲᒪᒋᔭᖃᕐᓂᐊᕐᓗᑕ ᑕᒪᑐᒧᖓ ᐊᒻᒪᓗ ᑐᓂᓗᒍ ᒥᓂᔅᑕᑦᑎᓐᓄᑦ 
ᐊᑐᓕᖁᔾᔪᑎᒥᒃ ᖃᓄᖅ ᑲᒪᒋᔪᓐᓇᕐᓂᐊᕐᒪᖔᑦᑎᒍ ᐊᕐᕌᒍᓄᑦ ᐱᖓᓱᓄᑦ ᑕᓪᓕᒪᓄᓪᓘᓐᓃᑦ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐲᑕᓴᓐ, ᐃᓚᒋᐊᕈᑎ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᓯᐊᓄᑦᑕᐅᖅ ᐃᓱᒫᓘᑎᒧᑦ ᓂᕈᐊᖅᑕᐅᕕᒋᓯᒪᔭᓐᓂ ᐱᑕᖃᕆᐊᖃᕐᓂᖓ 
ᐱᔨᑦᑎᖅᑕᐅᔭᕆᐊᖃᑦᑐᓄᑦ ᐃᓪᓗᒥᒃ. ᐅᖃᖃᑎᖃᖅᓯᒪᒐᒪ ᒥᓂᔅᑕᐅᑉ ᐱᓕᕆᔨᖏᓐᓂᒃ ᐃᑲᔪᕋᓱᐊᖅᑐᖓ ᒪᕐᕉᓐᓂᒃ 
ᐱᖓᓱᓂᓪᓘᓐᓃᑦ ᐃᓄᓐᓂᒃ ᓂᕈᐊᖅᑕᐅᕕᒋᓯᒪᔭᓐᓂ ᐱᒻᒪᕆᐅᔪᖅ ᐊᑲᐅᖏᓕᐅᕈᑎᐅᔪᓄᑦ ᐃᓚᒋᔭᖏᑦ 
ᐃᑲᔪᕈᓐᓇᖏᓐᓂᖏᓐᓄᑦ, ᐊᒻᒪᓗ ᐊᑕᐅᓯᖅ ᐊᐅᓚᖅᑎᑕᐅᓚᐅᖅᑐᖅ ᐸᖅᑭᒃᓯᖃᑦᑕᖅᑐᓄᑦ, ᐊᒻᒪᓗ 
ᖃᓪᓗᓈᓃᑦᑐᖃᑉᐸᓪᓚᐃᒌᖅᑐᓂᓗ, ᑭᓯᐊᓂᓕ ᐊᒥᓱᑲᓪᓚᐅᒻᒪᑕ ᓱᓕ ᐃᖃᓗᒃᑑᑎᐊᕐᒥ ᐸᖅᑭᔭᐅᒋᐊᓖᑦ, ᐊᒻᒪᓗ 
ᐊᔪᓐᓇᕐᒪᕆᑦᑐᓂ ᐃᓚᒋᔭᖏᓐᓄᑦ ᐊᒻᒪᓗ ᓄᓇᖅᑲᑎᖏᓐᓄᑦ. ᖃᐅᔨᒪᓪᓗᖓᓗ ᐊᐅᓚᑎᑦᑎᓂᐊᕐᓗᓂ ᐊᓯᐊᓄᑦ, 
ᐊᑭᑐᔪᒻᒪᕆᐊᓘᒻᒪᑦ. ᐊᑭᑦᑐᕈᓐᓇᖅᑐᑦ ᐃᒪᓐᓇᒧᑦ $1,000 ᐅᓪᓗᖅ ᐊᑕᐅᓯᕐᒧᑦ, ᐅᖓᑖᓂᓘᓐᓃᑦ. 
 
ᐃᓱᒪᑐᐃᓐᓇᖅᑐᖓ ᒥᓂᔅᑕ ᐅᕝᕙᓘᓐᓃᑦ ᐱᓕᕆᔨᖏᑦ ᐅᖃᐅᓯᖃᕈᓐᓇᕐᒪᖔᑕ ᖃᓄᐃᓕᐅᕐᒪᖔᑕ ᐱᓕᕆᕕᖓ 
ᐃᑲᔪᕈᓐᓇᕐᒪᖔᑕ ᖃᓄᖅ ᑕᒪᒃᑯᓂᖓ ᐃᑲᔪᖅᑕᐅᔭᕆᐊᓕᓐᓄᑦ ᐸᖅᑭᔭᖅᑕᐅᒋᐊᓕᓐᓄᑦ ᓄᓇᒋᔭᖏᓐᓂᒃ, 
ᐅᕝᕙᓘᓐᓃᑦ ᐊᐅᓚᖅᑎᑕᐅᓗᑎᒃ ᐱᓯᒪᑦᑎᕕᐅᖃᑦᑕᖅᑐᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳ ᐸᕋᐅᓐ. 
 
ᐊᖓᔪᖅᑳ ᓕᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓱᒫᓘᑎᑦᑎᐊᕙᐅᔪᑦ. ᐃᓚᐃᓐᓇᖓᒍᑦ ᑭᐅᒍᓐᓇᖅᑐᖓ. 
ᐱᑕᖃᖏᓗᐊᕐᓂᖓᓄᑦ ᐊᖏᕐᕋᐅᔪᓂᒃ ᓄᓇᕗᒻᒥ, ᐅᖓᑖᓃᒻᒪᑕ 90 ᐃᓄᐃᑦ ᓯᓚᑖᓃᑦᑐᑦ ᓄᓇᕗᑦ, ᐊᒻᒪᓗ 
ᐊᒃᓱᒻᒪᕆᐊᓄᒃ ᐊᑭᑐᓪᓗᓂ ᓯᓚᑖᓃᑎᑦᑎᒋᐊᒃᓴᖅ ᓄᓇᕗᑦ. 
 
ᑐᑭᓯᔪᖓ ᐊᐱᖅᑯᑎᖓᓂᒃ. ᐃᓱᒪᓯᒪᔪᒍᑦ ᐅᑎᖅᑎᒍᒪᓪᓗᒋᑦ ᐅᑭᐅᖅᑕᖅᑐᒧᑦ ᐊᒻᒪᓗ ᑕᒪᓐᓇ 
ᐱᓕᕆᐊᖑᔭᕆᐊᖃᕐᓂᐊᖅᑐᓂ, ᐊᒻᒪᓗ ᐱᖃᓯᐅᑎᒍᒪᓂᐊᖅᑐᓯ ᐸᕐᓇᒍᑎᑦᑎᓐᓂ. ᐊᐱᕆᓂᐊᖅᐸᕋ ᑐᒡᓕᕋ 
ᐃᓚᒋᐊᖅᓯᖁᓗᒍ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᔅᑕ ᐱᓚᐃ. 
 
ᐱᓚᐃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᒥᓲᒻᒪᑕ ᐱᓕᕆᕕᑦᑕ ᐱᓕᕆᐊᕆᓯᒪᔭᖏᑦ ᐅᓪᓗᒥᒧᑦ. ᐋᕐᕌᓂᓂᖅᑲᐃ, 
ᖃᐅᔨᒪᓚᐅᖏᑦᑐᒍᓪᓘᓐᓃᑦ ᖃᑦᑎᐅᒻᒪᖔᑕ ᐃᓄᐃᑦ ᐃᑲᔪᖅᑕᐅᔭᕆᐊᓖᑦ, ᑮᓇᐅᔭᖃᑦᑎᑕᕗᑦ ᐅᕝᕙᓘᓐᓃᑦ 
ᐊᑭᓕᖅᓱᖅᑕᕗᑦ ᓯᓚᑖᓂ ᓄᓇᕗᑦ. ᑕᐃᒪᓕ ᑐᑭᓯᓯᒪᓕᕋᑦᑎᒍᑦ ᐅᓪᓗᒥᐅᔪᖅ. 
 
ᐱᓕᕆᐊᕆᓂᐊᕐᒥᔭᕗᑦᑕᐅᖅ ᖃᐅᔨᒋᐊᕐᓗᑕ ᖃᑦᑎᐅᒻᒪᖔᑕ ᑖᒃᑯᐊ, 45-ᖑᓚᐅᖅᑐᑦ ᓱᕈᓰᑦ ᐊᒻᒪᓗ 45 ᐃᓐᓇᐃᑦ, 
ᒫᓐᓇᐅᔪᖅ ᐊᖏᕐᕋᖃᑦᑎᑕᐅᔪᑦ ᓯᓚᑖᓂ ᓄᓇᕗᑦ ᑖᒃᑯᓇᓂ ᐱᓯᒪᑦᑎᕕᐅᔪᓂᑦ. ᐱᓕᕆᐊᕆᓂᐊᕐᒥᔭᕗᑦᑕᐅᖅ 
ᓇᓗᓇᐃᖅᑎᕆᓗᑕ ᖃᑦᑎᐅᒻᒪᖔᑕ ᐅᑎᖅᑎᑕᐅᒍᓐᓇᖅᑐᑦ ᓄᓇᕗᒻᒧᑦ. ᓂᕆᐅᑉᐳᒍᑦ, ᓴᖅᑮᓗᑕ ᐱᔪᓐᓇᕐᓂᕐᒥᒃ 
ᑕᒫᓂ ᐱᓕᕆᓂᕐᒧᑦ ᐱᓕᕆᐊᖅᓴᒥᒃ ᓯᕗᓂᑦᑎᐊᑎᓐᓂ ᓴᖅᑭᖅᓯᓂᐊᖅᑐᒍᑦ ᒥᓂᔅᑕᑦᑎᓐᓄᑦ. 
 
ᐊᐃᑉᐸᖓᓕ ᑕᑯᓇᒻᒥᔪᒍᑦᑕᐅᖅ ᖃᐅᔨᓴᕐᓂᕐᒥᒃ ᖃᑦᑎᐅᒻᒪᖔᑕ ᓱᕈᓰᑦ ᑕᐃᒪᐃᑦᑐᒦᑦᑐᑦᑕᐅᖅ, ᐃᒃᓯᕙᐅᑖᖅ, 
ᓄᓇᕗᒻᒥ? ᖃᐅᔨᓴᖅᑐᖃᓚᐅᖅᓯᒪᖏᑦᑐᓂᓗ. ᖃᐅᔨᒪᖏᑎᐊᖅᑐᒍᑦ ᖃᑦᑎᐅᒻᒪᖔᑕ ᓱᕈᓰᑦ ᐃᑲᔪᖅᑕᐅᔭᕆᐊᖃᑦᑐᑦ 
ᐱᓯᒪᑦᑎᓂᐅᖃᑦᑕᖅᑐᒃᑯᑦ ᑕᒪᒃᑯᓄᖓ ᒫᓐᓇᐅᔪᖅ. 

ᐊᒻᒪᑕᐅᖅ ᑐᓴᕈᒥᓇᖅᑐᖅ, ᐃᒃᓯᕙᐅᑖᖅ, ᑕᑯᓇᒃᓯᒪᒻᒥᔪᒍᑦᑕᐅᖅ ᐱᕙᓪᓕᐊᑎᑦᑎᓂᕐᒥᒃ ᐱᖓᓱᓂᒃ 
ᐃᑲᔪᖅᑕᐅᕕᓐᓂᒃ; ᐊᑕᐅᓯᕐᒥᒃ ᐊᑐᓂᒃ ᐊᕕᑦᑐᖅᓯᒪᔪᑦ ᐋᓐᓂᐊᕕᖏᓐᓂ. ᐊᒻᒪᓗ ᖃᐅᔨᓂᐊᖅᑐᓯ, ᐅᐸᒃᑯᒃᓯᐅᒃ 
ᐃᖃᓗᒃᑑᑦᐊᑉ ᐋᓐᓂᐊᕕᖓ, ᓲᕐᓗ, ᐊᖏᔪᒻᒪᕆᐊᓘᒻᒪᑦ ᐃᑲᔪᖅᑕᐅᕕᐅᔪᖅ. ᐃᓕᔭᐅᓯᒪᔪᖃᐃ ᑕᒪᑐᒧᖓ. 
 
ᐱᑕᖃᑦᑐᒍᑦ ᐱᓕᕆᐊᕐᒥᒃ, ᒫᓐᓇᐅᔪᖅ, ᓯᕗᕙᖅᓯᒪᑦᑎᐊᖅᑐᖅ ᓄᓇᕗᒻᒥ, ᐊᒻᒪᓗ ᓄᑖᖑᓪᓗᓂ. ᐊᓯᐊᓂᒃᑕᐅᖅ 
ᐱᒋᐊᖅᓯᓯᒪᔪᒍᑦ ᑲᖏᖅᖠᓂᕐᒥ, ᐊᒻᒪᓗ ᐃᓱᒪᕗᒍᑦ ᑭᖑᓪᓕᕐᒥ ᐱᓕᕆᐊᖑᓇᓱᓐᓂᐊᖅᑐᖅ ᐊᒻᒪᓗ ᓴᖅᑮᓗᑎᒃ 
ᐃᓅᓯᖃᓕᖅᑎᑕᐅᑦᑎᐊᕋᓱᐊᕐᓂᕐᒧᑦ ᐱᔨᑦᑎᕈᑎᒥᒃ ᕿᑎᕐᒥᐅᓂᑕᐅᖅ.  
 
ᐊᐃᑉᐸᖓᓕ, ᒪᒥᐊᓇᐅᒐᓗᐊᖅ ᑕᒪᓐᓇ ᑭᐅᔾᔪᑎᖓ ᑕᑭᔫᒻᒪᑦ, ᑭᓯᐊᓂᓕ ᑎᓴᒪᐅᕗᖅ ᐊᑐᕆᐊᓖᑦ ᑲᒪᓂᕐᒥᑦ 
ᑲᔪᓯᓂᕐᒥᑦ ᑲᒪᑦᑎᐊᓂᕐᒥᑦ ᑖᒃᑯᓄᖓ ᓱᕈᓯᕐᓄᑦ. ᐃᓚᖓᓗ, ᐊᒻᒪᓗᑦᑕᐅᖅ, ᐃᓕᓐᓂᐊᑎᑦᑎᖅᑳᕆᐊᖃᖅᑯᒍᑦ 
ᓄᓇᓕᓐᓂ ᐊᖏᕐᕋᓄᑦ ᑲᒪᔨᐅᕙᑦᑐᓄᑦ ᐊᑐᐃᓐᓇᐅᑎᑦᑎᓂᕐᒥᑦ ᐃᑲᔫᑎᐅᒃᑲᓂᖅᑐᓂ ᐊᖏᕐᕋᓄᑦ ᐊᖏᔪᖅᑳᖑᔪᓄᑦ 
ᓱᕈᓯᓕᓐᓄᑦ ᐱᒻᒪᕆᐅᔪᓂᑦ ᐊᔅᓱᕉᑎᖃᕐᑐᓂᑦ. 
 
ᑖᒃᑯᓂᖓᓕ ᐃᖅᑲᓇᐃᔮᖃᕐᓂᐊᖅᑯᒍᑦ ᐊᒻᒪᓗᑦᑕᐅᖅ ᓯᕗᓂᑦᑎᓐᓂ ᐊᒻᒪᓗᑦᑕᐅᖅ ᐅᐱᓐᓇᕋᓂ, ᑖᓐᓇ 
ᐃᓱᒪᓕᐅᕈᑕᐅᓯᒪᔪᖅ ᖃᐅᔨᓵᕈᓕᒋᑦ ᐱᔪᓐᓇᕐᒪᖔᑦᑕ, ᐱᒋᐊᖅᑎᑦᑎᔪᓐᓇᕐᒪᖔᑦᑕ ᐊᒥᓲᑉᐸᑕ ᐅᕝᕙᓘᓐᓃᑦ 
ᐊᔾᔨᒌᑦᑑᑎᐸᓗᓐᓂ ᐱᑕᖃᖅᑲᑦ, ᖃᐅᔨᓵᕆᓗᒍ ᓴᓇᓂᕐᒥᑦ ᐊᖏᕐᕋᐅᒐᔭᖅᑐᒥᑦ ᑲᒪᓂᕐᒧᑦ ᐊᔾᔨᐸᓗᐊᓂᑦ 
ᐃᓪᓗᓕᒑᕐᔪᒻᒥ. 
 
ᑕᐃᒪᓕ ᐃᖅᑲᓇᐃᔮᕆᔭᕗᑦ ᐱᒋᐊᕐᓂᐊᖅᑲᕗᑦ, ᑲᔪᓯᓂᖃᑦᑎᐊᓂᐊᖅᑯᒍᑦ ᐊᕐᕌᒍᒋᓂᐊᖅᑕᑎᓐᓂ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᓚᕋᓚᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᓕᒫᓚᐅᕋᒪ ᑎᑎᕋᖅᓯᒪᔪᒥᑦ ᐊᑎᖃᕐᑐᖅ ᓄᓇᕗᒻᒥ ᐊᔪᓕᕈᑎᐅᔪᑦ ᐊᒻᒪᓗ 
ᐃᓱᒪᓕᕆᓂᕐᒧᑦ ᐋᓐᓂᐊᖃᙱᑦᑐᓕᕆᓂᕐᒥᑦ ᐊᑐᖅᑕᐅᔪᖅ, ᑎᑎᕋᖅᑕᐅᓯᒪᔪᖅ ᐋᓐᓂᐊᖃᙱᑦᑐᓕᕆᔨᒃᑯᓐᓄᑦ 
ᐊᒻᒪᓗ ᐃᓄᓕᕆᔨᒃᑯᓐᓄᑦ. ᒪᑦᓯᐅᑎᓪᓗᒍ 2002, ᓇᓂᓯᓚᐅᖅᑯᖓ ᒪᒃᐱᖅᑐᒐᖓᓂ 29 ᓯᕗᓪᓕᖅᐸᐅᑎᑕᐅᔪᖅ 
ᐊᑐᓕᖁᔭᐅᔪᖅ 2, ᐋᖅᑮᓂᕐᒥᑦ ᐃᑲᕐᕋᓂᑦ 24-ᓂᑦ ᖃᐅᑕᒫᖅ ᐃᓪᓗᖃᕐᑎᑦᑎᓂᕐᒥᑦ ᑖᒃᑯᓄᖓ ᐱᒻᒪᕆᐅᔪᓂᑦ 
ᐃᓱᒪᒃᑯᑦ ᐊᔅᓱᕉᑎᓕᓐᓄᑦ ᐃᖃᓗᓐᓂ. ᑕᒪᓐᓇᓕ ᐱᔭᐅᔭᕇᖅᓯᒪᕙᓪᓚᐃᓕᖅᑯ. 
 
ᓈᓴᐅᑎᖓ 2, ᐅᖃᖅᓯᒪᓪᓗᓂ ᖃᐅᔨᓴᕐᓂᖅ ᐃᓪᓗᔅᓴᒥᑦ ᕿᑎᕐᒥᐅᓂ ᐊᒻᒪᓗ ᑐᑭᓯᒋᐊᕈᑎᖏᑦ ᐅᖃᕐᓯᒪᓪᓗᑎᑦ, 
ᐱᕈᖅᐸᓪᓕᐊᓂᖏᓐᓄᑦ ᑲᒪᒋᔭᐅᔭᕆᐊᓖᑦ ᓄᓇᕗᒻᒥ ᐊᕕᑦᑐᖅᓯᒪᔪᓂᑦ ᐊᔾᔨᒌᐸᓗᓐᓂ ᐊᔅᓱᕉᑎᖃᕐᑐᓂᑦ 
ᐅᖃᐅᓯᕆᔭᐅᔪᒥᑦ 1-ᒥᑦ. 1 ᐅᖃᐅᓯᐅᓪᓗᓂ ᐃᓱᒪᒃᑯᑦ ᐊᔅᓱᕉᑎᖃᐃᓐᓇᕈᔪᒃᑐᑦ. 
 
ᖃᐅᔨᒍᒪᕗᖓᓕ ᒥᓂᔅᑕᐅᔪᖅ ᐊᒻᒪᓗ ᐃᖅᑲᓇᐃᔭᖅᑎᖏᑦ ᐅᖃᐅᔾᔨᒋᐊᕈᓐᓇᕐᒪᖔᑕ ᐅᕙᓐᓂ ᑕᒪᓐᓇ 
ᐱᓕᕆᐊᖑᓂᐊᖅᑐ ᖃᓄᐃᓕᖓᓕᕐᒪᖔᖅ ᒫᓐᓇᐅᔪᖅ ᑕᒫᓂ ᐊᕐᕌᒎᑎᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᐸᕐᓇᐅᑎᖃᖅᑯᒍᑦ ᑕᒪᒃᑯᓂᖓ ᐊᒻᒪᓗ ᑕᒪᓐᓇ ᑲᔪᓯᓯᒪᐃᓐᓇᓂᐊᖅᑐᖅ 
ᐊᒻᒪᓗ ᐊᖏᖅᑕᐅᑉᐸᑦ ᐊᖓᔪᖅᑲᐅᑎᐅᔪᓄᑦ, ᑲᔪᓯᑎᓐᓂᐊᖅᑲᕗᑦ. ᖃᓂᓐᓂᖅᓴᐅᓗᑕ ᐸᕐᓇᐅᑎᑦᑎᓐᓂ; 
ᑕᑯᔪᒪᕙᕗᑦ ᑕᒪᓐᓇ. ᐸᕐᓇᐅᑎᒋᓂᐊᖅᑲᕗᑦ, ᑮᓇᐅᔭᖃᕐᓂᕗᑦ ᐱᔪᓐᓇᑎᑦᑎᑉᐸᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓪᓗᐃᑦ ᐊᓂᒍᓕᖅᑐᓂᑦ, ᑲᑎᒪᔨᐅᖃᑎᒐ ᖁᕐᓗᖅᑑᒥ ᐅᖃᖃᑎᒌᔅᓯᒪᕗᒍ 
ᐊᑲᐅᙱᓕᐅᕈᑎᐅᔪᓂᑦ ᐊᕐᓇᓄᑦ ᕿᒫᕕᐅᕙᑦᑐᓄᑦ ᕿᑎᕐᒥᐅᓂ ᐊᒻᒪᓗ ᐃᓱᒫᓘᑎᑕᖃᖅᑯ ᐊᑕᐅᓯᑐᐊᕐᒥᑦ 
ᐱᑕᖃᕐᖓᑦ ᐊᑐᖅᑕᐅᕙᑦᑐᒥᑦ. 
 
ᔭᓗᓇᐃᕝ-ᒦᔪᕗᖓ ᓰᑏᕝᕙᐅᑎᓪᓗᒍ ᐊᒻᒪᓗ ᐳᓛᕆᐊᕈᓐᓇᔪᒐᒪ ᐊᒻᒪᓗ ᕿᒥᕐᕈᐊᖅᑎᑕᐅᓪᓗᖓ ᐊᓖᓴᓐ ᒫᑲᑎᐅ 
ᐃᓪᓗᖁᑎᖓ, ᑕᒪᓐᓇ ᐊᐅᓚᑕᐅᔪᖅ ᐅᕕᒃᑲᐃᑦ ᐊᕐᓇᓄᑦ ᑯᕋᑦᑑᓯᒧᑦ ᑲᑐᔾᔨᖃᑎᒌᖏᑦ. ᐅᖃᕐᑑᔮᓚᐅᖅᑯᑦ ᑕᒪᓐᓇ 
ᒐᕙᒪᒃᑯᓐᓄᑦ ᐱᒋᔭᐅᓱᒋᓪᓗᒍ. 
 
ᖃᐅᔨᒍᒪᕗᖓᓕ ᓱᒻᒪᑦ, ᓄᓇᕗᒻᒥ, ᒐᕙᒪᒃᑯᑦ ᓄᓇᕗᒻᒥ ᐱᖃᕐᑎᑦᑎᕙᙱᓚᑦ ᐃᓪᓘᔪᓂᑦ ᓱᕐᓗ ᐊᕐᓇᐃᑦ 
ᕿᒫᕕᖏᓐᓂ. ᕼᐊᒻᒪᓚᒃᑯᓐᓄᑦ ᐃᓱᒪᓕᐅᕈᑕᐅᕙᑉᐳᑦ ᐋᖅᑭᑦᑕᐅᓂᖏᓐᓄᑦ ᕿᒫᕕᐅᔪᓂᑦ ᐊᒻᒪᓗ 
ᐊᐅᓚᑕᐅᓂᖏᓐᓂ, ᐱᖃᕐᑎᑦᑎᒐᓗᐊᖅᑎᓪᓗᓯ ᑮᓇᐅᔭᖃᕐᑎᑦᑎᓂᕐᒥᑦ ᐊᐅᓚᑕᐅᓂᖏᓐᓄᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ. ᑕᒪᓐᓇ ᓱᓕᕗᖅ. ᐱᓕᕆᕕᐅᔪᑦ 
ᐋᓐᓂᐊᖃᙱᑦᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ ᑮᓇᐅᔭᖃᕐᑎᑦᑎᕙᑉᐳᑦ ᕼᐊᒻᒪᓚᒃᑯᑦ ᑲᑎᒪᔨᖏᓐᓄᑦ ᐊᒻᒪᓗ 
ᑕᒪᓐᓇ ᑲᒪᒋᔭᐅᑦᑕᓕᖅᑯ ᕼᐊᒻᒪᓚᒃᑯᑦ ᑲᑎᒪᔨᖏᓐᓄᑦ. ᐊᔾᔨᒌᙱᑦᑑᑎᐅᒻᒪᑕ ᓄᓇᓕᓐᓂ. ᐃᓚᖏᑦ 
ᐃᓪᓗᖃᑦᑕᖅᑯᑦ, ᐊᒻᒪᓗ ᖃᐅᔨᒪᕗᖓ ᑮᓇᐅᔭᖃᕐᑎᑕᐅᓪᓗᑎᑦ ᒐᕙᒪᒃᑯᓐᓂ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐃᓚᒋᐊᕈᒪᕕᐅᒃ? ᒥᔅᑕ ᐱᓚᐃ. 
 
ᐱᓚᐃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᐊᐱᖅᑯᑎᑦᑎᐊᕙᒻᒪᕆᐅᕗᖅ; ᐊᐅᓚᑦᑎᒋᐊᖃᖅᑭᑖ ᐱᓕᕆᕕᐅᔪᓂᑦ 
ᑕᐃᒪᐃᑦᑐᓂ, ᑐᔪᕐᒥᕕᐅᑉᐸᑕ ᐋᓐᓂᐊᕕᓕᐊᖅᑐᓄᑦ ᐅᕝᕙᓘᓐᓃᑦ ᕿᒫᕕᐅᔪᓄᑦ. ᐃᓱᒪᕗᖓᓕ 
ᑐᕌᕐᕕᒋᒋᐊᕐᖃᕐᑕᕗᑦ, ᐃᓱᒪᕗᖓᓕ, ᐃᖅᑲᓇᐃᔭᖃᑦᑕᕐᓂᑰᒐᒪ ᐱᖓᓲᔪᖅᑐᓂᑦ ᒐᕙᒪᒃᑯᑦ ᐊᕕᑦᑐᖅᓯᒪᔪᖁᑎᖏᓐᓂ, 
ᐅᖃᕈᓐᓇᖅᑯᖓ ᐊᑐᕐᓯᒪᔭᓐᓂ. 
 
ᐃᒪᐃᒐᔪᒃᐳᑦ ᐊᑲᐅᓛᖑᔪᖅ ᓄᓇᓖᑦ ᓇᒻᒥᓂᖅ ᐅᕝᕙᓘᓐᓃᑦ ᐊᐅᓚᑦᑎᓗᑎᑦ ᐃᓄᖃᕐᕕᐅᔪᓂᑦ ᐊᑦᑕᓇᕐᓂᖏᓐᓄᑦ 
ᑕᕝᕙᓂ ᓄᓇᓕᐅᔪᓂᑦ. 
 
ᒐᕙᒪᒃᑯᑦ ᐊᐅᓚᑦᑎᓂᕐᒥᑦ ᐃᓄᖃᕐᕕᐅᔪᓂᑦ, ᐃᒻᒪᖃ ᐊᒥᓲᕗᑦ ᐊᒻᒪᓗ ᐃᓚᖏᑦ ᑕᐃᒪᐃᑦᑐᐸᓘᕗᑦ, ᑭᓯᐊᓂᓕ 
ᐱᓗᐊᖅᑐᒥ, ᕿᒫᕖᑦ ᐊᒻᒪᓗ ᐃᓄᖃᕐᕕᐅᔪᑦ ᐊᐅᓚᑕᐅᒐᔪᒃᐳᑦ, ᖃᐅᔨᒪᔭᒃᑯᓪᓖᓛᒃ, 
ᑮᓇᐅᔭᓕᐅᕋᓱᐊᖅᑎᐅᖏᑦᑐᓄᑦ ᐱᓕᕆᕕᓐᓄᑦ. ᐊᒻᒪᓗ ᑕᒪᓐᓇ ᐱᕕᐊᕐᓇᖅᑐᓕᕙᓪᓚᐃᑦᓱᓂ ᓄᓇᓖᑦ ᓇᒻᒥᓂᖅ 
ᐊᐅᓚᑦᓯᔪᓐᓇᑎᓪᓗᒋᑦ ᑕᒪᒃᑯᓂᖓ ᐃᓪᓗᓂᒃ ᑭᓯᐊᓂ ᒐᕙᒪᒃᑯᑦ ᑐᓂᐅᖅᑲᐃᕙᒻᒥᔪᑦ ᑕᒪᒃᑯᓄᙵᖓᔪᓂᒃ. ᑕᐃᒪ, 
ᑕᒪᓐᓇᑑᕙᓪᓚᐃᔪᖅ ᐅᖃᐅᓯᕆᔪᓐᓇᖅᑕᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᐊᖓᔪᖅᑳ ᕙᓚᐃᔅᓗ, ᖃᑦᓯᐅᕙᑦ ᐊᕐᓇᓄᑦ ᕿᒫᕖᑦ ᒫᓐᓇ ᐊᐅᓚᔪᑦ 
ᓄᓇᕗᑦ ᓄᓇᓕᖁᑎᖏᓐᓂ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᖅ ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑎᑎᕋᖅᓯᒪᔪᓂ ᓯᕗᕋᓐᓃᑦᑐᖃᙱᑦᑐᖅ ᒫᓐᓇ 
ᑭᓯᐊᓂ ᐅᓘᓯᒥᐊᓕᐅᑉ ᑭᐅᒍᓐᓇᐸᓪᓚᐃᔮᑎᑦ. 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᕉᔅᒥᐅᕆ ᐸᕋᐅᓐ. 
 
ᕉᔅᒥᐅᕆ ᐸᕋᐅᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒫᓐᓇ ᐊᕐᓇᓄᑦ ᕿᒫᕕᑦᑕᓕᒃ ᐃᖃᓗᓐᓂ, ᑲᖏᖅᓯᓂᕐᒥᒃ ᖁᕐᓗᑦᑐᒥᓗ 
ᐊᒻᒪᓗ ᐃᓛᓐᓂᒃᑯᑦ ᐊᕐᓇᐃᑦ ᑎᒻᒥᔫᖅᑎᑕᐅᕙᑦᑐᑦ ᓄᓇᓕᓐᓃᙶᖅᑐᑦ, ᐅᕝᕙᓗ ᐃᓪᓕᕐᓂᒃ 
ᐊᑐᐃᓐᓇᖅᑕᖃᑐᐊᕋᐃᒻᒪᑦ ᔨᐊᓗᓇᐃᒥ ᑰᔾᔪᐊᕌᓗᒻᒥᓗ, ᑐᙵᕕᒋᑦᓱᒋᑦ ᐊᓯᖏᑦ ᑕᑕᑐᐊᕋᐃᒻᒪᑕ ᐅᕝᕙᓗ 
ᓄᓇᓕᓐᓄᑦ ᖃᓂᒋᔭᐅᓂᖅᓴᐅᑐᐊᕋᐃᒻᒪᑕ. ᖁᔭᓐᓇᒦᒃ  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐅᓘᓯᒥᐊᓕ ᐸᕋᐅᓐ. ᐲᑕᓴᓐ  
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᓴᖅᐸᓪᓚᐃᕋᑖᖅᑕᕋ ᐅᓘᓯᒥᐊᓂ ᐸᕋᐅᓐ ᐱᖓᓱᐃᓐᓇᐅᓂᕋᐃᑎᓪᓗᒍ 
ᕿᒫᕕᓐᓂᒃ ᐊᐅᓚᔪᓂᒃ ᓄᓇᕗᒻᒥ. ᐃᖃᓗᑦᑑᑦᓯᐊᕐᒥᐅᑦ ᕿᒫᕕᑦᑕᖃᖅᐸᓪᓚᐃᒻᒥᔪᑦ, ᖁᕐᓗᑦᑐᖅ ᕿᒫᕕᑦᑕᓕᒃ, 
ᑭᓯᐊᓂ ᑕᐃᒫᑦᓯᐊᖅ ᑐᓴᑐᐊᕈᒪ ᑐᓴᕐᓂᓪᓗᖖᑐᐊᕈᒪ ᒪᓕᒐᓕᐅᖅᑎᐅᖃᑎᓐᓂᒃ ᖁᕐᓗᑦᑐᒥ ᐊᐅᓚᙱᑦᑐᖅ ᕿᒫᕕᒃ. 
ᑕᐃᒪ ᐱᖓᓱᐃᓐᓇᐊᖃᖅᐱᑕ ᓱᓕ ᕿᒫᕕᓐᓂᒃ, ᑕᐃᒫᖑᕚ, ᐅᓘᓯᒥᐊᓕ ᐸᕋᐅᓐ?  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. ᕉᔅᒥᐅᕆ ᐸᕋᐅᓐ. 
 
ᕉᔅᒥᐅᕆ ᐸᕋᐅᓐ: ᑐᑭᓯᐅᒪᔭᒃᑯᓪᓕ ᑕᐃᓐᓇ ᖁᕐᓗᑦᑐᒦᑦᑐᖅ ᐊᐅᓚᔪᔫᒐᓗᐊᖅ, ᑕᐃᒫᖑᙱᑦᑐᖅ 
ᑐᓴᖅᓯᒪᑐᐃᓐᓴᕆᐊᓕᒥᓂᐅᔪᖓ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᓇᓱᐊᕈᓯᐅᔪᔪᒥ, ᐊᓚᒃᑲᐃᔪᔪᖓ ᐱᖁᔨᕗᖔᕈᒻᒥᒃ ᕿᑎᕐᒥᐅᑦ ᐃᓄᐃᑦ 
ᖃᑐᔾᔨᑲᑎᒌᖏᓐᓃᙶᖅᑐᒥᒃ ᐊᕐᕌᒍᑕᒫᖅᓯᐅᒻᒥᒃ ᑲᑎᒻᒪᒍᑕᐃᓐᓂ ᑕᐃᒃᑯᐊ ᐊᕐᓇᖏᑦ ᑭᑎᕐᒥᐅᑦ 
ᐃᑲᔪᖅᑕᐅᒍᒪᓐᓂᕐᒪᑕ ᒐᕙᒪᒃᑯᓐᓄᑦ ᐱᑕᓰᖁᔨᑦᓱᑎᒃ ᕿᒫᕕᒻᒥᒃ ᐊᑐᓂᑦ ᓄᓇᓕᒻᒥᓐᓂ. 
 
ᖃᐅᔨᒪᙱᑦᑐᖓ ᖃᓄᐃᑦᑐᒥᒃ ᑎᑎᕋᕐᕕᑦᓴᒥᒃ, ᑮᓇᐅᔭᖅᑑᑎᑦᓴᖅᑕᖃᖅᑎᑦᓯᑕᕐᒪᖔᖅ ᐃᑲᔪᕈᑎᓂᒃ 
ᐊᐅᓚᒍᑎᑦᓴᖏᓐᓂᒃ, ᐅᕝᕙᓗ ᐃᓪᓗᑕᖃᖅᑎᑦᓯᓗᑎᒃ, ᐅᔭᒋᔭᒃᖃ ᕙᓚᐃᔅ ᐅᖃᐅᓯᖏᑦ ᐱᐅᓂᖅᓴᐅᓂᕋᐃᑎᓪᓗᒍ 
ᓄᓇᓕᓐᓄᑦ ᐊᐅᓚᑎᑕᐅᑉᐸᑦ, ᐊᒻᒪᓗ ᐊᖏᖃᑎᒋᓪᓚᒃᑯ. 
 
ᑭᓯᐊᒥᓕ ᐱᔭᕆᐊᑦᑐᐸᒻᒪᑦ ᓄᓇᓕᑦᑎᒍᑦ ᕼᐊᒻᓚᖏᓐᓄᑦ ᐅᓇ ᐆᑦᑑᑎᒋᓗᒍ ᑕᐃᒃᑯᐊ ᓈᒻᒪᖏᑦᑐᓂᒃ 
ᑮᓇᐅᔭᖅᑑᑎᖃᖅᑎᑕᐅᒐᔪᑦᑐᑦ, ᐊᒥᓱᓂ ᓯᕗᓕᖅᑐᓂ, ᐊᐅᓚᑦᓯᒍᑎᑦᓴᓂᒃ ᕿᒫᕕᒻᒥᒃ, ᓇᐃᐱᑦᓯᓗᓂᓗ ᕿᒫᕕᒻᒥᒃ 
ᐱᖅᑳᕆᐊᖃᑦᑕᕆᕗᖅ ᐊᓱᐃᓪᓛᒃ ᑮᓇᐅᔭᖅᑑᑎᖃᕆᐊᖃᓯᑦᑕᖅᑯᖅ ᐊᐅᓚᑕᐅᓂᖓᓄᑦ ᒪᑭᒪᑕᐅᓂᖓᓄᓪᓗ. 
ᖃᐅᔨᒪᔪᖓ ᒐᕙᒪᒃᑯᑦ ᑮᓇᐅᔭᖅᑑᑎᖃᖅᑎᑦᓯᕙᙱᑦᑐᑦ ᐊᑕᖏᖅᑐᓂᒃ ᑕᐃᒪ ᐅᑯᒪᐃᓐᓕᐅᖅᑐᐹᓘᓚᕿᕙᑉᐳᑦ 
ᓇᐃᐱᑦᓯᓇᓱᖅᓱᑎᒃ ᑮᓇᐅᔭᒃᑲᓐᓂᕐᓂᒃ. 
 
ᐃᓚᖓᑦ ᐱᔭᕆᐊᑐᓂᖅᐸᐅᖃᑎᐅᑉ ᐊᐅᓚᑦᓯᓂᕐᓄᑦ ᕿᒫᕕᓐᓂᒃ ᒪᑐᐃᖓᑏᓐᓇᕆᐊᖃᕋᔭᕋᕕᐅᒃ ᐅᓪᓗᓄᑦ 365-ᓄᑦ 
ᐊᕐᕌᒍᒥ ᐊᒻᒪᓗ ᐃᓘᓐᓇᒐᓚᑎᑦ ᓄᓇᕗᒻᒥ ᓄᓇᓖᑦ, ᕿᒫᕕᖃᐅᖅᓱᑎᒃ. 
 
ᑕᐃᒪ ᐊᑭᓖᒋᐊᖃᕐᓂᐊᖅᐳᓯ $165,000-ᓂᒃ ᐊᒻᒪᓗ $85,000-ᖃᑐᐃᓐᓇᖅᑐᓯ, ᐊᑲᐃᓪᓕᐅᕈᑎᑕᓕᒃ ᑕᕝᕙᓂ. 
ᑕᐃᒪᐃᑉᐸᓪᓚᐃᔪᒥᓂᖅ ᖁᕐᓗᑦᑐᒥ. ᐊᐅᓚᔪᓐᓇᖅᓯᒪᙱᒻᒪᑦ ᑮᓇᐅᔭᒧᑦ ᐊᑲᐃᓪᓕᐅᕈᑎᖃᕐᓂᕐᒧᑦ. ᐃᑲᓗᑦᑑᑦᓯᐊᕐᒥ 
ᐊᐅᓚᑦᓯᔪᑦ. ᑕᐃᒪ ᐃᓱᒪᒋᕙᕋ ᑕᑯᓂᐊᑦᓯᐊᕆᐊᖃᕆᐊᖓᒍᑦ ᐱᓕᕆᕕᑉᐱᑦ ᖁᑦᓵᓪᓚᒍᑎᒋᓯᒪᓗᒍ. 

ᑕᐅᑐᓪᓗᒍ ᐱᑕᖃᖅᑎᑦᓯᓂᖅ ᕿᒫᕕᓐᓂᒃ, ᓄᓇᓕᓕᑲᐅᖅᑐᓄᑦ ᐅᐸᒐᕐᒥᒃ. ᐅᓘᓯᒥᐊᓕ ᐅᖃᖅᑲᐅᒻᒪᒍ ᑕᐃᒃᑯᐊ 
ᕿᒫᕖᑦ ᑕᑕᒐᐃᒻᒪᑕ ᐊᐅᓪᓚᖅᑎᑕᐅᕙᒋᐊᖏᑦ ᓄᓇᓖᑦ ᐊᓯᐊᓄᑦ ᐊᒻᒪᓗ ᐃᐱᕋᐃᓐᓇᐱᐊᖃᙱᑕᑎᑦ 
ᓇᖏᐊᕐᓇᖅᑐᒥ ᐊᑦᑕᓇᖅᑐᒦᑎᓪᓗᒋᑦ ᐱᓗᐊᖅᑐᒥ ᐃᓚᒥᓐᓄᑦ ᓇᔫᑎᑎᓐᓇᒋᑦ ᐃᑲᔪᖅᑎᒋᓇᔭᖅᑕᒥᓐᓄᑦ. 
 
ᓅᑉᐸᓪᓕᐊᒍᒪᒐᒪ, ᐃᒃᓯᕙᐅᑖᖅ, ᑐᓴᖅᑎᑕᐅᒍᓐᓇᕈᒪ ᖃᓄᐃᓕᐊᓕᕐᒪᖔᖅ ᖔᓐᓂᐊᔭᖅᑐᖅᓯᒪᔪᓄᑦ ᑐᔪᕐᒥᕕᒃ 
ᓇᑦᑎᖅᔭᐅᓛᕐᓂᐊᖅᓯᒪᔪᖅ ᐊᕐᕌᒍ ᐃᓘᓐᓈᒍᑦ ᕿᑎᕐᒥᐅᑦ ᐋᓐᓂᐊᖃᕐᓇᖏᑦᑐᓕᕆᔨᖏᑎᒎᖅᑐᖅ ᐱᓕᕆᐊᖑᓂᖓ. 
ᓛᐃᒡ. ᐊᖓᔪᖅᑳᖓᓘᓃᑦ ᐅᖃᕆᐊᕈᓐᓇᖅᐸᑦ ᖃᓄᐃᓕᖓᓕᕐᒪᖔᖅ ᐅᓪᓗᒥ. ᖁᔭᓐᓇᒦᒃ ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳ ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᔾᔪᑎᒋᓪᓗᒍ ᐊᐱᖅᑯᑕᐅᓂᖏᓐᓄᑦ 
ᑐᔪᕐᒥᕕᑦᓴᐃᑦ. ᐄ, ᑕᑯᓇᒃᓯᒪᔪᒍᑦ ᐃᓕᓐᓂᐊᖅᕕᑐᖃᒥᓂᕐᒥᒃ. ᖄᑦᑎᓕᒃ ᐊᒻᒪᓗ ᓄᑖᖅ ᐊᖅᑯᑎᑖᖅᑎᑕᐅᓂᐊᖅᑐᓂᒃ 
ᐊᑕᐅᓯᐅᖏᑦᑑᓂᖓᓄᑦ ᓇᑎᑦ, ᐃᓕᓯᔭᕆᐊᖃᕐᓂᐊᖅᑐᒍᑦ ᒪᔪᕈᑎᒥᒃ ᓱᑲᑦᑐᒥᒃ ᐃᓪᓗᒥ ᐊᒻᒪᓗ ᓇᓗᖏᓚᖓ 
ᒪᓕᒐᓕᐅᖅᑎᐅᖃᑎᒐ ᖃᐅᔨᒪᔪᖅ ᑖᓐᓇ ᐃᓪᓗ ᐊᑐᖅᑕᐅᓂᐊᕐᒪᑦ ᐃᖃᓗᒃᑑᑎᐊᕐᒥ. 
 
ᐄ, ᐱᑕᖃᓗᐊᖏᓇᑦᑕ ᐃᓪᓗᓂᒃ ᐊᒻᒪᓗ ᐊᒥᓲᖏᑦᑐᓂᒃ ᐱᔨᑦᑎᕈᑎᖃᑦᑐᑕ ᐊᒻᒪᓗ ᑕᐃᒪᓐᓇ ᐱᓕᕆᐊᖃᑉᐳᒍᑦ 
ᐸᕐᓇᒍᑎᓂᒃ ᑐᔪᒻᒥᕕᒃᓴᒧᑦ. ᐅᖃᖅᑲᐅᒐᒪᐃᓛᒃ, ᐱᒋᐊᖅᑕᐅᓂᐊᖅᑐᖅ ᔮᓄᐊᓕᒥ 2005. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳᖅ. ᓱᓕ ᐊᐱᖅᑯᑎᑦ? ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᕈᒪᓪᓗᒍ ᒥᓂᔅᑕ ᑭᐅᒪᖓ. ᓇᓗᓇᐃᖅᓯᑐᐃᓐᓇᕐᓗᖓ, ᑐᔪᒻᒥᕕᒃ 
ᒪᑐᐃᖅᑕᐅᓂᐊᖅᑰᒻᒪᑦ ᔮᓄᐊᓕᒥ 2006, 2005-ᖑᖏᑦᑐᒥ. 
 
ᑐᑭᓯᓪᓚᕆᖏᓐᓇᒪ ᖃᓄᖅ ᐱᕙᓪᓕᐊᒍᑎᐅᔪᑦ ᐱᓕᕆᐊᖑᓂᐊᕐᒪᖔᖅ ᑕᐃᓐᓇ ᐋᓐᓂᐊᕕᒃᓴᖅ, ᒪᑐᐃᖅᐸᑦ. 
ᖃᖓᓪᓚᑦᑖᖅ ᐅᓪᓗᖓᓂ ᐱᓯᒪᖏᓐᓇᒪ. ᒫᑦᓯᒥᖃᐃ ᐅᕝᕙᓘᓐᓃᑦ ᐃᐳᕈᒥ. ᐃᖃᓗᒃᑑᑎᐊᕐᒧᑦ ᑎᑭᑎᑦᑎᓂᐊᖅᑐᓯ 
ᕿᑎᕐᒥᐅᓂᑦ ᑭᓯᐊᓂᓕ ᑐᔪᒻᒥᕕᖃᓐᓇᓯ ᒪᑐᐃᖓᔪᒥᒃ ᔮᓄᐊᓕᒥ ᑭᓯᐊᓂ. 
 
ᑭᖑᕙᖅᑐᖃᑉᐸᑦ, 2006-ᒨᕈᓐᓇᖅᑐᖅ. ᖃᓄᕐᓕ ᐱᓕᕆᕕᐊ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ 
ᐃᓂᖃᑦᑎᑦᑎᓂᐊᕐᒪᑕ ᐋᓐᓂᐊᕕᓕᐊᖅᓯᒪᔪᓂᒃ ᐊᓯᖏᓐᓃᖔᖅᑐᓂᒃ ᓄᓇᓕᓐᓂᑦ ᐋᓐᓂᐊᕕᓕᐊᖅᑐᓂᒃ 
ᐃᑲᔪᖅᑕᐅᔭᖅᑐᖅᑐᑎᒃ ᑕᐃᓐᓇ ᑐᔪᒻᒥᕕᒃᓴᖅ ᐊᑐᐃᓐᓇᐅᔾᔮᖏᑎᓪᓗᒍ ᑭᓯᐊᓂ 2006-ᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐸᕋᐅᓐ. 
 
ᐊᖓᔪᖅᑳ ᓕᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᑭᓯᐅᒪᔭᒃᑯᓪᓕ, ᐸᕐᓇᒍᑎᕗᑦ ᐃᓪᓗᐃᑦ 
ᐊᑐᖅᑕᐅᓕᕐᓂᐊᖅᑐᑦ ᐃᖃᓗᒃᑑᑎᐊᕐᒥ ᓯᕗᓂᐊᒍᑦ ᑖᒃᓱᒪ ᑐᔪᒻᒥᕕᒃ ᒪᑐᐃᖅᑕᐅᓂᖓᑕ. ᐋᓐᓂᐊᕕᒃ ᒪᑐᐃᓐᓂᐊᕐᒪᑦ 
ᒫᑦᓯ 2005-ᒥ ᐊᒻᒪᓗ ᑕᑯᓇᒃᑐᑕ ᐊᑐᖅᑐᐊᕐᓗᑕ ᐃᓪᓗᖁᑎᒋᔭᐅᔪᓂᒃ ᐊᒻᒪᓗ ᑐᒡᓕᕋ ᐃᓚᒋᐊᖅᓯᓂᐊᕐᕆᕗᖅ 
ᑭᐅᓗᓂ. 
 



ᐱᖓᔪᐊᑦ, ᓄᕕᐱᕆ 24, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    

ᑕᒪᑐᒧᖓᓕ ᐊᕐᓇᓄᑦ ᕿᒫᕕᒃᒧᑦ, ᖁᓪᓗᖅᑑᒥ ᐊᕐᓇᐃᑦ ᕿᒫᕕᖓ ᐊᐅᓚᓂᖃᓕᖅᑐᖅ. ᓯᕗᓪᓕᖅᐹᒥ ᑮᓇᐅᔭᖏᑦ 
ᐱᕙᐅᓚᐅᖅᑐᑦ ᐊᒻᒪᓗ ᐊᑐᕆᐊᖅᓯᒪᓕᖅᑐᑎᒃ ᑮᓇᐅᔭᓂᒃ. ᑕᐃᒪᐃᒻᒪᑦ ᖁᓪᓗᖅᑑᒥ ᐊᕐᓇᕐᓄᑦ ᕿᒫᕕᒃ 
ᐃᖏᕐᕋᓂᖃᓕᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐱᓚᐃ. 
 
ᐱᓚᐃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓱᒪᒋᔭᐅᔪᖅ ᑕᒪᑐᒧᖓ ᖃᓄᖅ ᐋᓐᓂᐊᕕᓕᐊᖅᐸᑦᑐᑦ 
ᐊᖏᕐᕋᖃᑦᑎᑕᐅᓂᐅᕐᒪᖔᑕ ᐃᒫᒃ ᐃᖃᓗᓐᓂ, ᓲᕐᓗ, ᐊᖏᕐᕋᕆᔭᐅᔪᓂ ᑐᔪᒻᒥᑎᑦᑎᖃᑦᑕᖅᑐᒍᑦ. ᐊᒥᓱᓂᒃ 
ᐋᓐᓂᐊᕕᓕᐊᖅᑐᓂᒃ ᐊᖏᕐᕋᕆᔭᐅᔪᓂ ᑐᔪᒻᒥᑎᑦᑎᖃᑦᑕᖅᑐᒍᑦ, ᑕᒪᑐᒥᖓ ᑕᑯᓇᓐᓂᐊᕐᒥᔪᒍᑦ, ᑐᔪᒻᒥᕖᑦ ᐊᒻᒪᓗ 
ᐊᓯᖏᑦ ᐃᓂᒋᔭᐅᒍᓐᓇᖅᑐᑦ. ᑖᓐᓇᓕ ᐋᖅᑭᒋᐊᖅᓯᔾᔪᑎᐅᓂᐊᖅᑐᖅ ᑕᐃᑲᓂ. 
 
ᐃᖅᑲᐅᒪᒋᐊᖃᑦᑐᑎᑦᑕᐅᖅ, ᐃᒃᓯᕙᐅᑖᖅ, ᐋᓐᓂᐊᕕᒃ ᒪᑐᐃᖓᒐᔭᖏᒻᒪᑦ 100-ᐳᓴᓐ ᐅᓪᓗᒃᑯᑦ. ᓄᙳᐊᓄᖅᑲᐃ 
ᑎᓯᐱᕆ ᑎᑭᐅᑎᓂᐊᖅᑐᒍᑦ ᒪᑐᐃᓂᐊᕐᓂᖓᓄᑦ ᐋᓐᓂᐊᕕᒃᓴᖅ ᐃᖅᑲᓇᐃᔭᖅᑏᑦ ᐱᓕᒻᒪᒃᓴᔭᐅᒋᐊᖃᑦᑐᑎᒃ, 
ᐃᖅᑲᓇᐃᔭᖅᑎᑖᓂᖅ, ᐊᒻᒪᑕᐅᖅ ᐊᒥᓱᑦ ᐱᓕᕆᐊᒃᓴᐃᑦ, ᐃᓚᖏᑦ ᐱᓕᕆᐊᒃᓴᐃᑦ ᓴᖅᑭᑕᐅᓂᐊᖅᑐᑦ 
ᐃᖃᓗᒃᑑᑎᐊᕐᒥ, ᒫᓐᓇᐅᔪᖅ ᐱᑕᖃᖏᑦᑐᑦ. 
 
ᓂᕆᐅᑦᑐᒍᑦ 9-ᓄᑦ ᑕᖅᑭᓄᑦ ᐋᓐᓂᐊᕕᒃ ᒪᑐᐃᖓᓕᓛᖅᑐᖅ ᐃᓱᒪᕗᒍᓪᓕ ᐃᓂᖃᑦᑎᑦᑎᒍᓐᓇᕆᐊᔅᓴᖅ 
ᐋᓐᓂᐊᕕᓕᐊᖅᓯᒪᔪᓂᒃ ᑎᑭᓐᓂᐊᖅᑐᓂᒃ ᐃᖃᓗᒃᑑᑎᐊᕐᒧᑦ ᐊᓯᖓᓂᒃ ᐊᑐᕐᓗᑎᒃ, ᑐᔪᒻᒥᕖ ᐊᖏᕐᕋᕆᔭᐅᔪᓂᒃ 
ᑐᔪᒻᒥᓂᖃᐃ ᐱᓗᐊᖅᑐᒥᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ. ᐱᓚᐃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓚᖓ ᐃᓱᒪᒋᔭᕆᐊᖃᑦᑕᕗᑦ ᐃᓪᓗᓕᐅᕈᒪᖏᓇᑦᑕ ᑖᒃᑯᓂᖓ 
ᒪᑐᐃᖓᑎᓪᓗᒋᓪᓗ, ᐱᑕᖃᕐᓗᑎᒃ ᑭᓯᐊᓂᓕ ᐊᐅᓚᑕᒃᓴᐅᖏᓪᓗᑎᒃ. ᐊᒃᑐᖅᑕᐅᓂᖃᕐᓂᐊᕐᕋᑦᑕ ᒥᑭᔪᑯᓘᒐᓗᐊᒥᒃ 
ᐃᖅᑲᓇᐅᔭᖅᑎᑖᕐᓂᕐᒧᑦ ᐋᖅᑭᒋᐊᖅᓯᔾᔪᑎᖏᓐᓄᑦ ᐱᓕᕆᕕᓯ ᑕᒪᑐᒧᖓ ᓘᑖᓂᒃ ᕿᓂᕐᓂᕐᒧᑦ ᐊᒻᒪᓗ 
ᐋᓐᓂᐊᓯᐅᖅᑎᓂᒃ ᐊᒻᒪᓗ ᐊᓯᖏᓐᓂᒃ ᐋᓐᓂᐊᔪᓕᕆᔨᐅᔪᓂᒃ ᐃᓯᕐᓂᐊᖅᑐᓂᒃ ᐃᓪᓗᒧ ᐊᒻᒪᓗ 
ᐋᓐᓂᐊᖅᑐᓕᕆᓂᕐᒥᑦ ᐱᔨᑦᑎᕐᓗᑎᒃ, ᐃᖃᓗᒃᑑᑎᐊᕐᒥᓘᓐᓃᑦ ᑲᖏᖅᖠᓂᕐᒥᓘᓐᓃᑦ ᐅᕝᕙᓘᓐᓃᑦ ᒫᓂ ᑕᐃᓐᓇ 
ᓄᑖᖅ ᐋᓐᓂᐊᕕᒃᓴᖅ ᒪᑐᐃᖅᐸᑦ. 
 
ᐃᓛᖃᐃ ᒥᓂᔅᑕ, ᐅᕝᕙᓘᓐᓃᑦ ᒥᔅᑕ. ᐸᓚᐃ ᐅᖃᐅᓯᖃᕈᓐᓇᖅᑲ ᐃᓘᓇᖓᑎᒍᑦ ᐃᖅᑲᓇᐃᔭᖅᑎᑖᕐᓂᕐᒧᑦ 
ᐋᖅᑭᒋᐊᓯᔾᔪᑎᓄᑦ ᐱᑕᖃᑦᑎᐊᖁᓪᓗᒍ ᐃᓄᓐᓂᒃ ᐋᓐᓂᐊᖅᑐᓕᕆᔪᓂᒃ ᒪᑐᐃᖅᐸᑕ ᐊᒻᒪᓗ ᐱᕙᓪᓕᐊᔭᐅᓗᓂ 
ᑎᑭᑉᐸᑦ ᑭᓯᐊᓂᓕ 100 ᐳᓴᓐᒧᑦ ᐊᐅᓚᑦᑕᐅᓂᖃᓕᕐᓗᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐲᑕᓴᓐ. ᒪᑉᐱᒐᕐᒦᒃᑲᑦᑕ H-7. ᑭᓇ ᑭᐅᓂᐊᖅᐸ? ᒥᓂᔅᑕ ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ', ᑕᒪᔅᓱᒥᖓ ᐱᔾᔪᑎᒥᒃ 
ᐃᓱᒫᓘᑎᖃᖅᓯᒪᕗᒐ ᐋᓐᓂᐊᓯᐅᖅᑎᖃᙱᓗᐊᕐᓂᕐᒧᑦ, ᐊᒻᒪᓗ ᓘᑦᑖᖃᙱᓗᐊᕐᓂᖏᓐᓄᑦ ᐋᓐᓂᐊᕕᒻᒥᓗ 
ᓱᓇᒃᑯᑖᖃᙱᓗᐊᕐᓂᑎᓐᓄᑦ. ᐊᒻᒪᓗ ᐄ', ᐃᓱᒫᓘᑎᒻᒪᕆᐅᕗᖅ ᐅᕙᑦᑎᓐᓄᑦ ᑐᓴᖅᓯᒪᒐᑦᑕ ᑲᓇᑕᓕᒫᒥ 
ᐋᓐᓂᐊᓯᐅᖅᑎᓂᒃ ᐊᒥᒐᖅᓯᓗᐊᕐᒪᑕ ᐊᒻᒪᓗ ᑐᓴᖅᓯᒪᒋᓪᓗᑕ ᐱᕙᓪᓕᐊᔪᒃᑯᑦ ᐊᑕᐅᓯᖅ ᐋᓐᓂᐊᕐᕕᒃ 
ᒪᑐᒻᒪᕆᓛᓕᕐᒪᑦ ᐊᒥᒐᖅᓯᓗᐊᕐᓂᖏᓐᓄᑦ ᐋᓐᓂᐊᓯᐅᖅᑎᓂᒃ ᐊᒻᒪᓗ ᖃᐅᔨᒪᔨᑕᐅᔪᑦ ᓇᓚᐅᑦᑕᐃᕙᔪᒐᓗᐊᖅᑐᓂ 
ᐅᑭᐅᖅ 2000-ᖑᓕᖅᐸᑦ ᐊᒥᒐᖅᓯᓗᐊᓛᕐᓂᐊᕐᓂᕋᐃᓪᓗᓂ ᐋᓐᓂᐊᓯᐅᖅᑏᑦ ᓄᖅᑲᕆᐊᖃᓕᕐᓂᖏᓐᓄᑦ 
ᐃᓐᓇᕈᓗᐊᕐᓂᕐᒧᑦ. 

ᐅᖃᕈᓐᓇᖅᑐᖓᑦ, ᐃᖅᑲᓇᐃᔭᖅᑎᖃᕋᑦᑕ, ᐋᓐᓂᐊᓯᐅᖅᑎᓂᒃ ᒪᐅᙵᖅᑐᖃᖅᐸᑦᑐᓂ ᑕᕆᐅᑉ ᐊᑭᐊᓃᓐᖔᖅᑐᓂᒃ. 
ᕕᕝᕗᐊᕆ 2005-ᖑᓕᖅᐸᑦ 50-ᓂᒃ ᐋᓐᓂᐊᓯᐅᖅᑎᖃᓛᓕᕋᓗᐊᖅᑐᒍᑦ, ᐊᒻᒪᓗ ᐃᓚᒃᑲᓐᓂᕋᔭᕆᓪᓗᑎᑦ 50-
ᑲᓐᓂᕐᓂᒃ ᑐᒃᓯᕌᕆᒐᔭᖅᑕᕗᑦ ᓯᑖᕝᕙ 2005 ᕈᓚᐅᖅᑎᓐᓇᒍ, 100-ᓂᒃ ᐋᓐᓂᐊᓯᐅᖅᑎᖃᓛᓕᖅᑐᒍᑦ. 
 
ᑲᓇᑕᓕᒫᒥ ᐋᓐᓂᐊᓯᐅᖅᑎᓴᒃᑭᓗᐊᕐᓂᑎᓐᓄᑦ, ᑲᓇᑕᒥ ᐊᕕᑦᑐᖅᓯᒪᔪᑦ ᓄᓇᑦ, ᕿᓂᓲᖑᒻᒪᑕ ᑕᕆᐅᑉ 
ᐊᑭᐊᓂᒃᓴᔭᓂᑦ ᐋᓐᓂᐊᓯᐅᖅᑎᓂᒃ ᐊᒻᒪᓗ ᖃᐅᔨᒪᕗᖓ ᑭᓇᒃᑯᓕᒫᓄᑦ ᑕᒪᓐᓇ ᖃᐅᔨᒪᔭᐅᒻᒪᑦ. ᐄ', 
ᑲᔪᓯᓂᖃᕆᐊᖃᓕᖅᑐᒍᑦ ᐊᒻᒪᓗ ᑲᒪᒋᑦᑎᐊᕐᓗᒋᑦ ᐋᓐᓂᐊᕐᕕᓕᐊᖅᐸᑦᑐᑦ ᐊᒻᒪᓗ ᑕᒪᒃᑯᐊᓕᒫᑦ 
ᑲᒪᒋᔭᐃᓐᓇᕆᒋᐊᖃᖅᑐᑎᒍ. ᖁᔭᒋᒻᒪᕆᑉᐸᒃᑲ ᐊᐱᖅᑯᑎᒃᓴᐅᔪᑦ ᐊᐱᕆᔭᐅᕙᑦᑐᑦ. 
 
ᒪᕐᕉᒃ ᐋᓐᓂᐊᕐᕖᒃ ᑲᖏᖅᖠᓂᕐᒥᒃ ᐃᖃᓗᑦᑑᑦᓯᐊᕐᒥᓗ ᒪᑐᐃᖅᑕᐃᓛᕐᒪᑎᒃ ᒫᑦᓯ 2005-ᖑᓕᖅᐸᑦ. ᑕᒪᓐᓇ 
ᐅᖃᓚᐅᖅᑐᒍ, ᓱᓇᒃᑯᑖᖃᕆᐊᖃᓛᕐᒥᔪᑦ ᐅᐊᔭᓕᖅᓱᖅᑕᐅᓂᖏᑦ ᓱᒡᓗᓕᓕᖅᓱᖅᑕᐅᓂᖏᓪᓗ 
ᖃᐅᔨᓴᖅᑕᐅᒋᐊᖃᖅᓯᒪᒐᔭᕐᒪᑕ ᒪᕐᕉᓐᓂᒃ ᑕᖅᑮᓐᓂᒃ ᐊᑯᓂᐅᑎᒋᔪᖅ ᒪᑐᐃᖓᓕᕋᓗᐊᖅᑎᓪᓗᒍ ᐋᓐᓂᐊᕐᕕᐅᔪᑦ 
ᖃᐅᔨᓴᖅᑕᐅᑦᑎᐊᕋᓗᐊᕐᒪᖔᑕ ᖃᐅᔨᒪᓇᖁᓪᓗᒍ. 
 
ᑐᖏᓕᕋ, ᐱᓚᐃ ᐃᓚᓕᐅᔾᔨᒃᑲᓐᓂᙳᓱᑉᐳᖅ ᑕᒪᔅᓱᒥᖓ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᐱᓚᐃ. 
 
ᐱᓚᐃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒥᓱᑲᓪᓚᐅᒻᒪᑕ ᐱᓕᕆᐊᕆᔭᐅᔪᑦ ᒫᓐᓇ. ᒥᓂᔅᑕᐅᔪᖃᐃ 
ᐅᖃᐅᖃᕋᑖᑦᑎᐊᖅᐳᖅ ᑲᓇᑕᑉ ᓯᓚᑖᓂ ᑲᓇᑕᓕᒫᒥᓗ ᐃᖅᑲᓇᐃᔭᖅᑎᑖᕋᓱᐊᕐᓂᖅ ᐸᕐᓇᑕᐅᓯᒪᔪᖅ. ᑕᒪᓐᓇ 
ᐱᒋᐊᕐᕕᒃᓴᖃᖅᑐᓂ ᖃᐅᑉᐸᑦ. ᒪᕐᕉᓐᓂᒃ ᐃᓅᓐᓂᒃ ᑐᕆᓕᐊᒻᒥᒃ ᐱᓕᕆᖃᑎᕋᕋᔭᖅᑑᒃ, ᑲᒻᐸᓂᐅᔪᖅ 
ᐃᖅᑲᓇᐃᔮᖅᑖᖅᑎᓯᒪᔭᕗᑦ ᐃᖅᑲᓇᐃᔮᖅᑖᖅᑎᑦᑎᑐᒐᓱᐊᖅᑎᓪᓗᑕ 100-ᓂᒃ ᐋᓐᓂᐊᓯᐅᖅᑎᓂᒃ ᑏᓰᕝᕙ 2005-ᒥᒃ 
ᐱᔭᕇᕐᕕᒃᓴᖃᕋᔭᖅᑐᑎᒃ. ᐱᓕᕆᐊᖃᓕᖅᑐᒍᑦ ᐃᓱᓕᕝᕕᒃᓴᖓᓄᑦ ᕖᕝᕗᐊᕆᒧᑦ ᐋᓐᓂᐊᓯᐅᖅᑎᑖᕋᓱᐊᕋᔭᖅᑐᑕ 50-
ᓂᒃ. ᑕᒪᓐᓇ ᑲᔪᓯᓂᖃᑦᑕᖅᐳᖅ ᒫᓐᓇᐅᔪᖅ. 
 
ᓘᑦᑖᓂᓪᓗ ᐃᖅᑲᓇᐃᔮᖅᑖᖅᑎᑦᑎᖃᑦᑕᖅᑐᒍᑦ. ᒫᓐᓇᐅᔪᖅ ᐱᓕᕆᑦᑎᐊᖅᑐᒻᒪᕆᒻᒥᒃ ᑲᒪᔨᒥᒃ ᓱᓇᒃᑯᑖᓄᑦ 
ᐃᖅᑲᓇᐃᔭᖅᑎᖃᓕᖅᑐᒍᑦ. ᐊᒻᒪᓗ ᑕᓪᓕᒪᓂᒃ ᓗᑦᑖᖅᑖᖅᓯᒪᓕᖅᑐᑕ ᐃᖃᓗᓐᓂ ᒫᓐᓇ. ᒪᕐᕉᒃ ᔮᓐᓄᐊᕆᐅᓕᖅᐸᑦ 
ᑎᑭᓛᖅᑐᖅ ᐊᒻᒪᓗ ᐃᓐᓇᑐᖃᓕᕆᔨᒥᒃ ᐃᓕᓴᓯᒪᓪᓚᕆᑦᑐᒥᒃ ᐃᖅᑲᓇᐃᔮᖅᑖᖅᑎᑦᑎᓯᒪᓕᖅᑐᑕ, ᑕᒪᓐᓇᓗ 
ᐊᔾᔨᐅᙱᒻᒪᕆᑦᑐᓂ ᐊᑐᖃᑦᑕᖅᑕᑦᑎᓐᓂᒃ. 
 
ᑕᒪᓐᓇ ᓘᑦᑖᓂᒃ ᐃᖅᑲᓇᐃᔮᖅᑖᖅᑎᑦᑎᓂᖅ, ᐃᒃᓯᕙᐅᑕᖅ, ᐊᐅᓚᓂᖃᑦᑎᐊᖅᑐᒻᒪᕆᐅᔮᖅᐳᖅ. ᐊᓯᐊᓂᑦᑕᐅᖅ 
ᓗᑦᑖᖅᑖᑎᑦᑎᔪᓐᓇᕋᓗᐊᕐᒥᔪᒍᑦ ᑕᐅᑐᑦᑕᐅᓪᓗᓂ ᐃᖃᓗᑦᑑᑦᓯᐊᖅ ᐱᖓᓱᓂᒃ ᑕᖅᑭᓂᒃ ᑕᒪᓐᓇ ᑲᒪᒋᓯᒪᓕᖅᑕᕗᑦ 
ᐊᒻᒪᓗ ᐅᑉᐱᕈᓱᑉᐳᒍ ᐱᓕᕆᑦᑎᐊᕐᓂᕈᑦᑕ, ᑕᐃᓐᓇ ᐃᖅᑲᓇᐃᔮᖅᑖᖅᑎᑕᐅᒐᔭᖅᑐᖅ ᓯᕗᓂᒃᓴᑦᑎᐊᑦᑎᓐᓂ. 
ᒪᕐᕈᑲᓐᓃᓐᓂᒃ ᐃᖅᑲᓇᐃᔭᖅᑎᑖᒃᑲᓐᓂᕈᓐᓇᖅᑐᒍᑦ. 
 
ᐱᔾᔪᑎᑐᐊᖅ ᐊᑕᐅᓯᖅ ᐃᖅᑲᓇᐃᔮᖅᑖᖅᑎᑦᑎᓴᓱᐊᖅᑐᑕ ᓘᑦᑖᕐᒥᒃ, ᐃᒃᓯᕙᐅᑕᖅ, ᐋᓐᓂᐊᕕᒻᒧᑦ ᐊᐅᓚᑦᑎᔨᕗᑦ 
ᑲᑎᒪᖃᑎᖃᖃᑦᑕᖅᓯᒪᒻᒪᑦ ᐃᓕᓐᓂᐊᕐᕕᔾᔪᐊᓕᒫᓂᒃ. ᐅᑎᕋᑖᓚᐅᕐᒪᑦ ᒫᓂᑑᕙᒦᓐᖔᖅᑐᓂ, ᐅᕙᖓᓗ ᒥᓂᔅᑕᕗᓪᓗ 
ᑲᑎᒪᖃᑎᒋᓚᐅᕋᑦᑎᒍ ᐃᓕᓐᓂᐊᕐᕕᔾᔪᐊᖑᔪᑦ ᐃᑲᔪᖅᑕᐅᔪᒪᓂᕋᖅᑐᑕ ᖃᐅᔨᓴᖅᑕᐅᓂᖏᓐᓂᒃ ᐋᓐᓂᐊᕐᕕᕗᑦ 
ᓄᑖᖑᔪᑦ. 
 
ᐊᒻᒪᓗ ᐋᑐᕚᒦᙶᕋᑖᓚᐅᕐᒥᒐᒪᓗ, ᑲᑎᒪᖃᑎᒋᑦᑎᐊᖅᑕᒻᒪᕆᐊᓗᒋᓚᐅᖅᑐᒋᑦ ᐃᓕᓐᓂᐊᕐᕕᔾᔪᐊᖓᑦ ᐋᑐᕚᒻ 
ᕿᒥᕐᕈᓪᓗᒋᑦ ᖃᓄᖅ ᒪᐅᖓ ᐃᖅᑲᓇᐃᔮᖅᑖᖅᑎᒐᓱᐊᕈᓐᓇᕋᔭᕐᒪᖔᑦᑎᒍ ᐃᓕᓐᓂᐊᕐᓂᖏᓐᓂᒃ 
ᐱᔭᕇᓚᐅᖅᑎᓪᓗᒋᑦ. ᐅᓂᒃᑳᓕᐅᕈᓐᓇᖅᓯᔪᒪᒐᓗᐊᖅᐳᖓ ᐱᖓᓲᔪᖅᑐᓂᒃ ᑕᖅᑮᑦ ᐊᓂᒍᖅᓯᒪᓕᕈᑎᑦ, ᐃᒃᓯᕙᐅᑕᖅ, 
ᑕᒪᒃᑯ ᑲᒪᒋᒌᑦᑎᐊᖅᓯᒪᔭᕗᑦ ᐃᖃᓗᓐᓂ ᑲᔪᓯᓂᖃᕈᓐᓇᙳᓱᒻᒥᒻᒪᑕ ᑕᒪᒃᑮᓐᓄᑦ ᑲᖏᖅᖠᓂᕐᒧᑦ 
ᐃᖃᓗᑦᑑᑦᓯᐊᕐᒧᓗ. 

ᑕᒪᓐᓇ ᐱᔭᐅᔭᕆᐊᖃᖅᑑᔪᖅ ᐱᓇᓱᐊᓪᓚᕆᑉᐸᕗᑦ, ᑕᒪᒃᑮᒃ ᐋᓐᓂᐊᓯᐅᖅᑎᑖᕆᐊᖃᕐᓂᐅᔪᖅ ᐊᒻᒪᓗ 
ᓘᑦᑖᖅᑖᕆᐊᖃᕐᓂᐅᔪᖅ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᕙᓚᐃᔅ. ᐃᖅᑲᐃᑎᒍᒪᕙᒃᑲ ᑲᑎᒪᔨᐅᔪᑦ ᒫᓐᓇ ᑲᑎᒪᔾᔪᑎᖃᕋᓗᐊᕋᑦᑕ 
ᐱᖁᑏᑦ ᐊᑭᑐᔫᑎᑦ ᑮᓇᐅᔭᑦ ᐊᑐᖅᑐᒃᓴᑦ. ᑮᓇᐅᔭᓂᒃ ᐊᑐᖅᑐᒃᓴᑐᐃᓐᓇᕐᓂᒃ 2005-ᔪ 
ᐱᓕᕆᐊᖃᕐᓂᐊᓕᕋᓗᐊᖅᐳᒍ. ᐲᑕᓴᓐ ᐊᐱᖅᑯᑎᒃᓴᖃᒃᑲᓐᓂᖅᐲᑦ? 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒫᔅᓴᐃᓐᓇᖅ ᐃᓱᒪᕋᑖᕆᕗᖓ, ᑕᒪᒃᑯᐊ ᐊᑐᐊᔪᐃᓐᓇᐅᒻᒪᑕ, ᐊᖏᔫᑎᓄᑦ 
ᑮᓇᐅᔭᐃᑦ ᐊᑐᖅᑐᔅᓴᐃᑦ ᐊᑐᐊᓂᖃᕐᑐᐃᓐᓇᐅᒻᒪᑕ ᐋᓐᓂᐊᓯᐅᖅᑎᓄᑦ ᐊᒻᒪᓗ ᓘᒃᑖᕐᓄᑦ. ᑕᐃᒪᐃᑦᑐᓂᑦ 
ᐱᖃᙱᓚᒍᑦ ᒪᑐᐃᖓᒐᔭᖅᑐᓄᑦ ᐃᖅᑲᓇᐃᔭᖅᑎᖃᙱᑉᐸᑕ. ᑕᒪᓐᓇ ᐱᒻᒪᕆᐅᒻᒪᑦ ᐃᓱᒪᓕᐅᕈᑎᐅᔪᖅ 
ᐃᖅᑲᐅᒪᐃᓐᓇᕆᐊᖃᕋᑦᑎᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. ᒥᓂᔅᑕ, ᑕᒪᓐᓇ ᐊᐱᖅᑯᑎᐅᕙᓪᓚᐃᕋᑖᙱᒻᒪᑦ, 
ᐅᖃᐅᓯᑐᐃᓐᓇᐅᕙᓪᓚᐃᕋᑖᖅᑐᖅ. ᑭᐅᔪᒪᕕᐅᒃ? 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᐄ, ᖁᔭᓐᓇᒦᕈᒪᕙᕋ ᒪᓕᒐᓕᐅᖅᑎᐅᖃᑎᒐ ᐊᐱᖅᓱᖃᑦᑕᕋᑖᕐᖓᑦ 
ᐊᒻᒪᓗ ᑭᐅᔪᒪᑦᑎᐊᖅᑐᑎᒍ ᐊᐱᖅᑯᓯᕆᔭᖏᓐᓂ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐊᓚᕋᓚᒃ. 
 
ᐊᓚᕋᓚᒃ: ᓇᓗᓕᕋᒪ ᓇᒦᓕᕐᒪᖔᑦᑕ ᑭᓯᐊᓂᓕ ᐊᐱᖅᓱᕋᓱᓐᓂᐊᖅᑯᖓ. ᑐᑭᓯᓯᒪᕗᖓ ᐱᔪᒪᓯᒪᔪᖃᕐᖓᑦ 
ᐱᓕᕆᐊᖑᓂᐊᖅᑐᒥᑦ ᐃᕐᓂᓱᒃᓰᓂᕐᒥᑦ ᐱᓕᕆᐊᖑᔪᑦ ᐊᕐᕕᐊᓂ ᐊᕐᕌᒎᓖᖅᑐᓂᑦ. ᖃᐅᔨᒍᒪᑐᐃᓐᓇᖅᑯᖓᓕ 
ᑕᑯᓪᓗᒋᑦ ᑮᓇᐅᔭᐃᑦ ᐊᑐᖅᑐᔅᓴᐃᑦ ᐱᔭᐅᔭᕆᐊᖃᕐᑐᓄᑦ ᑭᕙᓪᓕᕐᒥ, ᑕᑯᙱᓚᖓᓕ ᓄᑖᓂᑦ ᑮᓇᐅᔭᓂᑦ 
ᓂᐅᕕᕆᐊᖃᕐᓂᕐᒥᑦ ᓄᑖᓂᑦ ᐊᑐᖅᑐᓂᑦ ᑕᐃᒪᐃᑦᑐᒧᑦ ᑐᕌᖓᒐᔭᖅᑐᓂᑦ. 
 
ᐊᐱᕆᔪᒪᕙᕋᓕ ᒥᓂᔅᑕᐅᔪᖅ ᑐᑭᓯᑎᑦᑎᒋᐊᕈᓐᓇᕐᒪᖔᖅ ᑕᒪᓐᓇ ᐱᒋᐊᖅᑎᑕᐅᓂᐊᕐᒪᖔᖅ ᐱᓕᕆᐊᕆᔭᐅᔪᒪᔪᖅ, 
ᐊᒻᒪᓗ ᑐᑭᓯᕗᖓ ᐱᑕᖃᕐᓂᖅᓴᐅᕌᕐᔪᒻᒪᑦ ᑮᓇᐅᔭᐃᑦ ᐊᑐᖅᑐᔅᓴᓂᑦ ᑕᒪᓐᓇ ᐱᒋᐊᖅᑎᑕᐅᒋᐊᖃᕐᓂᖅᑲᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᓚᕋᓚᒃ. ᒥᓂᔅᑕ ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᖏᓕᕋ ᑭᐅᑎᓐᓂᐊᕋᒃᑯ ᑖᔅᓱᒥᖓ 
ᐊᐱᖅᑯᑎᐅᔪᒥᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᕐᓇᖅ ᐸᕋᐅᓐ. ᐱᓚᐃ. 
 
ᐱᓚᐃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᐅᖃᐅᓯᕆᔭᐅᔪᖅ ᐃᕐᓂᓱᔅᓰᖃᑦᑕᕐᓂᖅ ᐱᓕᕆᐊᖑᔪᖅ 
ᐊᔅᓱᕈᓐᓇᒻᒪᕆᑉᐳᖅ, ᑭᓯᐊᓂᓕ ᑕᒪᓐᓇ ᑲᒪᒋᔭᐅᓂᐊᖅᑐᒋᕙᕋ ᐊᕐᕌᒎᓛᖅᑐᒥ. ᓯᕗᒧᐊᖅᑎᑦᑎᓯᒪᕗᒍᑦ, 
ᑐᑭᓯᓇᑦᑎᐊᖅᑐᒥᑦ ᐸᕐᓇᐅᑎᐅᔪᒥᑦ ᒐᕙᒪᒃᑯᓐᓄᑦ, ᐃᒻᒪᖅᑲ ᖃᐅᔨᒪᔪᐃᓐᓇᐅᕗᓯ ᐊᖏᕐᕋᒧᑦ ᖃᓂᓐᓂᖅᓴᐅᓂᕐᒧᑦ. 
ᑕᕝᕙᓂ ᐸᕐᓇᐅᑎᐅᔪᒥ ᐊᐱᕆᓯᒪᕗᒍᑦ ᐊᑐᖅᑕᐅᔪᓐᓇᕐᑐᓂᑦ ᐱᒋᐊᖅᑎᑦᑎᓂᕐᒥᑦ ᓯᕗᓪᓕᐅᑎᑕᐅᔭᕆᐊᓕᓐᓂ, 
ᐊᑕᐅᓯᐅᔪᖅ ᓇᔾᔨᔪᓄᑦ ᑲᒪᒋᔭᐅᓂᕐᒥᑦ, ᑕᒪᓐᓇ ᓯᕗᓪᓕᖅᐹᖑᑎᑕᐅᓪᓗᓂ ᐸᕐᓇᐅᑎᑦᑎᓐᓂ. 
 
ᑕᑯᒋᐊᕆᐊᖃᕆᕗᒍᑦ ᑕᕝᕙᓂ ᐃᓕᓐᓂᐊᑎᑦᑎᓂᕐᒥᑦ ᐋᓐᓂᐊᖃᙱᑦᑐᓕᕆᔨᒃᑯᓐᓂᑦ ᐃᓄᓐᓄᑦ 
ᐃᖅᑲᓇᐃᔭᖅᑎᐅᔪᓂᑦ, ᑕᒪᒃᑮᓐᓂ ᐃᕐᓂᓱᔅᓰᓂᒃᑯᑦ ᐊᒻᒪᓗ ᐊᓯᖏᓐᓂ ᑲᒪᔨᐅᔪᓂᑦ ᓯᕗᕐᖓᓐᓂ 
ᒪᑐᐃᖅᑐᖃᓚᐅᖅᑎᓐᓇᒍ ᓄᑖᖑᔪᓂᑦ ᐋᓐᓂᐊᕕᐅᔪᓂᑦ, ᐅᕝᕙᓘᓐᓃᑦ ᐃᕐᓂᓱᔅᓰᕕᐅᔪᓂᑦ,  

ᖃᐅᔨᒪᔭᕆᐊᖃᖅᑯᒍᑦ, ᐃᓱᒪᕗᖓ ᐲᑕᓴᓐ ᐅᖃᐅᓯᕆᔭᖓ, ᑕᒪᒃᑯᐊ ᐊᑐᕐᓂᐊᖅᑐᑦ ᐋᖅᑭᔅᓯᒪᒐᓗᐊᕐᒪᖔᑕ 
ᐱᔪᓐᓇᖁᓪᓗᒋᑦ ᐃᓄᖃᕐᕕᐅᓂᐊᕐᑐᑦ ᓴᖅᑭᐸᓪᓕᐊᓂᐊᖅᑐᑦ.  
 
ᐋᖅᑮᐸᓪᓕᐊᓂᐊᖅᑯᒍᑦ ᑕᒫᓂ ᐊᕐᕌᒎᔪᒥᑦ ᑐᑭᓯᓇᑦᑎᐊᖅᑐᒥᑦ ᐸᕐᓇᐅᑎᒋᔭᑦᑎᓐᓂ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐱᓚᐃ. ᐊᓚᕋᓚᒃ. 
 
ᐊᓚᕋᓚᒃ: ᐊᐱᕆᑐᐃᓐᓇᕋᑖᖅᑯᖓ ᓱᒻᒪᑦ ᑮᓇᐅᔭᓂᑦ ᓴᓂᕐᕙᐃᓯᒪᒋᐊᖃᕐᒪᖔᑕ ᓂᐅᕕᕐᓂᐊᓂᕐᒧᑦ 
ᐊᑐᖅᑕᐅᓂᐊᖅᑐᓂᑦ ᑕᐃᒪᐃᑦᑐᓄᑦ ᐱᓕᕆᐊᖑᔪᓄᑦ ᐊᕐᕕᐊᓂ, ᑕᒪᓐᓇᑐᐊᖅ ᐊᐱᖅᑯᓯᕆᕋᑖᖅᑕᕋ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓇᒦᒃ, ᐊᓚᕋᓚᒃ. ᐱᓚᐃ. 
 
ᐱᓚᐃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᐊᖏᔪᓄᑦ ᐊᑐᖅᑕᐅᔪᔅᓴᓄᑦ ᑮᓇᐅᔭᐃᑦ ᑎᑎᕋᖅᓯᒪᔪᑦ ᐊᕐᕌᒎᑎᓐᓄᑦ 
ᐊᒻᒪᓗ ᐊᕐᕌᒎᒋᓛᖅᑕᑎᓐᓄᑦ $75-ᒥᓕᐊᓐ. ᑕᒪᓐᓇ ᒥᑭᓪᓕᕚᓪᓕᑎᑦᑎᒋᕗᖅ ᐱᔪᓐᓇᕐᓂᕆᒐᔭᖅᑕᑎᓐᓂ 
ᓯᕗᒧᐊᖅᑎᑦᑎᓂᕐᒥᑦ ᑕᐃᔅᓱᒥᖓ ᐱᓕᕆᐊᖑᓂᐊᖅᑐᒥᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒋᔭᕋᑦᑕᐅᖅ ᐅᖃᐅᓯᖃᕐᓯᒪᒐᑦᑕ ᐊᑯᓂᑲᓪᓚᐅᓕᖅᑐᖅ 
ᐃᓄᓐᓄᑦ ᐃᑲᔫᑎᔅᓴᖅ ᐅᖓᓯᑦᑐᒥ. ᐃᓄᓐᓄᑦ ᐃᑲᔫᑎᔅᓴᖅ ᐅᖓᓯᑦᑐᒧᑦ ᐱᑕᖃᙱᒻᒪᑦ ᑭᕙᓪᓕᕐᒥ, 
ᐱᑕᖃᕐᑑᔮᙱᓚᖅ ᑮᓇᐅᔭᓂᑦ ᐊᑐᖅᑕᐅᔪᔅᓴᓂᑦ ᐅᖓᓯᑦᑐᒧᑦ ᐃᓐᓄᑦ ᐃᑲᔫᑎᐅᔪᓂᑦ, ᐅᕝᕙᓘᓐᓃᑦ ᐱᐅᓂᖅᓴᓂᑦ 
ᐊᒻᒪᓗ ᖃᕋᓴᐅᔭᓂᑦ, ᑕᕝᕙᓂ ᐊᖏᔫᑎᓄᑦ ᑮᓇᐅᔭᐃᑦ ᐊᑐᖅᑐᔅᓴᓂᑦ. ᖃᐅᔨᒍᒪᑐᐃᓐᓇᖅᑯᖓᓕ ᑕᒪᓐᓇ 
ᖃᓄᐃᓕᖓᓕᕐᒪᖔᖅ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑐᑭᓯᕗᖓ ᑲᑎᒪᔨᐅᑉ ᐅᖃᐅᓯᕆᔭᖓᓂᑦ 
ᐊᒻᒪᓗ ᐅᖃᕈᒪᕗᖓ ᑖᒃᑯᐊ ᓄᑖᖑᔪᑦ ᐊᑐᖅᑕᐅᒐᔭᖅᑐᑦ ᐋᖅᑭᔅᓯᒪᓂᐊᖅᑐᑦ ᓄᑖᖑᔪᓄᑦ ᐋᓐᓂᐊᕕᐅᔪᓄᑦ 
ᓴᓇᔭᐅᓂᐊᖅᑐᑦ. ᐃᒻᒪᖃ ᕉᔅᒥᐊᕆ ᐸᕋᐅᓐ ᐅᖃᕆᐊᑦᑎᐊᕈᓐᓇᖅᑐᖅ ᑕᒪᔅᓱᒥᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᔅ. ᕉᔅᒥᐅᕆ ᐸᕋᐅᓐ. 
 
ᕉᔅᒥᐅᕆ ᐸᕋᐅᓐ: ᖁᔭᓐᓇᒦᒃ. ᓱᓕᒍᒪ ᐃᓘᓇᑎᐸᓗᒃ ᐋᓐᓂᐊᕕᐅᔪᑦ ᒫᓐᓇᐅᔪᖅ ᑭᕙᓪᓕᕐᒥ, ᑖᒃᑯᑐᐊᖅ ᒪᕐᕉᒃ 
ᑕᓚᕖᓴᒃᑯᑦ ᐋᓐᓂᐊᖅᑐᓕᕆᔪᓐᓇᖅᑐᑦ ᐊᒻᒪᓗ ᐱᑕᖃᖅᓯᒪᓕᖅᑑᑦ ᐊᑕᐅᓯᐅᖏᑦᑐᓄᑦ ᐊᕐᕌᒍᓄᑦ. 
ᑮᓇᐅᔭᖅᑖᖑᕋᑖᖅᑐᓄᑦ ᒐᕙᒪᑐᖃᒃᑯᓐᓂᑦ, ᑖᒃᑯᐅ ᒪᕐᕉᒃ ᐱᖃᑕᐅᖏᑦᑐᑐᐊᒃ ᐱᒍᒫᓐᓂᐊᖅᑑᒃ. ᐃᓛᖃᐃ 
ᓄᓇᓕᓐᓂ ᐱᓕᒻᒪᒃᓴᔭᐅᓂᒃᑯᑦ, ᐊᑐᖅᑕᐅᓂᖅᓴᐅᓕᕐᓂᐊᖅᑑᒃ. ᐊᑐᖅᑕᐅᖃᑦᑕᖅᑐᑦ ᐃᓚᒌᑦ ᐳᓚᐅᑎᓂᖏᓐᓄᑦ. 
ᖃᐅᔨᒪᔪᖓ ᐊᖁᑎᓂᒃ ᐱᑕᖃᒻᒪᑦ ᑭᕙᓪᓕᕐᒥ ᐊᑐᖅᑐᐃᑦ ᑕᒪᒃᑯᐊ ᐋᓐᓂᐊᖅᑐᓕᕆᓂᕐᒧᑦ ᑲᑎᒪᕋᓛᑦ ᐅᖃᕐᓗᑎᒃ 
ᐊᕐᕕᐊᑦ ᓴᓂᑭᓗᐊᕐᒥᒃ ᑕᑯᒃᓴᐅᖃᑎᖃᕈᓐᓇᖅᓯᕗᑦ, ᐊᑐᖅᑕᐅᒍᓐᓇᕐᓂᐊᒃᒪᑕᑦᑕᐅᖅ ᐱᓕᒻᒪᒃᓴᓂᕐᒧᑦ, ᐅᕝᕙᓘᓐᓃᑦ 
ᑲᑎᒪᖃᑦᑕᕐᓂᕆᔭᖏᓐᓄᑦ ᐃᖅᑲᓇᐃᔭᖅᑏᑦ ᐃᓕᓐᓂᐊᖅᑎᑕᐅᑎᓪᓗᒋᑦ ᐅᕝᕙᓘᓐᓃᑦ ᐋᓐᓂᐊᔪᓄᑦ ᐊᑐᖅᑕᐅᓗᑎᒃ. 
 
ᑕᒪᓐᓇᖃᐃ ᑐᕌᖅᑐᖅ ᐊᓯᖏᓐᓄᑦ ᐊᕕᑦᑐᖅᓯᒪᔪᓄᑦ. ᒪᕐᕉᕙᓪᓚᐃᒻᒪᑎᒃ ᓄᓇᓖᒃ ᐊᑐᓂᒃ ᐊᕕᑦᑐᖅᓯᒪᔪᓂ 
ᖄᒃᑲᓐᓂᐊᒍᑦ ᑮᓇᐅᔭᓂᒃ ᒑᕙᒪᒃᑯᓐᓂᒃ, ᐊᕐᕌᒍ ᐃᓱᓕᒃᑎᓪᓗᒍ, ᐃᓘᓇᑎᒃ ᓄᓇᓖᑦ ᐱᖃᑦᑐᐃᓐᓇᐅᓕᕐᓂᐊᖅᑐᑦ 
ᑕᓚᕖᓴᒃᑯᑦ ᐋᓐᓂᐊᖅᑐᓕᕆᔾᔪᑎᒥᒃ ᑐᓴᐅᒪᖃᑦᑕᐅᑎᓗᑎᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅ. ᕉᔅᒥᐅᕆ ᐸᕋᐅᓐ. ᐊᓚᕋᓚᒃ. 

ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕚᐅᑕᖅ. ᑕᐃᒪᑲᓚᐅᖅ ᒫᓐᓇ ᐊᒻᒪᓗ ᖁᔭᓐᓇᒦᖅᐸᕋ ᒥᓂᔅᑕ 
ᐃᖅᑲᓇᐃᔭᖅᑎᖏᓪᓗ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᓚᕋᓚᒃ. ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᖅᐸᕋ ᒪᓕᒐᓕᐅᖅᑎᐅᖃᑎᒐ ᐃᖃᓗᒃᑑᑎᐊᕐᒥᐅᑕᖅ 
ᐊᐱᖅᑯᑎᖃᕐᓂᖓᓄᑦ ᐊᐱᖅᑯᑎᒋᓂᐊᖅᑲᐅᔭᓐᓂᒃ ᑕᒪᑐᒧᖓ ᐊᕐᓇᐃᑦ ᕿᒫᕕᖏᓐᓄᑦ. ᐊᒻᒪᑕᐅᖅ, 
ᖁᔭᓐᓇᒦᕈᒪᓪᓗᒍ ᒥᓂᔅᑕ ᐅᖃᕋᑖᕐᒪᑦ ᑕᒪᒃᑯᐊ ᐊᕐᓇᐃᑦ ᕿᒫᕕᖓ ᐊᑐᖅᑕᐅᓕᕐᓂᖓᓂᒃ ᑮᓇᐅᔭᒥᒍᑦ ᐊᑐᖅᑐᑎᒃ 
ᒫᓐᓇᐅᔪᖅ. ᖁᔭᓐᓇᒦᖅᐸᕋ ᑕᒪᑐᒧᖓ. 
 
ᐅᖃᓯᕆᔭᓐᓂ ᐅᖃᐅᓯᖃᖅᑲᐅᒐᕕᑦ ᑖᒃᑯᐊ ᐱᓕᕆᕕᒃᑯᑦ ᓴᖅᑮᑲᓐᓂᕐᓂᐊᕐᒪᑕ ᐸᕐᓇᒍᑎᒥᒃ ᑐᙵᕕᖃᑦᑐᒥᒃ 
ᐱᔭᕆᐊᖃᑦᑕᖏᓐᓂᒃ ᐃᓐᓇᑐᖃᐃᑦ ᐊᒻᒪᓗ ᑲᒪᒋᔭᖃᕐᓂᐊᖅᑐᒥᒃ ᓇᓚᐅᒃᑖᖅᑕᐅᓯᒪᔪᓂᒃ 24-ᓄᑦ ᐃᑲᕐᕋᓄᑦ 
ᐸᖅᑭᕕᐅᔪᓄᑦ ᐃᓐᓇᑐᖃᑦᑎᓐᓄᑦ ᒐᕙᒪᒃᑯᑦ ᐱᓕᕆᐊᕐᖓᑎᒍᑦ. 
 
ᒪᑉᐱᖅᑐᒐᕐᒥ 7, ᑕᑯᖏᓇᑦᑎᒍ ᐅᕙᓂ. ᐃᖑᓐᓃᑦ, ᐊᐱᖅᑯᑎᖃᕈᒪᕋᑖᕋᒪ ᑕᒪᑐᒧᖓ ᐊᐱᖅᓱᓚᐅᖏᓂᓐᓂ. 
ᐃᓐᓇᑐᖃᕗᑦ, ᐱᑕᖃᒻᒪᑦ ᐃᓐᓇᑐᖃᕐᓂᒃ ᓯᓚᑖᓃᑦᑐᓂᒃ ᓄᓇᕗᑦ ᓄᓇᕗᒻᒦᒋᐊᓕᐅᒐᓗᐊᓂᒃ ᐱᑕᖃᕐᓂᖅᐸᑦ 
ᐱᓯᒪᑦᑎᕕᐅᔪᓂᒃ ᓄᓇᑦᑎᓐᓂ. 
 
ᖁᕕᐊᓇᙱᒻᒪᑦ ᑕᑯᓗᓂ ᐃᕐᖑᑕᖏᑦ ᑕᑯᖃᑦᑕᖏᑦᑐᑦ ᓂᖏᐅᕐᒥᓂᒃ ᐃᑦᑐᒥᓂᒃ ᓄᓇᕗᒻᒦᖏᑎᓪᓗᒋᑦ. 
ᖃᖓᑦᑕᐅᑎᖏᑦ ᐊᑭᑐᓪᓗᑎᒃ ᐅᐸᑦᑕᐅᒋᐊᖏᓂᒃ, ᐱᓗᐊᖅᑐᒥᒃ ᖁᓪᓗᖅᑑᒥᒃ. ᐊᑕᐅᓯᕐᒥᓪᓗ ᖃᖓᑕᓲᖃᑦᑐᑕ, 
ᕘᕐᔅᑎᐅᒃᑯᑦ. 
 
ᐃᓱᒪᑐᐃᓐᓇᖅᑐᖓ, ᐃᒃᓯᕙᐅᑖᖅ, ᒥᓂᔅᑕ ᐱᑕᖃᑦᑎᑦᑎᒍᓐᓇᕐᒪᖔᖅ ᓄᑖᒥᒃ ᑮᓇᐅᔭᒥᒃ ᓄᑖᒧᑦ 
ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓄᑦ ᐃᓐᓇᑐᖃᒃᑯᕕᒻᒥᒃ ᕿᑎᕐᒥᐅᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᕝᔭᒍᑕᐃᓚᒃ. ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒥᓱᓄᒃ ᒪᓕᒐᓕᐅᖅᑎᓄᑦ 
ᐃᓱᒫᓘᑎᒋᔭᐅᓯᒪᔪᖅ ᒪᓕᒐᓕᐅᖅᕕᒻᒥ. ᑐᑭᓯᔪᖓ ᒐᕙᒪᐅᓪᓗᑕ ᐊᕐᕌᒍᓂ ᑎᓴᒪᐅᓂᐊᖅᑐᓂ ᓴᓇᔭᐅᓂᐊᕐᒪᑕ, 
ᐃᓐᓇᑐᖃᒃᑯᕕᒃ ᐊᒻᒪᓗ ᑭᖑᓂᐊᒍᑦ ᐊᕐᕌᒍᐃᑦ ᑎᓴᒪᑦ, ᐊᓯᒃᑲᓐᓂᐊᓂᒃ ᐃᓐᓇᑐᖃᒃᑯᕕᒻᒥᒃ ᓴᓇᔪᖃᓕᕐᒥᓗᓂ 
ᐊᓯᐊᓂ ᓄᓇᓕᓐᓂ. 
 
ᓱᓕᒍᒪ ᐱᓕᕆᔪᓐᓇᖅᑐᒍᑦ ᑭᓯᐊᓂᓕ ᐱᓕᕆᖃᑎᒌᒋᐊᖃᑦᑐᒍᑦ ᒪᓕᒐᓕᐅᖅᑏᓪᓗ ᐊᒻᒪᓗᖃᐃ 
ᐱᑕᖃᕆᐊᖃᕐᓂᖓᓄᑦ ᖃᐅᔨᓴᕆᐊᖃᑦᑐᒍᑦ ᐊᑐᓂᒃ ᓄᓇᓕᒃᑎᒍᑦ. ᐃᒻᒪᖃ ᐴᕐᓂ ᐸᓚᐃ ᐅᖃᐅᓯᖃᕈᓐᓇᖅᑐᖅ 
ᑮᓇᐅᔭᐃᑦ ᒥᒃᓵᓄᑦ ᐊᑐᐃᓐᓇᐅᒐᔭᖅᑐᓂᒃ ᓴᓇᔪᖃᕐᓗᓂ ᐃᓐᓇᑐᖃᒃᑯᕕᒻᒥᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳ. ᒥᔅᑕ. ᐱᓚᐃ. 
 
ᐱᓚᐃ: ᖁᔭᓐᓇᒦᒃ ᐃᒃᓯᕙᐅᑖᖅ. ᐱᓕᕆᕝᕕᕗᑦ ᑎᓕᔭᐅᓯᒪᒻᒪᑦ ᐅᑎᖁᔭᐅᓪᓗᑕ ᐸᕐᓇᒍᑎᖃᑦᑎᐊᖅᓯᒪᓕᕈᑦᑕᖔᖅ 
ᓴᓇᒐᔭᐅᔪᒃᓴᒧᑦ ᐃᓐᓇᑐᖃᒃᑯᕕᐅᒻᒧ ᐊᒻᒪᓗ ᐊᒃᑑᕝᕙᒥ ᑕᒫᓂ ᐊᕐᕌᒍᑦᑎᓐᓃ ᐃᓐᓇᑐᖃᒃᑯᕕᐅᒐᔭᖅᑐᒧᑦ 
ᐸᕐᓇᑦᑎᖃᓕᖅᐳᒍᑦ. 
 
ᐃᓐᓇᑐᖃᒃᑯᕕᖃᕆᐊᖃᕐᒪᖔᑕ ᓄᓇᓕᐅᔪᑦ ᐊᑐᓂ ᕿᒥᕐᕈᓯᒪᓕᖅᐸᒍ. ᖃᐅᔨᒪᕗᒍᑦ ᐃᓐᓇᑐᖃᒃᑯᕕᖃᑕᙱᒻᒪᑦ 
ᕿᑎᕐᒥᐅᓕᒫᒥ. ᐅᖃᖅᑲᐅᒐᒪ  

ᐊᔪᕈᑎᓕᓐᓄᑦ ᐃᑲᔪᖅᑕᐅᔭᕆᐊᓕᓐᓄᑦ ᐃᒡᓘᒐᔭᖅᑐᖅ ᐱᔾᔪᑎᒋᓪᓗᒋ, ᑕᐃᒫᒃᓴᐃᓐᓇᕐᓗ, ᓈᓴᐃᓯᒪᓕᖅᐳᒍᑦ. 
ᐸᕐᓇᒍᑎᐅᔪᖅ ᐊᑐᐃᓐᓇᐅᓕᖅᐸᑦ, ᐅᑎᖅᑎᒃᑲᔭᖅᑕᕗᑦ ᒥᓂᔅᑕᒧᑦ ᑐᒃᓯᕋᕈᑎᐅᔪᖅ ᐊᑭᒋᒐᔭᖅᑕᖏᑦ 
ᐃᓚᓕᐅᔾᔭᐅᖁᒥᓇᖅᑐᑎᑦ ᑐᓂᒐᔭᕐᒪᒋᑦ ᐊᖓᔪᖅᑲᐅᑎᓄᑦ. 
 
ᑕᐃᒪᐃᒻᒪᑦ ᐊᑐᓕᖁᔨᓯᒪᔪᓂᒃ ᐊᑐᐃᓐᓇᖃᓛᖅᑐᒃᓴᐅᕗᒍᑦ ᐸᕐᓇᒍᑎᓕᐅᖅᓯᒪᓗᑕ ᔮᓐᓄᐊᕆᐅᓕᖅᐸᑦ 2005-ᒥ. 
ᔮᓐᓄᐊᕆᐅᓕᖅᐸᓪᓗ, ᒥᓂᔅᑕᐅᔪᑉ ᐃᓱᒪᓕᐊᕆᒍᓐᓇᕋᔭᖅᑕᖓᑦ ᐊᖓᔪᖅᑲᐅᑎᓪᓗ ᐃᓱᒪᓕᐅᕐᓗᑎᑦ 
ᑐᓂᐅᖅᑲᖅᑕᐅᔪᒃᓴᓂᒃ ᐊᑐᖅᑐᒃᓴᓂᒃ ᑕᒪᓐᓇ ᑎᑭᒍᓐᓇᖁᓪᓗᒍ. ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ ᐃᒃᓯᕙᐅᑖᖅ, ᖁᕕᐊᑉᐳᖓ ᒥᓂᔅᑕᐅᔪᖅ ᐱᓕᕆᒍᒪᓂᖃᕐᒪᑦ ᓄᓇᕘᒧᑦ. ᑕᒪᓐᓇ 
ᐱᔾᔪᑎᐅᔪᖅ ᐱᒻᒪᕆᐊᓘᒻᒪᑦ ᐱᕕᔾᔪᐊᖑᓪᓗᓂᓗ ᕿᑎᕐᒥᐅᑕᑦ ᓄᓇᓕᖏᑦ ᐃᓐᓇᑐᖃᒃᑯᕕᖅᑖᕆᐊᖃᕐᒪᑕ 
ᓄᓇᖏᓐᓃᑉᐸᒍᓐᓃᕐᒪᑕ ᐊᒻᒪᓗ ᑕᑯᔪᒪᔪᓐᓃᕐᒪᑕ ᐃᓄᖏᑦ ᐃᓐᓇᑐᖃᖏᑦ ᓄᓇᕗᑦ ᓯᓚᑖᓅᖁᔨᒍᓐᓃᖅᑐᑎᑦ 
ᐃᓐᓇᑐᖃᒃᑯᕕᒻᒨᓲᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦ,ᒃ ᐃᕕᒍᑕᐃᓚᒃ. ᒥᓂᔅᑕ ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᐅᕋᑖᖅᐸ ᐅᕝᕙᓘᓐᓃᑦ 
ᐅᖃᐅᓯᑐᐃᓐᓇᕆᕋᑖᖅᐱᐅᒃ? ᑭᐅᔪᓐᓇᕐᓂᐊᖅᑕᒃᓴᕆᒐᓗᐊᖅᐸᕋ, ᐊᐱᖅᑯᑎᐅᕋᑖᖅᐸᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ, ᑭᓯᐊᓂᓕ ᒪᓕᒐᓕᐅᖅᑎᐅᖃᑕᐅᔪᖅ ᐅᖃᕋᓱᑉᐳᖅ 
ᖁᔭᓕᓂᕋᑐᐃᓐᓇᕋᓱᐊᖅᐳᖅ ᖃᓄᐃᓕᐅᕈᓐᓇᖃᑦᑕᓚᐅᖅᑕᓯᖕᓄᑦ. (ᑐᓵᔨᒃᑯᑦ ᓄᖅᑲᖅᐳᖅ) ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᕆᔪᒪᕗᖓ. ᐸᕐᓇᒍᑎᐅᔪᖅ ᐃᓐᓇᑐᖃᒃᑯᕕᒃᓴᒧᑦ, ᑐᓴᕈᒥᓇᖅᐳᕐᓗ 
ᐸᕐᓇᓯᒪᒻᒪᑕ, ᑭᓯᐊᓂᓕ ᐊᐱᖅᑯᑎᖃᕈᒪᕗᖓ. ᑲᖏᖅᖠᓂᕐᒥᒃ, ᐃᓄᓐᓄᑦ ᐊᑎᓕᐅᖅᑕᐅᓯᒪᔪᖃᓚᐅᕐᒪᑦ 
ᐱᔭᐅᖁᔭᐅᓗᓂ ᐊᒻᒪᓗ ᐊᑎᓕᐅᖅᑕᒥᓂᐅᓪᓗᓂ ᐅᖓᑖᓄᑦ 200 ᐃᓄᓐᓄᑦ. ᖃᐅᔨᔪᒪᑐᐃᓐᓇᖅᑐᖓ ᑕᒪᓐᓇ 
ᖃᓄᐃᓕᖓᓕᕋᓗᐊᕐᒪᖔᖅ ᑕᒪᓐᓇ ᓯᕗᓪᓕᐅᑎᓗᒍ ᑭᐅᔪᓐᓇᖅᐸᒍ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᒥᓂᔅᑕ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᕈᒪᕙᒃᑲ ᐊᑎᓕᐅᖅᑐᐃᓐᓇᒥᓂᐅᔪᑦ 
ᖃᓄᐃᓕᐅᖁᔨᓪᓗᑎᑦ ᐃᓐᓇᑐᖃᕗᑦ ᐱᑐᐊᕆᒐᑦᑎᒍ ᐊᒻᒪᓗ ᐋᓐᓂᓇᓲᖑᒻᒪᑦ ᓄᓇᖏᑕ ᐊᓯᐊᓄᑦ 
ᐊᐅᓪᓚᕆᐊᖃᓕᕋᐃᒻᒪᑕ. 
 
ᑕᐃᒪᖃᐃ ᑐᖏᓕᕋ ᑭᐅᔪᓐᓇᖅᐸᑦ ᐃᓄᓐᓄᑦ ᐊᑎᓕᐅᖅᑕᐅᓯᒪᔪᖅ ᐱᔭᐅᖁᔨᔾᔪᑎ ᖃᓄᐃᓕᖓᓕᕐᒪᖔᖅ 
ᑭᐅᔾᔪᑎᒋᓗᓂᐅᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐱᓚᐃ. 
 
ᐱᓚᐃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᓕᕆᕝᕕᐅᔪᖅ ᐊᑎᓕᐅᖅᑕᐅᓯᒪᔪᓂᒃ ᐱᓚᐅᖅᐳᖅ ᐊᒻᒪᓗ ᑕᒪᓐᓇ 
ᑲᒪᒋᔪᓐᓇᖅᓯᓛᓕᕋᓗᐊᖅᑕᕗᑦ ᒫᓐᓇᕈᓗᒃ, ᐊᒻᒪᓗ ᐊᔾᔨᖃᐸᓗᓐᓂᐊᖅᑐᓂ ᐅᖃᐅᓯᕆᖅᑲᐅᓐᓂᒃ 
ᑲᑎᒪᔨᕋᓛᖃᓕᕈᑦᑕ ᑕᒪᔅᓱᒥᖓ ᖃᐅᔨᓴᕋᔭᖅᑐᓂᒃ. 
 
ᐸᕐᓇᒍᑎᓕᐅᖅᐸᓪᓕᐊᓕᕋᑦᑕ ᑎᓕᔭᐅᓯᒪᓪᓗᑕᓗ ᐸᕐᓇᒍᑎᓕᐅᖁᔭᐅᓪᓗᑕ ᐊᒻᒪᓗ ᐸᕐᓇᒍᑎᐅᔪᖅ ᐱᔭᕇᖅᑕᐅᑉᐸᑦ, 
ᓇᒦᒃᑲᔭᕐᒪᖔᖅ ᐃᓐᓇᑐᖃᒃᑯᕕᒃ ᖃᐅᔨᒐᔭᕋᓗᐊᖅᑐᒍᑦ, ᐅᑉᐱᕈᓱᑉᐳᖓ ᑲᒪᒋᒐᔭᕋᑦᑎᒍ ᕿᒥᕐᕈᖅᑳᓚᐅᖅᑎᓪᓗᑕ.  

ᐊᑐᓕᖁᔨᓛᕈᒥᓇᕋᓗᐊᖅᐳᒍ ᒪᓕᓪᓗᒋᑦ ᑕᒪᒃᑯᐊ ᑲᒪᒋᔭᐅᖅᑳᕆᐊᓕᐅᔪᑦ ᓇᑦᑎᖅᔭᐅᓗᑎᑦ ᐃᒡᓗᑦ 
ᐃᓐᓇᑐᖃᒃᑯᕕᐅᒐᔭᖅᑐᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᕙᓚᐃᔅ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᕈᒪᕙᕋ ᒥᓂᔅᑕᐅᔪᖅ ᐊᒻᒪᓗ ᐅᖃᕈᒪᕗᖓ ᐃᓐᓇᑐᖃᕐᒥᒃ 
ᐊᐅᓪᓚᖅᑐᖃᓚᐅᕐᒪᑦ ᓄᓇᑦᑎᓐᓂ ᖃᓪᓗᓈᓅᖅᑎᑕᐅᓪᓗᓂ ᑲᖏᖅᖠᓂᕐᒦᙶᖅᑐᓂ ᑲᒪᒋᔭᐅᔪᓐᓇᓚᐅᙱᒻᒪᑦ 
ᑕᐃᓐᓇ ᐃᓄᒃ. 
 
ᓈᒻᒪᙱᒻᒪᑦ ᑕᐃᒃᑯᐊ ᐃᓐᓇᑐᖃᐅᔪᑦ ᕿᒪᐃᒋᐊᖃᖃᑦᑕᓲᖑᒻᒪᑕ ᐃᓚᒥᓂᒃ ᐊᒻᒪᓗ ᖃᐅᔨᒪᙱᑕᒥᓅᖅᑐᑎᒃ, 
ᐱᓗᐊᖅᑐᒥᒃ ᖃᓪᓗᓈᓄᑦ. ᒐᕙᒪᒃᑯᑦ ᐃᓐᓇᑐᖃᕐᓂᒃ ᐱᓯᒪᑦᑎᖃᑦᑕᕆᐊᖃᕋᓗᐊᕐᒪᑕ; ᐃᑲᔪᕆᐊᖃᕋᓗᐊᕐᒪᒋᑦ 
ᐊᐅᓪᓚᖅᑎᖔᖃᑦᑕᙱᓪᓗᒋᑦ ᐳᐃᒍᖅᑕᐅᑐᐃᓐᓇᖃᑦᑕᙱᓪᓗᑎᑦ. ᖃᐅᔨᔪᒪᑐᐃᓐᓇᖅᑐᖓ 
ᐃᑲᔪᖅᑕᐅᔪᓐᓇᕋᔭᕐᒪᖔᑕ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᐊᖏᖃᑎᒐ ᒪᓕᒐᓕᐅᖅᑎ. 
ᕿᒪᑐᐃᓐᓇᕆᐊᖃᙱᓇᑦᑎᒍ ᐃᓄᑐᖃᑯᑎᕗᑦ. ᐃᑉᐱᒋᑦᓯᐊᕆᐊᖃᕋᑦᑎᒍ ᑭᒃᑯᑐᐃᓐᓇᖅᑎᑐᑦ ᒐᕙᒪᐅᓂᑦᑎᒍᑦ. 
ᑐᖓᓕᕋ ᑭᐅᑎᓐᓂᐊᖅᐸᕋ ᑖᑦᓱᒥᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐱᓚᐃ. 
 
ᐱᓚᐃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᐅᒍᓐᓇᓚᖓᑦᑕᑐᑦᓴᐅᔭᕋᓗᐊᕋ ᑖᓐᓇ ᐊᐱᖅᑯᑎᖓ ᒫᓐᓇᐅᓂᖓᓂ. 
ᑎᓕᐅᕆᒍᑎᒋᓯᒪᔭᒃᑲ ᐃᖅᑲᓇᐃᔭᖅᑎᓐᓖᕙᖓ ᕿᒥᕐᕈᒋᐊᖁᑦᓱᒋᑦ ᐃᓄᑐᖃᐃᑦ ᐃᑉᐱᒋᔭᐅᖏᓐᓇᕋᓗᐊᕐᒪᖔᑕ 
ᐅᕝᕙᓗ ᐱᓕᕆᐊᖑᓂᖓ ᐊᖅᑯᓯᐅᑎᓪᓚᕆᓐᓇᔭᕐᒪᑦ ᐱᕕᑦᓴᖃᖅᑎᓯᓕᕐᓗᓂ ᐃᖅᑲᓇᐃᔮᑦᓴᕋᓴᓐᓂᒃ ᐱᔨᑦᓯᐅᑎᓂᒃ 
ᓄᓇᕗᒻᒥ ᐱᑕᑦᓰᓗᓂᓗ, 90-ᓂᒃ ᓄᓇᕗᒻᒦᙶᖅᓯᒪᔪᐊᖅᑐᒍᑦ ᒫᓐᓇ, ᑐᕌᒐᕆᔭᕗᑦ ᐅᑎᖅᑎᑕᐃᓐᓇᕆᔪᓐᓇᕈᑦᑎᒍ 
ᐊᑕᖏᕐᓗᒋᑦ, ᑕᒪᓐᓇ ᑕᒡᒐ ᐱᓕᕆᐊᕆᔭᕗᑦ. 
 
ᐃᖅᑲᓇᐃᔭᖃᑦᑕᕆᐊᖃᕐᓂᐊᖅᑐᒍᑦ ᐅᓐᓄᒃᑯᑦ ᐊᖏᕐᕋᑎᓐᓂ ᕿᒥᕐᕈᓗᒋᑦ ᐃᑲᔪᖅᑐᖅᑐᑦ ᓴᓇᒪᔪᑦ ᐃᓪᓗᐃᑦ 
ᐃᑕᖃᖅᑎᒍᓐᓇᕐᑕᕗᑦ. ᑕᐅᑐᒐᖃᑐᐃᓐᓇᕆᐊᖃᖅᑐᒍᑦ ᐱᐅᓯᕚᓪᓕᑎᑦᓯᓇᓱᐊᕐᓂᕐᒥᒃ ᐊᖏᕐᕋᒥ ᐃᑉᐱᒍᓱᓐᓂᕐᓂᒃ, 
ᐃᑲᒧᖅᑐᕐᓗᒋᑦ ᐃᓅᓂᖏᑦ, ᓴᓗᒪᕿᔭᐅᒍᓐᓇᖅᑎᓪᓗᒋᑦ ᐃᑉᐱᒋᔭᐅᑦᓯᐊᕐᓗᑎᒃ ᐋᓐᓂᐊᓯᐅᑎᑎᒍᑦ, 
ᐃᓄᑐᖃᐅᓂᖏᒍᑦ ᐃᑲᔪᖅᑕᐅᓗᑎᒃ ᐊᒻᒪᓗ ᖃᓂᒻᒪᓯᖃᐃᓐᓇᓂᐊᖅᑐᓂᒃ ᐃᐱᒍᓱᕝᕕᖃᕐᓗᓂ, ᑕᒪᒃᑯᐊ 
ᖃᐅᔨᕙᓪᓕᐊᒐᓱᐊᕐᓂᐊᖅᑕᕗᑦ ᓄᓇᓕᓐᓂ ᒐᕙᒪᓕᕆᔩᑦ ᐱᔨᓯᖅᑎᖏᓪᓗᓗ ᐊᒡᒋᖅᑐᒥ ᐊᕐᕌᒍᕐᒥ. 
 
ᑕᐃᒪ, ᐱᔭᕆᐊᑐᔪᐹᓗᒃ ᑭᐅᑦᓯᐊᕋᓱᐊᕆᐊᖓ ᑕᒪᑐᒧᖓ ᐱᔭᕇᓚᐅᙱᓂᑦᑎᓐᓂ ᐊᖏᕐᕋᒥ ᐅᓐᓄᒃᑯᑦ 
ᐃᖅᑲᓇᐃᔮᕆᖃᑦᑕᓂᐊᖅᑕᕗᑦ ᐊᒻᒪᓗ ᐅᑎᐊᑎᒍᓐᓇᓛᖅᓱᑎᒍ ᑐᑭᓯᓐᓇᓂᖅᓴᐅᑎᓪᓗᒍ ᐸᕐᓇᐅᑎᓕᐊᕗᑦ ᖃᓄᖅ 
ᐱᑕᖃᖅᑎᑦᒍᓐᓇᕋᔭᕐᒪᖔᑦᑎᒍ ᑭᖒᒪᓇᕐᓂᖏᒍᑦ. ᑐᕌᒐᕗᑦ ᑕᐃᒃᑯᐊ ᐅᑎᖅᑎᓪᓗᒋᑦ ᓄᓇᑐᖃᖏᓐᓄᑦ ᐃᓘᓐᓇᑎᒃ 
ᐃᓄᐃᑦ ᐊᐅᓪᓚᖅᓯᒪᓂᖏᑦ ᓄᓇᕗᒻᒥᒃ, ᐃᓚᖏᑦ ᐅᑎᓚᐅᖅᓯᒪᙱᑦᑐᑦ ᐊᕐᕌᒍᓄᑦ ᐊᕙᑎᓄᑦ ᖁᓕᓄᓪᓗ, 
ᐅᑎᓚᐅᖅᓯᒪᙱᑦᑐᑦ ᓄᓇᕗᒻᒧᑦ. ᑕᐃᒪ ᑕᒪᓐᓇ ᐃᖅᑲᓇᐃᔮᕆᔭᕗᑦ. ᑕᐃᒪ, ᑭᐅᑦᓯᐊᕖᙶᐱᒍᓐᓇᖏᓪᓚᖓ 
ᑖᑦᓱᒥᖓ ᐊᓯᐊᒍᑦ ᑐᕌᒐᕆᔭᑦᑕ ᐱᓇᓱᐊᕐᓗᒍ ᑕᐃᒫᓪᓚᕆᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐱᓚᐃ. ᑰᓕ. 

ᑰᓕ (ᑐᓵᔨᒃᑯᑦ): ᒪᑉᐱᒐᕐᒥ ᕼ-7, ᐊᐱᖅᑯᑎᑦᓴᖃᖅᑐᖓ. ᐊᖓᔪᖅᑳᖅ ᐅᖃᓕᒪᐅᑎᖃᖅᑲᐅᒻᒪᑦ ᐋᓐᓂᐊᔭᖅᑐᖅᑐᓄᑦ 
ᑐᔪᕐᒥᕕᒻᒥᒃ ᑲᖏᖅᓯᓂᕐᒥ. ᑐᓂᓯᔪᖃᓚᐅᖅᑑᔮᙱᑦᑐᖅ ᑮᓇᐅᔭᕐᓂᒃ ᑐᕌᖓᔪᓂᒃ ᑕᐃᑯᖓ ᑐᔪᕐᒥᕕᑦᓴᒧᑦ ᐊᒻᒪᓗ 
ᐅᖃᖅᑲᐅᑦᓱᑎᒃ ᐋᖅᑭᒌᖅᓯᒪᔪᒥᒃ ᐊᑭᖃᕋᔭᕆᐊᖓ. 
 
ᐊᖏᖃᑎᒌᒐᓱᐊᕈᑎᒋᓚᖓᕕᓯᐅᒃ ᒫᓐᓇᑦᓴᐅᑎᒋ ᐅᕝᕙᓗ ᐅᑕᖅᑭᐅᑎᓂᐊᖅᐱᓯᐅᒃ ᐱᓚᐅᙱᓂᑦᓯᓐᓂ ᐊᑮᑦ 
ᓇᓗᓇᐃᔭᖅᑕᐅᓯᒪᓂᖏᓐᓂᒃ? ᐊᓚᒃᑲᐅᓂᐊᖅᐱᓰᑦ ᑐᑦᓯᕋᐅᑎᓂᒃ ᐊᑭᑦᑐᕋᐅᑎᓂᒃᑯᑦ ᖃᐅᔨᒍᑦᓯᐅᒃ 
ᖃᑦᓯᑐᕋᔭᕐᒪᖔᖅ? 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᐄ, ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᓕᒐᓕᐅᖅᑎ ᐱᖁᔪᕖᙶᓗᒻᒥᒃ 
ᐊᐱᖅᑯᑎᓕᒃ ᐊᒻᒪᓗ ᒥᑦᓴᐅᓯᑐᐃᓐᓇᖅᑐᒥᒃ ᑭᐅᒍᒪᓇᖓ ᑕᐃᒪ ᑐᓂᖔᓂᐊᓕᕐᐸᕋ ᑐᖓᓕᓐᓄᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐱᓚᐃ. 
 
ᐱᓚᐃ: ᐋᒡᒐ. ᐋᖅᑭᑦᓱᐃᓇᓱᐊᕐᓂᐊᖅᑐᒍᑦ ᖃᑦᓯᑐᕋᔭᑦᑕᕐᒪᖔᖅ ᐃᓪᓗ ᖃᓄᐃᓪᓗᐊᖅᑎᒋᓗᓂ, ᐃᒃᓯᕙᐅᑖᖅ. 
ᑕᐃᒃᑯᐊ ᐱᔭᕇᕈᑦᑎᒍ ᑲᑎᒻᒪᖃᑎᖃᓯᑦᑕᕋᔭᖅᐳᒍᑦ ᐋᓐᓂᐊᖃᕐᓇᖏᑦᑐᓕᕆᔨᖏᓐᓂᒃ ᑲᓇᑕᐅᑉ ᓇᓗᓇᐃᕆᐊᕐᓗᒍ, 
ᓂᕆᐊᓇᕋᓗᐊᖅᐳᖅ, ᐱᔭᕇᕐᓗᒋᑦ ᐊᑮᑦ ᓈᒻᒪᒐᔭᕐᓗᑎᒃ ᐊᑭᓖᒍᑎᒋᓗᒋᑦ ᐊᐅᓚᓂᖓᓄᑦ ᐋᓐᓂᐊᔭᖅᑐᖅᑐᑦ 
ᑐᔪᕐᒥᕕᖓᑕ ᖃᖓᒃᑰᕐᓗᓂ. 
 
ᓴᓇᑦᑕᕐᓂᕋᓗᐊᕈᑦᑎᒍ ᐊᐅᓚᓪᓗᒍᓗ ᓇᒻᒥᓂᖅ, ᐅᕝᕙᓗ ᐊᐅᓚᑕᐅᒃᑲᕐᓗᒍ ᐃᓘᓐᓇᓂ, ᓂᕆᐅᒋᔪᒪᔭᕗᑦ ᐊᒻᒪᓗ 
ᑕᑯᓯᒪᔭᕗᑦ ᐊᒥᓲᓂᖅᓴᓂ ᑐᔪᕐᒥᕕᓐᓂ ᐋᓐᓂᐊᔭᖅᑐᖅᓯᒪᔪᓄᑦ, ᑕᑯᒌᖅᓯᒪᔪᒍ, ᐃᒃᓯᕙᐅᑖᖅ, ᐃᒻᒥᓂᒃ 
ᑮᓇᐅᔭᖃᖅᑎᒍᓐᓇᒐᓚᒐᔪᑦᑐᑦ. ᑕᐃᒪ ᓂᕆᐅᒋᔭᖃᖅᐳᒍᑦ ᑖᓐᓇ ᐊᔾᔨᒋᒐᓚᑐᐃᓐᓇᕐᓂᐊᕆᐊᖓᒍ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑰᓕ. 
 
ᑰᓕ (ᑐᓵᔨᒃᑯᑦ): ᐄ, ᐅᓂᒃᑳᖅᑕᑦᓯᐊᖅ ᑭᓯᐊᓂ ᑮᓇᐅᔭᖅᑑᑎᑦᓴᖅᑕᖃᖅᑑᔮᙲᑦᑐᖅ ᓴᓂᕐᕙᖅᑕᐅᓯᒪᔪᓂᒃ 
ᑕᕝᕗᙵᖓᓗᑎᒃ ᐊᒻᒪᓗ ᐃᒪᐃᓐᓂᐊᑐᐊᕐᐸᑦ, ᓇᑦᑎᖅᔭᐅᓛᕐᒪᑦ ᐊᕐᕌᒍᐊᓂ 2006. ᑕᐃᒫᒃ ᑕᐅᑐᑦᑕᕋ. 
ᑕᐃᒪᐃᓕᖓᕚ? 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᐅᔭᐅᖁᓂᐊᖅᐸᕋ ᑐᖓᓕᓐᓄᑦ ᑖᓐᓇ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐱᓚᐃ. 
 
ᐱᓚᐃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓴᓂᕐᕙᖅᑕᐅᔪᖃᕆᐊᑐᙱᑦᑐᖅ ᑮᓇᐅᔭᓂᒃ ᒫᓐᓇᐅᓂᖓᓂ ᐅᐱᓐᓇᕋᓂ 
ᑮᓇᐅᔭᓕᐊᕆᓯᒪᔭᖏᓐᓂᒃ ᐱᓛᖅᑐᒍᑦ ᐋᓐᓂᐊᖃᕐᓇᖏᑦᑐᓕᕆᔨᖏᑕ ᑲᓇᑕᐅᑉ, ᖃᐅᑕᒫᑦ ᐊᐅᓚᔾᔪᑎᑦᓴᐃᑦ 
ᐱᔭᐅᓚᖅᓱᑎᒃ ᐊᑐᓂᑦ ᐃᓄᓐᓄᑦ, ᑕᒪᓐᓇ ᓂᕆᐅᒋᔭᕗᑦ ᓱᓕᒧᕆᑦᓱᑎᒍᓗ ᑕᐅᒃᑯᐊ ᑮᓇᐅᔭᓕᐊᕆᓯᒪᔪᑦ 
ᐃᑖᓂᑯᐃᑦ ᐊᑭᓕᐅᑐᓗᐊᓛᕐᒪᑕ, ᐅᕚᓗ ᐊᑭᓕᐅᑎᓛᕐᒪᑕ ᐊᐅᓚᓂᖏᑕ ᐊᑭᖏᓐᓄᑦ ᓇᑦᑎᖅᔭᐅᓂᖏᓐᓄᓪᓗ 
ᑕᐃᒃᑯᐊ ᐃᓪᓗᐃᑦ. 
 
ᑕᐃᒪ ᑕᐅᑐᙱᓚᕿᕙᓯᐅᒃ ᒫᓂ. ᑕᐃᒫᑦᓴᐃᓐᓈᖅᑐᖅ ᐋᑐᕚᒥ ᐃᒻᒪᑕᒥᓗ ᓴᓇᒻᒪᐅᓯᖓ. ᖃᐅᑕᒫᑦ 
ᐊᐅᓚᔾᔪᑎᑦᓴᖏᑦ ᐊᑭᓖᓗᐊᙳᐊᖅᑐᑦ ᐊᐅᓚᑕᐅᓂᖓᓄᑦ ᐊᑐᖅᑐᐊᖅᑕᐅᓂᖓᓄᓪᓗ. ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐱᓚᐃ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᑭᓯᔭᒃᑯᓪᓕ, ᕿᑎᕐᒥᐅᑦ ᐱᓂᐊᖅᑐᑦ $700,000-ᓂᑦ, ᐊᒻᒪᓗ ᑖᓐᓇ 
ᑕᕝᕙᓃᑦᑐᖅ ᒐᕙᒪᒃᑯᓃᖔᕐᒪᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᓱᓕᔪᖅ, ᒥᔅ. ᐸᓚᐃ ᑭᐅᒍᓐᓇᖅᐸᑦ 
ᑖᔅᓱᒥᖓ, ᖁᔭᒋᒐᔭᖅᐸᕋ.  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᒥᔅᑕ. ᐱᓚᐃ. 
 
ᐱᓚᐃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᑖᓐᓇᓕ ᐃᓪᓗ ᓇᒻᒥᓂᖁᑎᒋᔭᐅᔪᖅ ᒐᕙᒪᒃᑯᓐᓂᑦ ᐊᒻᒪᓗ 
ᑐᔪᒻᒥᕕᓕᐊᖑᓇᓱᐊᖅᑐᖅ. ᓴᓇᒋᐊᖅᑕᐅᓂᖓᓄᑦ ᑮᓇᐅᔭᖅᑐᕈᑎᒋᔭᕗᑦ ᐃᒪᓐᓇ $700,000. ᑕᐃᒪᓕ, 
ᐅᑎᑦᑎᓐᓇᓱᐊᕐᓂᐊᖅᑕᕗᑦ ᑖᓐᓇ ᐊᔩᖃᑎᒌᓐᓇᓱᐊᕐᓕᕈᑦᑕ ᐅᓪᓗᖅ ᐊᑕᐅᓯᕐᒧᑦ ᐊᑭᒥᒃ ᐊᑕᐅᓯᕐᒧᑦ 
ᐋᓐᓂᐊᕕᓕᐊᖅᓯᒪᔪᒧᑦ ᑖᒃᑯᐊᓗ ᐊᓐᓂᐊᖅᑐᓕᕆᔨᒃᑯᑦ ᑲᓇᑕᒥ, ᐊᒻᒪᑕᐅᖅ ᐊᐅᓚᑦᔪᑎᖏᓐᓄᑦ ᑮᓇᐅᔭᖅᑐᕈᑎᑦ 
ᐊᒻᒪᓗ ᖃᓂᓪᓕᒍᑦᑕ ᐃᓱᓕᒃᕕᐊᓄᑦ ᑖᒃᓱᒪ, ᐱᐊᓂᒃᓯᒪᓂᐊᖅᑐᒃᓴᐅᕗᒍᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᑯᓇᒃᑐᓂ ᐅᑯᓂᖓ ᓈᓴᐅᑎᓂᒃ, ᑐᔪᒻᒥᕕᒃᓴᖅ ᐊᑐᖅᓯᒪᓕᖅᑐᖅ 
$536,000-ᓂᑦ ᐊᕐᕌᓂᓂᒃ. ᓱᓇᒧᓄᓇ ᐊᑐᖅᑕᐅᔪᒥᓂᖅ ᐊᒻᒪᓗ ᑭᓱᒥᒃ ᓴᖅᑭᖅᑐᖃᓐᓂᐊᖅᐸ 
ᐊᑐᖅᑕᐅᓂᒥᓂᖓᓄᑦ? 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᖅᑲᐃᑎᒃᑲᕕᙵ, ᐃᕝᔭᒍᑕᐃᓚᒃ. ᓯᕙᓂᖅᑎᓂᐊᖅᐸᕋ. ᖁᔭᓐᓇᒦᒃ, 
ᓈᒻᒪᒃᓯᕗᒍᑦ. ᑰᓕ, ᐊᐱᖅᓱᕋᑖᕋᕕᑦ. ᑲᔪᓯᒋᑦ. 
 
ᑰᓕ: ᐊᐱᕆᒃᑲᓂᕐᓂᐊᕐᕋᒃᑭᑦ, ᖃᓄᐃᓐᓂᐊᖅᐸᓪᓕ ᑖᒃᓱᒧᖓ $500,000-ᒧᑦ ᑮᓇᐅᔭᖅᑐᕈᑎᒋᓚᐅᖅᑕᓯ ᐊᕐᕌᓂ 
ᑐᔪᒻᒥᕕᒃᓴᒧᑦ ᕿᑎᕐᒥᐅᓂ? ᐃᓚᒋᔭᖓᐅᓈ ᐅᖃᐅᓯᕆᔭᕕᑦ ᐅᕝᕙᓘᓐᓃᑦ ᐃᓛᒃᑰᖓᕙ? 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᒥᔅ. ᕉᔅᒥᐅᕆ ᐸᕋᐅᓐ ᑭᐅᒍᓐᓇᖅᑕᖓ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᕉᔅᒥᐅᕆ ᐸᕋᐅᓐ. 
 
ᕉᔅᒥᐅᕆ ᐸᕋᐅᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᒋᐊᖅᑎᓪᓗᒍ ᑖᓐᓇ ᐱᓕᕆᐊᖑᔪᖅ, ᐃᓱᒪᓚᐅᖅᓯᒪᒐᑦᑕ ᐃᓘᓇᓂ 
ᐱᓕᕆᐊᖑᔪᖅ ᐊᑭᓕᖅᑕᐅᒍᓐᓇᕆᐊᖓᓂᒃ ᐃᒪᓐᓇᓄᑦ $500,000. ᓴᓇᔨᐅᓂᐊᖅᑐᒥᒃ ᐃᖅᑲᓇᐃᔭᖅᑎᑖᖅᑐᑕ 
ᐊᒻᒪᓗ ᖃᐅᔨᓕᖅᑐᑕ ᐃᓚᖓ ᐃᓪᓘᑉ ᐊᑐᖅᑕᐅᒍᓐᓇᕐᓂᖓᓄᑦ ᐋᖅᑭᒃᓯᒪᔾᔪᑎᐅᔪᑦ ᐊᓯᔾᔨᖅᓯᒪᒻᒪᕆᓕᖅᑐᒥᓃᑦ  

ᐳᓪᓚᒃᑰᑦᑐᓂᒃ ᑕᐃᒃᓱᒪᓂ ᐃᓪᓗ ᐊᑐᖅᑕᐅᖃᑦᑕᑎᓪᓗᒍ ᐃᓕᓐᓂᐊᖅᑎᓄᑦ ᐃᓪᓗᒋᔭᐅᓪᓗᓂ. 
ᐃᓕᓯᒃᑲᓐᓂᓕᓚᐅᖅᑐᒍᑦ ᐊᓯᒃᑲᓐᓂᐊᓂᒃ ᑮᓇᐅᔭᒥᒃ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓄᑦ. 
 
$200,000-ᓂᓪᓕ ᑮᓇᐅᔭᖅᑐᕈᑎᖃᕐᓂᐊᖅᑐᑦ 2004-2005-ᒥ, ᐸᕐᓇᑕᐅᓂᖓᓄᑦ ᓴᓇᓯᒪᓂᒃᓴᖓᑕ, 
ᐅᐱᙵᔅᓵᒥᓗ ᓴᓇᓯᒪᓂᒃᓴᖓ ᐊᒻᒪᓗ ᓴᓇᒋᐊᖅᑕᐅᓂᖓᓄᑦ ᓴᖅᑭᑕᐅᓂᐊᖅᑐᑦ ᐊᑭᑦᑐᕋᐅᑎᔾᔪᑎᐅᓂᐊᕐᓗᓂ 
ᐊᒻᒪᓗ ᓂᕆᐅᒋᔭᐅᑦᓱᓂ ᑮᓇᐅᔭᓂ ᓄᑦᑎᖅᓯᒍᑎᒋᒋᐊᖃᕋᔭᕆᐊᖓ ᐃᓘᓐᓈᓄᑦ ᐱᓕᕆᐊᒧᑦ ᓂᕆᐅᒃᑲᑦᑕ 
ᖄᖏᐅᑎᓛᕆᐊᖅ ᐅᖓᑖᓄᑦ $8 ᐅᕝᕙᓗ $900,000-ᐃᑦ, ᐱᔾᔪᑎᒋᑐᐃᓐᓇᖅᓱᒋᑦ ᓴᓇᒻᒪᖏᑕ ᒪᓕᒐᖏᑦ 
ᖁᒻᒧᐊᒍᑎᖏᓪᓗ, ᐊᑦᑐᐃᓂᖃᕐᒪᑕ ᓴᓇᒻᒪᐅᓯᖓᓂᒃ ᐃᓪᓘᑉ. ᑕᐃᒪ, ᐄ, ᐃᓚᖓ ᐊᑕᐅᑦᑐᖅ ᐊᑕᐅᓯᕐᒧᑦ 
ᐱᓕᕆᐊᒧᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᓘᓯᒥᐊᓕ ᕈᕋᐅᓐ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑮᓇᐅᔭᖅᑑᑎᑦᓴᖅᑕᖃᖅᑐᕆᑦᓯᑲᐃᓐᓇᖏᑦᑐᖓ ᐊᒻᒪᓗ 
ᐊᑭᓖᒍᓐᓇᕐᓂᕋᖅᓱᓯ $1.5-ᒥᓂᐊᓐᓂᒃ ᓄᑖᙳᖅᑎᑎᕆᒍᑎᓂᒃ ᐃᓪᓗᑐᖄᓗᒻᒥᒃ. ᐊᒻᒪᓗ ᑕᐃᒪ ᓇᑦᑎᖅᔭᐅᓐᓂᖅᐸᑦ 
ᓇᒻᒥᓂᓕᓐᓄᑦ ᐱᓕᕆᐊᒥᒃ, ᑕᐃᒫᓗᐊᕌᓗᒃ ᐊᑭᖃᕋᔭᖅᐸᓪᓚᐃᙱᑦᑐᖅ ᐊᒻᒪᓗ ᐱᑕᖃᕋᓂ ᑭᕙᓪᓕᕐᒥ. 
ᐊᑭᓕᖅᑐᐃᔪᕐᔫᔮᖅᑐᑎᑦ ᑮᓇᐅᔭᕋᓵᓗᓐᓄᑦ ᐊᑕᐅᓯᕐᒧᑦ ᓄᓇᓕᓕᓐᓄᑦ ᑕᐃᒪ ᑐᑭᓯᙱᓚᖓ ᓱᒐᒥ 
ᑕᐃᒪᐃᑦᑕᕐᒪᖔᖅ. 
 
ᑕᐃᒃᑯᐊᓪᓇᕆᐅᓛᖅᑲᑦ $700,000-ᐃᑦ, ᐅᓘᓯᒥᐊᓕ ᐅᖃᖅᑲᐅᒻᒪᑦ ᐅᖓᑖᓅᓛᕆᐊᖏᑦ $900,000, ᑕᐃᒫᑦᓯᐊᖅ 
ᑐᑭᓯᓐᓂᖅᑯᖓ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᐊᖓᔪᖅᑳᖅ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᕝᕕᓪᓗ ᖁᔭᓐᓇᒦᒃ, ᑰᓕ, ᐊᐱᕆᒐᕕᑦ. 
ᐅᓘᓯᒥᐊᓕᒧᑦ ᑭᐅᔭᐅᒃᖃᕐᓂᐊᖅᐸᕋ ᑖᓐᓇ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᕉᔅᒥᐅᕆ ᐸᕋᐅᓐ. 
 
ᕉᔅᒥᐅᕆ ᐸᕋᐅᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᔾᔨᒋᙱᐅᑎᖓ ᕿᑎᕐᒥᐅᑦ ᐃᓪᓗᑕᖃᖅᓯᒪᒻᒪᑕ ᐃᓗᓕᖃᙱᑦᑐᒥᒃ 
ᒐᕙᒪᑯᑦ ᐃᓪᓗᖁᑎᖓᓂᒃ ᐊᑐᖅᑕᐅᖃᑦᑐᕈᓐᓃᖅᑐᒥᓂᕐᒥᒃ ᐱᓕᕆᕕᖓᓐᓄᑦ ᐃᓕᓐᓂᐊᖅᑐᓕᕆᔨᒃᑯᑦ. 
ᐅᐸᑦᑕᐅᒍᓐᓇᖅᓯᑎᓐᓂᖅᓴᕆᓗᒍ ᑎᒥᒥᒍᑦ ᐊᔪᕈᑎᓕᓐᓄᑦ ᐊᔭᐅᕈᑎᓃᑦᑐᓄᑦ, ᐃᓚᒋᐊᕈᑎᒋᑦᓱᒍ 
ᖁᒻᒧᐊᖃᑦᑕᐅᑎᖓ, ᐊᖏᓪᓕᒋᐊᕌᕐᔪᑦᓱᒍ, ᐃᓪᓗ ᐊᕐᕌᒍᖃᙱᑦᑐᖅ ᖁᓕᓂᒃ ᓱᓕ, ᑮᓇᐅᔭᓂ ᐊᓐᓇᑦᑑᑎᑦᓯᐊᖅ 
ᒐᕙᒪᒃᑯᓐᓄᑦ. 
 
ᑲᖏᖅᓯᓂᕐᒥ, ᒐᕙᒪᒃᑯᑦ ᐃᓪᓗᖁᑎᖃᙱᑦᑐᑦ ᐅᕝᕙᓗ ᐃᓪᓗᖁᑎᖃᙱᑦᑐᑦ ᐊᑐᕈᓐᓇᕋᔭᖅᑐᒥᒃ ᐊᖏᓂᐊᑦᓯᐊᕐᓗᓂ 
ᓴᓇᒋᐊᕈᒥᓇᕐᓗᓂ. ᑕᐃᒪ ᑕᐅᑐᒐᖃᖅᑐᒍᑦ ᐊᑭᑦᑐᕋᐅᑎᓂᒃᑯᑦ ᑐᑦᓯᕋᐅᑎᒃᑰᖅᑕᐅᒐᔭᕆᐊᖓ, 
ᑕᐃᒪᐃᖔᕈᒪᑐᐊᕐᓂᖅᐸᑕ ᒐᕙᒪᒃᑯᑦ, ᑕᐃᒃᑯᓄᖓ ᓇᒻᒥᓂᕐᒥᒃ ᐱᓕᕆᕕᖁᑎᓕᓐᓄᑦ ᓴᓇᔭᐅᒍᒪᑦᑕᓂᖅᐸᑦ ᓄᑖᖅ 
ᐃᓪᓗ ᐊᒻᒪᓗ ᑲᔪᓯᑦᓯᐊᖅᑐᒥᒃ ᐊᖏᖃᑎᒌᒍᑕᐅᓗᓂ ᐊᑭᖓ ᒐᕙᒪᖓᓄᑦ ᑲᓇᑕᐅᑉ, ᑕᐃᒫᑦᓴᐃᓐᓇᖅ ᐱᐅᔪᒥᒃ 
ᐃᓪᓗᑕᑦᓯᕋᔭᖅᐳᖅ ᖃᖏᖅᓯᓂᕐᒥ ᑭᓯᐊᓂ ᓇᒻᒥᓂᕆᔭᐅᒐᔭᙱᑦᑐᖅ ᒐᕙᒪᒃᑯᓐᓄᑦ. ᓇᓪᓕᐊᓐᓄᑐᐃᓐᓈᕋᓗᐊᖅᐸᑦ, 
ᖃᐅᑕᒫᖅᓯᐅᑎᖏᑦ ᐊᑭᓕᖅᑐᖅᑕᐅᓛᖅᑐᑦ ᑲᓇᑕᐅᑉ ᒐᕙᒪᖓᓄᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐸᕋᐅᓐ. ᑰᓖ? ᖁᔭᓐᓇᒦᒃ. ᑎᑎᕋᖅᓯᒪᔪᐃᕈᑦᑐᖓ ᐊᑎᕐᓂᒃ ᐅᖃᕈᒪᓯᒪᔪᓂᒃ. 
ᑲᑎᒻᒪᐅᑎᖃᖅᑐᒍᑦ ᕼ-7. ᑕᖏᓖᑦ ᓱᓇᖁᑏᑦ. ᓇᓕᖅᑲᖏᑦ, ᑭᕙᓪᓕᕐᒧᑦ, $110,000 ᐊᖏᖅᑭᓰ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 



ᐱᖓᔪᐊᑦ, ᓄᕕᐱᕆ 24, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

 

366 

ᐃᒃᓯᕙᐅᑕᖅ: ᑖᓐᓇᓴᐃᓐᓇᖅ ᒪᑉᐱᒐᖅ, ᒪᒥᐊᓇᖅ, ᕿᑎᕐᒥᐅᑦ $1,087,000. ᐊᖏᖅᑭᓰ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ: ᐅᑎᕐᕕᒋᓗᒍ ᕼ-4. ᐊᑭᓕᖅᑐᒐᐃᑦ. ᐊᑕᖏᕐᓗᒋᑦ ᐊᑭᑐᖕᔪᑎᓄᑦ ᐊᑭᓕᖅᑐᒐᐃᑦ $25,392,000. 
ᐊᖏᖅᑭᑦ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕ: ᐱᔭᕇᖅᑐᖅ. ᖁᔭᓐᓇᒦᕈᒪᔭᕋ ᐊᖓᔪᖅᑳᖅ ᐃᖅᑲᓇᐃᔭᖅᑎᖏᓪᓗ ᒫᓐᓇᐅᓂᖓᓂ. ᒪᑐᓯᒍᑎᓃᒃ 
ᐅᖃᐅᓯᑦᓴᖃᖅᑭᑦ, ᐊᖓᔪᖅᑳ? 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᕈᒪᔭᒃᑲ ᐃᖅᑲᓇᐃᔭᖅᑎᒃᑲ, 
ᐅᓘᓯᒥᐊᓕ ᐸᕋᐅᓐ ᐊᒻᒪᓗ ᑐᖓᓕᕋ, ᕘᓂ ᕙᓚᐃᔅ ᐊᒻᒪᓗ ᒪᓕᒐᓕᐅᖅᑎᓕᒫᑦ ᐱᖅᓱᖃᑦᑕᖅᑲᐅᔪᑦ 
ᑐᓴᕈᒥᓇᒻᒪᕆᖅᑲᐅᒻᒪᑕ. 
 
ᑐᑭᓯᒋᐊᕈᑎᓂᑦ ᐱᕙᑉᐳᒍᑦ ᑭᓯᐊᓂᓕ ᑐᔅᓯᕋᓕᕋᐃᒐᑦᑕ ᐊᒻᒪᓗ ᐃᑉᐸᔅᓴᖅ, ᒪᒥᐊᒍᒪᕗᖓ ᐃᑉᐸᔅᓴᒧᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᕐᓇᖅ ᒥᓂᔅᑕ. ᖁᔭᓐᓇᒦᕈᒪᕙᕋ ᐴᓂ ᐸᓚᐃ ᐊᒻᒪᓗ ᕉᔅᒥᐊᓕ ᐸᕋᐅᓐ 
ᐊᒻᒪᓗ ᐃᕝᕕᑦ ᒥᓂᔅᑕ ᐸᕋᐅᓐ, ᖁᔭᓐᓇᒦᒃ. ᐱᓕᕆᕕᒋᔭᐃᑦ ᐱᔭᕇᖅᑯ. 
 
(ᑐᓵᔨᒃᑰᕈᓐᓃᖅᑐᖅ): ᖃᓄᐃᓕᐅᕈᒪᓕᖅᑲᑦ ᑲᑎᒪᔨᕋᓛᖑᔪᑦ? ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ (ᑐᓵᔨᒃᑯᑦ): ᑲᔪᓯᑐᐃᓐᓇᕈᑦᑕᖃᐃ ᓄᓇᓕᓐᓂ ᐊᒻᒪᓗ ᒐᕙᒪᒃᑯᑦ ᐱᔨᑦᑎᕋᖅᑐᓕᕆᔨᒃᑯᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᓯᕗᓕᖅᑎ. ᐊᐱᕆᔪᒪᕙᕋ ᐊᖓᔪᖅᑳ ᕿᓚᕝᕙᖅ, ᒥᓂᔅᑕᐅᔪᖅ ᓄᓇᓕᓐᓂ 
ᐊᒻᒪᓗ ᒐᕙᒪᒃᑯᑦ ᐱᔨᑦᑎᕋᖅᑐᓕᕆᔨᒃᑯᓐᓄᑦ ᐅᖃᕆᐊᖁᓗᒍ ᒪᑐᐃᕐᔪᑎᒋᓂᐊᖅᑕᖏᓐᓂ ᐅᖃᐅᓯᖏᓐᓂ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ, ᐱᔪᓐᓇᖅᑎᑕᐅᒐᒪ ᐅᖃᐅᓯᕆᓗᒋᑦ 
ᐊᖏᔫᑎᓄᑦ ᑮᓇᐅᔭᐃᑦ ᐊᑐᖅᑐᔅᓴᐃᑦ ᐱᓕᕆᕕᐅᔪᒧᑦ ᓄᓇᓕᓐᓄᑦ ᐊᒻᒪᓗ ᒐᕙᒪᒃᑯᑦ ᐱᔨᑦᑎᕋᖅᑐᓕᕆᔨᒃᑯᓐᓄᑦ. 
 
ᐱᒋᐊᕐᔪᑎᖃᕈᒪᕗᖓ ᐅᖃᐅᓯᖃᑲᐃᓐᓇᕐᓗᖓ ᐱᓕᕆᕕᑦᑕ ᒥᔅᓵᓄᑦ ᐊᒻᒪᓗ ᖃᓄᐃᑦᑐᓂᑦ ᐊᔅᓱᕉᑎᖃᕐᒪᖔᑦᑕ 
ᐅᓪᓗᒥᐅᔪᖅ. 
 
ᐃᒃᓯᕙᐅᑖᖅ, ᐊᒥᓲᔪᓂᑦ ᐱᔨᑦᑎᕋᐅᑎᓂᑦ ᐊᑐᐃᓐᓇᐅᑎᑦᑎᕗᒍᑦ ᒐᕙᒪᒃᑯᑦ ᐱᓕᕆᕕᖏᓐᓄᑦ ᓱᕐᓗ 
ᖃᕋᓴᐅᔭᖃᕐᑎᑦᑎᓕᕆᓂᖅ, ᐊᐅᓚᑦᑎᓂᖅ ᐊᑐᖅᑐᐊᖅᑕᓂᑦ, ᐱᖁᑎᐅᔪᓂᑦ ᐊᐅᓚᑦᑎᓂᖅ, ᑳᓐᑐᕌᖃᕐᑎᑦᑎᓂᕐᒥᑦ 
ᐊᒻᒪᓗ ᓂᐅᕕᖅᑐᓕᕆᔨᒃᑯᓐᓂ. 
 
ᓄᓇᓕᓐᓂ ᐊᒻᒪᓗ ᒐᕙᒪᒃᑯᑦ ᐱᔨᑦᑎᕋᖅᑐᓕᕆᔨᒃᑯᓐᑦ ᐊᑕᐅᓯᕐᒧᑦ ᓄᖅᑲᓂᕐᒧᑦ ᐊᒥᓱᓄᑦ ᓄᓇᓕᓐᓂ ᒐᕙᒪᐅᔪᓂᑦ 
ᑲᒪᒋᔭᐅᕙᑉᐳᑦ, ᓄᓇᓕᓐᓂ ᐃᑲᔪᖅᓱᐃᓂᖅ ᐊᒻᒪᓗ ᓄᓇᓕᓐᓄᑦ ᑮᓇᐅᔭᖃᕐᑎᑦᑎᓂᖅ ᐊᒻᒪᓗ ᐱᕙᓪᓕᐊᔪᓂᑦ 
ᓄᓇᓕᓐᓂ ᐃᓕᓐᓂᐊᑎᑦᑎᓂᒃᑯᑦ. 

ᓄᓇᓕᐅᔪᑦ ᐃᑲᔪᖅᑕᐅᕙᑉᐳᑦ ᐱᓕᕆᐊᖑᔪᓄᑦ ᐊᒻᒪᓗ ᐱᔨᑦᑎᕋᕐᓂᒃᑯᑦ ᑕᕝᕘᓇ ᐊᐅᓚᑦᑎᓂᕐᒥᑦ ᐊᒻᒪᓗ 
ᖃᐅᔨᓴᕐᓂᕐᒥᑦ ᐱᔨᑦᑎᕋᖅᑎᑦᑎᕙᒃᑭᕗᑦ. ᓄᓇᓕᓐᓂ ᐊᒻᒪᓗ ᒐᕙᒪᒃᑯᑦ ᐱᔨᑦᑎᕋᖅᑐᓕᕆᔨᒃᑯᑦ ᑲᒪᒋᕗᑦ 
ᓂᐅᕕᖅᑐᓕᕆᓂᕐᒧᑦ, ᐸᕐᓇᐃᓂᕐᒧᑦ ᐊᒻᒪᓗ ᓄᓇᓕᕆᓂᕐᒧᑦ, ᓴᐳᔾᔨᔨᒃᑯᑦ, ᐊᒻᒪᓗ ᐅᖅᓱᐋᓗᓕᕆᔨᒃᑯᑦ. 
 
ᐅᓪᓗᒥ ᑲᒪᒋᓂᖅᓴᕆᓂᐊᖅᑲᕗᑦ ᐊᖏᔫᑎᓂᑦ ᐸᕐᓇᐅᑎᖃᕐᓂᖅ ᐊᒻᒪᓗ ᐅᓪᓗᒥᐅᓕᖅᑐᒧᑦ ᓴᓇᕐᕈᑎᓄᑦ 
ᐱᔨᑦᑎᕋᐅᑎᐅᔪᑦ. ᐱᖃᓯᐅᔾᔨᕗᑦ ᐸᕐᓇᐃᓂᕐᒧᑦ, ᐋᖅᑭᔅᓱᐃᓂᕐᒧᑦ ᐊᒻᒪᓗ ᐊᐅᓚᑦᑎᓂᕐᒧᑦ ᐱᔨᑦᑎᕋᖅᑐᑦ ᒐᕙᒪᒃᑯᑦ 
ᐱᓕᕆᐊᖏᓐᓂ ᑖᒃᑯᓄᖓ ᓄᓇᓕᓐᓄᑦ ᐊᒻᒪᓗ ᐱᓕᕆᕕᐅᔪᓄᑦ. 
 
ᐊᐱᕆᕙᕗᑦ ᓄᓇᓕᐅᔪᑦ ᓴᖅᑮᖁᓪᓗᒋᑦ ᐊᑯᓂᐅᔪᒧᑦ ᐸᕐᓇᐅᑎᓂᑦ ᐊᖏᔫᑎᓂᑦ ᐊᑐᕐᓂᐊᖅᑕᖏᓐᓂ, 
ᐋᖅᑭᓯᕙᓪᓕᐊᓂᕐᒥᑦ ᐃᑲᔫᑎᐅᔪᓂᑦ ᓄᓇᓕᓐᓄᑦ ᐊᑐᖅᑕᐅᔪᔅᓴᓂᑦ, ᐊᒻᒪᓗ ᓇᓗᓇᐃᖅᓯᓂᕐᒥᑦ ᓴᓇᕐᕈᑎᐅᔪᓂᑦ 
ᓄᓇᓕᓐᓄᑦ ᐊᑐᖅᑕᐅᔪᔅᓴᓄᑦ. 
 
ᐃᒃᓯᕙᐅᑖᖅ, ᓄᓇᕗᒻᒥ ᓄᓇᓕᐅᔪᑦ ᐊᔾᔨᐅᖏᑦᑐᓂᑦ ᐱᔭᕆᐊᖃᕐᖓᑦ ᐊᒻᒪᓗ ᐋᖅᑮᒋᐊᕐᓂᕐᒧᑦ ᓄᓇᓕᓐᓄᑦ 
ᐊᑐᖅᑕᐅᔪᔅᓴᓄᑦ ᐊᔅᓱᕉᑎᖃᕐᖓᑕ ᐱᖃᓯᐅᔾᔨᓪᓗᑎᑦ ᐃᒥᕐᑕᕕᓐᓂ ᐊᒻᒪᓗ ᑭᓈᓗᖃᐅᑎᓂᑦ, ᓄᓇᓕᓐᓂ 
ᖃᓄᐃᙱᓂᖏᓐᓂ ᐊᒻᒪᓗ ᐱᙳᐊᖅᑐᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ ᐊᑐᖅᑕᐅᔪᔅᓴᓂᑦ. 
 
ᐅᓇᒻᒥᐊᖑᓂᖏᑦ ᐊᔭᐅᖅᑐᖅᑕᑦ ᐃᓄᒋᐊᑦᓯᕙᓪᓕᖅᓯᒪᒐᑦᑕ 70-ᐳᓴ ᐅᖓᑳᓄᑦ ᐊᕐᕌᒍᕐᓂ ᐊᕙᑎᑐᐃᓐᓇᕐᓂ, 
ᐃᓚᖓᑦ ᐃᓄᒋᐊᑦᓯᕙᓪᓕᐊᓂᖅᐸᐅᖃᑎᐅᑉ ᑲᓇᑕᒥ. ᑎᒥᖃᑦᓯᐊᓂᒃᑯᑦ ᐃᓅᖃᑎᒌᑦᓯᐊᕐᓂᒃᑯᓪᓗ ᐊᑦᓱᕈᐊᖃᖅᑐᒍᑦ 
ᐱᔾᔪᑎᖃᓚᕿᒐᓚᑦᑐᓂᒃ ᓴᓇᒻᒪᐅᓯᐅᑉ ᐱᐅᑦᓯᐊᖏᓐᓂᖓᓂᒃ ᐊᒻᒪᓗ ᐅᖃᐅᑕᐅᒪᑦᓱᑎᒃ 
ᐱᐅᙱᓕᕙᓪᓕᐊᑐᐃᓐᓇᕐᓂᐊᕆᐊᖓ ᐅᖃᐅᑕᐅᐊᑦᑕᙱᑐᐊᕐᐸᑦ. ᓴᓇᒪᑦᓯᐊᖏᓐᓂᖏᑦ ᓯᖑᒍᑕᐅᕙᒻᒪᑕ ᒫᓐᓇ 
ᐃᓪᓗᓄᑦ ᓄᑮᖅᐸᓪᓕᐊᔭᐅᒋᐊᒃᑲᓐᓂᖅᓯᒪᒻᒥᔪᓄᑦ ᐅᑭᐅᖅᑕᖅᑑᑉ ᓯᓚᖓᓄᑦ ᐅᖓᓯᑦᑑᓂᖏᓐᓄᓪᓗ ᓄᓇᓖᑦ. 
 
ᐱᔭᕆᐊᑐᔪᒥ ᓯᓚᕐᓂᓪᓗᒐᔪᑦᑐᒦᓐᓂᖏᑦ ᐊᑐᓗᐊᖅᑕᐅᓂᖏᓪᓗ ᓴᓇᓯᒪᔪᑦ ᑕᓯᐅᖅᑕᐅᒻᒪᑕ ᐊᑭᑦᑐᐸᓪᓕᐊᓂᕐᒧᑦ 
ᒪᑭᒪᑕᐅᔾᔪᑎᖏᓐᓄᑦ, ᐱᐅᑯᑖᒍᓐᓇᐃᓕᕙᓪᓕᖅᐸᑦᒪᑕ ᐊᒻᒪᓗ ᐱᐅᑯᑖᒐᔭᕈᓯᒐᓗᐊᖏᑦ ᐊᑐᓗᐊᖅᑕᐅᓂᖓᓄᑦ 
ᐱᐅᙱᓕᑦᓴᐅᑎᒋᓂᖅᓴᐅᑎᑕᐅᒻᒪᑕ. ᓈᒻᒪᑦᑐᒥᑦ ᑕᐃᒫᑦᓯᐊᖅᑐᒥᓪᓗ ᓴᓇᒻᒪᐅᓯᖅ ᒥᑭᓪᓕᕚᓪᓕᑎᑦᓯᔪᓐᓇᕐᐳᖅ 
ᐱᐅᙱᓕᔭᐅᕙᓪᓕᐊᓂᖓᓂᒃ ᐊᕙᑎᒦᙶᖅᑐᓄᑦ ᓯᓚᒧᑦ. (ᑐᓵᔨ ᓄᖅᑲᖅᐳᖅ) ᖃᐅᔨᒪᔭᐃᓐᓇᕗᑦ ᑕᒪᒃᑯᐊ, ᑭᓯᐊᓂ 
ᒐᕙᒪᐅᓂᒃᑯᑦ ᑭᓪᓛᓕᑦᑕᖅᑐᓂᖅ ᑮᓇᐅᔭᖅᑑᑎᖃᕐᓗᓂ ᐊᔭᑦᑕᐅᕙᑦᑐᒍ ᐃᓱᓕᑦᑐᒥᒃ ᐱᓕᕆᐊᕆᓇᓱᐊᖅᓱᒍ 
ᐱᑐᐃᓐᓇᐅᖏᑦᑐᒥᒃ ᓴᓇᒻᒪᐅᓯᕐᒧᑦ ᑭᖒᒪᓇᖅᑐᑦ ᓄᓇᓕᓐᓂ. ᐃᒃᓯᕙᐅᑖᖅ, ᑕᒪᒃᑯᐊ ᐅᖃᐅᓯᕆᔪᓕᒫᑦ ᑎᑎᖅᑲᓂ 
ᑎᑎᕋᕋᑖᔪᔭᓐᓂ ᐊᖓᔪᖅᑳᓄᑦ ᔮᓐ ᒑᐳᕆᒧᑦ, ᑲᓇᑕᐅᑉ ᒐᕙᒪᖓᓂ ᐊᖓᔪᖅᑳᒧᑦ ᓴᓇᒻᒪᐅᓯᕐᓄᑦ ᓄᓇᓕᓐᓄᓪᓗ. 
 
ᐊᐅᓪᓚᑎᑦᓯᕕᖏᓯᒪᔭᐸ ᐊᔾᔨᖏᓐᓂᑦ ᑎᑎᖅᑲᐃᑦ ᒥᑦᓵᓄᑦ ᓴᓇᒻᒪᐅᓯᕐᒥᒃ ᑕᐅᑐᒐᖃᕐᓂᑦᑕ ᐅᖃᐅᑎᑦᓱᒍᓗ ᓄᓇᕗᑦ 
ᐱᔪᓐᓇᙱᒋᐊᖓ ᑖᒃᑯᓂᖓ ᑖᒃᑯᐃᓐᓇᐅᑎᓗᑎᒍ. ᐊᑯᓃᖅᑐᒥᒃ ᐱᓕᕆᖃᑎᒋᓗᒋᑦ ᖃᓇᑕᐅᑉ ᒐᕙᒪᖓᓂᒃ 
ᐱᒋᐊᓕᒃ. ᓅᕕᒻᕙ 12-ᒥ 2004, ᑲᑎᔪᔭᒃᑲ ᒪᓕᒐᓕᐅᖅᑎᐅᖃᑎᒃᑲ 12-ᓂᒃ ᒐᕙᒪᓕᓐᓃᙶᖅᓯᒪᔪᑦ 
ᑲᑎᒻᒪᖃᑎᒋᑦᓱᑎᒍ ᔮᓐ ᒑᑦᐳᕆ. ᐱᔾᔪᑎᒋᔪᔪᑦ ᑕᐃᑦᓱᒪᓂ ᑲᑎᒻᒪᓂᕐᒥ ᓄᑖᒥᒃ ᐊᖏᖃᑎᒌᒍᑎᖏᑦ ᓯᑎᒥᐅᑦ 
ᐅᖃᖅᑕᖏᑦ ᑲᓇᑕᐅᑉ ᒐᕙᒪᖓᑕ. 
 
ᐱᕕᑲᕐᓂᓐᓂ ᐅᓇ ᐅᖃᐅᑎᒋᒃᖃᓐᓂᕐᓗᒋᑦ ᓴᓇᒻᒪᐅᓯᕐᒧᑦ ᑭᙴᒪᓇᖅᑐᑦ ᓄᓇᕗᒻᒥ. ᐃᒃᓯᕙᐅᑖᖅ, ᑕᒪᒃᑯᓂᖓ 
ᐱᓕᕆᖃᑎᒋᓯᒪᔭᒃᑲ ᓄᓇᕗᒻᒥ ᑲᑐᔾᔨᖃᑎᒌᖑᑦ ᕼᐊᒻᒪᓚᐃᑦ ᐊᒻᒪᓗ ᑕᐃᒃᑯᐊ ᑎᑎᕋᕐᕕᖃᖅᓯᒪᑦᓱᑎᒃ ᐊᖓᔪᖅᑳᒧᑦ 
ᒑᑦᐳᕆᒧᑦ ᐅᖃᐅᓯᕆᓗᒋᑦ ᖃᓄᐃᓕᖓᓂᖓ ᐊᔾᔨᐅᖏᑦᑑᑉ ᓴᓇᒻᒪᐅᓯᐅᑉ ᑭᙴᒫᕆᔭᖏᑦ ᓄᓇᕗᒻᒥ. 
 
ᐃᒃᓯᕙᐅᑖᖅ, ᑕᒪᒃᑯᓂᖓ ᐱᓕᕆᖃᑎᒋᓯᒪᔭᒃᑲ ᓄᓇᕗᒻᒥ ᑲᑐᔾᔨᖃᑎᒌᖑᑦ ᕼᐊᒻᒪᓚᐃᑦ ᐊᒻᒪᓗ ᑕᐃᒃᑯᐊ 
ᑎᑎᕋᕐᕕᖃᖅᓯᒪᑦᓱᑎᒃ ᐊᖓᔪᖅᑳᒧᑦ ᒑᑦᐳᕆᒧᑦ ᐅᓂᒃᑳᕆᑦᓱᒍ ᖃᓄᐃᓕᖓᒻᒪᖔᖅ ᓄᓇᕗᒻᒥ ᐊᒻᒪᓗ 
ᖃᐃᖅᑐᔨᖃᑎᒌᑦᓯᒪᔪᒍᒃ ᒑᑦᐳᕆᒥᒃ ᓄᓇᕗᒻᒧᑦ ᑲᑎᒻᒪᖃᑎᖃᕆᐊᖅᑐᕐᓗᓂ ᐅᕙᑦᑎᓐᓂᒃ ᓇᒻᒥᓂᕐᓗ 
ᑕᑯᑦᓯᐊᒻᒪᕆᖁᒧᑦ ᖃᓄᐃᑦᑑᒻᒪᖔᑦᑕ. ᒫᓐᓇᒫᖑᖁᓇᕋᓗᐊᖅᐳᖅ, ᐃᒃᓯᕙᐅᑖᖅ. 

ᐅᖃᒃᑲᓐᓂᕈᒪᔪᖓ ᐃᑲᔪᖅᑕᐅᓯᒪᒻᒥᒧᒍᑦ ᑲᓇᑕᒧᑦ. ᑲᑐᔾᔮᑎᓐᓂᒃ ᑮᓴᐅᔭᖅᑑᑎᖃᖅᑐᒍᑦ ᐊᑭᓖᒍᑎᒋᑦᓱᒋᑦ ᐃᒥᕐᒥᒃ 
ᐊᒻᒪᓗ ᑭᓈᓗᖃᐅᑎᓄᑦ ᑭᙴᒪᓇᖅᑐᓂᒃ ᐃᓗᐊᓐᓂ ᐊᕐᕌᒍᐃᑦ ᑕᓪᓕᒪᑦ. ᐃᓚᒋᐊᕐᓗᒍ, ᐃᒃᓯᕙᐅᑖᖅ, 
ᐊᖏᑲᑎᖃᕋᓱᐊᖅᑐᒍᑦ ᒫᓐᓇ ᑲᓇᑕᐅ ᒐᕙᒪᖓᓂᒃ ᖀᓇᐅᔭᖅᑑᑎᑖᕈᒪᑦᓱᑕ ᐃᓗᖏᒍᑦ ᕼᐊᒻᒪᓚᐃᑦ 
ᓴᓇᒻᓴᐅᓯᖏᑕ ᑮᓇᐅᔭᖅᑑᑎᖏᑕ. ᑕᒪᒃᑯᐊ ᐊᑐᕈᓐᓇᖅᑐᑦ ᒥᑭᔫᑕᐅᓂᖅᓴᓂᒃ ᐃᒥᖅᑕᕆᐊᓕᓐᓄᑦ 
ᑭᓈᓗᐃᔭᖅᑕᐅᒋᐊᓕᓐᓄᓪᓗ ᐃᓚᒋᓕᐅᑎᓗᒋ ᓯᕗᓪᓕᐅᑎᒋᐊᓕᓪᓚᕇᑦ ᐊᖅᑯᑏᑦ ᓄᓇᓕᓐᓂᓗ ᐱᙳᐊᕐᕖᑦ. 
 
ᓂᕆᐅᓐᓂᖃᕈᒪᕗᒍᑦ ᒐᕙᒪᑐᖃᒃᑯᑦ ᐊᖏᖃᑎᒌᒍᑎᑖᖅᖃᐅᖏᑦ ᓯᑎᓂᒃ ᑕᑯᓂᖓᕆᐊᖏᑦ 
ᐊᖏᓂᖅᓴᓪᓗᐊᖃᓪᓚᓐᓂᒃ ᑮᓇᐅᔭᓂᒃ ᐃᑖᔪᓂᒃ ᓄᓇᕗᒻᒧᑦ ᓴᓇᒻᓴᐅᓯᑦᓴᖏᓐᓄᑦ ᓄᓇᓖᑦ. (ᑐᓵᔨᒃᑯᑦ): 
ᐃᒃᓯᕙᐅᑖᖅ, ᑕᒪᓐᓇ ᐅᖃᐅᓯᕆᓯᒪᓗᒍ, ᑕᐅᑐᒐᖃᑲᐃᓐᓇᕐᓚᖓ ᓯᕗᓪᓕᐅᑎᒋᐊᓕᓐᓂᒃ ᐊᑭᑐᔫᑎᑖᕈᑎᓄᑦ 
ᒥᑦᓴᐅᓯᒍᑎᖏᓐᓂ ᐅᖃᐅᓯᕆᓗᒋᑦ ᖃᑎᒻᒪᔨᕋᓛᑦ. 
 
ᐊᑦᓱᐊᓗᒃ, ᐊᖏᔫᓈᕐᓂᖏᑦ ᐱᓕᕆᕕᓐᓄᑦ ᐊᑭᑎᔫᑎᓂᒃ ᑐᓂᐅᖅᑲᖅᑕᐃᑦ ᐱᓕᕆᐊᓄᑦ ᐱᔾᔪᑕᐅᕙᑦᑐᑦ ᕼᐊᒻᓚᓄᑦ. 
ᒪᑯᐊ ᐃᒥᕐᓄᑦ, ᑭᓈᓗᓐᓄᑦ ᐊᒻᒪ ᑕᖏᓕᓐᓂᒃ ᐊᑦᓯᕕᓐᓄᑦ. ᐃᖏᕐᕋᔫᓄᑦ ᐊᒻᒪᓗ ᑮᓇᐅᔭᖅᑑᑏᑦ 
ᑭᓪᓛᓕᑦᓯᒪᑎᑦᓯᕙᒻᒪᑕ ᓄᓇᓕᓐᓂ ᐱᙳᐊᕐᕕᓐᓂᒃ ᐅᓇᑎᑐᑦ ᒥᑦᓯᒪᑕᓕᒻᒥ ᐱᙳᐊᕐᕕᑦᑎᑐᑦ ᓯᐊᕐᕆᔮᕐᕕᑦᑎᑐᓪᓗ. 
ᐃᓪᓗᓕᒻᒥᓗ ᓴᓇᔭᐅᔪᒫᕐᓂᐊᕐᓂᖓ ᐱᙳᐊᕐᕕᐅᑉ ᖃᐅᓱᐃᑦᑐᒥᓗ ᓯᐊᕐᕆᔮᕐᕕᐅᑉ. 
 
ᐃᓚᖏᑦ ᐃᒥᕐᒧᑦ ᐊᒻᒪᓗ ᐊᓯᕕᓐᓂ ᐊᕐᕌᒍᓂᐊᖅᑐᓄᑦ ᑕᓪᓕᒪᓄᑦ ᐱᖃᓯᐅᔾᔨᔪᑦ ᑭᙵᐃᑦ ᑭᓈᓗᓐᓄᑦ 
ᐅᐊᑦᑕᒃᑯᑯᕕᖓᓂ, ᐱᐅᓯᒋᐊᖅᓯᓂᖅ ᑲᖏᖅᖠᓂᕐᒥ ᓱᓪᓗᓕᒃᑯᑦ ᐅᐊᑦᑕᑯᒃᑯᕕᓕᕆᕕᒃ ᐊᒻᒪᓗ ᓯᕗᓂᑦᑎᓐᓂ 
ᐱᐅᓯᒋᐊᕈᑎᐅᓂᐊᖅᑐ ᑕᓗᕐᔪᐊᒥ ᐃᒪᖃᕐᕕᖓᓄᑦ. 
 
ᐊᒻᒪᓗᑦᑕᐅᖅ ᐅᖅᓱᐋᓗᓕᕆᔨᒃᑯᑦ, ᐊᑕᐅᓯᐅᙱᓚᑦ ᓯᕗᓪᓕᐅᑎᑕᐅᔭᕆᐊᓖᑦ ᐱᓕᕆᐊᖑᒋᐊᖃᕐᑐᑦ. 
ᐅᖅᓱᐋᓗᖃᕐᕖᑦ ᓄᓇᓕᓐᓂᑦ ᑭᓯᐊᓂᓕ ᐊᒥᓱᑦ ᐱᑕᖃᕈᕐᐸᓪᓕᐊᕗᑦ ᐊᒻᒪᓗ ᓄᑖᖑᔪᓂᑦ ᒪᓕᒐᐅᔪᑦ 
ᐊᔅᓱᕉᑎᐅᓕᖅᑯᑦ ᐱᓕᕆᕕᐅᔪᓄᑦ ᒪᓕᑦᑕᐅᖁᔭᐅᔪᑦ. ᓄᓇᓕᐅᔪᑦ ᐊᖏᓪᓕᕙᓪᓕᐊᓂᖏᓐᓄᑦ, ᐱᔭᐅᔭᕆᐊᓖᑦ 
ᐅᖅᓱᐋᓗᓕᕆᓂᕐᒧᑦ ᐊᒥᓱᕈᖅᐸᓪᓕᐊᕗᑦ ᐱᔭᐅᔭᕆᐊᓖᑦ ᐊᒻᒪᓗ ᐊᖏᓂᖅᓴᓂᑦ ᓴᓇᔭᕆᐊᖃᓕᖅᑯᒍᑦ. 
 
ᐊᑕᖏᐸᓗᑦᑐᒋᑦ ᐱᓕᕆᐊᖑᔪᑦ ᐅᖅᓱᐋᓗᓕᕆᔨᒃᑯᓐᓄᑦ ᐱᔾᔪᑎᖃᓗᐊᖅᑯᑦ ᐱᐅᓯᕚᓪᓕᑎᑦᑎᓂᕐᒥᑦ 
ᐅᖅᓱᐋᓗᖃᕐᕕᐅᔪᓄᑦ ᐊᑕᐅᓯᖅ ᐊᔾᔨᐅᓐᓇᓂ ᐊᕐᕌᒎᑕᒫᖅ ᐱᓕᕆᐊᖑᔪᖅ ᑯᕕᔪᓄᑦ ᐊᑐᖅᑕᐅᒐᔭᖅᑐᓂᑦ. 
ᐊᖏᔫᑎᓂᑦ ᑮᓇᐅᔭᐃᑦ ᐊᑐᖅᑐᔅᓴᐃᑦ ᓇᓂᓯᔾᔮᙱᓚᑎᑦ ᓄᑖᓂ ᒐᕙᒪᒃᑯᑦ ᓴᓇᔭᖏᓐᓂ ᐱᓕᕆᐊᖑᔪᓂᑦ 
ᓯᕗᓪᓕᐅᑎᑕᐅᓂᖏᓐᓄᑦ ᓄᓇᓕᓐᓂ. ᒐᕙᒪᒃᑯᓐᓂ ᐱᓕᕆᐊᖑᔪᖅ ᒫᓐᓇᐅᔪᖅ ᐸᕐᓇᐅᑕᐅᓯᒪᔪᖅ ᒥᑭᔫᑕᐅᓂᖅᓴᓄᑦ 
ᓴᓇᔭᐅᒋᐊᖅᖃᕐᑐᑦ, ᐃᓯᕈᑎᐅᔅᓴᐅᔪᓂᑦ ᐋᖅᑭᑦᑎᕆᓂᕐᒥᑦ ᐊᒻᒪᓗ ᐊᔾᔨᐸᓗᖏᓐᓂ ᒥᑭᓂᖅᓴᐅᔪᓂᑦ ᐱᓕᕆᐊᖑᔪᑦ 
ᓴᖅᑭᐸᑦᑐᓂᑦ ᐊᕐᕌᒎᑕᒫᑦ. 
 
ᐃᒃᓯᕙᐅᑖᖅ, ᐃᑉᐱᒍᓱᒃᐳᖓ ᑖᒃᑯᐊ ᒪᑐᐃᕈᑎᒃᑲ ᐅᖃᐅᓰᑦ ᑲᑎᒪᔨᕋᓛᓂᑦ ᖁᔭᓕᓂᖃᕐᓂᐊᖅᑐᒋᓪᓗᒋᑦ 
ᐱᔭᐅᔭᕆᐊᓖᑦ ᐱᓕᕆᕕᑎᓐᓂ ᐊᖏᔪᓄᑦ ᑮᓇᐅᔭᐃᑦ ᐊᑐᖅᑐᔅᓴᐃᑦ ᐊᒻᒪᓗ ᐊᔅᓱᕉᑎᐅᔪᓄᑦ. ᐃᒃᓯᕙᐅᑖᖅ 
ᐊᖏᖃᑎᒋᔭᐅᓂᐊᖅᑐᒋᕗᖓ ᑖᒃᑯᐊ ᓇᒧᙵᖅᑕᐅᓂᖏᑦ ᓯᐊᒻᒪᑎᑦᑎᐊᕐᓗᒋᑦ ᐊᑐᖅᑕᐅᓂᐊᖅᑐᑦ ᓈᒻᒪᑦᑐᑦ ᐊᒻᒪᓗ 
ᑲᒪᑦᑎᐊᓂᕐᒧᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ ᕿᓚᕝᕙᖅ (ᑐᓵᔨᒃᑰᕈᓐᓃᖅᑯ): ᐊᐱᖅᓱᖅᑕᐅᔪᓐᓇᖅᑐᓂᑦ 
ᖃᐃᑎᑦᑎᓯᒪᕖᑦ? 
 
ᐊᖓᔪᖅᑲ ᐲᑕ ᕿᓚᕝᕙᖅ: ᐄ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᑲᑎᒪᔨᕋᓛᑦ ᓈᒻᒪᓴᖅᑳᑦ ᐊᐱᖅᓱᖅᑕᐅᔪᓐᓇᖁᔨᓪᓗᑎ? 

ᐃᓚᖏᑦ ᑲᑎᒪᔩᑦ: ᓈᒻᒪᓴᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᖅᓱᒃᑎ ᐃᑲᔪᕈᓐᓇᕈᕕᒋᑦ. ᑎᑎᖅᑕᐅᓂᐊᕐᖓᑦ, ᒥᓂᔅᑖ, 
ᖃᐅᔨᒃᑲᐃᒍᓐᓇᕈᕕᑦ ᑭᒃᑰᒻᒪᖔᑎ. 
 
ᐊᖓᔪᖅᑲ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓴᐅᒥᓐᓂ, ᑖᒻ ᕆᑦ, ᑐᖏᓕᕋ ᐱᓕᕆᕕᓐᓄᑦ 
ᓄᓇᓕᓐᓂ ᐊᒻᒪᓗ ᒐᕙᒪᒃᑯᑦ ᐱᔨᑦᑎᕋᖅᑐᓕᕆᔨᒃᑯᓐᓂ ᐊᒻᒪᓗᑦᑕᐅᖅ ᑕᓕᖅᐱᓐᓂ ᐊᖏᔪᓄᑦ ᐸᕐᓇᐃᔨ, ᑖᒡ ᓯᑦᓚᓐ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᐅᔪᖅ ᑲᑎᒪᔨᕋᓛᓄᑦ ᓄᓇᓕᓐᓄᑦ ᐊᑐᖅᑕᐅᔪᔅᓴᓄᑦ, 
ᐃᓪᓗᓕᕆᓂᕐᒧᑦ ᐊᒻᒪᓗ ᐱᕙᓪᓕᐊᔪᓕᕆᓂᕐᒧᑦ ᒪᑐᐃᕈᑎᖏᓐᓂ ᐅᖃᐅᓯᔅᓴᖃᖅᑳ? ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑕᐅᓪᓗᖓ ᑲᑎᒪᔨᕋᓛᖑᔪᓄᑦ, ᑐᙵᓱᖁᕙᕋ ᒥᓂᔅᑕᐅᔪᖅ 
ᐊᒻᒪᓗ ᐃᖅᑲᓇᐃᔭᖅᑎᖏ ᑖᒻ ᕆᑦ ᐊᒻᒪᓗ ᐊᖏᔪᓄᑦ ᐸᕐᓇᐃᔨᖓ. ᖁᔭᓐᓇᒦᕈᒪᒋᕙᒃᑲ ᑲᑎᒪᔨᕋᓛᖑᐃᓐᓇᖅᑐᑦ 
ᓄᓇᓕᓐᓄᑦ ᐊᑐᖅᑕᐅᔪᔅᓴᓄᑦ ᐋᖅᑭᒋᐊᕈᑎᐅᔪᑦ, ᐃᓪᓗᓕᕆᓂᕐᒧᑦ ᐊᒻᒪᓗ ᐱᕙᓪᓕᐊᔪᓕᕆᓂᕐᒧᑦ, ᖁᕕᐊᑉᐳᖓ 
ᐅᖃᕈᓐᓇᕐᓂᐊᕋᒪ ᒪᑐᐃᕈᑎᒋᓗᒋᑦ ᖃᐅᔨᓵᕆᓂᐊᖅᑕᑎᓐᓂ 2005-2006 ᑮᓇᐅᔭᐃᑦ ᐊᑐᖅᑐᔅᓴᐃᑦ ᐱᓕᕆᕕᒻᒧᑦ 
ᓄᓇᓕᓐᓂ ᒐᕙᒪᓕᕆᔨᒃᑯᓐᓄᓪᓗ ᐱᔨᑦᑎᕋᖅᑐᓕᕆᔨᒃᑯᓐᓄᑦ. ᐃᒃᓯᕙᐅᑖᖅ, ᑲᑎᒪᔨᕋᓛᖑᔪᑦ ᐱᔪᓐᓇᖅᓯᓚᐅᖅᑯᑦ 
ᑲᑎᖃᑎᖃᕆᐊᔅᓴᖅ ᒥᓂᔅᑕᐅᔪᒧᑦ ᓄᓇᓕᓐᓂ ᒐᕙᒪᓕᕆᔨᒃᑯᓐᓄᓪᓗ ᐱᔨᑦᑎᕋᖅᑐᓕᕆᔨᒃᑯᓐᓂ ᓰᑏᕝᕙᐅᑎᓪᓗᖑ 
ᖃᐅᔨᓵᖃᕆᐊᓕᓚᐅᖅᑯᒍᑦ 2005-06-ᓄᑦ ᐊᖏᔫᑎᓄᑦ ᑮᓇᐅᔭᐃᑦ ᐊᑐᖅᑐᔅᓴᐃᑦ. 
 
ᐃᒃᓯᕙᐅᑖᖅ, ᑲᑎᒪᔨᕋᓛᖑᔪᑦ ᐃᓱᒫᓘᑎᖃᖅᑯᑦ ᒐᕙᒪᒃᑯᑦ ᓄᓇᕗᒻᒥ ᑮᓇᐅᔭᖃᕐᑎᑕᖏᑦ ᐱᓕᕆᐊᖑᔪᑦ 
ᐃᓚᖏᓐᓂ ᓄᓇᓕᐅᔪᓂᑦ ᐃᓚᒋᐊᕈᑎᖃᙱᒻᒪᑕ ᐱᔪᓐᓇᖅᓯᖁᓗᒋᑦ ᐃᑲᔫᑎᑖᖑᒐᔭᖅᑐᓂᑦ ᓄᓇᓕᓐᓄᑦ ᑕᕝᕘᓇ 
ᐃᖅᑲᓇᐃᑎᑦᑎᓂᕐᒧᑦ ᐊᒻᒪᓗ ᐊᑐᕐᓂᕐᒧᑦ ᑳᓐᑐᕌᖃᕐᑎᑦᑎᓂᕐᒧᑦ ᓄᓇᓕᓐᓂ ᓇᒻᒥᓂᖃᕐᑐᓄᑦ. ᐆᑦᑑᑎᒋᓗᒍ, 
ᑲᑎᒪᔨᐅᔪᑦ ᑎᑎᖅᑲᑖᕐᓯᒪᕗᑦ ᕼᐊᒻᒪᓚᒃᑯᓐᓂ ᓇᐅᔮᓂᑦ ᐅᖃᖅᓯᒪᔪᑦ ᑳᒻᐸᓂᐅᔪᑦ ᑳᓐᑐᕌᖃᕐᑎᑕᐅᔪᑦ 
ᓴᓇᒋᐊᕐᓂᕐᒥᑦ ᐅᖅᓱᐋᓗᖃᕐᕕᐅᔪᓂᑦ ᓄᓇᓕᖏᓐᓄ ᓇᒻᒥᓂᖅ ᓂᐅᕕᓚᐅᖅᑯᑦ ᐅᖁᒪᐃᑦᑐ ᓄᓇᓯᐅᑎᓂᑦ 
ᐊᑐᕐᑐᑎᑦ ᒐᕙᒪᒃᑯᑦ ᑮᓇᐅᔭᖏᓐᓂ ᐊᑕᖅᑐᙱᖔᖅᑐᑎᑦ ᕼᐊᒻᒪᓚᒃᑯᑦ ᐱᖁᑎᖏᓐᓂ ᐊᒻᒪᓗ ᓄᓇᓕᓐᓂᒥᐅᑕᐃᑦ 
ᐃᖅᑲᓇᐃᔮᖃᕐᑎᑕᐅᖔᖅᑐᑎᑦ ᑭᓱᓕᕆᑎᑕᐅᓪᓗᑎᑦ ᐃᕿᐊᒋᔭᐅᔪᓂᑦ. 
 
ᐃᖅᑲᓇᐃᔭᖅᑎᖃᕋᓗᐊᖅᑎᓪᓗᒋᑦ ᑭᓱᓪᓚᑦᑖᓄᑦ ᐱᔪᓐᓇᖅᑐᓂᑦ ᓄᓇᖓᓂ, ᕼᐊᒻᒪᓚᒃᑯᑦ ᐃᓱᒪᓚᐅᖅᑯᑦ ᑖᒃᑯᐊ 
ᑳᓐᑐᕌᖅᑕᕐᓯᒪᔪᑦ ᐊᑐᕐᓂᐊᖅᑐᒋᔭᐅᓪᓗᑎᑦ ᐅᖁᒪᐃᑦᑐᓂᑦ ᓄᓇᓯᐅᑎᖏᓐᓂ ᐃᖅᑲᓇᐃᔭᕐᑎᖃᕐᓗᑎᑦ 
ᑕᐅᕙᓂᒥᐅᑕᕐᓂᑦ. ᑕᒪᓐᓇ ᐆᑦᑑᑎᐅᔪᖅ ᑐᑭᓯᑎᑦᑎᕗᖅ ᐃᓱᒪᒋᔭᐅᕙᑦᑐᖅ ᓄᓇᕗᒻᒥ ᐅᓪᓗᒥ ᓴᖅᑭᔮᖅᑐᒥᑦ 
ᓄᓇᕗᒻᒥ ᓇᒻᒥᓂᓕᓐᓄᑦ ᐃᑲᔫᑎᐅᔪᒥᑦ ᐊᑐᖅᑕᐅᑦᑎᐊᖏᓐᓂᖓᓄᑦ ᐊᒻᒪᓗ ᐊᑐᖅᑕᐅᖃᑦᑕᓪᓚᕆᙱᓐᓂᖓᓄᑦ. 
ᑲᑎᒪᔨᐅᔪᑦ ᐅᖃᐅᔾᔨᒋᐊᖅᑯᑦ ᒥᓂᔅᑕᐅᔪᒥᑦ ᑕᒪᒃᑯᐊ ᑳᓐᑐᕌᖑᔪᑦ ᐱᔪᓐᓇᕐᓂᐅᔪᑦ ᒪᑐᐃᖓᓂᖅᓴᐅᖁᓗᒋᑦ, 
ᐊᔾᔨᒌᑎᑕᐅᑎᓪᓗᒋᑦ, ᐊᒻᒪᓗ ᑐᑭᓯᓇᑦᑎᐊᕐᓗᑎᑦ ᕼᐊᒻᒪᓚᒃᑯᑦ ᐊᑐᖅᑕᐅᔪᓄᑦ. 
 
(ᑐᓵᔨᒃᑰᕈᓐᓃᖅᑐᖅ): ᐃᒃᓯᕙᐅᑖᖅ, ᑲᑎᒪᔨᕋᓛᖑᔪᑦ ᐅᑉᐱᕈᓱᒃᐳᑦ ᒐᕙᒪᒃᑯᑦ ᓄᓇᕗᒻᒥ ᓴᓇᓂᕐᒧᑦ ᑳᓐᑐᕌᖑᔪᑦ 
ᐱᕙᓪᓕᐊᔪᓕᕆᓂᕐᒧᑦ ᐊᒻᒪᓗ ᐃᓕᓐᓂᐊᓂᕐᒧᑦ ᐱᔪᓐᓇᐅᑎᐅᓱᒋᔭᐅᓪᓗᓂ ᓄᓇᓕᓐᓃᑦᑐᓂᑦ. ᑲᑎᒪᔨᐅᔪᑦ 
ᖃᐅᔨᒪᔪᐃᓐᓇᐅᕗᑦ ᓄᓇᓕᓐᓂ ᐊᑐᖅᑕᐅᔭᕆᐊᓖᑦ ᐊᐅᓚᓂᖃᑦᑎᐊᓂᕐᒧᑦ ᐊᒥᓲᔪᓄᑦ ᓄᓇᓕᐅᔪᓄᑦ ᓄᓇᕗᒻᒥ 
ᐱᐅᒍᓐᓃᐸᓪᓕᐊᑐᐃᓐᓇᕐᖓᑦ. 

ᑭᖑᓪᓕᖅᐹᒥ ᑲᑎᒪᑎᓪᓗᑕ ᒪᓕᒐᓕᐅᕐᕕᑎᓐᓂ, ᑲᑎᒪᔨᐅᔪᖅ ᓴᖅᑮᓚᐅᖅᑯ ᑎᑎᕋᖅᓯᒪᔪᓂᑦ ᐅᖃᖅᓯᒪᔪᓂᑦ 
ᑲᓇᑕᒥ ᒐᕙᒪᒃᑯᓐᓂ ᐱᔪᒪᓂᕆᔭᖓ ᐃᖅᑲᕐᑐᐃᕕᒃᑯᑎᑦᑎᔪᒪᓪᓗᑎᑦ ᕼᐊᒻᒪᓚᒃᑯᑦ ᑲᑎᒪᔨᖏᓐᓂ, ᐱᖃᓯᐅᔾᔨᓪᓗᑎᑦ 
ᑎᒍᔭᐅᑎᑦᑎᓂᐊᕐᓂᕋᖅᑐᓂᑦ, ᐱᔾᔪᑎᖃᕐᑐᑎᑦ ᑭᓈᓗᒻᒥ ᐊᑦᑕᕐᕕᐅᔪᑦ ᐱᐅᒍᓐᓃᕐᓂᖏᓐᓂ, ᐊᔅᓯᕕᐅᔪᑦ 
ᑕᑕᓕᖅᑐᑎᑦ ᐊᒻᒪᓗ ᐃᒥᕐᑕᕐᕕᐅᔪᑦ ᓱᕋᓕᖅᑐᑎᑦ. ᑲᑎᒪᔨᐅᔪᑦ ᖁᕕᐊᑉᐳᑦ ᒥᓂᔅᑕᐅᑉ ᐱᓇᓱᐊᕐᓂᖓᓂᑦ ᑲᓇᑕᒥ 
ᐊᑐᖅᑕᐅᓂᐊᖅᑐᑦ ᓄᓇᓕᓐᓄᑦ ᐊᑐᖅᑕᐅᔪᔅᓴᓂᑦ ᑮᓇᐅᔭᖃᕐᑎᑦᑎᓂᕐᒥᑦ ᐊᒥᓱᓄᑦ ᐱᓕᕆᐊᕆᔭᐅᓂᐊᖅᑐᓄᑦ. 
ᑭᓯᐊᓂᓕ, ᐊᕙᑎᓕᕆᓂᕐᒧᑦ ᒪᓕᒐᐅᔪᑦ ᐱᑐᐃᓐᓇᐅᖏᓐᓂᖅᓴᐅᓕᖅᑐᑎᑦ, ᐱᔭᕆᐊᖃᒃᑲᓂᖅᑐᑦ 
ᐱᐅᓯᕚᓪᓕᑎᑦᑎᓂᖅ ᐱᔭᐅᔭᕆᐊᖃᕐᓂᐊᖅᑯᑦ ᓄᓇᕗᓕᒫᒥ. 
 
ᑲᑎᒪᔨᕋᓛᖑᔪᑦ ᐅᖃᐅᔾᔨᒋᐊᖅᑯᑦ ᒥᓂᔅᑕᐅᔪᒥᑦ ᑲᔪᓯᑦᑎᐊᖁᔨᓪᓗᑎᑦ ᐅᖃᐅᓯᖃᕐᓂᕐᒥᑦ ᐃᓱᒫᓘᑎᐅᔪᓂᑦ ᐋᑐᕚᒧᑦ 
ᐃᖅᑲᓇᐃᔭᖃᑎᒌᓐᓂᕐᒥᑦ ᐃᓕᓴᕐᓯᔪᓂᑦ ᑮᓇᐅᔭᖃᙱᓗᐊᕐᓂᕐᒥᑦ ᑖᒃᑯᐊ ᕼᐊᒻᒪᓚᐅᔪᑦ, ᐃᓱᒪᓂᖅᓴᐅᖁᓪᓗᒋᑦ 
ᐃᖅᑲᓇᐃᔭᖃᑎᖃᕐᓂᕐᒥᑦ ᐊᔾᔨᒌᙱᑦᑐᓂᑦ ᖁᕝᕙᓯᓐᓂᓕᓐᓂᑦ ᒐᕙᒪᐅᔪᓂᑦ ᐊᒻᒪᓗ ᐱᑕᖃᕐᑎᑦᑎᒐᓱᙱᓪᓗᑎᑦ 
ᑲᑉᐱᐊᓵᕆᓂᕐᒥᑦ ᐃᖅᑲᕐᑐᐃᕕᒃᑰᑎᑦᑎᓂᐊᕐᓂᕐᒥᑦ. 
 
(ᑐᓵᔨᒃᑯᑦ): ᐃᒃᓯᕙᐅᑖᖅ, ᑲᑎᒪᔨᕋᓛᖑᔪᑦ ᖃᐅᔨᓯᒪᕗᑦ ᐃᓱᒪᙱᓂᖅᓴᐅᓕᕐᓗᑎᑦ ᑭᓈᓗᒻᒥ ᐊᑦᑕᕐᕕᐅᔪᓂᑦ 
ᑭᓯᐊᓂᓕ ᐊᐅᓚᐅᑎᒃᑯᑦ ᐱᐅᓯᒋᐊᖅᑎᑦᑎᓂᕐᒥᑦ ᑭᓈᓗᒻᒥ ᐊᑦᑕᕐᕕᓂᑦ, ᐱᓗᐊᖅᑐᒥᑦ ᓄᓇᓕᓐᓂ 
ᐊᖏᓂᖅᓴᐅᔪᓂᑦ. ᑲᑎᒪᔨᕋᓛᖑᔪᑦ ᑐᑭᓯᐅᒪᑎᓪᓗᒋᑦ ᓴᓇᔭᐅᑦᑎᐊᕆᐊᖃᕐᓂᖏᓐᓂᒃ ᐅᐊᑦᑕᒃᑯ ᑭᓈᓗᖃᐅᑎᓪᓗ, 
ᐃᓱᒫᓗᒍᑎᑕᖃᐃᓐᓇᖅᐳᖅ ᓄᓇᓖᑦ ᐱᓕᕆᑦᑎᐊᕈᓐᓇᐸᙱᒻᒪᑕ. ᑮᓇᐅᔭᖃᖅᑎᑕᐅᔭᕆᐊᖃᖅᐳᑦ 
ᐃᖏᕐᕋᓂᖏᓐᓄᑦ ᐋᖅᑭᐅᒪᑎᑦᑎᓂᕐᒧᓪᓗ ᐊᐅᓚᐅᑎᒃᑯᑦ ᑲᒪᒋᔭᐅᓂᖏᑦ ᑭᓈᓗᖃᐅᑦ. 
 
ᑲᑎᒪᔨᕋᓛᑦ ᐃᓱᒫᓘᑎᖃᕐᒪᑕ ᓄᓇᕗᑦ ᒐᕙᒪᒃᑯᓐᓄᑦ ᐊᑐᖅᑐᐊᖅᑕᐅᑎᑕᐅᕙᓐᓂᖏᓐᓄᑦ ᓄᓇᓕᐅᔪᓄᑦ 
ᓇᓗᓇᐃᖅᓯᓯᓐᓈᕐᒪᑕ ᑕᐃᒃᑯᐊ ᒫᓐᓇᐅᔪᖅ ᐊᕙᑎᓄᑦ ᐊᑐᐊᒐᐅᕙᑦᑐᓂᒃ ᒪᓕᒻᒪᑕ. 
 
ᑲᑎᒪᔨᕋᓛᖑᖃᑕᐅᔪᑦ ᐊᔭᐅᕆᒋᐊᖅᐳᑦ ᒥᓂᔅᑕᒥᒃ ᐃᓚᓕᐅᔾᔨᖁᔨᓪᓗᑎᑦ ᐅᖃᐅᓯᕐᒥᒃ ᐊᖏᕈᑎᖃᕋᐃᑉᐸᑕ 
ᓄᓇᓕᐅᔪᓂ ᑖᒃᑯᐊ ᑮᓇᐅᔭᑦ ᐅᑎᖅᑎᑕᐅᒋᐊᖃᕐᓂᖏᓐᓂᒃ ᐊᑦᓯᕖᑦ ᐋᖅᑭᒋᐊᖅᑕᐅᔭᕋᐃᑉᐸᑕ.  
 
(ᑐᓵᔨᒃᑯᑎᒎᕈᓐᓃᖅᐳᑦ) ᑲᑎᒪᔩᑦ ᖃᐅᔨᓚᐅᕐᒪᑕ ᐱᓕᕆᕝᕕᐅᔪᖅ ᐊᑭᓖᕙᒻᒪᑕ ᑯᕕᔪᖃᖅᑐᒥᓂᐅᓚᐅᖅᑎᓪᓗᒍ 
ᐊᐅᓚᐅᑎᖏᓐᓄᑦ ᓴᓗᒻᒪᖅᓴᐃᔾᔪᑎᓂᒃ. ᑲᑎᒪᔩᑦ ᐅᔾᔨᕈᓱᑉᐳᑦ ᓈᒻᒪᒃᓴᕋᑎᓪᓗ ᑯᕕᔪᖃᕐᓂᕐᒪᑦ ᓄᓇᓕᐅᔪᓂᒃ 
ᐅᖅᓱᐊᓗᒻᒥ ᐊᕙᑎᑦᑎᓐᓂ ᑕᒫᓂ ᐊᕐᕌᒍᑦᑎᓐᓂ ᐅᖅᓴᐃᔪᒥᓂᐅᑎᓪᓗᒋᑦ. 
 
ᑲᑎᒪᔨᕋᓛᖑᖃᑕᐅᔪᑦ ᒥᓂᔅᑕᐅᔪᒥᑦ ᑲᔪᖏᖅᓴᐃᔪᑦ ᖃᐅᔨᓴᖃᑦᑕᖁᔨᓪᓗᑎᑦ ᑕᒪᒃᑯᓂᖓ ᐱᓂᕐᓗᑦᑐᒥᓂᐅᔪᓂᒃ 
ᐊᒻᒪᓗ ᐅᖃᖃᑎᖃᕈᒪᕗᑦ ᐱᔭᕇᕈᓂᒋᑦ ᕿᒥᕐᕈᕇᖅᐸᑕᓗ ᒫᓐᓇᐅᔪᖅ ᐅᖅᓱᐊᓗᒻᒧᑦ ᑳᓐᑐᕌᒃᑦ-ᑕᐅᕙᑦᑐᓂᒃ 
ᓄᓇᕘᒥ. 
 
ᒪᓕᒐᓕᐅᖅᑏᑦ ᖃᐅᔨᓯᒪᕗᑦ ᑕᖅᑭᐅᓕᓵᖅᑐᓂᑦ ᐱᓕᕆᕕᒃ ᓄᑦᑎᕆᓯᒪᒻᒪᑕ ᑮᓇᐅᔭᓂᑦ ᐱᓇᓱᐊᒐᐃᑦ 
ᐊᑯᓐᓂᖏᓐᓂᑦ ᖃᐅᔨᒪᓪᓗᑎᑦ ᐊᖏᖅᑕᐅᔾᔮᓐᖏᑦᑐᑦ 2004ᒥ ᐊᒻᒪ 2005ᒥ ᐊᒻᒪᓗ ᓄᑖᑦᑎᐊᒻᒪᕆᓐᓂᑦ 
ᐱᓇᓱᐊᒐᓂᑦ ᓴᖅᑭᑎᑦᑎᓗᑎᑦ.  
 
ᓯᕗᓂᑦᑎᓐᓂ ᑲᑎᒪᔨᕋᓛᖑᔪᑦ ᒥᓂᔅᑕᐅᔪᒥ ᑐᑭᓯᒋᐊᖅᑎᑕᐅᔪᒪᕗᑦ ᖃᑦᑎᓪᓚᑦᑖᓂᒃ ᓂᐅᕕᐅᑎᖃᓲᖑᒻᒪᖔᖅ 
ᐊᒻᒪᓗ ᑲᑎᓪᓗᒋᑦ ᐊᑭᖏᑦ ᑲᔪᓯᓂᖃᕐᓂᖏᑕ ᐱᔭᕇᖅᓯᒪᔪᓪᓗ ᐊᖏᔫᑎᓄᑦ ᑮᓇᐅᔭᐃᑦ ᐊᑐᕐᓂᐊᖅᑐᑦ 
ᑲᑎᒪᔨᕋᓛᓄᑦ ᕿᒥᕐᕈᔭᐅᓛᕐᓗᑎᑦ. 
 
(ᑐᓵᔨᒃᑯᑦ) ᑲᑎᒪᔩᑦ ᐃᓕᓴᖅᓯᓯᒪᒻᒪᑕ ᐱᒻᒪᕆᐅᓂᖏᓐᓂᒃ ᓄᓇᓖᑦ ᐱᙳᐊᕐᕕᖃᕆᐊᖃᕐᓂᖏᓐᓂᒃ ᐃᓄᖏᑦ 
ᖃᓄᐃᙱᓂᖅᓴᐅᖁᓪᓗᒋᑦ ᐊᒻᒪᓗ ᐃᑲᔪᖅᑐᐃᓪᓗᑎᑦ ᐱᓕᕆᐊᓂᒃ ᓴᓇᔭᐅᒋᐊᕐᓂᖁᔨᓪᓗᑎᑦ ᐊᒻᒪᓗ 
ᐊᖏᓪᓕᑎᒋᐊᖅᑕᐅᓂᖁᔨᓪᓗᑎ ᓄᓇᓖᑦ ᐱᙳᐊᕐᕕᖏᓐᓂ. ᑲᑎᒪᔩᑦ ᑲᔪᖏᖅᓴᐃᕗᑦ ᒥᓂᔅᑕᒥᒃ 
ᐱᓕᕆᖃᑎᖃᕈᒪᓪᓗᑎᑦ ᐃᖅᑲᓇᐃᔭᖅᑎᒥᓐᓂᒃ ᐸᕐᓇᖃᑎᒋᓗᓂᒋᑦ ᐊᒻᒪᓗ ᓴᓇᔭᐅᔪᒫᕐᓂᖏᓐᓂᒃ ᐊᒥᓱᓄᑦ 
ᐊᑐᖅᑕᐅᔪᓐᓇᖅᑐᑦ ᐃᒡᓗᓕᐃ.ᑦ 

ᑕᕝᕙ ᐃᓱᓕᑉᐳᑦ ᐅᖃᐅᓯᒃᓴᕋ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᒃᑯᑎᒎᕈᓐᓃᖅᑐᖅ) ᐱᕕᒃᓴᖃᕐᓂᓐᓂ ᐱᒋᐊᖅᑎᑦᑎᕗᖓ 
ᓄᖅᑲᕈᒪᓕᖅᑐᖓ ᑲᑎᒪᓂᐅᔪᒥᒃ. 
 
ᐃᒃᓯᕙᐅᑕᖅ: ᐱᖁᔨᕗᖔᖅᓯᒪᔪᖃᕐᒪᑦ ᓄᖅᑲᐅᓯᕈᒪᓕᖅᑐᓂ. ᓈᒻᒪᓴᖅᑐᐃᓐᓇᐃᑦ ᐱᖁᔨᕗᖔᕈᑎᒥᒃ. ᒫᓐᓇᓕ 
ᓄᖅᑲᐅᓯᕈᒪᓕᖅᐳᖓ. (ᑐᓵᔨᒃᑯᑦ) ᒪᒥᖓᑉᐳᖓ. ᐄ', ᖁᔭᓐᓇᒦᕈᒪᕙᕋ ᒥᓂᔅᑕᐅᔪᖅ ᐃᖅᑲᓇᐃᔭᖅᑎᖏᓪᓗ 
ᖃᐃᔪᓐᓇᕋᑖᕐᒪᑕ ᐅᓪᓗᒥ. ᓄᖅᑲᕈᒪᓕᖅᑐᖓ. 
 
ᐅᖃᖅᑎ (ᑐᓵᔨᒃᑯᑦ): ᐃᖏᓪᓗᓯ. ᐅᑎᕐᕕᒋᓗᒋᑦ ᑲᑎᒪᔾᔪᑎᒃᓴᑦ. ᑲᑎᒪᔾᔪᑎᒃᓴᖅ ᓈᓴᐅᑎᓕᒃ 20, ᑲᑎᒪᔾᔪᑎᒥᓂᖏᑦ 
ᑲᑎᒪᑐᐃᓐᓇᖅᑎᓪᓗᒋᑦ, ᐋᕆᐊᒃ. 
 

ᑲᑎᒪᔾᔪᑎᔅᓴᖅ 20: ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 
 

ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ, ᑲᑎᒪᔨᕋᓛᖑᔪᑦ ᐃᓱᒪᒃᓴᖅᓯᐅᕈᑎᖃᕐᒪᑕ ᒪᓕᒐᒃᓴᒥᒃ 4-ᒥᒃ ᐊᒻᒪᓗ 
ᐊᖏᔫᑎᓄᑦ ᑮᓇᐅᔭᑦ ᐊᑐᕐᓂᐊᖅᑐᑦ ᐊᒻᒪᓗ ᓄᖅᑲᕈᒪᓕᖅᐳᖓ. ᐊᒻᒪᓗᑦᑕᐅᖅ, ᐅᖃᖅᑎ, ᐱᒋᐊᖅᑎᑦᑎᕗᖓ 
ᑲᑎᒪᑐᐃᓐᓇᕐᓂᖅ ᓄᖅᑲᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᕝᕕᖅᑎᑕᖃᖅᐸ, ᓇᑦᑎᖅ. ᐱᖁᔨᕗᖔᕈᑦ ᑲᔪᓯᔪᖅ, ᓈᒻᒪᒃᓴᖅᑐᐃᓐᓇᐃᑦ, ᓈᒻᒪᒃᓴᙱᑦᑐᑦ, 
ᓂᕈᐊᙱᑦᑐᑦ? ᐱᖁᔨᕗᖔᕈᑦ ᑲᔪᓯᔪᖅ. ᑲᑎᒪᔾᔪᑎᒃᓴᖅ 21, ᑲᑎᒪᔾᔪᑎᒃᓴᖅ 22, ᑲᑎᒪᔾᔪᑎᒃᓴᐃᑦ, ᐊᓪᓚᑦᑎ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 

ᑎᑎᕋᖅᑎ: ᖁᔭᓐᓇᒦᒃ, ᐅᖃᖅᑏ. ᑲᑎᒪᔾᔪᑎᒃᓴᑦ ᕿᑎᖅᑰᒧᑦ, ᓄᕖᕝᕙ 25: 
 
1.  ᑐᒃᓯᐊᕐᓂᖅ 
 
2.  ᐊᖓᔪᖅᑳᑦ ᐅᖃᐅᓯᖏᑦ 
 
3.  ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
4.  ᑭᐅᔾᔪᑏ ᐊᐱᖅᑯᑎᒋᔭᐅᔪᓄᑦ 
 
5.  ᐃᓕᓴᕆᔭᐅᓂᖏᑦ ᓈᓚᒋᐊᖅᑐᖅᓯᒪᔪᑦ 
 
6.  ᐅᖃᐅᓯᒃᑯᑦ ᐊᐱᖅᑯᑏ 
 
7.  ᑎᑎᕋᖅᓯᒪᔪᖅᑎᒍᑦ ᐊᐱᖅᑯᑏᑦ 
 
8.  ᑭᐅᔾᔪᑏᑦ ᑎᑎᕋᖅᓯᒪᔪᖅᑎᒍᑦ ᐊᐱᖅᑯᑎᓄᑦ 
 
9.  ᑭᐅᔾᔪᑏᑦ ᒪᑐᐃᖅᓯᒍᑎᓄᑦ ᐅᖃᐅᓯᕐᓂᒃ 
 
10. ᐃᓄᓐᓄᑦ ᐊᑎᓕᐅᖅᑕᐅᓯᒪᔪᑦ ᐱᔭᐅᔪᒪᔪᑦ 

11. ᐅᓂᒃᑳᓕᐊᖏᑦ ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 
 
12. ᐅᓂᒃᑳᓕᐊᖏᑦ ᑲᑎᒪᔨᕋᓛᑦ ᕿᒥᕐᕈᔨᖏᑦ ᒪᓕᒐᒃᓴᓂᑦ 
 
13. ᑎᑎᖅᑲᑦ ᓴᖅᑭᖅᑎᑕᐅᓂᖏᑦ 
 
14. ᐱᒋᐊᖅᑎᑦᑎᔾᔪᑏᑦ 
 
15  ᖃᐅᔨᒃᑲᐃᔾᔪᑏᑦ ᐱᒋᐊᖅᑎᑦᑎᔪᓄᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᓐᓂᒃ ᒪᓕᒐᒃᓴᑦ 
 
16. ᐱᖁᔨᕗᖔᕈᑏ. 
 
17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ 
 
18. ᑭᖑᓪᓕᕐᒥ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ 
 
19. ᐃᓱᒪᒃᓴᖅᓯᐅᕈᑏᑦ ᑲᑎᒪᑐᐃᓐᓇᕐᓂᖅᑐᑎᑦ ᒪᓕᒐᒃᓴᑦ ᐊᓯᖏᓪᓗ 
 

• ᒪᓕᒐᒃᓴᖅ 4 
 
20. ᑲᑎᒪᔾᔪᑎᒥᓂᖏᑦ ᑲᑎᒪᑐᐃᓐᓇᖅᑎᓪᓗᒋᑦ 
 
21. ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ 
 
22. ᑲᑎᒪᔾᔪᑎᒃᓴᐃᑦ 
 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᓂᖅ ᓄᖅᑲᖅᐳᖅ ᕿᑎᖅᑰᒥ, ᓄᕖᕝᕙ 25, 2004, 1:30-ᑉᐸᑦ ᐅᓐᓄᓴᒃᑯᑦ 
ᐱᒋᐊᒃᑲᓐᓂᓛᕐᓗᑕ. 6:00 ᐅᓐᓄᒃᑯᑦ, ᒪᓕᒐᓕᐅᖅᑏᑦ ᑲᑎᖃᑎᒋᑲᐃᓐᓇᕈᒪᕙᒃᑲ. 
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ ᓯᕿᙳᔭᖅ 17:33-ᒨᖅᑎᓪᓗᒍ



 

 

 


